
SECRETARIA

Angélica Otazú
ÑE’ÿÑEPYR˘

Ñande Obispo kuéra Latinoamérica pegua he’i ñandéve péicha.

“Ñaikotevê peteî Iglesia ogueroguatáva Ñandejára ñe’ê ha avei ñaikotevê peteî Iglesia omoherakuãva pe Ñandejára ñe’ê ha upevarã ohechauka hekovépe, omyasãi iñe’ême ha celebraciónpe omomba’e guasu va’erã pe Ñandejára ñe’ê.

Ikatu haguã péva oiko ñaikotevê pe Ñandejára ñe’ê oîva Sagrada Escritúrape oñembohasa ñane ñe’ê tepe.

Upévare jarovy’aite ko tembiapo oñeha’ã va’ekue omoguahê ñandéve CEPAG - SOBICAIN, uperehaete heta ñande rapicha katóliko ikatúta ohendu ha olee pe ñe’ê oikuaávape.

Heta mba’eku noîri hekopete ko tembiapo ojejapo va’ekuépe, opaichavéronte ikatu va’erã ñamoporãve jahávo mayma katóliko kuéra jahechaukapype mba’éichapa opyta porãvéta.

Obispo kuéra Paraguay pegua roguerohoryete ko Nuevo Testamento guaraníme oñembohasa va’ekue ha hi’ãite oréve oguahê opavavépe ha rojerure pa’i, katekista, hermana ha opaite ikarai va’ekuépe omoherakuã haguã ko Ñandejára ñe’ê.

Mons. Celso YEGROS ESTIGARRIBIA

Obispo de Carapeguá y

Presidente de la Camisión Episcopal de 

Liturgia y Pastoral Bíblica

Carapeguá, 25 de diciembre de 1995

Upe ñe’ê ou va’ekue yvyporaiteramo ha oiko ñande apytépe ára.
ÑEPYR˘ ETE

Umi 27 kuatiahai, setenta ary rupi Jesús omano ha oikove jevy rire ojehai va’ekue héra Nuevo Testamento. Ko’ãva ohai va’ekue umi temimondo ha Tupã Marandu Porã haihára kuéra.

Mba’érehepa oî peteî Nuevo Testamento pe Antiguo Testamento rire.

Ñañe’ê niko Nuevo Testamento rehe oî rupi pe Antiguo Testamento, Kuatiañe’ê Marangatu Jesucristo ou mboyve guare. Ha pe Nuevo Testamento katu oñepyrû Jesucristo ndive.

Ñaikumby porã haguã ko Nuevo Testamento jaikuaa va’erã umi yvypóra apopyre upérõ guare ha moõitépa ojehu ko’ã mba’e:

Jesús niko oiko va’ekue Palestínape, upépe yvypóra kuéra omba’apo kokuépe ha umi yguasu oîva ijere rehegui katu oguenohê pira.

Upérõ Palestina ojejuhu va’ekue romaygua kuéra poguýpe.

Oî va’ekue heta aty (Político-religioso rehegua).

Ko’ãva ha’e saduceos, escribas, fariseos, zelotas, herodianos, esenios ha samaritanos.

Umi judío kuéra omomba’evéva niko itupao ha isinagóga kuéra.

Tupaópe oho hikuái oñemopotî haguã hi’angaipa kuéragui ha pe sinagógape oho hikuái araguasu jave.

Jesús oñemoñande va’ekue ha oiko ñande apytépe he’iháicha Jn 1,14pe.

MARANDU PORÃ MATEO OMOMBE’UHÁICHA 

Ñepyrû

Mateo ombohéra Jesúspe Emanuel, kóva he’ise Tupã oî ñane ndive (Mt 1,23). Ñamoñe’êvo jahávo ko Marandu Porã jajuhu mba’épa he’ise upe téra. Tupã oî Jesus ndive omomarandu hína pe ñe’ê ha pe mba’apo ñane mosãsóva ha ojapóva ñande hegui Tupã retãygua pyahu. Pe ñe’ê ipahápe he’i va’ekue Ñandejára Jesucristo (Mt 28,20), ha’e hína peteî ñe’ême’ê opytaha ñande apytépe. Aikóta pene ndive opa ára, ha ára ru’ã meve. Ko’ã ñe’ê he’i va’ekue hemimbo’e kuérape, ohechauka Matéope guarã pe Iglesia ha’eha Tupã retã pyahu ñepyrûmby ha upépe oñemomba’eguasu pe Jesus rembiapo ha iñe’ê.

Matéope guarã Ñandejára Jesucristo ha’e hína pe Mesías ojapopaitéva pe Tupã he’i va’ekue yma guare Tupã ñe’ê ryrúpe. Ha ohasapaite pe oha’arõ va’ekue umi Ñandejára Jesucristo javegua kuéra, ha’e kuéra ningo oha’arõ va’ekue peteî tuvicha omosãso va’erã ichupe kuéra ko yvy ári añónte umi Romaygua poguýgui. Upégui ohechávo ndaha’eiha pe tuvicha ha’e kuéra oipotáva omboyke ha oheja omano. Upévare pe Iglesia oî Jesus yke rehe ha péicha oiko ichugui Marandu Porã mombe’uhára opavave yvypóra peguarã. Pe Oñepyrû rire Mateo ohechauka Jesus ha’eha peteî mbo’ehára oúva ojapóvo opa mba’e teko jojápe. Ñandejára Jesucristo he’i; jajapo va’erã opa mba’e teko jojápe (3,15). Ha upéi katu he’i; Jesus pe hembiapo ha iñe’ê rupi heta oheko mbo’e umi Cristo reheguápe ha avei ohechauka mba’éichapa jajapo va’erã pe Tupã he’íva. 

Umi ambue ohai va’ekuégui avei pe Tupã Marandu Porã Mateo omyesakã porãve. 

Mateo pe hemimbo’erã omyakã rire oñepyrû he’i (Mt 1-2) pe ikuatiañe’ê Tupã Marandu Porã ohaihápe, omoîha pe mba’e guasuete oiko va’ekue; Ñandejára Jesucristo ñemano ha ijeikove jevy ha ko mba’e guasuete kóvagui ha’e omoheñoimbaite pe hemimombe’urã.

Umi Cristo rehegua omoñe’êvo ko Mateo kuatiahai oñandu omaña va’erãha ijehe, iñe’ãmbytetépe ikatu haguãicha ojuhu Jesus ombo’éva teko joja jejapóre. Péicha ramo umi Cristo rehegua he’ikuaáta pe añetegua ha ojapóta pe tekotevêva ojapo hekohápe. 

Jesus ypy kuéra

1 Ko’ãva ha’e Jesus ypy kuerakue, upe David ha Abrahán ra’y.

2 Abrahán, Isaac ru, ha’e katu Jacob ru. Jacob Judá ha tyvýra kuéra ru.

3 Judá, Farés ha Zera ru, Aminadab Naasón ru, Naasón, Salomón ru, 5 Salomón, Booz ru, ha Booz sy Rahab; Booz, Obed ru ha isy Rut; Obed Jesé ru, ha’e katu mburuvicha guasu David ru.

David, Salomón ru ha isy Urías rembirekore. 7 Salomón, Roboam ru, ha upéi oî umi mburuvicha guasu kuéra Asa, 8 Josafat, Joram, Ocías, 9 Joatám, Ajaz, Ezequías, 10 Manasés, Amón ha Josías.

11 Josías, Jeconías ha tyvýra kuéra ru, pe israelita kuéra ojereraha ramo guare Babilóniape.

12 Ha ou rire hikuái Babilóniagui, onase Salatiel Jeconías ra’y, ha Salatiel Zorobabel ru.

13 Upéi ou Abiud, Eliacim, Azor, 14 Sadoc, Aquim, Eliud, 15 Eleazar, Matán ha Jacob.

16 Jacob, José ru, pe María ména, ha María Jesus sy, oñehenóiva avei Cristo.

17 Upéicharamo jajuhu katorse ñemoñare Abrahán guive David peve, katorse David guive umi israelita kuéra ojereraha ramo guare Babilonia peve ha katorse pe ojereraha hague guive Cristo peve.

Jesus onase peteî sy imarane'ÿvagui

18 Jesucristo ou va’ekue yvy ape ári kóicha: María isy ome’ê iñe’ê omenda haguãicha José rehe. Ha katu oiko mboyve gueteri hikuái oñondive, opyta hyeguasu Espíritu Santo rupi.

19 José, imenarã, peteî kuimba’e imarangatúva, nomombe’uséi mburuvicha kuérape, opoisemo’ãnte ichugui, avave oikuaa’ÿre.

20 Oñepy’amongeta jave hína upévarehe, ojehechauka sapy’a ichupe iképe peteî Tupã remimbou he’íva ichupe: “José, David ra’y, ani rekyhyje eraha haguã nde rógape, ne rembirekorã Maríape, pe mitã ha’e oguerekótava niko Espíritu Sántoguinte.”

21 Ha ha’e imembýta peteî mitãkuimba’e ha rembohérata Jesus, ha’e oipysyrõtagui hetãygua kuérape iñangaipágui.

22 Opa ko’ã mba’e ojehu oikopa haguã ñemoñe’êhára Isaías he’i haguéicha.

23 “Peikuaáke peteî kuñataî imarane'ÿva hyeguasutaha ha imemby kuimba’éta, ha oñembohérata ichupe Emanuel, he’iséva: Tupã oî ñane ndive.”

24 Opáyvo José, ojapo pe Tupã remimbou he’i haguéicha ichupe, ha ogueraha hógape hembirekorãme.

25 Ha oiko’ÿre hikuái oñondive, María imemby peteî mitãkuimba’e ha ombohéra Jesus.

Karai arandu kuéra ou Jesus andúvo

1 Onaséma ramo Jesus Belén táva Judéa peguápe, mburuvicha guasu Herodes árape oguahê karai arandu kuéra kuarahy resêguio Jerusalénpe. 2 Ha oporandu hikuái: “Mamópa oime pe israelita kuéra ruvicha guasu onase ramóva, rohecha niko kuri imbyja kuarahy resême ha roju romomba’eguasúvo ichupe.”

3 Herodes ha Jerusalengua kuéra oikuaávo upéva, opyta ipy’atarovaite. 4 Ombyatypa umi pa’i guasu kuérape ha umi mbo’ehára léi reheguápe oporandu haguã ichupe kuéra mamópa onase va’erã ra’e pe Cristo. 5 Ha’e kuéra he’i chupe Belén Judéa peguápe va’erãha, upéicha niko pe ñemoñe’êhára ohai va’ekue.

6 Belén táva Judéa pegua, nde niko nanemichîvéi umi táva Judéa pegua tuichavévagui, nde hegui onasétagui peteî mburuvicha, oñangarekótava che retã, Israélre.

7 Upémaramo Herodes, ohenói ñemiháme umi karai arandu kuérape oikuaa haguã araka’etépa ojehechauka ra’e ichupe kuéra pe mbyja. 8 Omondóvo ichupe kuéra Belén gotyo he’i: “Tapeho ha peñemomarandu porã upe mitã rehe. Ha pejuhu vove, peikuaauka chéve, che avei aha haguã amomba’eguasu ichupe.”

9 Umi karai arandu kuéra ohendu rire pe mburuvicha guasu he’i va’ekue, oje’ói hikuái. Pe mbyja ohecha va’ekue hikuái kuarahy resême oho henonderã nguéra oguahê meve pe mitã oîhápe. 10 Ohechávo pe mbyja ovy’a iterei hikuái, ha oguahêvo pe ógape, 11 ojuhu pe mitãmíme isy María ndive. Ha oñesû hikuái omomba’eguasu haguã ichupe; oguenohê imba’yrúgui oikuave’ê haguã chupe ijopói itaju, tatatîrã, ha yvyraysy.

12 Uperire oho jevy hikuái hetãme tape ambue rupi, oñemomarandúgui ichupe kuéra iképe ani haguã oho jevy Herodes renda rupi.

13 Oje’ói rire umi karai arandu kuéra, peteî Tupã remimbou ojechauka Josépe iképe: “Epu’ã, ehupi pe mitã ha isýpe, ha tereho Egíptope. Epyta upépe che romomarandu peve, Herodes niko ohekáta pe mitãme ojuka haguã.

14 José opu’ã ha upe pyharépe ohupi pe mitã ha isýpe ha oho heseve kuéra Egíptope. 

15 Opyta hikuái upépe Herodes omano meve. Péicha oiko ku Ñandejára he’i va’ekue iñemoñe’êhára rupi: Che ahenói che Ra’ýpe Egíptogui.

Herodes ojukauka mitã nguérape
16 Ha Herodes ohechakuaávo umi karai arandu kuéra ombotavy hague ichupe ipochy eterei ha omondo ojukaukapa haguã mitãkuimba’e kuéra omboty’ÿva gueteri mokõi ary peve oî va’ekue Belén ha ijerére, he’i haguéicha ichupe karai arandu kuéra.

17 Upéicha oiko hekoitépe pe ñemoñe’êhára Jeremías he’i va’ekue: 18 Oñehendu Ramáme tasê ha jahe’o soro. Raquel ojahe’óva imemby kuéra rehe ha ndaikatúi ipy’apytu’u omanombáma rupi umi imemby kuéra. 

José ha María ou jevy Nazarétpe

19 Omano rire Herodes, pe Tupã Ñandejára remimbou ojechauka jevy sapy’a Josépe iképe oî jave Egíptope. He’i chupe: 20 “Epu’ã tereho jevy pe mitã ha isy ndive, Israel retãme omanómagui pe ojukase va’ekue pe mitãme.”

21 Upérõ José opu’ã ha ogueraha pe mitã ha isýpe Israélpe. 22 Ha okyhyje oho haguã heseve kuéra Judéape, oikuaágui upépe opyta hague Arquelao, itúva Herodes rendaguépe, ha oñemomarandúgui chupe iképe, oho Galiléape 23 ha oiko hikuái peteî táva hérava Nazarétpe. Upéicha oiko umi he’i va’ekue ñemoñe’êhára kuéra: “Oñehenói va’erãha Nazaretgua.”

Juan Bautista omoherakuã Jesus outaha
3

1 Upe ára rupi osê Juan Bautista omoherakuã pe ojeiko’ÿha rupi Judéa peguápe, 2 ha he’i kóicha: “Pembopyahúke pende rekove ha pende py’apy, hi’ãguímagui pe Tupã Réino.” 3 Heséko oñe’ê va’ekue pe ñemoñe’êhára Isaías he’ívo: “Pehendúke pe ñe’ê ojeiko’ÿhágui oúva: pembosako’íke Ñandejára raperã, pejapóke ichupe tape ikare’ÿva”

4 Juan oñemonde kaméllo raguégui ha iku’a jopyha vakapi guigua, ha okaru tuku ha eíra ka’aguy rehe. 5 Upérõ oho joa hendápe umi judío kuéra, Jerusalén, Judeaygua kuéra ha Jordán ypy pegua kuéra ha 6 omombe’u rire hikuái iñangaipa kuéra Juan omongarai chupe kuéra yguasu Jordánpe.

7 Juan katu ohechávo heta fariseo ha saduceo kuéra ouha oñemongaraika haguã, he’i chupe kuéra: “Mbói ñemoñare. Ikatúta nga’u piko pejehekýi pe pochy guasu oñemo’aguîvagui.” 8 Pehechauka uvei pene rembiapo porã rupive, pemoambue añetetehápe pende rekove, peje rangue oréko ha’e Abrahán ra’y. 9 Che ha’e peême ikatuha Tupã ojapo Abrahán ra’y kuérape ko’ã itágui jepe. 10 Pejesarekóke pe hácha oguahêmaha yvyra rapópe. Upéicha mayma yvyra máta hi’a porã’ÿva oñekytî va’erã oñemombo haguã tatápe.

11 Che pomongarai ýpe, pembopyahu haguã pende rekove. Ha che rire katu oúta ipu’akavéva che hegui, ha mávapa che aipe’a haguã chupe ipyreheguánte jepe: Ha’e pene mongaraíta tatápe ha’éva Espíritu Santo. 12 Oguerekóma ipópe pe pála omopotî haguã iñemitÿngue ha ombyaty iñongatuhápe, pe kapi’i katu ohapýta tata máramo ogue’ÿvape.”

Juan omongarai Jesúspe
13 Upe ára rupi ou Jesus Galiléagui Jordánpe, ha oñemboja Juan rendápe oñemongaraiuka haguã ipo rupi. 14 Juan katu ndojaposéi, ha he’i chupe: che uvei aikotevê nde che mongarai. Ha piko nde reipota che romongarai.

15 Jesus he’i chupe: “Che mongarai katu ko’ãga; iporãko jajapopa hekópe Tupã rembipota”. Upémaramo Juan ojapo upéicha.

16 Ha Jesus oñemongarai rire, osê pe ýgui. Ha ojepe’a sapy’a pe yvága ha ohecha pe Tupã Espíritu pykasúicha oguejy hi’ári. 17 Oñehendu avei peteî ñe’ê yvágagui oúva: “Kóva ha’e Che Ra’y ahayhuetéva, kóva ha’e Che aiporavopyre.

Jesus oñepy’ara’ã ramo guare ojeiko’ÿhápe

4

1 Upérõ pe Espíritu Santo ogueraha Jesúspe mombyry ojeiko’ÿhápe, oipy’ara’ã haguã ichupe pe mba’epochy. 2 Ohasa rire kuarenta ára ha kuarenta pyhare okaru’ÿre, iñembyahýi sapy’a. 3 Ha oñemboja hendápe pe mba’epochy ha he’i chupe. Nde ramo añete Tupã Ra’y, ere ko’ã itápe toiko ichugui kuéra mbujape. 4 Jesus katu he’i chupe: Kuatiañe’ê Marangatúpe niko he’i: nambujape rehe añói oikove yvypóra kuéra, opa ñe’ê Tupã jurúgui osêvagui uvei.

5 Uperire ogueraha Jesúspe pe mba’epochy upe Táva Marangatúpe, ohupi chupe tupao ijyvatevehápe 6 ha he’i chupe: Añete ramo nde Tupã Ra’y, ejeity ko’águi yvýpe. Pe Kuatiañe’ê Marangatúpe niko he’i: “Hi’ángel kuérape omboúne Tupã nde rupi haguã ijyva ári kuéra ani haguã reñepysanga ita rehe.” 7 Jesus katu he’i jevy ichupe: “Kuatiañe’ê Marangatúpe he’i avei: Tupã Ñandejárape nereipy’ara’ãi va’erã.”

8 Uperiremínte pe mba’epochy ogueraha jevy ichupe peteî yvyty ijyvatetereíva ári, ha ohechauka ichupe opa tetã nguéra yvy arigua ha mba’eta ipype oîva 9 ha he’i chupe: “Ame’êmbáta ndéve reñesû ramo che renondépe ha che momba’eguasu.” 10 Upérõ Jesus he’i chupe: “Tereho ko’águi nde mba’epochy rembiguái, Kuatiañe’ê Marangutúpe he’ígui: Tupãme añoite remomba’eguasu va’erã hembiguái ramo.”

11 Upémaramo pe mba’epochy oheja ichupe, ha oñemboja umi Tupã remimbou kuéra oñangareko Jesus rehe.

Jesus oñepyrû hembiapo Galiléape

12 Jesus oikuaáma ramo Juan ho’a hague ka’irãime, oho jevy Galiléape. 13 Osê Nazarétgui ha oho Cafarnaúnpe, pe táva oîva yguasu rembe’ýpe, Zabulón ha Neftalí ypýpe.

14 Péicha ojehu pe ñemoñe’êhára Isaías he’i va’ekue:

15 “Pehendúke Zabulón ha Neftalí retã ha yguasu rembe’ygua, Jordán mboypýri peiméva; che rendumína nde Galilea, oguerovia’ÿva retã.

16 Umi ne retãygua oîva pytûnguýpe ohesapéma ichupe kuéra peteî tesapeha tuicháva; ha umi oikóvape ñemano’ãme ohesape peteî tesapeha.

17 Upérõ Jesus oñepyrû oñemoñe’ê. Ha he’i chupe kuéra: “Pemoambuéke pende rekove ha pende py’apy, hi’aguîmagui pe Tupã Réino.”

Jesus ohenói umi irundy temimbo’e tenonderã guarépe

18 Oguata aja hína Jesus Galilea yguasu rembe’y rupi ohecha mokõi oñopehênguépe, Simón, oñembohéra va’ekue uperire Pedro, ha Andrés ityvýra, oityhápe hína ipirañuhã nguéra yguasúpe, ha’e kuéra niko pira renohêhára. 19 Jesus he’i chupe kuéra: “che moirû ha ajapóta pende hegui yvypóra rehohêhára.”

20 Ha mokõivéva pya’ete oheja ipirañuhã nguéra ha oho Jesus ndive.

21 Ha amo gotyove, ohecha ambue oñopehênguépe: Santiago ha Juan, karai Zebedeo ra’y kuéra, omyatyrõ hikuái ipirañuhã nguéra pe ygára ryepýpe ha Jesus ohenói chupe kuéra, 22 ha ha’e kuéra avei oheja ijygára ha itúva kuérape ha omoirû Jesúspe.

Jesus ombo’e ha oporomonguera

23 Jesus oguata Galilea tuichakue javeve ha oporombo’e umi sinagogaháre. Omoherakuã pe Tupã Marandu Porã, ha omonguera opaichagua mba’asy ha mayma hasývape. 24 Upévarehe herakuã porã pe Siria tuichakue javeve. 25 Ha oho hendive heta yvypóra: Galilea, Decápolis, Jerusalén, Judéa ha Jordán mboypyrigua.

Ñe’ê tekovy’a rehegua

1 Jesus ohechávo heta iterei yvypóra ohoha hapykuéri, ojupi peteî yvyty ári; oguapy upépe ha hemimbo’e kuéra oñemboja ijypýpe. 2 Upérõ oñepyrû oñe’ê, ha ombo’e ichupe kuéra kóicha:

3 “Ovy’a va’erã umi ipy’a poriahúva, imba’e kuérako pe Réino yvága pegua.

4 Ovy’a va’erã umi hasêva, oñembopy’aguapýta rehe ichupe kuéra.

5 Ovy’a va’erã umi ojahei’ÿva, imba’e kuérako pe yvy.

6 Ovy’a va’erã umi iñembyahýi ha ijy’uhéiva tekojojáre oñemohyvatãta rehe ichupe kuéra.

7 Ovy’a va’erã umi oporoporiahuvereko kuaáva, ojeporiahuverekóta rehe ichupe kuéra.

8 Ovy’a va’erã umi ipy’a potîva, ha’e kuéra ohechátare Tupãme.

9 Ovy’a va’erã umi omba’apóva oî haguã py’aguapy, oñehenóitagui chupe kuéra Tupã ra’y.

10 Ovy’a va’erã umi ohasa asýva pe tekojoja rehehápe, imba’erã kuérako pe Tupã Réino yvága pegua.

11 Pevy’áke peê pejeja’o ha peñembohasa asy ramo che rehehápe, ha oñemopu’ãrõ pende rehe opaichagua ñe’ê rei. 12 Pevy’áke ha pende py’arorýke ojehepyme’ê porãtare peême pe pene rembiapokue yvágape. Upéicha avei oñembohasa’asy va’ekue umi peê mboyve guarépe.

Juky ha tesapeháicha jaiko va’erã ko yvy ári

13 Peêko jukýicha ko yvy ári. Ha pe juky nahe’êvéirõ, mba’épepa pemohe’ê jevýta. Naiporãvéima mba’everã; oñemombo ha oñepyrû haguã hese mante.

14 Peêko tesapeha ko yvy apére. Peteî tetã oñemopu’ãva yvyty ári ndaikatúi okañy. 15 Noñemyandýi niko peteî tesapeha oñemoî haguã mba’yru guýpe, oñemoî uvei tataindy renda ári, ohesape haguã umi hogayguápe. 16 Upéicha avei peê pehesape va’erã yvypóra kuéra renondépe, ohecha haguã hikuái pene rembiapo porãngue ha omomba’eguasu pende Ru oîva yvágape.
Peteî léi iporãvéva
17 Ani peimo’ã aju hague amboyke haguã pe léi terã umi ñemoñe’êhára ombo’e va’ekue: Ndajúi amboykévo, ajapopa haguã hekópente uvei. 18 Añetehápe ha’e peême ohasa raê va’erãha yvy ha yvága ojepe’a’ÿre mba’evete pe léigui: oikopa peve hekopete. 19 Upévarehe upe omboykéva pe léi michîvéva jepe ha oporombo’éva upéicha ojejapo haguã, ojerereko va’erã michîvéva ramo pe Réino yvága peguápe.

20 Ha ha’e peême, naiporãvéirõ pende rekove umi mbo’ehára léi rehegua ha fariseo kuéragui ndapeike mo’ãiha Tupã Réino yvága peguápe.

Pochy rei ha jeporojuka

21 Peê pehendúva oje’erõ umi yma guarépe: “Aníke reporojuka, ha oporojukáva ojereraha va’erã mburuvicha guasu renondépe oñembohovakévo.” 22 Che katu ha’e peême: oime raêva ipochýva ipehêngue ndive, ojereraha va’erã oñeporandu haguã hembiapo vai rehe, ha he’íva hapichápe výro, ojereraha va’erã sanedrínpe; ha he’íva hapichápe nde oguerovia’ÿva upéva oho va’erã aña retãme. 23 Upévarehe rerahárõ hína ne remikuave’ê altárpe, ha upépema ne mandu’a nde rapicha ipy’avaiha ne ndive, 24 eheja pe ne remikuave’êmby pe altar renondépe, ha tereho eñemoî porã raê hendive. Upéi katu eju emoguahê ne remikuave’ê. 25 Eñemoî peteî ñe’ême pe ija’e’ÿvandi nde rehe peho aja tapére ani haguã ne me’ê karai oporomohendávape, ha upe karai katu ne me’ê tahachípe, ha nde reity ka’irãime. 26 Añetehápe ha’e ndéve, ne resêichéne haguã upégui rehepyme’êimbaite’ÿre.

27 Pene mbo’e va’ekue pende ypy kuéra: “Aníke reiko ne rembireko’ÿ ndive terã ne ména’ÿ ndive.” 28 Che katu ha’e peême, oimeraêva oma’êva kuñáre ha oguerekoséva ichupe, omongy’áma imendare. 29 Upévarehe, pe nde resa akatúa nde reitýtarõ angaipápe, enohê ha emombo mombyry, iporãvéko peteî nde rete rehegua, ojeity rangue nde rete oîháicha aña retãme. 30 Ha nde po ne reitýtarõ angaipápe, eikytî; iporãvégui ndéve oñehundi peteî nde rete rehegua ani haguã nde reho repyta reime haichaite aña retãme.

31 Oje’e va’ekue avei: “Oimeraêva ojuejátava hembireko ndive, ome’ê va’erã ichupe mendare jepoi rehegua kuatia.” 32 Che katu ha’e peême, peteî kuimba’e opoi ramo hembirekógui omoakaratî’ÿre ichupe, ombyaika ichupe pe imendare; ha omendáva peteî omendáva rehe, upéva avei ombyai imendare.

Ani eme’ê rei ne ñe’ê

33 Pehendu va’ekue avei oje’erõ umi pende ypykuépe: “Aníke epyrû ne ñe’ênguére; ejapo uveíke pe ne ñe’ê reme’ê va’ekue Tupãme.” 34 Che katu ha’e peême: Aníke mba’evéicharõ peme’ê rei pene ñe’ê yvágare, upévako ha’e Tupã guapyha jeguaka. 35 Anítei avei peme’ê pene ñe’ê yvýre, upévako ha’e Tupã py renda; anítei reme’ê rei ne ñe’ê Jerusalénre, upévako ha’e “Mburuvicha guasu rekoha; 36 anítei avei reme’ê rei ne ñe’ê ne akãteére, ndaikatúigui remomorotî terã remohû peteîmi ne akãrague jepe. 37 Pe oîvako peje va’erã oî haichaiténte: “Añete péicha, añete ramo; “nahániri, ndaupéichairõ.” Oñembotuichave ramo upévagui katu pe aña he’ika ndéve.

Tekome’ê pyahu

38 Peê peikuaa pe oje’e va’ekue: “Tesa, tesa rekovia, ha tãi, tãi rekovia.” 39 Che katu ha’e peême: Ani peñemoî pe ojapo vaívare pende rehe. Eme’ê avei nde rova yke asu upe ne nupãvape nde rova yke akatúape, 40 ha oime ramo ne rairõséva nde aóre eme’ê avei chupe ne akãhoja. 41 Oime ramo oguerahaukaséva ndéve mba’e pohýi peteî legua javeve, eraha ichupe mokõi légua. 42 Pe ojeruréva ndévepe, eme’ê ichupe oipotáva ha umi omba’e purusévagui nde hegui ani reñemboykétei.

Jahayhu va’erã umi ñande rayhu’ÿvape

43 Peikuaa avei pe oje’e va’ekue: “Ehayhu va’erã nde rapichápe ha ndepy’atyai va’erã ndaija’éivandi nde rehe.” 44 Che katu ha’e peême: Pehayhu va’erã umi ndaija’éivape pende rehe ha peñembo’e pene mbohasa’asývare. 45 Upéicharõ peikóne pende Ru yvága pegua ra’ýicha, Ha’e oipotáguiko kuarahy ohesape imarangatu ha iñañávape, ha avei omongy heko marangatu ha angaipavóra kuéra ári.

46 Peê pehayhu ramo umi pende rayhúvapente, mba’épa oñemuengoviáta peême, ndojapóipa avei upéicha umi angaipavóra. 47 Ha pemomaiteirõ pene angirûme añónte piko mba’e oime iporãvéva pejapóva. Ndojapói piko upeichaite avei umi oikuaa’ÿva Tupãme. 48 Peñeha’ãke peê pende reko porãite haguã pende Ru yvága pegua heko porãiteháicha.

Ejapo iporãva eikuaauka’ÿre avavépe

1 Peñeha’ãke ani pejapo pene rembiapo porã yvypóra kuéra renondépe; upéicha pejapórõ pende Ru oîva yvágape nomyengovia va’erãi peême mba’evépe. 2 Upévarehe, reme’êtarõ pe tupãmba’e ani rembopuka turu ne renonderã, ojapoháicha umi tovamokõi sinagógape ha tapére, oipotágui oñemomba’eguasu ichupe kuéra. Añetehápe ha’e peême upévape oñehepyme’êmaha ichupe kuéra.

3 Nde katu reme’ê ramo tupãmba’e, pe nde po asu ndoikuaái va’erã pe nde akatúa ojapóva; 4 eñeha’ã uvei reme’ê ñemiháme, ha pe nde Ru ohechapáva ñemihamegua omyengoviáta ndéve.

5 Ha peñembo’e jave ani pejapo umi tovamokõi ojapoháicha, oñembo’éva oñembo’yhápe sinagoga ha plásare opavave ohecha haguã ichupe. Upéicha oñemyengoviáma ichupe kuéra. 6 Nde katu reñembo’éta ramo, eike nde kotýpe ha remboty ne rokê, eñembo’e nde Rúpe pe oîva ne ndive ne añohápe, ha nde Ru ohecháva pe rejapóva ne añoháme, omyengovia va’erã ndéve. 7 Peñembo’érõ ani peñe’ê heta iterei umi Tupãme oikuaa’ÿvaicha, oimo’ãva oñe’ê hetárõ Tupã ohendutaha ichupe kuéra. 8 Peêke ani pejapo upéicha, pende Ru oikuaámagui pejerure mboyve mba’épa pe peikotevêva.

Jesus ñane mbo’e mba’éichapa ñañembo’e va’erã

9 Upévarehe, peñembo’évo peje kóicha: 

Ore Ru yvágape reiméva, toñembojeroviákena nde réra, 10 taoreañuamba ne mborayhu: Tojejapo ne rembipota ko yvy ári yvága peguáicha. 11 Eme’êmo oréve ko ára kóvape ore rembi’urã opa ára roikotevêva, 12 ha eheja reíkena oréve ore mba’e vaikue, roheja reiháicha ore rapichápe hembiapo vaikue ore ndive 13 ha ani ore rejátei roñepy’ara’ã, ore pe’a uvei mba’epochy poguýgui.

14 Ha péicha hesakã porã peheja rei ramo pende rapichápe hembiapo vaikue, pende Ru oîva yvágape avei pene mbopy’a potîta. 15 Ha ndapeheja reíri ramo pende rapichápe hembiapo vaikue, pende Ru avei napenembopy’a potî mo’ãi.

16 Ha peê katu pekaru’ÿ jave, anítei peñembohovasy, umi tovamokõi ojapoháicha, oñembohova vaírõ, ojehechauka haguã ambue kuérape ndokaruiha hína. Añete ha’e peême ojehepyme’êmaha ichupe kuéra hembiapo kuéra repy. 17 Nde katu, rekaru’ÿ jave emohyakuãvurei ne akã ha ejovahéi, 18 ani haguã avave ohechakuaa nderekaruiha hína, pe nde Ru ohecháva pe ne añoháme rejapóva añoite tohechakuaa, ha nde Ru pe ohechapáva ne añohamegua ohepyme’êta ndéve.

Mba’eporã yvága pegua

19 Ani pembyaty mba’e repy yvy ári, tigua’ã ha yso ombyaipahápe, ha mondaha kuéra ombokuahápe tapia omonda haguã. 20 Pembuaty uvei mba’e repy yvágape, tigua’ã ha yso ombuai’ÿhápe, ha umi mondaha omondakuaa’ÿhápe.

21 Pe pene mba’eta oîhápe, upépe avei oî va’erã pende py’apy.

Ñande resa omyesakã ñande rete

22 Ñande resáko ha’e pe omyesakãva ñande rete, upéicha, nde resa ipotî porã ramo, opa nde rete hesakãmba va’erã. Nde resa rasy ramo katu, opa nde rete iñypytûmba. 23 Ha iñypytû ramo pe tesapeha nde pypegua, iñypytûmbavéntema va’erã pe nde rekove.

Nde jára peteînte va’erã

24 Avave ndaikatúi ojejokuaiuka mokõi járape, ndaija’éine peteîre ha ohayhúne pe ambuépe, terã ombojeroviáne peteîme ha omomarãne pe ambuépe. Ndaikatúiko peteî jevýpe pembojeroviávo Tupãme ha mba’etápe avei.

25 Upévarehe ha’e peême: Ani pejepy’apy pende rekovére ha peje mba’épa jakarúta, terã pende retére ha peje mba’épa ñamondéta. Ndatuichave mba’éi piko ñande rekove tembi’úgui ha pe ñande rete aógui. 26 Pema’êna umi guyra ovevéva rehe noñemitÿi ha nomono’õi, ha nombyatýi ikógo pe ñeñongatuhápe; upéicharõ jepe, pende Ru yvága oîva omongaru ichupe kuéra. Ha peêpa namba’eguasuvéi umi guyra kuéragui.

27 Mávapa peê kuérava ojepy’apy ramo ikatúva oikove pukuve michîmínte jepe. 28 Ha mba’erãtepa pejepy’apy aóre. Pema’ê mba’éichapa okakuaa umi yvoty ñumegua, nomba’apói ha noipovãi, 29 opáichavo, ha’e peême, Mburuvicha guasu Salomón jepe opa ijeguaka reheve noñemondéi hague peteîva umi yvotýicha. 30 Ha Tupã upeichaite omondérõ umi yvoty ñumeguápe, ko’ãga hokýva hína, ha ko’erõ ojeitýtava tatápe, ndojapoichéne piko hetaiteve mba’e pende rehe, peê tapicha jerovia’i.

31 Mba’érehepa aipóramo pejepy’apyetéta ha peje mba’épa ja’úta, terã mba’épa ñamboy’úta, terã katu mba’épa ñamondéta. 32 Umi oguerovia’ÿvanteko ojepy’apýva ko’ã mba’e rehe. Pende Ru yvága peguáko oikuaa peikotevêha opa ko’ã mba’e. 34 Ani pejepy’apýtei ko’erõ guarã rehe, ko’erõko oîta voi hína ambue jepy’apy. Ha iporã mante ko jehasa ko ára pegua.

Ñe’ê rei

1 Anítei peporomohenda upéicharamo napeñemohenda mo’ãi. 2 Pe peê peporomohendaháicha peñemohenda jevy va’erã, ha peporoha’ãháicha pene ra’ã va’erã avei hikuái. 3 Mba’éicha piko rehecha kapi’i ku’i oîva ne pehêngue resápe, ha nde rehechakuaái pe yvyra poguasu oîva nde resápe. 4 Mba’eicha piko eréta ne pehênguépe: “Eheja tanohê ndéve nde reságui pe kapi’i ku’i, nde ereko aja nde resápe peteî yvyra poguasu. 5 Nde tovamokõi, enohê raêna nde reságui pe yvyra poguasu ha upéi rehecha porãne renohê haguã kapi’i ku’i nde rapicha reságui.

6 Ani peme’ê mba’e imarangatúva jaguápe, ha avei ani peity pene mba’e repy jegua kurépe. Ha’e kuéra ikatu opyrû ko’ã mba’ére ha upéi oñembojere pende rehe, pene mongu’ipa haguã.

Jajerure va’erã

7 Pejerure ha oñeme’ê va’erã peême; peheka ha pejuhu va’erã, pembota pe okême ha ojepe’áne peême. 8 Pe ojerurévape oñeme’ê va’erã, pe ohekáva ojuhu va’erã, ha pe ombotávape ojepe’a va’erã.

9 Mávapa pende apytépe, ta’ýra ojerure ramo mbujape ome’êva ichupe ita, 10 terã, ome’êva ta’ýrape mbói ojerure ramo pira. 11 Ha upéicha peê pene ñañáva, peme’ê mba’e porã pende ra’y kuérape, pende Ru oîva yvágapema katu ome’ê va’erã mba’e iporãva umi ojerurévape ichupe.

12 Upévarehe, opa mba’e peipotáva ojejapo pende rehe, pejapo avei pende rapicha kuéra rehe: upéicha niko he’i pe Kuatiañe’ê Marangatúpe.
Okê pychi’î

13 Peike pe okê pychi’î rupi, tuichágui pe okê ha pe tape oporogueraháva aña retãme ha heta oikéva upe rupi. 14 Ipychi’î pe okê ha ipychi’î avei pe tape oporogueraháva ñepysyrõme, ha mbovyete umi ojuhúva upe okê.

Pe yvyra máta ojekuaa mba’eichaguápa hi’a rehe

15 Peñeñangarekóke umi ñemoñe’êhára japúgui, oúva pene rendápe ovecháicha, ipy’apýpe katu aguara guasúicha. 16 Hi’a rehe peikuaa va’erã chupe kuéra. Ndojepo’ói parral ñuatî mátagui terã hígo kapi’iatîgui. 17 Upéicha opa yvyra porã hi’a porã ha pe yvyra vai katu hi’a vai. 18 Ndaikatúi pe yvyra porã hi’a vaívo terã pe yvyra vai hi’a porãvo. 19 Opa yvyra ndahi’a porãiva oñekytî ha oñemombo tatápe. 20 Upéicha avei peê peikuaa va’erã umi ñemoñemoñe’ehára japúpe.

Pe yvyra máta ojekuaa mba’eichaguápa hi’a rehe

21 Ndaha’éi upe he’íva chéve: Karai!, karai!, pe oikétava pe Réino yvága peguápe, ojapóva che Ru yvágape oîva rembipota uvei. 22 Pe arapahápe heta he’i va’erã chéve: Karai, karai roñe’ê niko kuri nde rérape, romosê nde rérape mba’epochy kuérape ha nde rérape avei rojapo heta techaukarã. 23 Upérõ che ha’e va’erã ichupe kuéra: Che ndapoikuaái. Tapeho ko’águi peê mba’e vai apoha.

24 Umi ohendu ha ojapóva che ñe’ê ojogua peteî kuimba’e iñakã porãva ojogapo va’ekue ita guasu ári. 25 Ha oky, ha okakuaa umi ysyry, ha oipeju yvytu, ha ojapipa pe óga; ha upéicharamo jepe ndo’ái, oñemboguapýgui ita guasu ári. Ha umi ohendúva ko’ã ñe’ê ha ndojapóiva katu, ojogua ku tekove tavýpe ojogapo va’ekue yvyku’ípe. 27 Oky ha okakuaa pe ysyry, oipeju yvytu ha ojejapipa pe hógare, ha ho’a oñembyaipa.

28 Jesus he’ipa rire ko’ã mba’e, umi yvypóra ohecharamoite pe hemimbo’e, ha’e niko ombo’e pu’aka reheve ha nombo’éi umi mbo’ehára léi rehegua oporombo’eháicha.

Jesus omonguera peteî ijaipochývape

8

1 Jesus oguejy rire pe yvytýgui heta yvypóra kuéra oho hapykuéri. 2 Ha oñemboja hendápe peteî ijaipochýva ha oñesû henondépe ha he’i chupe: “Karai, che monguerase ramo ikatu che monguera.” 3 Jesus opoko hese ha he’i chupe: “Romonguerase; terekuera.” Ha upévovete opyta okuera. 4 Uperiremínte Jesus he’i chupe: “Aníke remonbe’u avavépe, tereho uvei ejechauka pa’ípe ha eraha pe kuave’êmby he’iháicha Moisés léipe, ohechakuaa haguã hikuái pe ojehu va’ekue.”

5 Jesus oguahê Cafarnaúnpe. Ha oñemboja hendápe peteî mburuvicha ojerure asýva ichupe, 6 he’ívo: “Karai, che rembiguáiko oime tupápe iñakuruchîmbaite, ha hasy eterei chupe.” 7 Jesus he’i chupe: “Che aháta amonguera ichupe.”

8 Pe mburuvicha he’i chupe: “Karai ndaijái niko chéve reikénte jepe che rogaguýpe; eréntena peteî ñe’ê ha pe che rembiguái hesãimane opytávo. 9 Che niko avei aime ramo jepe ambue poguýpe, areko avei tahachi kuérape; ha peteîme ha’érõ: tereho ha’e oho; ha ambuépe: eju, ha’e ou; ha che rembiguáipe: ejapo kóva, ojapo.”

10 Jesus ohecharamoite ohendúvo ko’ã mba’e ha he’i umi oúva hendivépe: “Añetehápe ha’e peême ndajuhúi hague avave ojeroviáva peichaite táva Israélpe, 11 che ha’e peême heta gueteri outaha kuarahy resêgui ha kuarahy reikéguio ha oguapýne jekaruhápe Abrahán, Isaac ha Jacob ndive pe Réino yvága peguápe. 12 Umi oike va’erã mo’ã pe Réinope katu oñemondo va’erã pytunguýpe, upépe ojahe’o va’erã ha opururû va’erã hãi nguéra.

13 Upérõ Jesus he’i pe mburuvichápe: “Ikatúntema reho ha toiko pe nde rerovia haguéicha.” Ha upevovete okuera pe hembiguái.

Jesus omonguera Pedro rembireko sýpe

14 Oguahêvo Jesus Pedro rógape, ojuhu Pedro rembireko sýpe tupápe akanundu reheve. 15 Jesus ojapokói chupe ipógui ha ogue pe akanundu. Ha’e opu’ã ha oñangareko hese kuéra.

Jesus omonguera heta hasývape

16 Ha pytumbýma ramo ogueru hikuái Jesúspe heta tapicha oikóva mba’epochy poguýpe. Ha ha’e peteî jevýnte oñe’ê umi mba’epochýpe ha ha’e kuéra osêmbáma, ha umi hasývape omonguerapa. 17 Upéichako ojehu ku ñemoñe’êhára Isaías he’i va’ekue: Ha’e oñemomba’e ñane kangykuére ha ogueraha ñane mba’asy.

Tupã Ñe’ê myasãirã 

18 Jesus ohechávo heta yvypóra kuéra ijerekuévo, he’i ohasa haguã hikuái y mboypýri. 19 Upe jave peteî mbo’ehára léi rehegua oñemboja Jesus rendápe ha he’i chupe: “Mbo’ehára, romoirûne rehohápe.” 20 Jesus he’i chupe: “Aguara kuérako oguereko hupa ha umi guyra kuéra oguerekónte avei haity, ko Yvypóra ra’y katu ndoguerekói mamópa omombytu’úta iñakã.”

21 Peteî hemimbo’e he’i avei chupe: “Karai, taha raêna tañotÿmi che ru.” 22 Jesus he’i chupe: “Eju che ndive; ha eheja umi omanóva toñotÿ pe omanóvape.”

23 Uperire, Jesus ojupi pe ygárape ha omoirû ichupe hemimbo’e kuéra. 23 Ha opu’ã sapy’a peteî yvytu neratãva, ha pe ypu’ã ojaho’i pe ygára, Jesus katu oke hína.

25 Hemimbo’e kuéra oñemboja hendápe ha omombáy ichupe he’ívo: “Karai, ore pytyvõmína, ñamanombáta niko.” 26 Jesus he’i chupe kuéra: “Yvypóra jerovia’i, mba’érehe piko pekyhyje.” Upérõ opu’ã ha okorói pe yvytu ha pe yguasúpe, ha pe yvytu oñepyrû oipeju kangy asy ha pe y osyry mbeguekatu.

27 Ha umi yvypóra kuéra ohecharamo joa ha he’i hikuái: “Mba’eapoha piko kóva pe yvytu ha pe y pochy jepe ojapo pe he’íva.”

Umi mba’epochy ha kure kuéra

28 Oguahêma ramo yguasu mboypýri, Gadara retãme, mokõi tapicha oikóva mba’epochy poguýpe osê umi omanóva oñeñotÿhágui ha ohuvaitî Jesúspe. Ko’ã kuimba’e heko tarovaitégui ndaikatúi avave ohasa upe tape rupi. 29 Ha oñemoî osapukái hikuái: “Nde Tupã Ra’y mba’épa rejapose ore rehe. Rejúpa ore moangekóivo ore ára guahê mboyve.

30 Ha namombyryetéi upégui peteî kure aty guasu okaru hína. 31 Ha umi mba’epochy ojerure Jesúspe: “Ore mosê ramókena reheja toroike umi kure retepýpe.” Ha Jesus oheja ichupe kuéra. 32 Ha osê hikuái ha oike umi kure retepýpe. Ha upevovemínte upe kure atyraite oguarara yvate guive ýpe ha ojahogapaite.

33 Ha umi kure rerekua katu osêmba oho pe távape. Upépe omombe’u hikuái pe ojehu va’ekue, ha umi mba’epochy rehegua. 34 Upérõ opavave ou ohuvaitî Jesúspe ha ojerure ichupe osê haguã hetãgui kuéra.

Jesus omonguera peteî ijapávape

9

1 Jesus ojupi pe ygárape ha oho yguasu rupi hetãme. 2 Ha upépe ogueru hikuái chupe peteî ijapáva, hupa reheve. Ohechávo Jesus pe ijerovia kuéra he’i pe ijapávape: “Che ra’y ejeroviamína, ne angaipa kuérako oñemopotîmba ndéve.”

3 Upérõ oime mbo’ehára léi rehegua oî va’ekue upépe he’íva ipy’apýpe: “Mba’éichapa oñembohory hína Tupãre!” 4 Jesus oikuaágui upe he’íva hikuái ipy’apýpe kuéra he’i chupe kuéra: “Mba’érehe piko peñepy’amongeta vaiete. 5 Ndahasyivépa ja’e: Romopotî ne angaipa kuéragui terã: Epu’ã ha eguata. 6 Peikuaáke ko Yvypóra ra’y oguerekoha pu’aka omopotî haguã angaipa kuéra ko yvy ári.” Ha he’i pe ijapávape: “Epu’ã, ehupi pe nde rupa ha tereho nde rógape.”

7 Ha pe ijapáva opu’ã ha oho hógape. 8 Umi yvypóra kuéra katu, ohecharamo iterei ha omomba’eguasu Tupãme ome’ê haguére pu’aka tuichaitéva yvypóra kuérape. 

Jesus ohenói Matéope

9 Ohóvo upégui Jesus, ohecha peteî kuimba’e hérava Mateo, oguapy pe imba’apohápe pe tetãme’êukapy omono’õ haguã, ha Jesus he’i chupe: “Eju che ndive.” Mateo opu’ã ha oho hendive.

10 Uperire, Jesus oho okaru Mateo rógape. Ha oñemboja heta tetãme’êukapy mono’õhára ha ambue angaipavóra kuéra ha oguapy pe jekaruhápe Jesus ha hemimbo’e kuéra ndive. 11 Umi fariseo kuéra, ohechávo ko’ã mba’e, he’i umi Jesus remimbo’e kuérape: “Mba’éicha piko pe pene mbo’ehára okaru umi tetãme’êukapy mono’õhára ha angaipavóra kuéra ndive.”

12 Jesus katu ohendu ichupe kuéra ha he’i: “Umi hesãiva niko noikotevêi pohanohára rehe, umi hasýva uvei.” 13 Peikuaáke mba’épa he’ise ko Tupã Ñe’ê kóva: “Che ndajeruréi peême kuave’êmby, pende pya’a poriahuvereko haguã pende rapichándi uvei.” Che niko ndajúi kuri ahenói haguã imarangatúvape, umi angaipavórape uvei.

14 Upe jave oñemboja hendápe umi Juan remimbo’e kuéra ha oporandu ichupe: “Mba’éicha piko fariseo kuéra ha ore py’ÿi rokaru’ive ha ne remimbo’e kuéra katu ndokaru’ivéi.”

15 Jesus he’i chupe: “Iporã va’erã piko menarã irû nguéra oiko vya’ÿme oî aja hendive kuéra upe menarã. Oguahê va’erã ko ára ojepe’aha ichugui kuéra pe menarã, upépe okaru’ivéne hikuái.

16 Avave nomboyvýi ao pesengue pyahu ao tujáre, pe ao pesengue pyahu omondoro tuichavétagui. 17 Avavete avei nomoîri vino pyahu umi mba’yru tujápe, upéicha ojejapo ramo katu ojekapáne pe mba’yru, ha oñehêmbáne pe vino ha umi mba’yru oñehundipáne. Pe vino pyahuko oñemoî va’erã mba’yru pyahúpe, ha upéicha oiko arevéne pe vino ha umi mba’yru kuéra.”

Jesus omonguera Jairo rajýpe

18 Jesus he’i jave ichupe kuéra ko’ã mba’e, oguahê peteî judío kuéra ruvicha, oñesû Jesus renondépe ha he’i chupe: “Che rajy niko angete omano, ha omanóma ramo jepe ajerure ndéve rejumi haguã che rógape, emoî nde po hi’ári ha che rajy oikovéta.”

19 Jesus opu’ã ha oho hendive hemimbo’e kuéra ndive.

20 Oho aja hikuái hína, peteî kuña ojapómava dóse ary hasy hague tuguy guasúgui oñemboja hese hapykuéguio ha opoko ijao rembe’ýre. 21 He’ígui ipy’apýpe: “Apoko ramo pe ijaórente jepe, akueráne.” 22 Jesus oñembojere ha ohechávo, he’i chupe: “Néike che rajy, rerovia rupi reñepysyrõ.” Ha upevovete pe kuña opyta okuera.

23 Oguahêvo Jesus upe mburuvicha rógape, ha ojuhu umi mimby mbopuha kuérape ombopúva purahéi ñane momba’embyasýva ha umi yvypóra kuéra katu itarovapa. 24 Jesus he’i chupe kuéra: “Tapeho ko’águi ko mitãkuña nomanói, okénte hína.” Ha’e kuéra katu oñembohory Jesus rehe; 25 ha omosêmba rire ichupe kuéra, Jesus oike pe mitãkuña rendápe, ojapokói chupe ipógui ha pe mitãkuña opu’ã. 26 Ha opa rupi oñemoherakuã ko ojehu va’ekue.

Jesus omonguera mokõi ohecha’ÿvape
27 Jesus ohasávo upégui, oho hapykuéri mokõi ohecha’ÿva. Ha osapukái chupe hikuái: “David ra’y ore poriahuverekomína!” 28 Ha Jesus oguahêma ramo hógape umi ohecha’ÿva ou oheka ichupe ha Jesus oporandu ichupe kuéra: “Peroviápa che ikatuha pomonguera.” Ha’e kuéra he’i: “Roguerovia Karai.”

29 Upérõ Jesus opoko hesa kuérare, he’ívo: “Toiko pe peroviáva.” Ha ohecha hikuái. 30 Ha uperire he’i chupe kuéra: “Aníke avave oikuaa.” 31 Ha’e kuéra katu osêmíre upégui omombe’upa opa rupi.

32 Ha oho rire umi ohecha’ÿva, ogueru hikuái Jesúspe peteî iñe’êngúva oikóva mba’epochy poguýpe. 33 Jesus omosê pe mba’epochýpe ha pe iñe’êngúva oñe’ê. Umi yvypóra kuéra ohecha ramoite ha he’i hikuái: “Araka’eve ndajahechávai mba’e ko’ãichagua ñane retãme.” 34 Umi fariseo katu he’i: “Ko Kuimba’e omosê umi mba’epochýpe mba’epochy kuéra ruvicha pu’aka rupi.”

35 Ha Jesus oiko umi táva ha tava’iháre. Ombo’e umi sinagógape, oikuaauka pe Tupã Marandu Porã Réino rehegua ha omonguera opaichagua mba’asy. 36 Ha ohechávo pe yvypóra aty, oiporiahuvereko ichupe kuéra ikane’õ ha ikangýma rupi hikuái, umi ovecha herekua’ÿvaicha. 37 Upérõ he’i hemimbo’e kuérape: “Heta pe ñemitÿngue ha omba’apóva katu mbovy. 38 Upévarehe pejerure va’erã pe kóga járape tombouve mba’apohára omono’õ haguã pe ñemitÿngue.

Jesus oiporavo umi dóse hemimbo’erãme

1 Jesus ohenói umi dóse hemimbo’épe ha ome’ê ichupe kuéra pu’aka omosê haguã umi mba’epochýpe ha omonguera haguã opaichagua mba’asy. 

2 Ko’ãva umi hemimbo’e réra kuéra: Tenonderã oî Simón, oñehenóiva Pedro, ha tyvýra Andrés, Santiago ha Juan, karai Zebedeo ra’y kuéra, 3 Felipe ha Bartolomé, Tomás ha Mateo pe tetãme’êukapy mono’õhára, Santiago Alfeo ra’y, Tadeo, 4 Simón Canaangua, ha Judas Iscariote pe omoñuhã vai va’ekue Jesúspe.

Jesus omondo hemimbo’e kuérape oñemoñe’êvo

5 Ko’ãva ha’e umi dóse Jesus omondo va’ekue ombo’e rire ichupe kuéra kóicha: “Ani peho tetã ambuére, ani avei peike umi táva Samaría peguápe, 6 tapeho uvei tenonderã peheka umi ovecha okañy va’ekue táva Israélgui.

7 Ha pemoherakuã pehóvo pe yvága pegua Réino hi’aguîmaha. 8 Pemonguera umi hasývape, pemoingove jevy umi omanóvape, pemopotî umi ijai pochývape ha pemosê umi mba’epochýpe. Ko oñeme’ê rei va’ekue peêmeke peme’ê rei jevy avei. 9 Ani peraha itaju, terã itatî, terã monéda, 10 hi’upyrã jepe tapére guarã. Ani perahave ao pe pende jehe perekóvagui; terã pokoka terã py rehegua. Upe omba’apóvako oñemongaru va’erã voínte.

11 Pe táva terã tekoha peikehápe peheka ikatu va’erã rehe pejerovia ha pepyta upépe peho jevy peve.

12 Peguahêvo pe ógape, pejerure Tupã jehovasa ichupe kuéra guarã. 13 Ha umi ogaygua kuéra ipy’aporã ramo, ta ipy’aguapy hikuái ha ndaupéichai ramo katu tojevy peême.

14 Upe napeñemoguahêihápe, terã napeñehenduseihápe, pesê upe óga terã upe távagui ha peityvyro pe yvytimbo pende pýgui. 15 Che ha’e peême upe táva, pe arapahápe oñemoingo asyve va’erãha ichupe Sodoma ha Gomórragui.

16 Pema’êke che pomondoha ovecháicha aguara guasu kuéra apytépe. Upévarehe pende katupyry va’erã mbóicha ha peñemomichî va’erã pykasúicha.

17 Peñeñangarekóke umi yvypóra kuéragui: pejereraha va’erã mburuvicha kuéra renondépe ha pene nupã va’erã sinagoga kuéra rupi. 18 Ha che rehehápe pejereraha va’erã tendota ha mburuvicha kuéra renondépe, upéicha pehechaukakuaáta ichupe kuéra mávapa che ha umi oguerovia’ÿvape avei.

19 Ha pene mohenda jave hikuái, ani pejepy’apy peje va’erã rehe terã mba’éichapa pejapóta; upe jave oñeme’êta rehe peême pe peje va’erã. 20 Peê niko napeñe’ê mo’ãi, pende Ru Espíritunte uvei oñe’êta pende rehe.

21 Upérõ, oime va’erã ome’êva tyvýrape ojejuka haguã ha túva ome’ê va’erã ta’ýrape ha ta’ýra kuéra opu’ã va’erã túva kuéra rehe ojukauka haguã. 22 Che rehehápeko avave ndaija’e va’erãi pende rehe; ha upe imbaretéva ipaha peve katu oñepysyrõ va’erã.

23 Peñemuña ramo peteî távape, tapeho ambuépe. Che reroviamína napeguahêmba mo’ãiha Israel táva kuérape ou mboyve ko Yvypóra ra’y.

24 Pe temimbo’e namba’eguasuvéi imbo’eháragui, ha pe tembiguái namba’eguasuvéi avei ijáragui. 25 Pe temimbo’e ovy’áma va’erã oiko ramo imbo’eháraicha ha pe tembiguái ijáraicha. Ha pe óga járape oñehenói ramo mba’epochy katu, mba’épa nde’irichéne hogaygua kuéra rehe! 26 Ha katu upévarehe ani pekyhyje.

Ndaipóri mba’eve kañyha pegua ojehechauka’ÿva, ha ñemiha pegua ojekuaa’ÿva. 27 Upéicha, umi ha’éva peême pytûháme peje jevy arakuépe, ha umi ha’éva peême pende apysápe, peguerosapukái óga ári guive.

28 Ani pekyhyje umi pende rete ojukátavagui ha ikatu’ÿva ojuka pene ánga; pekyhyje uvei umi ikatu va’erãgui oity pene ánga ha pende rete añaretãme. 29 Mbovy piko ojehepyme’ê mokõi guyra’i rehe. Mbovymi viru ojehepyme’ê. Ndaupéichaipa. Upéicharamo jepe, peteîmi jepe ndo’ái yvýpe, pende Ru oipota ramo upéicha. 30 Aníke aipóramo pekyhyje, pene akãrague jepe ojepapapa hína: 31 peê niko mba’eguasueteve hína umi guyra’ígui.

32 Upe oikuaaukáva che réra yvypóra kuéra renondépe, che avei aikuaaukáne ichupe che Ru oîva yvágape rovake. 33 Ha upe he’íva ndachekuaaiha yvypóra kuéra renondépe, che avei ha’éne ndaikuaaiha ichupe che Ru oîva yvágape renondépe.

34 “Ani peimo’ãtei che aju hague agueru haguã py’aguapy ko yvy ári; che ndajúi aguerúvo py’aguapy kyse puku uvei. 35 Aju amopu’ãvo ta’ýra túvare, ha isýre imembykuña, tembireko iména sýre.

36 Opavave ojuhúta ija’e’ÿva hese hogaygua kuéra apytépe.

37 Ndaha’éi che rehegua, upe ohayhuvéva che hegui itúva terã isýpe; ha ndaha’éi avei che rehegua ohayhuvéva tajýra terã ta’ýrape che hegui.

38 Ndaha’éi che rehegua upe ndohupíriva ikurusu ijati’ýre che moirû haguã. 39 Hakate’ÿva hekove rehe omano va’erã, ha ohasa asýva che rehehápe oikove va’erã.

40 Pe peême pene moguahêva, chéve che moguahê ha upe chéve che moguahêva, omoguahê pe che mbou va’ekuépe. Upe omoguahêva ñemoñe’êhárape, oñemoñe’ê haguére ojehepyme’ê va’erã ichupe ñemoñe’êhárape ojehepyme’êháicha. 41 Upe omoguahêva peteî imarangatúvape, imarangatu haguére, ojehepyme’êne ichupe peteî imarangatúvape ojehepyme’êháicha.

42 Upéicha avei, upe ombohasáva yro’ysã peteî che mba’évape, che remimbo’e haguére, che ha’e peême ndopytaichéne ojehepyme’ê’ÿre ichupe.”

Juan omondo hemimbo’e kuérape Jesus rendápe

1 Jesus ohekombo’epa rire umi dóse hemimbo’épe, oho upégui oporombo’e ha oñemoñe’ê haguã umi táva upe rupiguápe.

2 Juan oî jave hína ka’irãime oikuaa pe Cristo ojapóva; upévarehe omondo hemimbo’e kuérape oporandúvo ichupe: “Nde piko hína pe ou va’erã terã roha’arõve va’erã ambuépe.” 4 Jesus he’i chupe kuéra: “Tapeho pemombe’u Juánpe umi pehecha ha pehendu va’ekue: 5 umi ohecha’ÿva ohecha, umi oguata’ÿva oguata, umi ijai pochýva okuera, umi ohendu’ÿva ohendu, umi omano va’ekue oikove jevy, ha oñemoherakuã pe Tupã Marandu Porã umi mboriahúpe. 6 Ha ovy’aite va’erã umi che kuaa rire che guerovia añetetéva!”

7 Ha oho rire umi Juan remimbo’e, Jesus oñepyrû oñe’ê umi yvypóra kuérape Juan rehe: “Mba’épa peê peho pehecha ra’e pe ojeiko’ÿhápe. Peteî takuára yvytu ombokacháva hína piko. 8 Mba’épa peho ra’e pehecha. Peteî kuimba’e oñemonde porãvapa. Umi oñemonde porãva niko oiko mburuvicha guasu rógape mante. 9 Upeicharõpa mba’e peho pehecha ra’e. Peteî ñemoñe’êhárape. Upéva katu. Che ha’e peême Juánchagua ñemoñe’êhára ndaipóri mokõi. 10 Juan rehe ku he’i pe Tupã Ñe’ê: Ema’ê che amondo che rembijokuái ne renonderã, ombosako’i haguã ndéve nde raperã. 

11 Che ha’e peême Juan Bautista ndahuvichaiha gueteri ko’ãga peve yvypóra kuéra apytépe. Ha katu, pe Tupã renondépe michîvéva upéva tuichave hína ichugui. 12 Juan Bautista ou guive ko’ãga peve oñeñeha’ãmbaite va’erã ojehupyty haguã pe Tupã Réino ha umi oñeha’ãva mante oike ipype. 13 Juan Bautista ndive oguahê hu’ãme pe léi ha umi ñemoñe’êhára kuéra, pe ára oñeñe’êha ha oñeha’arõha. 14 Peikuaáke kóva ikatu ramo: Elías ou jevy va’erã kuri, ndaupéichaipa. Upévako hína Juan. 15 Pe ijapysáva, toikuaa.

16 Mávarehepa ikatu ambojoja ko’ã yvypóra kuéra ko’ãgagua. Ojogua umi oguapýva plásape ojahéi ojuehe he’ívo: 17 Rombopu peême ore mimby ha peê ndapejerokýi; ropurahéi peême umi purahéi ñane momba’embyasýva ha napenerasêi.

18 Upéicha ojehu va’ekue Juánpe, ndokarúi ha nomboy’úi va’ekue ha he’i hikuái: 19 oiko mba’epochy poguýpe. Upéi ou ko Yvypóra ra’y, okaru ha omboy’úva, ha peje: péva ikaru ha ika’u, ojehe’áva umi tetãme’êukapy mono’õhára rehe ha angaipavóra kuéra angirû. Opáichavo, pe Tupã arandu ojekuaauka hemimbo’e kuéra rupive.”

20 Upérõ Jesus oñepyrû ipochy umi táva kuérape umi ojapo hetave haguépe techapyrã, ha upéicha ramo jepe nombopyahúi hikuái hekove kuéra:

21 “Aichejaranga, nde táva Corozaín! Aichejaranga nde táva Betsaida!; Tiro ha Sidónpe ojejapo rire umi techapyrã ojejapo va’ekue pende apytépe, oguerombyasývo hembiapo vaikue omondéma va’erã mo’ã ao hû ha oitýma va’erã mo’ã ijehe tanimbu. 22 Upévarehe, Tiro ha Sidónpe ndaipohyiete mo’ãi peême ipohyitaháicha pe arapahápe. 23 Ha nde Cafarnaún, reimo’ãpa reguahêta yvága peve. Reñemboguejýta añaretãme uvei. Sodómame ojejapo rire umi techapyrã ojejapo va’ekue pende apytépe Sodoma opyta va’erã mo’ã ko’ãga peve. 24 Upévarehe ha’e peême, pe arapahápe ndaipohyiete mo’ãiha ichupe kuéra pe jehasa asy peême ipohyitaháicha.”

Peju che rendápe pepytu’u
25 Jesus he’i upérõ: “Che romomba’eguasu, che Ru yvy ha yvága jára, reñongatu haguére ko’ã mba’e umi iñarandu ha imba’ekuaávagui ha reikuaauka umi yvypóra ojejapo’ÿvape. Upéicha che Ru iporãve ndéve.

26 Che Ru omoîmba opa mba’e che pópe. 27 Avave ndoikuaái Ta’ýrape, Túva mante, ha avave ndoikuaái Túvape, Ta’ýra mante.

28 Pejupa che rendápe peê pene kane’õ ha pemba’apo pohýiva; che pomombytu’úta. 29 Pehupi pende ati’y ári ko che júgo ha peikuaa che hegui, che che py’aporãha ha che marangatuha, ha pe pene ánga opytu’úta. 30 Che júgo niko iporã ha ndahasýi heraha ndaipohýi mo’ãi peême.”

Sábado ára rehegua

1 Peteî jevy ohasa Jesus sábado ára avatimirî ty rupi. Hemimbo’e kuéra iñembyahyietereígui oñepyrû oipo’o hikuái pe avatimirî ha ho’u hikuái. 2 Umi fariseo kuéra katu ohechávo upéva he’i Jesúspe: “Neremimbo’e kuéra ningo ojapo ojapo’ÿ va’erã sábado árape.”

3 Jesus he’i chupe kuéra: “Napemoñe’êi piko ra’e mba’épa ojapo David ha iñirû nguéra omanombáta ramo guare ñembyahýigui. 4 Oike hikuái tupaópe ha ho’u pe mbujape karai ikatu’ÿva ho’u ha’e ha iñirû nguéra, pa’i kuéra año mante ho’ukuaáva. 5 Napemoñe’êi piko ra’e pe léipe umi pa’i kuéra omba’apoha sábado árape tupaópe ha upéva ndojeguerekói angaipa ramo ichupe kuéra.

6 Ha ko’ápe oî peteî mba’eguasuvéva pe tupaógui. 7 Peê peikuaa porã ramo mba’épa he’ise: Che ndajeruréi peême kuave’êmby, upéva rãngue peporoporiahuvereko uvei, upéva peikuaa rire ndapehekoverekýiri va’erã mo’ã umi ojapo’ÿ va’ekuépe mba’eve ivaíva. 

8 Ko Yvypóra ra’y oguereko avei pu’aka sábado ára rehe.” 

9 Osêvo upégui Jesus oguahê peteî judío kuéra sinagógape. 10 Upépe oî peteî kuimba’e ipo’apáva. Umi fariseo kuéra oporandu Jesúspe: “Ikatu piko ñaporomonguera sábado árape.” Ha oha’arõ hikuái mba’épa Jesus he’i ikatu haguãicha okaguai hese.

11 Jesus katu he’i: “Mávapa peê kuérava oguereko ramo peteî ovechamínte, ho’árõ ichugui peteî yvykuápe sábado árape ndoho mo’ãi nga’u piko oguenohê. 12 Ha peteî yvypóra piko namba’eguasuetevéi peteî ovechágui. Upéicharamo niko ikatu jajapo pe iporãva sábado árape.’ 13 Upérõ he’i pe hasývape: “Eipyso pe nde po.” Oipyso ha opyta hesãi pe ipo ambuéicha. 14 Umi fariseo katu osê, ha oñembyaty hikuái ohecha haguã mba’éichapa ikatúne ojuka ichupe.

15 Jesus oikuaágui upéva, osê oho upégui. Ha heta yvypóra oho hapykuéri ha ha’e omonguera opavavépe, 16 ha’e katu he’i chupe kuéra ani haguã omombe’u avavépe mávapa hína ha’e.

17 Upéicha oiko hekoitépe pe ñemoñe’êhára Isaías he’i va’ekue: 

18 Ou pe che rembiguái che aiporavo va’ekue; upe ahayhúva ha arohorýva. Amoîta che Espíritu hi’ári omoherakuã haguã pe añetegua opa tetã rupi. 

19 Noñorairõ mo’ãi ha ndosapukái mo’ãi ha avave nohenduichéne pe iñe’ê plása rupi. 

20 Nomopêichéne pe takuára otiri nunga ramo jepe, terã nombogueichéne pe tataindy rovykã otimbóva gueteri hína, ipu’aka peve pe añetegua. 21 Ichuguíko umi tetã nguéra oha’arõ pe ñepysyrõ.

Pe angaipa tuichavéva
22 Ha upe jave ogueru hikuái Jesúspe peteî kuimba’e ohecha’ÿva ha iñe’êngúva oikóva mba’epochy poguýpe. Jesus omonguera ichupe, ha pe kuimba’e ohecha ha oñe’ê. 23 Umi tavaygua ohecharamoite ko’ã mba’e ha oporandu joa: “Ndaha’eichénepa kóva pe David ra’y.” 24 Umi fariseo kuéra katu he’i: “Kóvako omosê umi mba’epochýpe Beelzebú rupi, pe mba’epochy kuéra ruvichaguasu.”

25 Jesus oikuaa mba’épa pe he’íva hikuái ipy’apýpe ha he’i chupe kuéra: “Opa réino opu’ãva ijehe, oñehundi, ha opa táva terã ogaygua kuéra opu’ã ramo ojuehe ndaikatúi hi’are. 26 upéicha avei mba’epochy omosê ramo mba’epochýpe, ha’e voi opu’ã ijehe, mba’éicha piko aipóramo ipu’aka aréta. 27 Ha che amosê ramo umi mba’epochýpe Beelzebu pu’aka rupi, ha pene irû nguéra máva rupi omosê umi mba’epochýpe. Ha’e kuéra voi ohechauka peême pejejavyha.

28 Ha katu, che amosêro umi mba’epochýpe Tupã Espíritu rupi peikuaáke oguahêmaha peême pe Tupã Réino.

29 Máva ikatúne oike peteî kuimba’e ikatupyrýva rógape ha omonda ichugui umi mba’e oguerekóva, ndoipokua raêi ramo ichupe. Uperire mante ikatúne omonda ichugui pe hógape oguerekóva.

30 Upe noîriva che ndive niko, opu’ã che rehe, ha upe omono’õ’ÿ che ndive katu omosarambipa.

31 Upévarehe che ha’e peême: Ikatuha ojeheja rei yvypóra kuérape opáichagua angaipa ha ñe’ê vai he’íva; upe oñe’ê vaíva pe Espíritu Santo rehe katu ndojeheja reirichéne. 32 Oimeraêva oñe’ê oñe’ê vaíva ko Yvypóra ra’y rehe, ojeheja reíne ichupe, upe oñe’ê vaíva pe Espíritu Santo rehe katu ndojeheja reirichéne ichupe ko arapýpe ha ambue arapýpe jepe.

33 Oñeñotÿ ramo peteî yvyra porã, hi’a porã va’erã; ha oñeñotÿ ramo peteî yvyra vai, hi’a vai va’erã, pe yvyráko ojekuaa hi’a rehe.

34 Peê mbói ñemoñare, mba’éicha piko ikatúta peje iporãva, peê voi pene aña ramo. Pe ñande jurúko he’i pe ñande py’apýpe henyhêvante.

35 Pe yvypóra imba’eporãva onohê ipy’apýgui mba’e iporãva, ha pe yvypóra iñañáva katu, ipy’apýgui onohê mba’e ivaíva.

36 Che ha’e peême pe arapahápe umi yvypóra kuéra omombe’u va’erã opa ñe’ê rei he’i va’ekue jepeve. 37 Pe ne ñe’ê rehe ojehechakuaa va’erã nde reko potîha ha pe eréva rehe rejehekove rekýi va’erã.

Jesus okaguai umi iñemoñare rehe

38 Upérõ umi mbo’ehára léi rehegua ha fariseo kuéra he’i Jesúspe: “Mbo’ehára, roipota niko rejapo oréve peteî techapyrã.” 39 Ha’e katu he’i chupe kuéra: “Ko ñemoñare ñaña ha oguerovia’ÿva ojerure peteî techapyrã, ha katu oñeme’êta ichupe kuéra pe ñemoñe’êhára Jonás techaukaha mante.

40 Pe Jonás oiko haguéicha mbohapy ára ha mbohapy pyhare pe pira guasu retepýpe, upéicha avei ko Yvypóra ra’y opyta va’erã yvyguýpe mbohapy ára ha mbohapy pyhare.

41 Pe arapahápe umi Niniveygua opu’ã va’erã okaguai ko ñemoñare kóvare, ha’e kuéra niko ombopyahu va’ekue hekove pe Jonás ñemoñe’ême, ha ko’ápe oî peteî mba’eguasuvéva Jonásgui. 42 Pe arapahápe upe réina sur gotyogua opu’ã va’erã umi yvypóra ko’ãgaguápe ohova’apívo, ha’e ou haguére yvy pahágui, ohendu haguã Salomón arandu, ha péina ko’ápe peteî mba’eguasuvéva Salomóngui.

43 Pe mba’epochy espíritu osê ramo peteî yvypóragui, oiko umi ojeiko’ÿha rupi ohekávo pytu’u, ha ndojuhúi pe pytu’u. 44 Upémaramo he’i ojupe: Aha jevýta che rógape pe aju haguégui. Ou jevývo pe hogakuépe katu ndojuhúi avevépe ipotîmba ha ijeguakapa uvei.

45 Upémaramo oho ha ogueru siete mba’epochy ivaivéva ichugui. Oike hikuái ha opyta upépe. Upéicha rupi pe kuimba’e rekove ivaieteve yma guarégui. Upeichaite avei ojehúta ko’ã yvypóra ñañáme.

Jesus sy ha ityvýra kuéra

46 Jesus oñe’ê gueteri hína umi yvypórape, upérõ isy ha ityvýra kuéra oîva hína okápe katu oñe’êse hendive. 47 Oime he’i Jesúspe: “Ema’ê, nde sy ha nde ryvy kuéra niko oime okápe ha oporandu nde rehe.”

48 Jesus katu he’i: “Mávapa che sy ha che ryvy kuéra.” 49 Ha oma’êvo hemimbo’e kuérare ha he’i: “Ko’ãvako hína che sy ha che ryvy kuéra.” 50 Upe ojapóva che Ru oîva yvágape rembipota ha’e hína che ryvy, che reindy ha che sy.”

Peteî ñemitÿhára

1 Upe árape, Jesus osê pe ógagui ha oho oguapy pe yguasu rembe’ýpe.

2 Ha oñembyatýma ramo heta tapicha kuéra ijerére, ha’e ojupi pe ygárape, oguapy upépe, ha umi yvypóra kuéra opytapa pe y rembe’ýpe. 3 Ha Jesus oñe’ê ichupe kuéra heta mba’ére ñembojoja rupive. He’i chupe kuéra:

“Pe ñemityhára osê oñemitÿ; 4 ha oñemitÿvo ohóvo, oî umi mba’e ra’ÿi ho’áva tape yképe; ou umi guyra kuéra ha ho’upa. 5 Ambue mba’e ra’ÿi katu ho’a itatýpe ha ipererîgui pe yvy pya’e heñói. 6 Ha katu, osêvo pe kuarahy, ohapypa chupe ha ndahapo pypukúigui, ipirupa. 7 Ambue mba’e ra’ÿi kuéra katu ho’a ñuatîndýpe; ha okakuaávo umi ñuatî ombojahogapa ichupe kuéra. 8 Ambue kuéra katu ipahaitépe, ho’a yvy porãme ha hi’apa, oî hi’áva pe cien peve, ambue katu sesenta, ha ambueve pe treinta peve. 9 Ijapysáva, toikuaa.”

10 Umi hemimbo’e kuéra oñemboja hendápe oporandu haguã ichupe: “Mba’ére piko reñe’ê chupe kuéra ñembojoja rupive.”

11 Jesus he’i chupe kuéra: “Peême niko ojekuaauka umi mba’e ñemimby oîva Tupã Réino rehegua ha ichupe kuéra katu nahániri. 12 Upe oguerekóvape oñeme’êve va’erã ha oguereko heta va’erã, upe oguereko’ÿvagui katu ojepe’a va’erã pe oimo’ãva oguerekoha jepeve. 13 Upévarehe añe’ê chupe kuéra ñembojoja rupive ha’e kuéra niko omaña ramo jepe ndohechái, ha ohendu ramo jepe, ndojapysakái ha ndoikuaái. 14 Ha upéicha oiko hese kuéra pe ñemoñe’êhára Isaías ohai va’ekue:

Ohendu va’erã hikuái, ha katu ndoikuaa mo’ãi, ha omañáta ha ndohechakuaa mo’ãi.

15 Ko tetãygua omohatãgui ipy’apy, ha osapymi ha omboty ijapysa kuéra. Ani haguã ohecha, ha ohendu, terã oikuaa ipy’apýpe guive. Nombopyahuséi hekove kuéra ha ndohejái chéve aipysyrõ ichupe kuéra.

16 Peê katu pevy’a va’erã, pehecha ha pehendu haguére. 17 Che ha’e peême heta ñemoñe’êhára ha heta imarangatúva ohechase hague ko peê pehecháva peína, ha ndohechái va’ekue, ha ohenduse va’ekue ko peê pehendúva ha nohendúi va’ekue.

18 Pehendúke ko’ãga mba’épa he’ise pe ñembojoja ñemityhára rehegua.

19 Peteî ohendu ramo pe Ñe’ê Réino rehegua, ha katu ndojapysakái hese, ou pe Mba’e vai ha oipe’a pe oñeñotÿ va’ekue pe ipy’apýgui: Kóva hína pe tape rembe’ýpe oñeñotÿ va’ekue.

20 Umi oñeñotÿ va’ekue itatýpe upéva hína pe tapicha pe iñepyrûme ohendúva vy’apópe pe Tupã Ñe’ê, 21 upéicharamo jepe ndahapóigui ndoiko aréi. Oúvo pe ñepy’a ra’ã ha pe jehasa asy pe Ñe’ê rehápe ndogueropu’akái. 

22 Ha umi oñeñotÿ va’ekue ñuatîndýpe, upéva hína umi ohendúva pe Ñe’ê, ha opáichavo ojepy’apyetereíva mba’e yvy arigua rehe ha mba’eta rerekose nombohechavéi chupe kuéra ha ombojahoga pe Ñe’ê ha ndaikatúi hi’a.

23 Ha pe oñeñotÿva yvy porãme katu umíva hína umi yvypóra ohendúva Tupã Ñe’ê, ha oñepy’amongeta hese ha hi’a porãva: oî hi’áva cien peteîgui ha ambue sesenta ha ambueve treinta.

Ñana vai avatimirî apytépe

24 He’i chupe kuéra ambue ñembojoja: “Pe Réino yvága pegua ojogua peteî kuimba’e oñotÿ va’ekue mba’e ra’ÿi porã ikokuépe. 25 Ha katu, okepa jave hikuái ou umi ija’e’ÿva hese ha oñotÿ ñana vai pe ijavatimirî apytépe. 26 Ha pe avatimirî hi’apa jave hína, osêmba avei pe ñana vai. 27 Upérõ oho umi mba’apohára he’i pe kokue járape: “Karai, ne reñotÿipa ra’e mba’e ra’ÿi porã nde kokuépe; ha moõguipa aipóramo ou ko’ã ñana vai.”

28 Pe kokue jára he’i: “Péva ojapo peteî ija’e’ÿva che rehe.” Umi mba’apohára oporandu ichupe: “Reipotápa roho romondoro.”

29 “Nahániri, he’i pe kokue jára, ani ãga pemondoróvo pe ñana, pemondoro avei pe avatimirî. 30 Pehejánte tokakuaa oñondive pe avatimirî ha pe ñana vai. Oguahê vove pe ára oñemondoro haguã, ha’e umi mba’apohárape: Peikytî raê umi ñana ha pemombo tatápe, ha upéi katu pembyaty pe avatimirî iñongatuhápe.”

Mostása ra’ÿi

31 Jesus he’i chupe kuéra ambue ñemboja: “Pe Réino yvága pegua niko ojogua pe mostása ra’ÿime peteî kuimba’e oñotÿ va’ekue ikokuépe.

32 Ko mba’e ra’ÿi michî eterei ramo jepe, okakuaávo katu tuichave opa oñemitÿ va’ekuégui. Ha oiko chugui yvyra, ha umi guyra kuéra ojaitypo hakãre.”

33 Ha he’i avei chupe kuéra ambue ñembojoja: “Pe Réino yvága pegua niko ojogua pe kuña oipurúva pe levadura ha ombojehe’a harínare ombovupa peve.”

34 Opa ko’ã mba’e Jesus he’i umi tetãyguápe ñembojoja rupive, ha mba’eve nde’íri chupe kuéra ñembojoja’ÿre. 35 Ha upéicha ojehu pe ñemoñe’êhára he’i va’ekue: Añe’êta ñembojoja rupive; aikuaaukáta umi kañymby oîva pe arapy ñepyrûha guive.

36 Uperire Jesus omondo umi ohendu va’ekue hínape ichupe ha oho hógape, hemimbo’e kuéra ndive. Ko’ãva he’i chupe: “Emyesakãmína oréve pe ñembojoja ñana vai oñeñotÿ va’ekue kokuépe rehegua.”

37 Jesus he’i chupe: “Pe oñotÿva kóga ra’ÿi porãko hína ko Yvypóra ra’y. 38 Upe kokue katu ko arapy. Pe mba’e ra’ÿi porãko hína umi Réino pegua kuéra. Ha pe ñana vai katu umi mba’epochy mba’e. 39 Ha pe oñotÿva ñana vaíko hína mba’epochy. Pe ñemo’õ katu he’ise pe arapaha. Umi mba’apohára hína umi Tupã remimbou kuéra.

40 Pe ñana oñembyaty ha ojehapyháicha va’erã pe arapahápe.

41 Ko Yvypóra ra’y ombou va’erã hemimbo’e kuérape oipe’a haguã iréinogui umi hembiapo vai ha iñañávape. 42 Ha omondo va’erã ichupe kuéra tatakua hendývape hína. Upépe oiko va’erã tasê ha tãi pururû. 43 Upe árape avei umi imarangatúva ojajái va’erã kuarahýicha pe Itúva Réinope. Pe ijapysáva, toikuaa.

Pe mba’e repy, mba’e jegua ha pe pirañuhã

44 Pe Réino yvága pegua niko ojogua peteî mba’e repýpe oñeñongatúva kokuépe. Ha pe yvypóra ojuhúva upéva oñongatu jevy, ha ovy’aitereígui ohepyme’êmba oguerekóva guive ojogua haguã upe kokue upéva.

45 Pe Réino yvága pegua ojogua avei peteî ojehekávape ohekáva pe mba’e jegua repyete. 46 Ho’a ramo ipópe peteî mba’e jegua hepyetereíva, ohepyme’êmba oguerekóva guive ha ojogua pe mba’e jegua.

47 Pe Réino yvága pegua ojogua avei peteî pirañuhã ojeitýva yguasúpe, ha omono’õva opaichagua pira. 48 Henyhêma ramo katu, umi pirakutuha onohê y rembe’ýpe. Upépe oguapy hikuái, ha omono’õ umi pira iporãngue ha omoî peteî ajakápe ha omombo umi ikatu’ÿva ja’u. 49 Péicha ojehu va’erã pe arapahápe: Ou va’erã umi Tupã remimbou ha oipe’a va’erã umi iñañáva imba’e porãvagui 50 ha ojeity va’erã pe tatakua hendývape hína, oîtahápe tasê ha tãi pururû.”

51 Jesus oporandu: “Hesakã porãpa peême ko’ã mba’e.” Ha’e kuéra he’i: “Roikuaáma.” 52 Upérõ, he’i avei Jesus: “Opavave mbo’ehára léi rehegua oikóva pe Réino yvága pegua rembiguáirõ; ojogua ku óga jára oguenohêkuaáva imba’e ñongatuhágui mba’e ipyahúva ha itujáva. 

53 Jesus he’ipáma ramo ko’ã ñembojoja osê oho upégui. 54 Ha ohasávo Jesus itáva Nazaret rupi, ombo’e umi sinagogaha rupi, ha umi yvypóra kuéra ohecharamoite ha oporandu joa: “Mamóguipa ou chupe pe arandu ha pe pu’aka ojapo haguã ko’ã techapyrã. 55 Ndaha’éi piko kóva pe karpintéro ra’y. Ndaha’éi piko María memby. Tyvýra kuéra piko ndaha’éi Santiago, José, Simón ha Judas. 56 Ha teindýra kuéra nga’u piko ndoikói ñande apytépe. Mamógui katupa ou chupe opa ko’ã mba’e.” Upévarehe ndojeroviái hikuái hese.

57 Jesus katu he’i chupe kuéra: “Peteî ñemoñe’êhárape ndojehayhúi itávape ha hogaygua apytépente.”

58 Ha ndojeroviáigui hikuái hese mbovymi techapyrã ojapo upépe.
Mba’éichapa ojejuka raka’e Juan Bautista 

1 Umi árape pe mburuvicha guasu Herodes ohendu pe Jesus rehe oje’éva. 2 Ha he’i iñirû nguérape: “Upéva ha’e Juan Bautista. Juan oikove jevy omanóva apytégui ha upévagui oguereko pu’aka ojapo haguã techapyrã.”

3 Tekotevê jaikuaa Herodes oguerahauka hague Juánpe ka’irãime ha, oñapytîka rire itasãme, omoîngeka hague ogaguasúpe. Herodes niko oñemokuña kuri Herodías rehe, ityvýra Filipo rembireko, 4 ha Juan he’ímiva ichupe: “Ndaikatúi reguereko ne kuña ramo nde ryvy rembirekópe.” 5 Hi’ã ramo jepe Heródespe ojukauka ichupe, okyhyjégui umi yvypóra kuéragui ndojapói, ha’e kuéra oguerekógui Juánpe peteî ñemoñe’êhára ramo.

6 Oguahê katu Herodes aramboty. Herodías memby kuña osê ojeroky opavave renondépe, ha Herodes oguerohoryete, 7 ha he’i ome’êtaha opamba’e ojeruréva ichupe. 8 Pe kuñataî ojapóvo isýpe he’íva, he’i Heródespe: “Eme’ê chéve ko’ápe peteî ña’êmbépe Juan Bautista akãngue.”

9 Ko mba’e jerure kóva ndohecha porãi pe mburuvicha guasu ha ombyasy ramo jepe he’i oñeme’ê haguã ichupe Juan Bautista akãngue ome’êma rupi ine’ê opavave rovake. 10 Ha omondo oñakã’ouka Juánpe ogaguasúpe, 11 ogueru hikuái pe iñakãngue peteî ña’êmbépe, ome’ê pe kuñataîme ha ha’e ogueraha isýpe.

12 Uperire ou Juan remimbo’e kuéra, ogueraha oñotÿ pe hetekue ha oho omombe’u hikuái Jesúspe pe oiko va’ekue.

Upe Jesus ombohetave ramo guare mbujape
13 Upémaramo Jesus oho upégui ygárape ojeiko'ÿhápe oî haguã ha’eño. Umi yvypóra kuéra katu, oikuaávo osê itáva kuéragui ha oho hapykuéri yvy rupi. Jesus, oguejývo ygáragui ohecha heta iterei umi tapicha kuéra oñembyaty, ha oiporiahuvereko ichupe kuéra ha omonguera umi hasývape. 

15 Ka’aruetéma ramo, oñemboja hendápe hemimbo’e kuéra ha he’i chupe: “Ñaime niko avave oiko’ÿháme, ha ka’aruetéma; emondóna ko’ã tapichápe umi tavaha rupi tojogua ho’u va’erã.”

16 Jesus katu he’i chupe kuéra: “Natekotevêi oho hikuái: pemongarúna peê ichupe kuéra.” 17 Ha’e kuéra he’i: “Cinco mbujape ha mokõi pira mante roguereko.” 18 Jesus he’i chupe kuéra: “Peru chéve ko’ápe.”

19 Ha omboguapyuka ichupe kuéra kapi’ipépe. Ohupi ipópe umi cinco mbujape ha umi mokõi pira, ha ojesaupívo yvágare, ohovasa ha oipehe’ã umi mbujape ha ombohasa hemimbo’e kuérape ome’ê haguã umi yvypóra kuérape. 20 Ha hyvãtamba hikuái.

Ha pe hemby va’ekuégui omono’õ hikuái dose ajaka renyhê. 21 Ha okaru cinco mil kuimba’e rupi, ojepapa’ÿre kuña ha mitã nguéra.

Jesus oguata y ape ári
22 Upéi pya’e, Jesus omondo hemimbo’e kuérape ojupi haguã ygára y peguápe ha oho haguã oha’arõ ichupe ambue y mboypýri, ha’e omondopa aja umi yvypóra kuérape.

23 Ha omondopa rire yvypóra kuéra, ojupi ha’enõ peteî yvytýpe oñembo’évo. Ka’aru pytûvo, ha’eñoite oî upépe. 24 Upe aja pe ygára oîma y mbytépe, ha pe y pochy oñenupã hatã pe ygárare, oipejúgui pe yvytu hováre kuéra.

25 Ha ko’êjúvo, oñemboja Jesus hendápe kuéra oguatahápe yguasu ape ári. 26 Ohechávo oguataha oúvo yguasu ape ári, oñemondýi hikuái ha he’i: “Péva póra.” Ha okyhyjégui oñypyrû osapukái. 27 Jesus pya’e oñe’ê ichupe kuéra he’ívo: “Néike, ani pekyhyje, chénteko.” 28 Pedro he’i: “Karai, nde ramo añete, ere taha ne rendápe ko y ape ári.”

29 Jesus, he’i: “Eju”; ha opo Pedro pe ygáragui, ha oñepyrû oguata y apére Jesus renda gotyo. 30 Ohechakuaávo pe yvytu oipeju hatãha, okyhyje ha onepyrû oñapymi. Ha upérõ osapukái: “Karai, che pysyrõmína.” 31 Ha upepete Jesus ombohasa ichupe ipo, he’ívo: “Nde kuimba’e jerovia’i, mba’ére piko nderegueroviapái.”

32 Ojupívo hikuái pe ygárape pe yvytu oipeju vevúi asy, 33 ha umi oî va’ekue pe ygárape oñesu henondépe he’ívo: “Añetehápe, nde ha’e Tupã Ñandejára Ra’y.” 34 Ha ohasáma ramo yguasu mboypýri, oguahê hikuái Genesarétpe. 35 Oikuaávo ichupe, umi yvypóra kuéra upepegua omoherakuã opaite henda rupi. 36 Ogueru ichupe hikuái mayma asýva, ojerure asývo ichupe opokónte jepe haguã ijao rembe’ýre. Ha opavave opokóva guive hese okuera opytávo.

Tupã rembiapoukapy ha yvypóra mbo’epy

1 Upérõ oñemboja Jesus rendápe umi fariseo ha mbo’éhara léi rehegua ou va’ekue Jerusaléngui. 2 Ha he’i chupe hikuái: “Mba’ére piko ne remimbo’e kuéra nomomba’éi umi ymaguare aporeko. Ha’e kuéra niko ndojepohéiri okaru haguã.”

3 Jesus he’i chupe kuéra: “Peêpa mba’ére avei ndapejapói hekópe umi Tupã rembiapoukapy pejapo haguã rehehápe umi ymaguare aporeko. 4 Ha Tupã voi niko he’i: Eñangareko nde ru ha nde sýre. Ha upe iñe’ê vaíva itúva terã isýpe omano va’erã. 5 Peê katu peje, peteî kuimba’e ikatuha he’i itúva terã isýpe: Ndaikatu mo’ãi roipotyvõ, opa mba’e aguerekóva aikuave’êgui tupaópe. 6 Péicha peê pejeháicha ramo, pe tekove noikotevêi oipytyvõ itúva kuérape. Ha péicha peê, peheja rei Tupã Ñandejára Ñe’ê pejapo haguã umi yma guare aporeko.

7 Peê tovamokõi. He’i porã voi pende rehe ñemoñehahára Isaías he’i ramo guare: 8 Ko’ã tetãygua che momba’eguasu ijurúpente, ipy’apy katu mombyry che hegui. 9 Pe ñembo’e guasu ojapóva chéve naiporãi, ha pe oporombo’éva ha’e yvypóra rembiapoukapýnte.”

Pe yvypórape omongy’ávako pe osêva ichugui
10 Uperire, Jesus ohenóika yvypóra kuérape oñemo’ãgui haguã ichugui ha he’i chupe kuéra: “Pehendu ha peikuaáke ko ha’étava peême: 11 pe omongy’áva yvypórape ndaha’éi pe oikéva ijuru rupi, pe ijurúgui osêva katu omogy’a chupe.”

12 Upérõ umi hemimbo’e kuéra oñemboja hendápe ha he’i chupe: “Reikuaápa umi fariseo ipochy hague ne rendúvo reñe’ê péicha.” 13 Jesus katu he’i: “Opa yvyra máta che Ru yvága pegua oñoty’ÿ va’ekue ojehapo’o va’erã. 

14 Peheja chupe kuéra! Ha’e kuéra ku ndohechái ha omboguata ambue ohecha’ÿvape. Ha peteî ohecha’ÿva omboguata ramo ambue ohecha’ÿvape, mokoîvéva ho’áne yvykuápe.”

15 Pedro oñemotenonde ha he’i: “Emombe’u porãmína oréve mba’épa he’ise ko ñembojoja.” 16 Jesus he’i chupe: “Peê jepeve piko ndapeikuaái gueteri ko’ã mba’e. 17 Ndapehechakuaái piko opa oikéva ñande juru rupi ohoha ñande ryépe ha upéi osêha ñande retégui, 18 pe osêva máva jurúgui katu osê ypy’apýgui ha upéva omongy’a ichupe.

19 Ñandepy’apýgui niko osê opaichagua py’añemongueta vai, jeporojuka, mendare ñembyai, tekovai, monda, japu ha ñe’ê rei tapicháre. 20 Opa ko’ã mba’e omongy’a yvypóra kuérape; ha jekaru jepohei’ÿre katu, nomongy’ái avavépe.”

Jesus omonguera peteî Tupãme oikuaa’ÿva memby kuñáme
21 Jesus osê upégui ha oho Tiro ha Sidón gotyo. 22 Ha peteî kuña Kanaangua, oúva upéguio, oñemboja Jesus rendápe ha oñemoî osapukái: “Karai, David Ra’y, che poriahuverekomína: Che memby kuñáme niko pe mba’epochy oguereko tarovápe.” 23 Jesus katu, mba’evete asy nde’íri chupe. Ha hemimbo’e kuéra oñemboja hendápe ha he’i: “Ehechána ichupe: ehendúna mba’éichapa osapukái oúvo ñande rapykuéri.”

24 Jesus he’i chupe kuéra: “Che añembou va’ekue umi Israel pegua ovecha okañýva rekávonte.”

25 Pe kuña katu oñemboja Jesus rendápe ha oñesu henondépe, he’ívo ichupe: “Karai, che pytyvõmína.” 26 Jesus he’i: “Naiporãi jaipe’a mbujape ta’ýra kuéragui ñame’ê haguã jagua kuérape.” 27 “Añete, Karai, he’i pe kuña, upéicharamo jepe ningo umi jagua’i kuéra ho’u avei mbujape ku’ikue ho’áva ijára kuéra okaruhágui.” 28 Upérõ Jesus he’i chupe: “Nde kuña tuichaitépa pe nde jerovia! Toiko ndéve pe reha’arõháicha.” Ha upe guive okuera pe imemby kuña. 
Oñemonguera heta tapichápe
29 Upégui ou Jesus Galilea yguasu rembe’ýpe, ha ojupi peteî yvyty ári, ha upépe oguapy. 30 Ha heta yvypóra kuéra oguahê hendápe, ha ogueru umi ohecha’ÿva, ikarêva, ijyva’ÿva, iñe’êngúva ha heta tapicha hasýva. Ha omoî hikuái Jesus renondépe ha ha’e omonguera ichupe kuéra. 31 Ha umi tapicha ohecha ramoite, ohechávo umi iñe’êngúva oñe’ê, ikarêva oguata ha ohecha’ÿva ohecha, ha omomba’eguasuete hikuái Israel Tupãme.

Pe mbujape mbohetave ramo guare mokõi jevyha
32 Ombyaty Jesus hemimbo’e kuérape ha he’i chupe kuéra: “Aiporiahuvereko ko’ã tavayguápe, ojapóma niko mbohapy ára oiko che rapykuéri ha ndoguerekói mba’eve ho’u va’erã. Ha ndaipotái oje’ói py’a nandi, ani ipy’amano mba’e hikuái tapére.” 33 Hemimbo’e kuéra katu he’i chupe: “Ha mamóguipa ñanohêta hetaite mbujape ko ojeiko'ÿhápe, ñamongaru haguã ko’ã yvypóra heta iterei oñembyatývape.” 34 Jesus oporandu ichupe kuéra: “Mbovy mbujape piko pereko.” Ha’e kuéra he’i: “Siete mbujape ha mbovymi pira.”

35 Ha Jesus omboguapyka umi tapicha kuérape yvýpe.

36 Ha ha’e ohupi ipópe umi siete mbujape ha piramimi ha oaguyjeveme’ê Tupãme. Uperire oipehe’ã ha ome’ê hemimbo’e kuérape, ha ko’ãva ombohasa umi yvypóra kuérape.

37 Ha hyvatãmba hikuái, ha umi hemby va’ekuégui ombyaty hikuái siete ajaka renyhê. 38 Ha okaru cuatro mil kuimba’e rupi, kuña ha mitã ojepapa’ÿre. 39 Uperire, Jesus omondo chupe kuéra hógape, ha ojupi ygárape ha ohasa Magdála retãme.

Fariseo ha saduseo kuéra ojerure techapyrã

1 Fariseo ha saduseo kuéra oñemboja Jesus rendápe. Ojopy vai haguã ichupe ojerure hikuái ohechauka haguã peteî techapyrã oúva yvágagui.

2 Jesus he’i: “Ka’arúvo niko peê peje: jarekóta ára porã, pe yvága pytãngy ha hesakã porãgui. 3 Ha pyharevekue katu peje: ára vaíta, ko árape iko’ê ijarai pytangy pe kuarahy resêguio. Pehechakuaa pe ára ivai terã iporãta, ha piko ndapehechakuaái mba’épa he’ise ko’ã techapyrã pehecháva. 4 Ñemoñare ñaña ha rekovai! Pejerure peteî techaukaha, ha ndapehecha mo’ãi, pe Jonás techaukahánte pehecháta. Ha oheja ichupe kuéra ha oho.

Peñeñangarekóke umi fariseo rekógui
5 Umi hemimbo’e kuéra, ohasávo yguasu mboypýri, ohechakuaa ra’e ndoguerahái hague mbujape. 6 Jesus he’i chupe kuéra: “Pema’êke ha peñeñangarekóke umi fariseo ha saduseo kuéra levadúragui. 7 Hemimbo’e kuéra oñepyrû oñemongeta ha he’i: “He’i piko ñandéve péva ndajaguerúigui mbujape.”

8 Jesus ohechakuaávo he’i chupe kuéra: “Tekove jerovia’i, mba’ére pejepy’apy ndaperekói haguére mbujape. 9 Ne’írã piko peikuaa. Napenemandu’ái piko pe cinco mbujapégui amongaru hague cinco mil kuimba’épe, ha mbovy ajaka renyhêpa pembyaty ra’e hembyre. 10 Terã napenemandu’áipa umi siete mbujapégui amongaru hague cuatro mil kuimba’épe ha mbovy ajaka piko pemyenyhê pe hembyrégui ra’e.

11 Mba’éicha piko ndapehechakuaái nañe’êi hague mbujapére ha’e ramo guare peême peñeñangareko haguã umi fariseo ha saduseo kuéra levadúragui.”

12 Upévo ae ohechakuaa hikuái Jesus ndaha’eiha he’íva chupe kuéra oñeñangareko haguã levadúragui, oñe’ê hague uvei umi fariseo ha saduseo kuéra reko ha oporombo’évaguinte.

Pedro jerovia ha Jesus ñe’ême’ê 

13 Oguahêvo Jesus Cesaréape pe táva Filipo pegua, oporandu hemimbo’e kuérape: “Mavaha chépa oje’e pérupi.” 14 Ha’e kuéra he’i chupe: “Oî he’íva nde ha’eha Juan el Bautista; ambue he’i nde ha’eha Elías; ambueve katu he’i nde ha’eha Jeremías, terã peteîva umi ñemoñe’êhára.”

15 Jesus oporandu jevy ichupe kuéra: “Ha peê, máva che peje.“ 16 Ha Simón he’i chupe: “Nde ha’e pe Cristo, pe Tupã oikovéva Ra’y.” 17 Jesus he’i chupe: “Revy’aite va’erã, Simón, Jonás ra’y nanembo’éigui yvypóra ko eréva, che Ru yvága pegua uvei oikuaauka rupi ndéve. 

18 Ha ko’ãga, che ha’e ndéve: “Nde ha’e Pedro terã pe ita, ha ko ita ári amopu’ãta che Iglesia ha ndaipu’akaichéne hese añaretã pu’aka. 19 Che ame’êta ndéve pe Tupã Réino yvága pegua rokê pe’aha: ha mayma reñapytîva guive ko yvy ári, oñeñapytî va’erã avei yvágape, ha mayma rejoráva guive ko yvy ári ojejora va’erã avei yvágape.”

20 Uperire he’i hemimbo’e kuérape ani haguã omombe’u avavépe ha’e ha’eha pe Cristo.

Jesus omoherakuã imano ha ijeikove jevy
21 Upe ára guive Jesucristo oñepyrû he’i hemimbo’e kuérape oho va’erãha Jerusalénpe, ha umi judío kuéra ruvicha, pa’i guasu, ha umi mbo’ehára léi rehegua ombohasa asytaha heta ichupe. He’i avei chupe kuéra ojejuka va’erãha ha oikove jyvytaha mbohapy arahápe.

22 Upérõ Pedro ogueraha ichupe ha’eñoháme, ha oñepyrû iñe’ê pohýi chupe, he’ívo: “Karai, Tupã tandepe’a upégui. Ndaikatúi ojehu ndéve ko’ã mba’e.” 23 Jesus oñembojere ha he’i Pédrope: “Tereho ko’águi nde Aña. Nde ikatu che moñepysanga, ndéko eñepy’amongeta yvypóra kuéraicha ha nereñepy’amongetái Tupãicha.

24 Upéi Jesus he’i hemimbo’e kuérape: oiméramo ouséva che ndive tahesarái ijehegui; tohupi ikurusu ha tou che ndive. 25 Pe hakate’ÿva hekove rehe, oñehundi va’erã, ha katu pe ohundíva hekove che rehehápe, oikove va’erã, 

26 Mba’e iporãva piko oguenohêta yvypóra oñemomba’epa ramo ko yvy arigua rehe ha oñehundi ramo ha’ete voi. Terã, mba’épa ikatu ome’ê pe yvypóra hekove rehe, ohupyty jevy haguã.”

27 Peikuáake ko Yvypóra ra’y ou va’erahã itúva reko mimbipa reheve, hi’ángel kuéra apytépe, ha upérõ ombyekoviáta peteî teîme hembiapokue rehe. 28 Añetéko ha’e peême oîha pende apytépe nomano mo’ãiva ohecha mboyve oúrõ ko Yvypóra ra’ýpe mburuvicha guasúicha.

Jesus omimbipa ramo guare

1 Seis ára rire, Jesus ogueraha hendive Pedro, Santiago ha ityvýra Juánpe, ha ojupi hikuái peteî yvyty yvatépe. 2 Henondépe kuéra, Jesus oñemoambue: hova omimbi kuarahýicha ha pe ijao imorotîmba tesapeháicha. 3 Ha ojehechauka avei Moisés ha Elías oñemongeta hína Jesus ndive.

4 Upérõ Pedro he’i Jesúspe: “Karai, iporã niko japyta ko’ápe! Reipotárõ, rojapóta ko’ápe mbohapy tapÿi, peteî ne mba’erã, ambue Moiséspe guarã, ambue katu Elíaspe guarã.”

5 Pedro oñe’ê gueteri hína ha ou peteî arai mimbi ojaho’íva ichupe kuéra ha pe araikuágui osê peteî ñe’ê he'íva: “Kóva niko che Ra’y, pe Ahayhuetéva, Aiporavopyre, pehendúke ichupe.”

6 Ohendúvo hemimbo’e kuéra pe ñe’ê, okyhyje eterei ha ho’a yvýre. Jesus katu oñemboja hendápe kuéra, ha opoko hese kuéra ha he’i: “Pepu’ã ha anítei pekyhyje.” 8 Ha’e kuéra ojesaupívo, avavépema ndohechavéi Jesus año mante. 9 Ha oguejývo hikuái pe yvytýgui, Jesus he’i chupe kuéra: “Aníke avavendi peñe’ê ko pehecha va’ekue rehe, ko Yvypóra ra’y oikove jevy mboyve omanóva apytégui.”

10 Hemimbo’e kuéra katu oporandu ichupe: “Mba’ére piko he’i umi mbo’ehára léi rehegua tekotevêha Elías ou raê.” 11 Jesus he’i: “Añete pe Elías niko ou va’erã omoîmba haguã hekopete opa mba’e. 12 Che katu ha’e peême Elías oúma hague, ha ndoikuaáigui hikuái chupe, ojapo hese ha’e kuéra ojaposéva. Upéicha avei, ombohasa asy heta va’erã hikuái ko Yvypóra ra’ýpe.”

13 Hemimbo’e kuéra, upérõ ohechakuaa Jesus oñe’ê hague hína ichupe kuéra Juan Bautista rehe.

Jesus omonguera peteî ipy’amano reipávape 
14 Ha oguahêvo hikuái umi yvypóra kuéra oîhápe, oñemboja hendápe peteî kuimba’e ha ñesuhápe he’i chupe: 

15 “Karai, eiporiahuverekomína ko che ra’ýpe, ha’e niko py’ÿ ipy’amano, heta jevy ho’a tatápe terã ýpe. 16 Agueru niko ne remimbo’e kuérape ha ndaikatúi omonguera hikuái.” 

17 Jesus he’i: “Peê yvypóra kuéra oguerovia’ÿva ha pesêva tape porãgui! Araka’e peve piko aikóta pene ndive, araka’e pevépa aikóta ajahéi’ÿre pende rehe! Pegueru chéve ko’ápe pe mitã.” 18 Ha Jesus oñe’ê pohýi pe mba’epochýpe osê haguã pe mitãgui, ha okueraite opytávo. 

19 Upéi umi hemimbo’e kuéra oñemboja Jesus rendápe ha oporandu ichupe ha’eñoháme: ”Mba’ére piko ore ndaikatúi ra’e romosê pe mba’epochýpe.” 20 Jesus he’i chupe kuéra: “Ndaperoviapái rupi. Che ha’e peême perovia rire peteî mostása ra’ÿicha jepe, ikatu peje ko yvytýpe: “Ejei ko’águi ha eñemoî amogotyove, ha pe yvyty iñe’êrendúne peême: Ndaipóri mba’eve ikatu’ÿva perovia guive. 21 Péichagua mba’epochýko osê ñembo’e ha karu’ÿme mante.”

22 Peteî jevy, Jesus oî jave hemimbo’e kuéra ndive Galiléape, he’i chupe kuéra: “Ko Yvypóra ra’y oñeme’êta yvypóra kuéra pópe, 23 ha ojukáne ichupe hikuái ha oikove jevýta mbohapy arahápe.” Ha ko’ã ñe’ê ohendu rire opyta ndovy’ai eterei hikuái.

Tetãme’eukãpy Tupao peguarã
24 Ou jevy rire Cafarnaúnpe, oñemboja Pedro rendápe umi omono’õva tetã ome’êukáva Tupaópe guarã, ha he’i chupe: “Pene mbo’ehára piko, ndohepyme’êi pe tetã ome’êukáva.” 25 “Pedro he’i: “Heê ome’ê”, ha oho hógape.

Oikévo, oñemotenonde Jesus ha he’i Pédrope: “Mba’épa nde Simón ere ko’ãvare, máva piko umi ohepyme’êva terã oipytyvõva pirapirépe umi mburuvicha guasu yvy ariguápe: mburuvicha ra’y terã ambue kuéra.” 26 Ha Pedro he’i: “Umi ambue kuéra.” Ha Jesus he’i chupe: “Umi ta’ýra kuéra niko natekotevêi ohepyme’ê. 27 Ani haguã jahechauka mba’e vai ichupe kuéra katu, tereho eity ne pinda yguasúpe, ha pe pira renohê raêva embojurupe’a, ha rejuhúta peteî pirapire, eraha upéva ha ehepyme’ê ichupe kuéra nde rehe ha che rehe. 

Umi michîvéva ha umi techaukaha vai

18
1 Upe jave, Jesus remimbo’e kuéra oñemboja hendápe oporandúvo ichupe: “Mávapa pe tuichavéva Tupã Réinope.” 

2 Upérõ ohenói peteî mitãmi ha omoî imbytépe kuéra, 3 ha he’i: “Añetehápe ha’e peême, napembopyahúi ramo pende rekove ha ndapeiko jevýi ramo ko mitãicha ndaikatu mo’ãi peike pe Tupã Réino yvága peguápe. 4 Ko mitãicha oñemomichîva, upéva pe tuichavéva Tupã Réino yvága peguápe, 5 Ha pe omoguahêva ha oguerohorýva che rérape ko’ã mitãme chéve che moguahê ha che guerohory. 

6 Ha oimeraêva omoñepysanga ha oitýva ko’ã michîvéva ha ojeroviáva che rehépe, iporãve va’erã ichupe oñapytî ijajúra rehe peteî ita guasu ha ojeity yguasúpe. 

7 Aichejáranga ko arapy hetaite jevy oporoitýva!. Tekotevê voínteko oiko ko’ã techaukaha vai, upéicharõ jepe, aichejáranga pe oitýva hapichápe!.

8 Upévarehe, nde po terã nde py ne mbotyryry ramo angaipápe, eikytî ha emombo mombyry; iporãveko ndéve reike ramo pe Tekovépe py’ÿre terã po’ÿre, ejeity mboyve pe tata ogue’ÿvape nde po mokõi ha nde py mokõivére. 9 Ha nde resa ne mbotyryry ramo angaipápe, eipe’a ha emombo; iporãvéko ndéve reike pe tekovépe nde resa peteî reheve, ani nde resa mokõi reheve reñemombo añaretãme.

10 Peñeñangarekóke ha ani pejahéi peteîva ko’ã michîvéva rehe, añetehápe ha’e peême hi’ángel kuéra yvágape, ohecha tapia che Ru yvága pegua rova. 11 Ko Yvypóra ra’y oúgui oipysyrõvo umi oñehundi va’ekuépe.

Ñembojoja ovecha kanÿ rehegua
12 Pejemína chéve: peteî kuimba’e oguerekóva cien ovecha ha peteîva okañyrõ ichugui, ndohejáipa pe yvytýpe umi noventa y nueve ha oho oheka pe ovecha okañy va’ekuépe. 

13 Añetehápe ha’e peême, pe ipahápe ojuhu vove pe ovecha okañy va’ekue, ovy’avetaha upévarehe pe noventa y nueve okañy’ÿ va’ekuégui. 14 Upéicha avei pende Ru, oîva yvágape: ndoipotái oñehundi peteînte jepe ko’ã michîmivéva.

Mba’éichapa oiko oñopehêngue pe jeroviápe
15 Sapy’a ne pehêngue ho’a ramo angaipápe, tereho eñemongeta hendive ha’eñohápe. Ha ne rendu ramo, renohêma ichupe tape vaígui ha repyta porã jevýma hendive. 16 Ha nanerendúi ramo, eraha ne ndive mokõi terã mbohapy tapicha ikatu haguãicha peñemongeta ko’ãva rovake. 17 Ha ichupe kuéra nohenduséi ramo, emombe’u umi iglesiaygua oñembyatývape. Ha avei ko’ãvape nohenduséi ramo, ereko ichupe oikuaa’ÿva ramo Tupãme terã peteî angaipavóra ramo.

18 Añetehápe ha’e peême: opa peñapytîva ko yvy ári, oñeñapytî va’erã yvágape, ha opa pejoráva ko yvy ári ojejora va’erã avei yvágape. 

19 Upéicha avei, mokõi pende apytépe oñemoî ramo peteî ñe’ême ko yvy ári, ojerure haguã oimeraê mba’e, peguerovia che Ru yvága pegua ome’êtaha katuete peême. 20 Ha upéicha oñembyatyhápe mokõi terã mbohapy che rérape, upépe che aî ijapytépe kuéra.

21 Upérõ Pedro oñemboja Jesus rendápe ha oporandu: “Karai, mbovy pevépa aheja rei va’erã che pehênguépe ojapo vai ramo che rehe. Siete jevy peve piko.” 22 Jesus he’i: “Ani ere siete jevy pevénte, seténta jevy siete peve katu.”

Pe ndohejareiséi va’ekue hembiapo vai hapichápe
23 “Upévarehe ojehu Tupã Réinope oiko haguéicha peteî mburuvicha guasu omoîta va’ekue hekopete hembijokuái kuérandi hembiapokue repy rehegua. 24 Ha oñepyrû jave, ogueru chupe hikuái peteî kuimba’e omyengovia va’erã diez millones pirapire itaju guigua. 25 Pe kuimba’e ndoguerekóigui omyengovia haguã, pe mburuvicha guasu he’i ojehepyme’ê haguã hembireko, ta’ýra ha opa mba’e oguerekóva ndive tembiguairã, ombyekovia haguã.

26 Pe tembiguái oñesû pe mburuvicha guasu renondépe ha ojerure asy ichupe kóicha: “Anína ejahéi che rehe, che ra’arõmína ha amyengoviapáta ndéve.” 27 Pe mburuvicha guasu oiporiahuvereko ichupe, ha ndaha’éi opoi añónteva ichugui pe omyengovia va’erã avei ohejapa rei chupe. 

28 Ko tembiguái, osêmívo pe mburuvicha guasu oîhagui ojuhu peteî hapicha oipuruka hague michîmi pirapire, (cien mil rupi); opo ijajúrare ha ombopytupa mo’ãvo osapukái chupe: “Emyengovia chéve ku aipuruka va’ekue ndéve” 

29 Pe hapicha oñesû henondépe ha ojerure asy ichupe: “Anína ejahéi che rehe ha che ra’arõmína ha amyengoviapáta ndéve.” 30 Ha’e katu noha’arõséi ichupe. Upéva rãngue omoingeuka ogaguasúpe, ohepyme’êmba peve upe oipuruka va’ekue ichupe.

31 Iñirû nguéra, ohecháva ko ojehu va’ekue, ipochy eterei hikuái ha oho omombe’upa pe mburuvicha guasúpe. 

32 Upérõ pe mburuvicha guasu, ohenoiuka ichupe ha he’i: “Nde tembiguái ñaña, aheja reindéve upe aipuruka va’ekue ndéve rejerure asýgui chéve. 33 “Ha piko upéicharõ jepe ndereiporiahuverekói pe nde rapichápe, che roiporiahuvereko haguéicha.” 34 Ha ipochy eterei pe mburuvicha guasu, ha ome’ê chupe umi oporoñupãva pópe ha omondo ogaguasúpe ohepyme’êmba peve pe ojepuruka va’ekue ichupe. 
35 Ha Jesus ipahápe he’i: “Péicha avei ojapóne pene ndive che Ru Yvága pegua, ndapeheja reíri ramo pende py’aite guive pene pehênguépe hembiapo vaikue.” 

Teko mara’ÿ ha menda

19 

1 Oporombo’epa rire ko’ã mba’e, Jesus osê Galiléagui ha oho Judéa retãme opytáva Jordán mboypýri. 2 Oje’ói hapykuéri heta yvypóra kuéra ha upépe omonguera umi hasývape. 3 Oñemboja hendápe fariseo kuéra, oipy’a ra’ã haguã ichupe, ha oporandu chupe hikuái: “Ikatúpa ména opoi hemirekógui oimeraê mba’ére.”

4 Jesus he’i chupe kuéra: “Napemoñe’êi piko ra’e Tupã ojapo hague iñepyrumbýpe kuña ha kuimba’e 5 ha he’i: Pe kuimba’e oheja va’erã itúva ha ysýpe, oñemopeteî haguã hembireko ndive, oiko haguã mokõivégui peteî añóntema. 6 Upéicharamo namokõi véima, peteîntema. Upévare yvypóra kuéra ndoipe’ái va’erã ojuehegui pe Tupã Ñandejára ombojuaju va’ekue.” 

7 Ha’e kuéra katu oporandu jevy: “Upéicharamo, mba’ére Moisés he’i ikatuha omendáva ojapo kuatia ñemenda jepoi rehegua ha upéi ojopoi.” 8 Jesus he’i: “Pendepy’a hatãitereígui, Moisés oheja va’ekue pepói pene rembirekógui, iñepyrûmbýpe pe Lei nda’upéichai ramo jepe.

9 Upéicharamo jepe, che ha’e peême pe opoíva hembirekógui, ndaha’éi ramo ombyaígui imendare, ha omenda ramo ambue kuña ndive omomgy’a imenda.”

10 Hemimbo’e kuéra he’i chupe: “Upéichata ramo kuimba’e reko hembirekóndi, iporãve nomendái.” 11 Ha’e he’i chupe kuéra: “Ndaopavavéiko ohechakuaa ko pejéva hína, umi Tupã remime’ê ohupyty va’ekuente ikatu. 12 Heta mba’égui ningo yvypóra kuéra nomendái; oime onase va’ekue omenda’ÿ haguã, ambue katu nomendái hapicha ohejágui chupe kuéra ikatu’ÿ haguãicha omenda, ha ambueve katu nomendái pe Tupã Réino rehehápe. Toikuaa umi ikatúva oikuaaa.

Peheja umi mitã tou che rendápe
13 Upérõ, ogueru hikuái mitã nguéra Jesus rendápe omoî haguã ipo hi’ári kuéra ha oñembo’e haguã hese kuéra. Hemimbo’e kuéra katu ipochy ha oja’o henduhára kuérape. 14 Jesus he’i: “Peheja umi mitãme tou che rendápe ha ani pejoko, umi mitãicha oikóva mba’éko pe Tupã Réino Yvága pegua.” 15 Ha omoî rire ipo hi’ári kuéra oho upégui.

Karia’y mba’eta rerekoha
16 Oñemboja hendápe peteî karia’y ha oporandu ichupe: “Mbo’ehára, mba’e iporãvapa ajapo va’erã ahupyty haguã pe tekove opave’ÿva. 17 Jesus he’i chupe: “Mba’ére piko reporandu chéve pe mba’e iporãva rehe. Peteî añónte niko pe Imba’e porãva. Añete ramo reikese pe tekove opave’ÿvape, ejapo pe Tupã rembiapoukapy.” 18 Pe karia’y he’i: “Mávapa.” Jesus he’i: “Ani reporojuka, ani rembyai mendare, ani remonda, ani ere mba’eve oi’ÿva nde rapicháre, 19 emomba’eguasu nde ru ha nde sýpe ha ehayhu nde rapichápe nde rejehayhuhaichaite.”

20 Pe karia’y he’i chupe: “Ko’ã tembiapoukapy niko che ajapopáma, mba’épa tekotevêve ajapo.” 21 Jesus he’i chupe: “Rejapopase ramo hekopete, tereho ehepyme’êmba pe erekóva ha eme’ê mboriahu kuérape. Upéicharamo erekóta mba’eta yvágape, ha upéi eju che moirû.” 

22 Ko karia’y ohendúvo ko’ã mba’e imba’embyasyete ohóvo, heta iterei mba’e oguerekógui.

Hasyete umi mba’eta rerekoha oike haguã yvágape 
23 Upérõ Jesus he’i hemimbo’e kuérape: “Añetehápe ha’e peême umi mba’eta rerekoha hasyete oike haguã pe Tupã Réino Yvága peguápe. 24 Ha’e jevy peême, ndahasyiveha peteî kaméllo ohasa haguã ju resa rupi, pe mba’eta rerekoha oike haguã Tupã Retãvy’a Yvága peguápe.

25 Ohendúvo upéva, hemimbo’e kuéra oñemondýi opytávo ha opyta ohecharamoite hikuái ha he’i: “Upéicharõ, máva piko ikatu oñepysyrõ.” 26 Jesus oma’ê porã hese kuéra ha he’i chupe kuéra: “Ko’ã mba’e niko hasy yvypóra kuérape guarã, Tupã katu opa mba’e ikatu.”

27 Upémaramo Pedro oñepyrû oñe’ê ha he’i: “Rehecháma ningo rohejapa hague opa mba’e romoirû haguã: “Mba’épa oiméne oréve guarã.” 

28 Jesus he’i: “Peê peju va’ekue che ndivépe ha’e kóva: Agã oguahê vove ko Yvypóra ra’y ijapyka jeguápe omimbipahápe oporomohenda haguã, peê peju va’ekue che rapykuéri, peguapy va’erã avei dóse apyka jeguaka ári, pemohenda haguã umi dóse trívu Israel retãmegua. 29 Ha opa umi oheja va’ekue hóga, tyvýra, teindýra, itúva, isy, ta’ýra terã ijyvy, pe che réra rayhupápe, ohupytýta cien jevy pe oheja va’ekue, ha oguahêne pe tekove opave’ÿvape. 30 Heta umi ko’ãga itenondéva itapykue va’erã, ha heta umi ko’ãga itapykuéva itenonde va’erã.”

Umi oho va’ekue omba’apo parraltýpe 

1 Tupã Réinope niko ojehu, pe ojehuháicha peteî óga jára osê va’ekue ko’etî rupi oheka omba’aposéva omono’õ va’erã ichupe iparral. 2 Opyta rire peteî ñe’ême umi omba’aposévandi omba’apotaha hikuái peteî ára ha ohepyme’êta ichupe ojehepyme’êva peteî árare, omondo ichupe kuéra iparraltýpe.

3 Osê uperire pyhareve asaje nueve aravo rupi, ha ojejuhu ambue ndive oî reíva hína plasa rehe. 4 Ha he’i chupe kuéra: “Tapeho avei peê pemba’apo che parraltýpe, ha ahepyme’êta peême hekopete.” Ha oje’ói omba’apóvo hikuái.

5 Pe óga jára osê asaje pyte rupi ha upéi ka’aru asaje pe mbohapy aravo rupi, ohekave omba’apo va’erã. 6 Ha ipahaitépe, osê pe ka’aru cinco aravo rupi, ha ohecha tapicha kuéra oî reíva hína, ha he’i chupe kuéra: “Mba’ére piko peê peime rei ko ára pukukue pemba’apo’ÿ rehe.” 7 Ha’e kuéra he’i: “Avave ningo nomeêi oréve ore rembiaporã.” Pe óga jára he’i: “Tapehóna avei peê che parraltýpe pemba’apo.”

8 Ka’arupytûvo, he’i pe óga jára pe parralty ñangarekohápe: “Ehenói umi omba’apo va’ekuépe ha ehepyme’ê ichupe kuéra hembiapokuére, eñepyrû umi tapykuépe oguahê va’ekuégui ha eme’ê ipahápe umi oike tenonde va’ekuépe.” 

9 Oñemboja umi oho va’ekue omba’apo ka’aru cinco aravo rupi, ha oñeme’ê peteî teîme ohepy’me’êva jepi peteî árape. 

10 Amo ipahápe oguahê umi itenonde va’ekue, ha ha’e kuéra oimo’ã oñeme’êta hetave ichupe kuéra pe ohepyme’êva jepi peteî aravónte avei. 11 Upévarehe oñeme’êvo ichupe kuéra hembiapokue repy, oñepyrû hikuái ipochy pe óga jára ndive.

12 He’i hikuái: “Ko’ã ou tapykue va’ekue niko, sapy’amínte omba’apo kuri ha rehepyme’ê ichupe kuéra oréve rehepyme’êháichante avei, ore rogueropu’aka va‘ekue pe tembiapo ára haku pukukue.” 13 Pe óga jára he’i peteîvape: “Che angirû, ndajapói mba’eve hekopegua’ÿ, nañañemoîri piko ra’e peteî ñe’ême ame’êtaha ndéve pe ojehepyme’êva peteî árape. 14 Eraha pe ne mba’éva ha tereho. Che ame’êse avei pe ambuépe ndéve ame’êháicha oguahê tapykue ramo jepe: 15 Ndaikatúi piko ajapo ajaposéva che pirapirégui, mba’érehepa rehecha vai che mba’eporã hague rehe.” 

16 Upéicha oiko va’erã: “umi itapykuéva itenonde va’erã, ha umi itenondéva itapykue va’erã.”

Jesus omoherakuã mbohapy jevyha imano ha ijeikove jevy
17 Jesus, ohóvo Jerusalénpe, omoha’enõ umi “Dóse” hemimondópe ha he’i chupe kuéra tapére: 18 “Péina ningo jajupi jahávo Jerusalénpe. Upépe ko Yvypóra ra’y oñeme’êta umi pa’i ruvicha ha mbo’ehára léi reheguápe, ha ojejeruréta hese ojejuka haguã. 19 Ome’êta hikuái ichupe umi Tupãme oguerovia’ÿva pópe, oñembohory haguã hese, oinupã ha omosaingo haguã kurusúre. Ha ha’e katu oikove jevýta mbohapy arahápe.”
Upe Santiago ha Juan sy ojerure va’ekue
20 Upérõ Santiago ha Juan sy oñemboja Jesus rendápe ko’ã imemby ndive, oñesû henondépe ha ojerure peteî mba’e. 

21 Jesus oporandu ichupe: “Mba’épa reipota.” Ha’e he’i: “Péina ápe ereko mokõivéva che memby. “Eréna ichupe kuéra, ko’ã che memby toguapy ne Réinope peteî nde akatúape ha ambue katu nde asu gotyo.

22 Jesus katu he’i: “Ndapeikuaái upe pejeruréva chéve. Ikatúta piko pey’u ko mba’yru che hay’utahágui” Ha’e kuéra he’i: “Ikatúta.” 23 Jesus he’i jevy ichupe kuéra: “Peê pey’úta pe mba’yru che hay’utahágui, ha pe peguapy haguã che akatúa terã che asu gotyo katu nda’ijái chéve ame’êvo. Upéva oñeñongatu umi che Ru ombosako’ívape guarã añoite.

24 Ohendúvo umi diez, ipochy hikuái umi mokõi oñopehênguéndi. 25 Upérõ Jesus ohenói chupe kuéra ha he’i: “Peikuaa porã niko umi tetã mburuvicha oporoguereko ipoguýpe imba’e ramoguáicha ha umi oguerekóva pu’aka oporojopy. 

26 Pende apytépe katu ndaupéichai va’erã; upe ituichasevéva pende apytépe, upéva oiko va’erã tembiguái ramo; 27 ha pende apytépe oñemotenondeséva, mayma rembiguáirõ oiko va’erã; 28 ko Yvypóra ra’ýicha ha’e ndoúi oñemohembiguái haguã, ha’e uvei katu oiko tembiguái ramo, ha ome’ê hekove opavave yvypórape oipysyrõ haguã.
Mokõi ohecha’ÿva Jericogua 
29 Osênguévo Jericógui hetaite yvypóra omoirû chupe; 30 ha mokõi ohecha’ÿva, oguapy hína tape yképe, ohendu vove ohasaha upe rupi Jesus, oñemoî ohasapukái hikuái: karai David ra’y, ore poriahuverekomína! 31 Umi tapicha katu omomgavaju ichupe kuéra omokirirî haguã umi ohecha’ÿvape, ha’e kuéra katu oñemoî hatãve osapukái: Karai, David ra’y, ore poriahuverekomína! 32 Jesus opyta, ohenóiuka ha oporandu ichupe kuéra: mba’e piko peipota ajapo pende rehe, ha’e kuéra he’i: “Karai, torohecha”! 34 Ha oiporiahuvereko ichupe kuéra Jesus, opoko hesa kuéra rehe, ha upe guive ohecha jevy hikuái. Upéi oje’ói hapykuéri.
Oike Jesus Jerusalénpe sapukáipe 

1 Hi’aguîma ramo Jerusaléngui, ha oguahêmarõ Betfagépe, opytáva umi olivo yvyty ári, 2 omondo Jesus mokõi hemimbo’épe he’i rire ichupe kuéra: tapeho pe táva, oîva pene renondépe, ha pya’e pejuhúta peteî vúrro oñeñapytîva hína ha hendive imemby; pejora ha pegueru chéve. 3 Ha oime ramo oporandúva peême hese, peje ichupe Ñandejára oikotevê hese, ha voi ogueruka jevýta. 

4 Upéicha ojehu ku ñemoñe’êhára he’i va’ekue: 5 “Peje Sionguápe: Péina ápe ou pene Mburuvicha guasu pene rendápe, py’a porãme peteî vúrro ári, mymba ojeipurúva tembiaporã, ha oúva imenbymíndi. 

6 Oje’ói hemimbo’e kuéra ha ojapo hikuái Jesus he’i haguéicha ichupe kuéra; 7 ha ogueru hikuái pe vúrro imemby reheve; ha omoî rire hi’ári ijahoja, omboguapy ichupe hi’ári. 

8 Heta iterei oî oipysóva ijahoja kuéra tapére; ambue kuéra katu oikytî yvyra rakã ha omyasãi haperãme. 9 Umi yvypóra kuéra henonde ohóva ha oúva hapykuéri osapukái joa: 

“Hosanna. Toikove David ra’y! Toñemomba’eguasu Ñandejára rérape oúva! Hosanna ha tomimbi yvága ru’ãme!.

10 Ha oikévo Jerusalénpe mayma tetãygua ipy’atarovapa; ha oporandu hikuái: “Máva piko kóva.” 11 Ha umi yvypóra kuéra he’i: “kóva ha’e ñemoñe’ehára Jesus Nazaretgua táva Galilea pegua.

Omosê umi oñemúvape tupaópe 
12 Ha oike Jesus tupaópe, ha omosêmba umi oñemú ha omba’ejoguávape hína Tupao ryepýpe, ha ombojaparopa yvýre umi pirapire omyengoviáva renda kuéra, ha pykasu ohepyme’êva renda avei ha he’i chupe kuéra “Tupã he’i pe Kuatiañe’ême: “Che róga oñembohéra, óga oñeñembo’eha”, peê katu pejapo ichugui mondaha raity. 

14 Ha ou hendápe ikarêva ha ohecha’ÿva, ha omonguera ichupe kuéra. 

15 Umi pa’i ruvicha guasu ha fariseo kuéra katu ohecha vove ko’ã techapyrã ojapóva ha ohendúvo hikuái mba’éichapa umi mitã osapukái Tupaópe: Hosanna David ra’ýpe!, ipochy eterei hikuái, 16 ha he’i chupe: “Pehendumína ko’ã he’íva hikuái ha peê piko mamove napemoñe’êi kóva: mitã nguéra ha umi okambúva juru rupi jepeve reñemomba’eguasu. 

17 Ha oheja ichupe kuéra, ha osê pe tetãgui oho ohasa pyhare Betániape.

Jesus ombopiru peteî hígo máta 
18 Pyharevete katu, ojevývo hína pe távape, oñandu ñembuahýi. 19 Ha ohechávo peteî hígo máta tape yképe, oñemboja ijypýpe ha hogue mante ojuhu hese; ha he’i: “Nereme’êveichémane araka’eve peteî yva jepe. Ha néirõ guarã ipirupa upe hígo máta. 20 Ha hemimbo’e kuéra ohechávo upéva, ohecharamo joa hikuái ha he’i ojupe: “Mba’éicha piko ipirupa pya’ete ko hígo, 21 ha Jesus he’i chupe kuéra: “Che añete ha’e peême, perovia ramo ha napenepy’amokõiri ramo, ndapejapói va’erã ko’ã mba’e ajapo va’ekue pe hígore añónte, hetaiteve uvei. Peje ramo ko yvytýpe; ejei upégui ha ejeity yguasúpe, ojeity va’erã. 22 ha opa mba’e pejeruréva pene ñembo’épe, perovia ramo, oñeme’ê va’erã peême.
Ikatúva ojapo Jesus 

23 Jesus oike Tupaópe, ha oporombo’e jave hína oñemboja hendápe, umi pa’i ruvicha ha umi judío kuéra ruvicha. Ha oporandu hikuái chupe: “Mba’éicha rupípa rejapo ko’ã mba’e, mávaiko ome’ê ndéve pe pu’aka 

24 Jesus he’i chupe kuéra: “Che avei aporandúta peême peteî mba’e peje ramo chéve ha’éta peême mba’e pu’akapépa ajapo ko’ã mba’e; 25 mamógui ou Juan omongarairõ guare, Tupãguipa ou terã kuimba’e kuéra rembiapónte. Oñemongeta ha’e kuéra ipy’apýpe: ja’e ramo: Tupãgui ou va’ekue, he’íne: mba’ére piko upéicharõ, ndaperoviái raka’e ichupe 26 ha kuimba’e rembiapokue, ja’e ramo katu, jakyhyje va’erã yvypóra kuéragui, ha’e kuéra ningo oguerovia Juan ha’eha Tupã rembipota. 27 Ha he’i Jesúspe: “Ndoroikuaái.” Upéicharõ he’i Jesus: “Che avei” nda’e mo’ãi peême mba’e pu’akápepa ajapo ko’ã mba’e.
Ñembojoja mokõi kokue jára ra’y kuéra rehegua

28 Mba’épa peê peje peteî kuimba’e oguereko mokõi ta’ýra; oñemboja peteîva rendápe he’ívo ichupe: “Che ra’y, ko árape reho va’erã emba’apo che kokuépe. 29 Ha’e he’i chupe; ndahaséi, uperiremi katu, ombyasy ha oho. 30. Ha oñemboja ambue rendápe, upeichaite he’i avei chupe. Ha’e katu he’i pe túvape: “Aháma che ru, ha upéi ndohói. 31 Mávapa umi mokõigui ojapo itúva rembipota. Ha’e kuéra he’i, pe tenondegua: “He’i chupe kuéra Jesus; Añetehápe voi ha’e peême oñemotenondéne pende rehe pe Réino yvága peguápe tetãme’êukapy mono’õhára kuéra ha umi kuña reko vai. 32 Ou niko Juan pene mbo’évo tape porãre, ha ndapegueroviái chupe; umi tetãme’êukapy mono’õhára ha kuña reko vai kuéra oguerovia ichupe. Peê pehecha ramo jepe ko’ã mba’e, upeichavérõ jepe, napeñembyasýi, ha ndapegueroviái chupe.
Omba’apóva aña rehegua ñembojoja 

33 Pehendúke ko ambue ñembojoja: Oî va’ekue peteî óga jára, oñemitÿ va’ekue ikokuépe, ha omogora; ojo’o pype parral oñeñami haguã, ha omopu’ã peteî óga oñangareko haguã; oipuruka umi mba’apohárape ha oho tetã ambuépe. Hi’aguîma ramo upe parral oñemono’õ haguã ára, ombou hembijokuái upe mba’apohára rendápe ogueraha haguã ichupe imba’e repy. 35 Umi mba’apohára katu, ojapyhy pe karai rembiguái kuérape, ombuepoti peteîme, ha ambuépe ojuka, ha ambuevépe katu ojapi itápe. 

36 Pe kokue jára ombou jevy hetave hembiguáipe; ha ojapo haguéicha umi ou ypy va’ekue rehe, ojapo jevy ko’ãga hese kuéra. 37 Ipahápe ombou hendápe kuéra ita’ýra tee, oimo’ãgui ndojapo mo’ãi mba’eve ita’ýra rehe. 38 Umi mba’apohára katu ohecha vove pe ita’ýrape, he’i ojupe: kóva ha’e mba’ejararã, peju, jajuka, ha japyta haguã imba’erãnguére. 39 Ipopa’ã hese hikuái, oguenohê pe kokuégui ha ojuka. 40 Ha agã ou vove pe kokue jára mba’épa ojapóne umi mba’apohárare.

41 Pe ohendúva ichupe, he’i Jesúspe: “Ojukaukapáne oiporiahuvereko’ÿre pe tapicha añáme, ha oipuruka jevýne ikokue ambue kuérape, ome’ê haguã ichupe hi’árape imba’éva.” 42 He’i chupe kuéra Jesus: mamove piko napemoñe’êi raka’e pe oje’éva Kuatiañe’ême: “Pe ita umi óga apoha kuéra, oipe’a va’ekue upéva ha’e pe ita iporãitevéva pe óga rehegua. Kóva ha’e Ñandejára rembiapo pe jahecharamoitéva.

43 Upévarehe ha’e peême: Pe Réino yvága pegua ojeipe’áne pendehegui oñeme’ê haguã ambue yvypóra omongakuaávape. 44 Ko ita rehe katu, pe oñembotáva hese iku’ipaite va’erã ha pe ita ho’árõ peteîva ári omogu’ipáne ichupe avei.

45 Ohendúvo ko’ã Jesus ñembojoja, pa’i mburuvicha ha fariseo kuéra, ohechakuaa hese kuéra he’i hague. 46 Ha omonambise mo’ã hikuái chupe ha katu okyhyje umi tavayguágui, oguerekógui Jesúspe ñemoñe’êhára ramo.

Peteî mburuvicha guasu omomorã ta’ýra menda

1 Jesus omombe’u jevy ichupe kuéra ambue ñembojoja: 

2 “Pe Réino yvága pegua ojogua peteî mburuvicha guasúpe ojapo va’ekue peteî karu guasu omomorã haguã ita’ýra menda. 3 Ha omondo hembiguái kuérape ohenói haguã umi oñehenói va’ekuépe mendahápe; ha’e kuéra katu ndouséi. 

4 Omondo jevy ambue hembijokuái kuérape he’ikávo: “Péina oîmbáma karu guasu ambosako’i va’ekue; oime ajukauka che tóro ra’y ha ambue mymba kuéra kyra ha oîmbaitéma. Peju katu upéicharõ karu guasuhápe. 5 Ha’e kuéra katu nohenduséi, upévarehe oje’óinte uvei, peteî ikokuépe, ambue katu oñemu haguã. 6 Ambueve katu oipyhy pe mburuvicha guasu rembiguái kuérape, oñembosarái ha ojuka ichupe kuéra. 

7 Pe mburuvicha guasu ipochy eterei; ombou itahachi kuéra ha ojukaukapa umi tekove mba’e vai apohápe ha ombojáje tata itáva kuéra rehe. 8 Uperire he’i hembijokuái kuérape: “Pe Karu guasu menda rehegua péina oñembosako’ipáma, umi oñehenói va’ekuépe katu ndaijái oikévo. 9 Tapeho, umi tape juasa rupi, ha opa pejuhúvape pehenói mendahápe guarã. 

10 Umi hembiguái kuéra katu osê pya’ete tape rupi ha ombuaty ojuhúva guivépe, iñañáva ha ipy’aporãvape, ha umi oñehenóiva omyenyhemba pe jekaruha. 11 Pe mburuvicha guasu oike uperire ohecha haguã umi oguapývape pe jekaruhápe ha omaña peteî kuimba’ére noñemondéi va’ekue ñemendahápe guarãicha.

12 Ha he’i chupe: Che angirû: mba’éicha piko reike ko’ápe, ao ñemendahápe guarã’ÿre, pe ambue katu opyta kirirîháme. 13 Upérõ mburuvicha guasu he’i hemimbo’e kuérape: Peñapytî ipo ha ipýgui ha pemosê okápe, pytûháme, oîhápe tasê ha py’atarova mante. 14 Peikuaáke heta oîha umi oñehenóiva ha sa’i umi jeporavopyre. 

Tetãme’êukapy Césarpe guarã 
15 Upérõ umi fariseo oho oñembyaty, oñomongeta ohecha haguã mba’éichapa ikatúne oity Jesúspe iñe’êgue rupive. 

16 Omondouka upérõ hendápe umi hemimbo’e kuéra pe Herodes rehegua kuéra ndive. Ko’ãva he’i chupe: “Mbo’ehára, roikuaa ningo nandejapuiha ha rembo’eha Tupã rape añetetegua; nandepy’apýi mávapa ikatu ne rendu terã nderejererahaukái ko’ã mba’ére. 17 Eremína oréve, upe reñanduháicha: ikatúpa oñeme’ê Césarpe tetame’êukapy terãpa nahániri. 18 Jesus ohechakuaa hese kuéra ndaipy’aporãiha ha he’i chupe kuéra: “Peê tovamokõi mba’erehepa pemoî chéve ñuhã. 19 Peje chéve mbovy virúpa ojehepyme’ê va’erã.” Ha’e kuéra upérõ ohechauka ichupe peteî denário, 20 ha Jesus he’i: “Máva ra’anga ha ava réra piko pe ojehaíva hese.” 

21 He’i hikuái, “César ra’anga.” Jesus upérõ he’i chupe kuéra: “Peme’ê Césarpe, César mba’éva, ha Tupãme, Tupã mba’éva.” 22 Ha oikuaáma ramo mba’épa Jesus he’i tuicha oñemondýi hikuái, ha oheja Jesúspe ha oje’ói hikuái upégui.
Pe omano va’ekue oikove jevy 
23 Upe árape oñemboja hendápe Saduceo kuéra, ko’ãva ndogueroviáiva omanóva oikove jevyha ha upévare oporandu hikuái Jesúspe, 24 he'ívo: “Mbo’ehára, Moisés niko he’i va’ekue: Oime ramo omanóva ha ndaita’ýrai, ityvýra omenda va’erã hembirekore rehe, omoñemoñare haguã pe tyke’ýra omano va’ekuépe, ha opyta haguã ichupe pe omano va’ekue mba’ekue. 25 Ore apytépe niko oî siete ojoyke’y. Omenda pe ijypykue ha omano, ha nda’ita’ýraigui, opyta pe hembirekore tyvýrape. 26 Upéicha ojehu upe mokõiha ha mbohapyhápe, ha upéicha pe sieteha peve. 27 Ha uperire omano pe kuña. 28 Ha pe jeikove jevyha árapepa, máva rembirekóta pe kuña, umi sieteve niko omenda va’ekue hese. 

29 Jesus he’i chupe kuéra: Pejejavy tuicha peikóvo ndapeikuaágui pe Kuatiañe’ê Marangatúpe he’íva ha pe Tupã pu’aka. 30 Umi omano va’ekue oiko jevy ha’ára nomendavéima va’erã umi kuimba’e ha umi kuña, oikóta uvei hikuái Tupã remimbo’u kuéraicha yvágape. 31 Ha omanóva jeikove jevy va’erãha rehe katu piko napemoñe’êi ra’e Tupã voi he’i va’ekue peême: 32 “Che ha’e Abrahan Tupã, Isaac Tupã ha Jacob Tupã, ha ndahahé’i omanóva Tupã, oikovéva Tupãnte uvei.” 33 Umi yvypóra kuéra ohendúvo ko’ã mba’e ohecharamo opytávo pe Jesus mba’éichapa oporombo’e.

34 Fariseo kuéra ohecha va’ekue mba’éichapa Jesus omokirirî saduceo kuérape. 35 Peteî ha’e kuérava, mbohehára léi rehegua oipy’ãra’ãse ichupe ko’ã ñeporandu rupive: 36 “Mbo’ehára, mávapa ha’e pe tembiapoukapy tuichavéva. 

37 Jesus he’i chupe: “Rehayhu va’erã Tupãme, nde py’aite guive ha ne ánga apytéte guive ha ne apytu’û ruguaite guive.

38 Kóva ha’e pe tenonderãgua ha pe tembiapoukapy tuichavéva. 39 Ha pe ambue ojogua kóvape: “Ehayhu nde rapichápe nde rejehayhu haichaite. 40 Ko’ã tembiapoukapy mokõi áriko oîmba umi léi ha umi Ñemoñe’êhára oporombo’e va’ekue.

Jesus, David ra’y 

41 Oñembyaty jave hína upépe fariseo kuéra, 42 Jesus oporandu ichupe kuéra: “Mba’épa peje. Máva ra’ýpa pe Cristo. Ha’e kuéra he’i: “David ra’y va’erã hína.” 

43 Jesus oporanduve ichupe kuéra: Mba’éichapa upéicharõ David, Espíritu Santo rupi, ohenói Crístope Ñandejára. 44 “Pe ñembo’e purahéipe he’iháicha: Ñandejára he’i Che járape: Eguapy che akatúape, amoimba peve ija’e’ÿva nde rehe nde poguýpe.”

45 Ha David voi ohenóirõ ichupe Ñandejára piko mba’éicha Cristo David ra’ýta 46 Ha avave ndaikatúi he’i chupe mba’eve, ha upe ára guive avave noporanduvéi chupe mba’eve.

Jesus iñe’ê pohýi fariseo kuérape 

1 Upérõ oñemoñe’ê Jesus umi tetãygua ha hemimbo’e kuérape kóicha: 

2 Umi mbo’ehára léi rehegua ha umi fariseo oñangareko Moisés oporombo’e va’ekue rehe. 3 Pejapo umi he’íva guive ndapeikointe va’erã ha’e kuéra oikoháicha, ha’e kuéra oporombo’énte ha ndojapói upéicha. 

4 Omoî mba’e ipohýiva ikatu’ÿva jaropu’aka ha oity hapicha kuéra apére ha ha’e kuéra katu peteî ikuã jepe nomopu’ãi oporopytyvõ haguã. 5 Opa mba’e ojapóva ojehechauka haguã yvypóra kuérapente; upévarehe omoî ijehe vakapi ipyvévare pe léi mbykymi ha ombopukuve ijao jeguaka. 6 Ha karu guasuhápe oguapyse jekaruha akãme, ha sinagógape katu oguapyse apyka tenondeguaitépente; 7 ha oipota oñemomaitei chupe kuéra plása rupi ha umi yvypóra kuéra te’i chupe kuéra: Mbo’ehára. 8 Ani peñehenói mbo’ehára peteî Mbo’ehára añonte perekógui, ha peê oñopehênguepánte. 9 Ani avavépe avei pehenói Che ru, ko yvy ári peteî Túva añónte pereko: Pe yvágape oîva. 10 Ani avei peñehenóiuka Pohanohára, Cristo añónte pene Pohanohára. 

11 Ha pende apytépe tuichavéva toiko maymáva rembiguáirõ.

12 Pe oñembotuicháva oñemomichî va’erã ha pe ojejapose’ÿva oñembotuicha va’erã. 

Siete mba’evai fariseore

13 Upévarehe aichejáranga peê mbo’ehára léi rehegua ha fariseo kuéra rovamokõi! Peê pembotýva yvypóra kuéragui Tupã Réino yvága pegua. Ndapeikéi peê ha ndapehejái avei oike umi oikesévape!. 

14 Aichejáranga peê mbo’ehára léi rehegua ha fariseo kuéra rovamokõi!, 

15 Peê peguyguýva yvy ha yguasu rupi peñeha’ãvo omoambue haguã hekove umi Tupãme oikuaa’ÿva; ha oñemoambue rire katu, pejapo ichugui kuéra mba’epochy ra’y, ivaietevéva pendehegui! 

16 Aichajáranga peê ohecha’ÿva mboguataha! Peê peje ome’êva iñe’ê, tupaóre ndaha’éi ojapo va’erã katuete, ome’êva iñe’e mba’e porã Tupao peguáre katu ojapo va’erã katuete. 17 Výro ha ohecha’ÿva kuéra! Mávapa tuichave mba’e. Pe itaju Tupao pegua terã upe Tupao, omomarangatu va’ekue pe itajúpe oñekuave’ê va’ekue. 

18 Peê peje avei: Oirõ ome’êva iñe’ê altar rehe ndaha’éi ojapo haguã katuete ha pe ome’evã iñe’ê temikuave’êmby oîva hína pe altar ári rehe katu, katuetei ojapo va’erã. Peê ohecha’ÿva! 19 Mba’épa tuicha mba’eve. Pe oñekuave’êva terãpa pe altar omomarangatúva pe temikuave’ê. 20 Upéicha, ome’ê va’ekue iñe’ê altar rehe, hese voi ome’ê iñe’ê ha opa hi’ári oîva rehe; 21 ha ome’ê va’ekue iñe’ê tupao rehe, hese voi ome’ê iñe’ê ha Tupã rehe pe oikóvo tupaópe. 22 ha ome’êva iñe’ê yvága rehe ome’ê iñe’ê Tupã apyka jegua rehe avei. 

23 Aichejáranga peê, mbo’eha léi ha fariseo kuéra rovamokõi. Peê pehepyme’êva opa mba’e rehe pe diezmo ha pende resarai’ÿre pe menta, pe anis ha comínogui, ha pemboyke umi léi tuicha mba’evéva he’íva: Pe tekojoja, poriahuvereko ha pe jerovia. Ko’ã mba’e niko pejapo va’erã pehechagi’ÿre umi ambue. 24 Peê ohecha’ÿva mboguataha!, Pemboguáva ñati’û, ha katu pemokõ camello! 

25 Aichejáranga peê mbo’ehára léi rehegua ha fariseo kuéra rovamokõi. Peê pemyanyhêmba pe plato ha copa mondapy mbaretépe pehupyty va’ekue, ha hi’ariete peity hese peteî jehovasa. 26 Nde fariseo ohecha’ÿva, emopotî raê pe mba’yru ryepy ha upéi remopotîne ijape! 27 Aichejáranga peê mbo’ehára léi rehegua ha fariseo kuéra rovamokõi, pejoguáva umi te’õngue rendápe oñemomorotî va’ekue okáguio, ojehecháva ijape porãite ha hyepy katu tajasu ha te’õngue kanguégui henyhêmba! 28 Upeichaite avei peê, okáguio he’ete pene marangatúva; pende py’apýpe katu tovamokõi ha ñañágui pene renyhê. 

29 Aichejáranga peê mbo’ehára léi rehegua ha fariseo kuéra rovamokõi! Peê pemopu’ãva te’õngue renda umi ñemoñe’êhára omano va’ekuépe ha pembojeguáva umi imarangatúva róga renda. 30 Peê peje: Ore roiko rire umi ore ru kuéra oiko hague árape, noroñomopeteîri va’erã mo’ã hendive kuéra umi ñemoñe’êhára jejukápe 31 Peête voi pemombe’u peê ha’eha umi ñemoñe’êhára ojuka va’ekue ra’y. 32 Topámake, anivémake pejapo umi pende ru kuéra omoñepyrû va’ekue. 

33 Peê ha’e mbói, mbói ñemoñare! Mba’eicha piko pejehekýi va’erã pe añaretãmê je’águi. 34 Ko’ãga guive amondóta peême umi ñemoñe’êhára, iñarandúva ha mbo’ehára kuérape; peê katu peñaka’õ va’erã ha pemosaingóne kurusúre ha ambuépe katu peinupã va’erã pe Sinagógape, pemuña ha pembohasa asy va’erã ichupe kuéra peteî távagui pe ambue táva peve. 35 Ho’a va’erã pende ári mayma heko jojáva ruguy oñeñohê va’ekue yvy ári, Abel Marangatu guive Zacarías peve, Baraquias ra’y, pejuka va’ekue altárpe tupao ryepýpe. 36 Añete ha’e peême, opa ko’ã mba’e ho’apa va’erã ko’ãgagua ñemoñare ári. 

37 Jerusalén, Jerusalén. Nde rejuka ñemoñe’êhára kuérape ha rembo’itáva umi Tupã ndéve omboúvape! Hetaite jevy ambyatyse nde ra’y kuérape, pe ryguasu ombyatyháicha imemby kuérape ipepo guýpe ha ndereipotái! 38 Upévarehe peê pepytáta mba’eve’ÿre pende rógape. 39 Ndacherecha mo’ãvéigui upe ára oje’e peve: Toñemomba’eguasu pe oúva Ñandejára Rerápe!.

Jerusalén oñembyaipaha ára paha 

1 Osê Jesus Tupaógui ha oguata jave ohóvo oñemboja hendápe hemimbo’e kuéra ohechauka haguã pe Tupao mba’eichaitépa tuicha. 2 Ha’e katu he’i chupe kuéra: “Pehechápa ko’ã mba’e.” Añete ha’e peême ndopyta mo’ãiha ko’ápe ita ojo’ári ojeity’ÿre, oñembyaipaite va’erã. 

3 Ha upéi oho oguapy yvyty olivo hérava ári, ha hemimbo’e kuéra oho oporandu ichupe ñemiháme: “Eréna oréve araka’épa ojehúta ko’ã mba’e. Ha mba’e hechaukahápa oîta nde jeju rehegua ha pe arapaha guahê rehegua. 

4 Jesus he’i chupe kuéra; Peñangarekóke ani avave pene mbotavy. 5 Heta oîta he’íva ha’eha ñepysyrõhára ha he’íne hikuái; “Che hína pe Cristo”, ha upéicha hetápe ombotavýne. 6 Oñeñe’ê va’erã ñorairõ guasúre, ha ñorairõ guasu rerakuãre. Ani peñemondýi; opa umi mba’e ojehu va’erã voínte; ndaha’eichéne gueteri katuete pe arapaha. 7 Opu’ã va’erã tetã nguéra ojuehe ha táva kuéra ojuehe. Oî va’erã heta ñemondýi ha yvy ryrýi opa henda rupi. 8 Ko’ã mba’e ha’e va’erã umi jehasa asy ñepyrumby rehegua. 

9 Upe árape pene me’ê va’erã peñembohasa asy haguã, ha pende juka va’erã; ha che rehehápe maymave napenderayhu mo’ãi. 10 Upe árape heta oñeñepysanga ha oje’a va’erã; peteî ambue ndive oñombotavy va’erã ha opyta va’erã ija’e’ÿre ojuehe. 11 Heta ñemoñe’êhára gua’u ou va’erã, ha ombotavy va’erã hetápe. 12 Ha hetaite va’erã mba’e vai, hetágui pe mborayhu ikangy va’erã. 13 Upe oî hatãva árapaha peve katu, oñepysyrõ va’erã. 14 Ko Tupã Marandu Porã Réino rehegua ojekuaauka va’erã opa arapýre, ikatu haguãicha opa tetã nguéra oikuaa ha uperire ou va’erã pe arapaha.

15 Upévarehe, pehecha vove upe tupã gua’u oikéva Tupaópe, he’i haguéicha ñemoñe’êhára Daniel, (peikuaa porãke ku ko’ápe oje’éva). 16 Umi oîva guive Judéape tapehóke pekañy umi yvyty ári. 

17 Reî ramo hína nde róga ári, ani reho jevy hyepýpe regueraha haguã ne mba’e kuéra. 18 Reî ramo hína nde kokuépe, ani rejevy regueraha haguã nde ahoja. 19 Aichejáranga umi kuña hye guasúva terã imemby kambúva hína umi árape!. 20 Peñembo’éke ani haguã ojehu umi mba’e ro’y aja terã Sábadope! 

21 Upe árape tuicha ojehasa asy va’erã, ndoikói gueteriháicha ára ñepyrûmby guive, ha ndoikovéima va’erã upeichagua araka’eve. 22 Ha, umi ára noñemombykýi guive avave noñepysyrõi va’erã mo’ã. Tupã katu umi ha’e oiporavo va’ekue rehehápe omombykýta umi ára. 23 Upe árape oî ramo he’íva peême: ko’ápe ha amoite oî Cristo, anítei peguerovia ichupe. 24 Heta ou va’erã cristo gua’u ha ñemoñe’êhára gua’u ha ojapo va’erã heta mba’e ojehecha ramóva ha heta techapyrã ojapóne hikuái oporombotavy haguã, sapy’a ija ramo ichupe, umi Tupã poravopyrépe jepe ombotavýne avei. 25 Pemañáke, che pomomarandu ojehu mboyve peême. 

26 Upévarehe, sapy’a ku oje’érõ peême: Pe ojeiko’ÿhápe oime, ani peho upépe; terã péina oime mombyryhápe, anítei perovia. 27 Ou vove pe Kuimba’e ha’e va’erã pe ára tirícha oñepyrûva kuarahy resemê ha ojehecháva kuarahy reike peve terã he’iháicha pe provérbiope: 28 Mamo te’õngue oîháme, upépe ijaty umi yryvu.

Araguasu ouha ko Yvypóra ra’y 

29 Upéi, umi jehasa asy ára rire, kuarahy iñypytûmbáta ha jasy ndohesape mo’ãvéi, ha umi mbyja ho’apáta yvágagui, ha yvága tuichakue javeve ovavapáta. 30 Upérõ yvágape ojehecha va’erã pe techaukaha ko Yvypóra ra’y rehegua: Upe aja mayma tetãygua oîva ko yvy ári ojepyti’a nupãvo ohecha va’erã Kuimba’épe ou arai ári yvágagui Tupã pu’aka reheve ha mimbipa porãme. 31 Ombou va’erã hemimbou kuérape ombopu haguã pe trompéta ha ombyaty umi jeporavo pyrépe opa hendaguio, yvy ñepyrûhágui ambue hu’ã meve.
32 Pene mandu’áke ku hígo kuéra ñembojoja rehe: Pe hakã ikyrÿ’i ha hogue roky ñepyrû ramo hína, peikuaa hi’aguîmaha ára haku. 33 Avei peê, pehecha vove oikopa ko’ã mba’e ha’éva peême, peikuaáke pene aguîmaha pe okêgui. 34 Añetehápe ha’e peême: ko’ãgagua ñemoñare ndohasaichéne ojehupa mboyve ko’ã mba’e. 35 Ohasapa va’erã yvága ha yvy, che ñe’ê katu ndohasaichéne.
36 Upe Ara guasu ha pe aravo avave ndoikuaái, Tupã remimbo’u kuéra jepe, Ta’ýra ndoikuaáinte avei, Túva año mante. 

37 Ojehu haguéicha Noé árape, upéicha ojehu va’erã ko Yvypóra ra’y ou vove. 38 Umi ára ama guasuete mboyve, yvypóra kuéra okaru ha hoy’únte va’ekue pytu’u’ÿre ha, omenda kuimba’e ha kuña kuéra pe ára oike peve Noé pe Árkape. 39 Ha ndohechakuaái hikuái ou peve pe ama guasuete oguerahapáva opavavépe. Upeichaite ojehu va’erã avei ko Yvypóra ra’y ou vove. 

40 Upérõ mokõi kuimba’e omba’apórõ hína kokuépe, peteîme ojegueraha va’erã ha pe ambuépe ojeheja va’erã. 41 Pe mokõi kuña omongu’íva hína avatimirî: peteîme ojegueraha va’erã ha ambuépe ojeheja va’erã.

Peikóke tesarekópe 

42 Upévarehe, pepáyke ndapeikuaáigui araka’épa oúta Pende Jára. 

43 Pema’ê porãkena: Peteî óga jára oikuaa rire mba’e árapepa ou va’erã pe mondaha, ndokéi va’erã mo’ã ani haguã oheja pe mondaha oike hógape. 44 Upévarehe, pejesarekóke, ko Yvypóra ra’y ou va’erã pe ára peimo’ã’ÿve jave. 45 Mávanepa pe tembiguái jeroviapy ha iñakãguapýva, pe ijára omoî va’ekue ichupe oñangareko haguã hogayguáre, ome’ê haguã peteî teîme hembi’urã oguahêvo pe aravoitépe. 46 Tovy’a upe tembiguái, ou vove ijára ojuhúva ichupe hembiapo hína. 

47 Añetehápe ha’e peême oheja va’erã ichupe oñangareko haguã opa mba’e oguerekóva rehe. 48 Upéva rãngue pe tembiguái reko vai oñepy’amongeta: che jára ndou voi mo’ãi. 49 Ha oñepyrû oguereko asy iñirû nguérape ha oiko okaru ha omboy’u umi oka’úva ndive. 50 Upe tembiguái vai róga jára ou va’erã oimo’ã’ÿve jave ha pe ára oha’arõ’ÿete jave. 51 Oipe’a va’erã ichugui pe hembiapo ha oguereko va’erã ichupe umi hovamokõivaicha: upépe oî va’erã pe tasê ha tãi pururû.

Umi diez kuñataî marane'ÿ ñembojoja

1 Pe Réino yvága pegua ikatu ja’e ojoguaha umi diez kuñataî osê va’ekue imba’e rendy kuérare ohuvaitîvo pe menarãme. 2 Ijapytepe kuéra oî cinco ivýrava ha cinco iñakãguapýva. 3 Umi ivýrava ogueraha imba’e rendy ha ndoguerahái iñandy ryru. 4 Umi iñakãguapýva katu ogueraha iñandy ryru kuéra. 5 Pe menarã, ndou voígui hopehýi joa hikuái ha opyta okepa. 6 Oguahê vove pyhare pyte katu oî osêva osapukái kóicha: “ Oúma pe menarã, pesê pehuvaitî.”

7 Opavave umi kuñataî opáy joa ha ombosako’i imba’e rendy kuéra. 8 Ha umi ivýrava katu he’i umi iñakaguapývape: “Peme’êmína oréve pene ñandy, ore mba’erendýko oguepáta. 9 Umi iñakaguapýva he’i chupe kuéra: “Tapeho, iporãve pejogua, pe ore roguerekóva ndohupytyichéne peême ha oréve guarã avei. 10 Oho aja hikuái ojogua oguahêma katu upe menarã, ha umi oñembosako’i va’ekue oike hendive mendahápe, ha upéi oñemboty pe okê. 11 Oguahêma ramo umi ambue kuñataî he’i: “Karai, Karai, eipe’amína oréve pe okê.” 12 Ha’e katu he’i chupe kuéra: “Añetehápe ha’e peême, che ndapoikuaái. 13 Upévarehe, Jesus ombojoapy; pepáykena, ndapeikuaái niko pe ára ha upe aravo.”
Katupyry rehegua ñembojoja

14 Ojehu pe Réino yvága peguápe ojehu haguéicha peteî kuimba’épe oho mboyve mombyry ohenoimba hembiguái kuérape ha omoî ipópe kuéra imba’e repy. 15 Tenondeguápe ome’ê cinco talento itaju guigua, ambuépe mokõi, ambuevépe peteî; peteî teîme ome’ê ikatupyryháichante: Uperire oho mombyry. 16 Upe ohupyty va’ekue cinco talento oñemoî pya’e omomba’apo ha ombuatyve hi’ári cinco talento. 

17 Pe ohupyty va’ekue mokõi, ombyatyve hi’ári ambue mokõi. 18 Upe ohupyty va’ekue peteî katu, oho oñongatu yvykuápe pe kuimba’e viru. 19 Heta ára rire ou jevy pe karai ha ojerure ichupe kuéra imba’e repykue. 20 Pe ohupyty va’ekue cinco talento ome’ê jevy ichupe hi’ári ambue cinco, he’ívo: “Karai, nde reheja va’ekue chéve cinco; aguerekove ambue cinco ahupyty va’ekue upévare.” 21 Pe karai he’i: “Iporã iterei che rembiguái mba’eporã ha joheipyre; jeroviapy rupi nde pe mba’e michîvape che ajerovia nde rehe ame’êveta ndéve hetave mba’e: “Eike katu evy’a nde jára ndive.” 22 Oñemboja avei upe ohupyty va’ekue mokõi talento ha he’i: “Karai, mokõi talento niko reme’ê va’ekue chéve; kóina ápe ambue mokõi ajapove hi’ári. 23 Iporã che rembiguái mba’eporã ha jeroviapy, he’i chupe upe kuimba’e, mba’e michîvape ikatu haguére jajerovia nde rehe, heta mba’e hepyvéva ári romoîta. Eike katu nde jára Réinope. 24 Oñemboja upe ohupyty va’ekue peteî talento ha he’i: che niko karai, aikuaa nde ha’eha peteî kuimba’e py’ahatã, remono’õseha mamo reñotÿ’ÿ haguégui ha rembyatyseha mamo remyasãi’ÿ haguégui; 25 ha akyhyjégui aha añotÿ yvykuápe ku ne mba’e repy; kóina ápe pe ne mba’éva. 26 Nde tembiguái ñaña ate’ÿ he’i chupe upe mba’ejára, reikuaa kuri añemitÿ’ÿ haguégui amono’õha, ha ambyatyha pe amyasãi’ÿ haguégui. 27 Upévarehe voi remoî va’erã mo’ã che pirapire peteî báncope. Upéicha, aju jevy vove ajapyhy jevy va’erã mo’ã oñemoîve va’ekue hi’ári reheve. 28 Penohê ichugui pe talento ha peme’ê upe ohupyty va’ekue diez taléntope. 29 Mayma oguerekóvape oñeme’ê va’erã, oguereko hetave haguã ha upe nombojoajúvagui katu ojepe’a va’erã pe oguereko’ÿva jepeve. 30 Ko tembiguái pituvápe katu peity pytûnguýpe; upépe oiko va’erã jahe’o soro ha tãi pururûme.
Ñemohenda paha ára
31 Upe árape, ko Yvypóra ra’y ou vove pu’aka guasúpe ha opa hemimbou kuéra hendive, oguapy va’erã ijapyka jeguápe Mburuvicha guasu omimbipavaicha, 32 Opa tetãygua oñembyatypa va'erã henondépe; ha ha’e oipe’a va’erã ojuehegui yvypóra kuérape, mymba rerekua oipe’aháicha ovecha kuéra umi kavarágui, 33 ha omoî va’erã umi ovecha ijakatúva gotyo ha kavara kuéra ijasu gotyo. 34 Upérõ he’ii va’erã pe mburuvicha guasu umi oîva ijakatúva gotýope: “Peju, peê che Ru rovasapyre, peñemomba’e pe yvága pegua tekove oheja va’ekue peême Tupã ha’e ojapo va’ekue ñepyrûnguévo peeme guarã.” 35 Che ñembyahýi va’ekue ha peê che mongaru; che y’uhéi va’ekue ha peê che mboy’u; ndacherógai va’ekue ha peê che moguahê pende rógape; 36 che opívo va’ekue ha peê che monde; che rasy va’ekue ha peê peho che andu; aî va’ekue ogaguasúpe ha peê peho che recha. 37 Karai, he’i chupe umi hekojojáva, araka’e piko ore rohecha ra’e ne ñembyahýirõ ha rome’ê ndéve pe tembi’u, terã nde y’uhéirõ ha rome’ê ndéve y.

38 Araka’e piko ore rohecha ra’e nde róga’ÿre ha romoguahê ore rógape, terã nde opívo ha rome’ê ndéve ao. 39 Ha, araka’e piko ore rohecha ndéve nde rasýrõ, terã ogaguasúpe reimérõ ha roho ne rendápe. 40 Ha pe mburuvicha guasu he’i va’erã ichupe kuéra: “Añetehápe ha’e peême: Opa mba’e pejapo va’ekue peteîre jepe, umi che pehêngue michîvéva rehe, che rehe pejapo va’ekue. 41 ha umi ijasu gotyo oîvape katu he’i va’erã; tapeho chéve ko’águi, peê aña ra’y, tata apyra’ÿme, oñembosako’i va’ekue mba’e pochy ha hembiguai kuérape guarã.

42 Che ñembyahýi va’ekue, ha nachemongarúi; che y’uhéi va’ekue, ha nachemboy’úi; 43 ndacherogái va’ekue, ha peê nachemoguahêi pende rógape; ndacheaói va’ekue, ha peê nachemondéi; aiko va’ekue ogaguasúpe ha che rasy va'ekue, ha peê ndapehói che andu. 

44 He’i hikuái: “Karai araka’e piko rohecha ne ñembyahýirõ, terã nde y’uhéirõ, terã nde rasy ramo, terã ogaguasúpe, ha norombohasái ndéve ore po. 45 Ha’e he’i va’erã upérõ ichupe kuéra: “Añetehápe ha’e peême: “opa mba’e ndapejapói va’ekue ko’ã michîvéva rehe, ha’éva che pehêngue kuéra, che rehe ndapejapói va’ekue. 46 Ha oho va’erã ko’ãva pe jeiko asy ijapyra’ÿvape, umi hekojojáva katu, pe tekove apyra’ÿme.
Oikuaauka jevy ohasa asytaha 

1 Ha Jesus oñemoñe’êmba rire péicha, he’i hemimbo’e kuérape: 2 “Peikuaa niko mokõi arahápe pascuaha hína. Ha, ko Yvypóra ra’y oñeme’ê va’erã oñemosaingo haguã kurusúre. 3 Upe ára rupi pa’i ruvicha kuéra ha umi judío ruvicha kuéra, oñembyaty pa’i guasu, hérava Caifás rógape, 4 ha oñemoî peteî ñe’ême mba’éichapa ogueraháta Jesúspe kai’rãime ha upéi ojuka haguã. 

5 He’i katu ojupe: “Arete guasu aja naiporãi jajapo, oikóne sarambi ko távape.
María omohyakuã porã Jesúspe 
6 Oî jave Jesus Betániape, Simón, ijai pochýva rógape, 7 oñemboja hendápe peteî kuña mba’e ry’akuã porã hepyva reheve, ha oñohê Jesus akãre, oguapy jave hína jekaruhápe. 8 Ha ohechávo kóva hemimbo’e kuéra ipochy ha he’i hikuái; ma’erãpa koichaite oñemombopa rei. 9 Ikatu va’erã mo’ã niko ojehepyme’ê porã ha hepykue oñeme’ê umi mboriahúpe. 10 Jesus ohechakuaa upe he’íva hikuái ha he’i chupe kuéra: “Mba’érehe piko pende pochy ko kuñataî ndive, pe ojapóva che rehe ningo tembiapo porã iterei.” 11 Mboriahu kuérape niko tapia perekota pene ndive, chéve katu ndacheguereko mo’ãi tapiaite. 12 Oñohê pe mba’e ryakuã porã che retére ha upéva ojapo ombosako’ívo che ñeñotÿ. 13 Añetehápe ha’e peême, ko Tupã Marandu Porã mamo oñemoherakuãhápe, oñeñe’êta avei ko ha’e ojapo va’ekue rehe imandu’a haguã hese opavave. 14 Upérõ peteîva umi dóse apytégui, hérava Judas Iscariote oho umi pa’i kuéra ruvicha rendápe 15 ha he’i chupe kuéra: “Mbovýpa pehepyme’êta chéve ame’ê haguã peême” 16 Ha’e kuéra ome’ê iñe’ê ohepyme’êtaha treinta moneda viru ha, upe guivete Judas oñepÿrû oheka mba’éicha javépa ome’êta ichupe kuéra.
Karu pyhare ñembosako’i 
17 Peteîha árape pe arete oje’uha pe mbujape ndailevadúraiva, oñemboja Jesus rendápe hemimbo’e kuéra oporandu haguã ichupe: “Mamópa rombosako’íta ndéve re’u haguã pe Pascua 18 Ha Jesus he’i ichupe kuéra; tapeho pe távape, ma’érã rógape ha peje ichupe: “Pe Mbo’ehára he’ika ndéve: “Che aravo hi’aguîma; nde rógape amomorãse pe Pascua che remimbo’e kuéra ndive.

19 Hemimbo’e kuéra ojapo Jesus he’i haguéicha ichupe kuéra ha ombosako’i pe Pascua.
20 Oguahêmarõ ka’aru pytû, oguapy jekaruhápe hemimbo’e kuéra ndive, 21 ha okaru aja hikuái, Jesus he’i chupe kuéra: “Añetehápe ha’e peême: Pende apytégui peteîva che jukaukáta. 22 Ha’e kuéra, py’ambyasy eterei reheve, oñepyrû peteî teî oporandu ichupe: “Chépa che Jára.” 23 Jesus he’i pe omoingétava ipo che ndive ña’êmbépe, upéva ha’e pe che me’êtava. 24 Ko Yvypóra ra’y oho va’erã, he’iháicha Kuatiañe’ê Marangatúpe. Aichejáranga katu ko Yvypóra ra’ýpe ome’êtava. Iporãve va’erã mo’ã ichupe nonaséi rire. 25 Judas, upe ome’êtava ichupe oporandu avei Jesúspe: “Mbo'ehára, chépa”, Jesus, he’i: “Nde ereháicha, nde ha’e.”
26 Okaru jave hikuái, ohupi Jesus peteî mbujape ha ohovasa rire, oipehe’ã ha ome’ê hemimbo’e kuérape, he’ívo: “Kóina, pe’u joaite, kóvako hína che rete.” 27 Ha, ohupi avei peteî cáliz ha ohovasa rire, ome’ê ichupe kuéra, he’ívo: “Kóina pey’u joaite, 28 kóvako hína che ruguy, Tupã remikuave’ê pyahu, oñeñohêtava mayma angaipa rehe ojeheja rei haguã. 29 Ha ha’e peême ko’ãga guive nday’u mo’ãveiha parral rykuégui upe ára hay’u jevy peve pene ndive parral rykue pyahu che Ru Réinope.

30 Ha opurahéi rire hikuái upe ñembo’e purahéi, oje’ói ku olivo yvyty gotyo.
31 Jesus he’i chupe kuéra: “Ko pyharépe peê pe’apáta”; ndapeikuaa mo’ãvéima mba’éichapa peñepy’amongetáta che rehe, he’íma voi niko Kuatiañe’ê Marangatúpe: “aikutúta pe ovecha ñangarekohápe, ha umi ovecha isarambipáta hekohágui. 32 Agã che aikove jevy rire katu, aháta Galiléape pene renonderã.” 

33 Pedro oñepyrû he’i chupe: “Oñepysanga ha ho’apárõ jepe opavave, che nda’aichéne.” 34 Che ha’e porãta peême, “ko pyharépe voi, osapukái mboyve pe gallo, nde eréta mbohapy jevy ndacheikuaiha.”

35 Pedro he’i chupe: “Amanotarõ jepe, che nda’eichéne ndoroikuaaiha”, hemimbo’e kuéra avei he’i joa upéicha.
Jesus oñembo’e Getsemaníme 
36 Oguahê Jesus hendive kuéra peteî tenda hérava Getsemaníme ha he’i hemimbo’e kuérape: “Pepyta ko’ápe che aha aja amogotyo añembo’e. 37 Ogueraha hendive Pedro ha mokõive karai Zebedeo ra’ýpe, ha oñepyrû imba’e mbyasy ha ipy’angata. 38 Upérõ he’i chupe kuéra: “Che mba’embyasy amano haguãchaite. Pepyta ko’ápe che ndive ha aníke peke.
39 Oñemotenonde amogotyomive, ojeity ovapývo ha hova yvýre oñembo’e kóicha: “Che Ru, ikatu ramo eipe’a che hegui ko jehasa asy, opáichavo, ani oiko pe che aipotaháicha, nde reipotaháichante uvei. 40 Ou hemimbo’e kuéra oîhápe ha ojuhu oke hikuái ha he’i Pédrope: “Ndaikatúi piko peteî aravomi jepe ndapekéi peime haguã che ndive.

41 Aníke peke ha peñembo’éke ani haguã pe’a jepy’ara’ãme. Pe Espíritu niko, ikyre’ÿ, ñande rete katu, ikangy.” 42 Oñemomombyry jevy, mokõi jevyháma, oñembo’e haguã kóicha: Che Ru, ndaikatúi ramo ohasa ko jehasa asy hay’u’ÿre ichugui, tojejapo ne rembipota.” 43 Ou jevy ha ojuhu oke hikuái. 44 Oheja jevy ichupe kuéra, ha oho oñembo’e mbohapy jevyháma, oñe’ê jevy he’i hagueichaite. 45 Ha ou jevy hemimbo’e kuéra rendápe ha he’i chupe kuéra: “Ko’ãga ikatúma peke ha pepytu’u, oguahêma pe aravo, ko Yvypóra ra’y oñemoî haguã angaipavora kuéra pópe. 46 Pepu’ã, jaha; hi’aguîma pe che me’êtava.

Judas omoñuhã Jesúspe 
47 Oñe’ê jave hína, oguahê oúvo Judas, umi dóse apyte guigua, ha hendive heta yvypóra kuéra, kyse puku ha yvyra reheve, omboúva pa’i ruvicha ha judío kuéra ruvicha. 48 Upe ome’êtava Jesúspe ome’ê va’ekue ichupe kuéra ko techaukaha: “Upe che ahetûva, upéva ha’e; pene popa’ãke hese.” 49 Ha sapy’aitérõ guarã, oñemboja Judas Jesus rendápe, ha he’i chupe: “Mba’éichapa nde pyahare Mbo'ehára”, ha ohetû ichupe. 50 Jesus katu he’i chupe: “Che angirû, ejapo pe rejúva rejapo.” Upérõ, oñemotenonde ambue kuéra ha ipopa’ã Jesus rehe ha ogueraha ichupe. 51 Peteî oîva Jesus ndive hína ohekýi ikyse puku, ha onambi’o pe pa’i ruvicha rembiguáipe. 52 Upérõ Jesus he’i chupe “Emoî pe nde kyse puku hendápe, opa umi kyse puku oipurúva, kyse pukúpe omano va’erã. 53 Nderegueroviái piko ikatuha ajerure che Rúpe, ha néiro guarã oguerukáne chéve dóse aty hemimbou kuéra yvága pegua. 54 Upéicharõ katu ndoiko mo’ãi pe Kuatiañe’ême he’íva, péicha va'erã voi 55 Upepete he’i Jesus upe yvypóra kuéra aty guasúpe: “Mba’ére peju che reraha haguã ka’irãime pende kyse puku ha yvyra puku reheve, mondahárõ guáicha che! Opa ára aguapy va’ekue Tupaópe aporombo’e haguã, ha ndachererahái va’ekue ka’irãime. 

56 Opa ã mba’e ko’ãva ojehu upéicha oikopa haguã hekópe he’i va’ekue Kuatiañe’ê Marangatúpe.” Upérõ opavave hemimbo’e kuéra oheja rei chupe ha okañymba upégui.
Jesus ojegueraha Kaifás rendápe 
57 Umi omonambi va’ekue Jesúspe ogueraha hikuái chupe Kaifás, pa’i guasu rógape, mamo oñembyatyhápe mbo’ehára léi rehegua ha judío kuéra ruvicha. 58 Pedro oho hapykuéri mombyrymi guive pa’i guasu róga porãme, ha oike pe korapýpe ha oguapy tembiguái kuéra apytépe ohecha haguã mba’épepa opa upéva. 59 Pa’i ruvicha kuéra ha upe Sanedrín oîháicha oheka mombe’upyre japu omboja haguã Jesus rehe, ojukauka haguã ichupe, 60 ha hetárõ jepe oñemboja hese ñe’ê rei, mba’eve ndojuhúi hikuái. “Ipahápe, oguahê mokõi, he’ívo: 61 “Ko Yvypóra ra’y he’i va’ekue: Che ikatu aitypa ko Tupao ha amopu’ã jevy mbohapy árape. 62 Ko’ã mba’ére, opu’ã pa’i guasu ha oporandu Jesúspe “Nerembohováiri piko mba’eve. Mba’e piko ko’ã oñembojáva nde rehe. 63 Jesus katu okirirî. Ha upémarõ pe Pa’i guasu he’i chupe: “Tupã oikovéva rérape ha’e ndéve, ere haguã oréve ndépa pe Cristo, Tupã Ra’y.” 64 Jesus he’i chupe: Añete, upe erehaichaite, che ha’e peême ko ára guive pehecháta ko Yvypóra ra’ýpe oguapyrõ hína Tupã ipu’akapáva akãtúa gotyo ha oúrõ arai ári. 65 Upérõ pe Pa’i guasu oharyvo ijao ha he’i: oñe’ê vai Tupã rehe; ma’erãpa jaipotave oñe’ê va’erã hese. Opavavéma ningo pehendu oñe’ê vaírõ Tupãre. 66 Mba’épa peje. Ha’e kuéra he’i: Omano va’erã. 67 Uperire oñepyrû ondyvu hikuái hováre ha ohovapete ichupe 68 he’ívo: Cristo, mavatepa pe ne nupãva.
Pedro he’i ndoikuaaiha Jesúspe 
69 Upe aja Pedro oguapy hína pe korapýpe ha oñemboja hendápe peteî mitãkuña óga jára rembiguái, he’i chupe: “Nde avei reiko va’ekue Jesus Galiléagua ndive.” 70 Ha’e katu opavave rovake he’i ndoikuaaiha chupe: Ndaikuaái mba’épa pe eréva.” 71 Ha oho jave Pedro okê gotyo, ohecha ichupe ambue kunãtaî, ha he’i umi upépe oîvape: kóva avei oiko va’ekue Jesus Nazaretgua ndive. 72 Pedro he’i jevy ndoikuaaiha ichupe, he’i jevy jevy: “Ndaikuaái upe kuimba’épe” 73 Uperiremi, oñemboja umi oîva upe rupi ha he’i hikuái Pédrope: “Ndaikatúi erévo nde ndaha’eiha Galileo kuéra rehegua, ojehechakuaa ne ñe’ê rupive. 74 Upérõ Pedro oñepyrû oñe’ê vai ha he’i jevy jevy ndoikuaaiha upe kuimba’épe. Ha upevovete osapukái pe gallo. 75 Ha imandu’a Pedro pe Jesus he’i va’ekue ichupe: “Pe gállo osapukái mboyve, mbohapy jevýma nde eréta ndachekaaiha.” Ha osê okápe, ojahe’o soro.

Oñeporandu jevy Jesúspe

1 Ko’ê rire, umi pa’i guasu ha tetãygua arandu kuéra oñembopy’a peteî ojukauka haguã Jesúspe; 2 ha oipokua rire ichupe, ogueraha hikuái omoî mburuvicha guasu Pilato poguýpe. 

3 Ha Judas oikuaávo ojejukataha, ojepy’apy eterei ha ome’ê jevy umi pa’i kuéra ruvichápe umi treinta viru, he’ívo: 4 Ha’a angaipápe amoîvo pende poguýpe heko potîva ruguy. Ha’e kuéra katu he’i chupe: “Ha mba’éiko oréve. Ejehechána nde heseve”! 5 Upérõ ha’e omombo upe viru pe Tupaópe ha oho ojejuvy. 6 Pa’i guasu omono’õ pe viru ha he’i hikuái: “Ndaikatúi jaity tupãmba’e ryrúpe péva niko tuguy repykue. 

7 Upérõ oñemoî peteî ñe’ême, ojogua haguã pe virúre pe kambuchi apoha ñu, ojapo haguã tapicha tetã ambuegua ñeñotÿha. 8 Upévarehe pe ñu oñehenói ko’ãga peve “tuguy ñu.” 

9 Upéicha oiko ku ñemoñe’êhára Jeremías he’i va’ekue: Ha oñemomba’e pe treinta virúre, upévarehe ojehepyme’ê va’ekue peteî Israel ra’y. 10 Ha ome’ê hikuái upe kambuchi apoha ñúre he’i haguéichaite pe Ñandejára. 

11 Jesus oñemboja Pilato renondépe, ha Pilato oporandu chupe: “Ndépa pe judío kuéra mburuvicha guasu”, Jesus he’i: “Ndéma niko ere.” 12 Uperire oñe’ê vai hese pa’i ruvicha ha judío kuéra mburuvicha, ha’e katu mba’eve nde’íri. 13 Upérõ Pilato he’i chupe: “Nerehendúi piko hetaite mba’e vai he’íva nde rehe.” 14 Ha’e katu nde’íri mba’eve ha Pilato noha’arõiete upeichataha. 

15 Arete Pascua rehegua árape, Pilato oguenohêva pe ka’irãigui pe ojeruréva ichupe pe tavaygua oipotáva 16 Upérõ oguereko hikuái ka’irãime peteî kuimba’e herakuã vaíva hérava Barrabás. 17 Upéicha, oñembyatypa rire hikuái, oporandu ichupe kuéra Pilato: “Mávaguipa peipota apoi peême, Barrabásgui terãpa Jesus, oñehenóiva Crístogui. 

19 Oguapy jave Pilato korapýpe, hembireko he’ika ichupe: “Anítei rejapo mba’eve ko Karia’y rekojoja rehe, pyhare heta ahasa asy che képe hesehápe. 20 Upe aja pa’i guasu ha judío kuéra ruvicha ogueroviauka tavaygua kuérape ojerure haguã Barrabásre osê haguã ka’irãiguî ha ojukauka haguã Jesúspe. 21 Ha upéicha, Pilato oporandu ichupe kuéra: “Ko’ã mokõivévagui mávapa peipota apoi, he’i hikuái: “Barrabásgui.” 22 Pilato he’i chupe kuéra: “Ha mba’éiko, upéicharõ ajapóta Jesúsre, pe oñehenóiva Cristo. Ha he’i joa hikuái: “Toñemosaingo kurusúre.” 23 Pilato oporandu jevy: “Mba’e vai nga’u piko ojapo.” Ha ha’e kuéra katu osapukái hatã hatãve, he’ívo: “Toñemosaingo kurúsure.” 

24 Ha ohechávo Pilato ndaikatuiha mba’eve ojapo, ivaíve ha tuichave uvei pe sarambi ogueruka y ha ojepohéi umi oîva upépe rovake, he’ívo; “Che ndarekói mba’evete ko tekove rekopotî ruguy oñehêtavare. Pejecha peê. 25 Ha opavave tavaygua he’i: Pe huguy toñehê ore ha ore ray’ kuéra ári. 26 Upemarõ Pilato opoi Barrabásgui; ha Jesúspe ombuepotiuka ha oheja ipópe kuéra oñemosaingo haguã kurusúre.
Pe Kurusu Rape

27 Umi tahachi kuéra Romaygua ogueraha Jesúspe pe óga porã Pilato oîhápe, ha oñembyatypa hikuai upépe ha opa umi tahachi kuéra avei. 28 Oipe’a ichugui ijao ha omoî hese pe tahachi ao pytã. 29 Uperire omoî iñakãre peteî akãrokái ojejapo va'ekue ñuatîgui ha ipo akatua gotyo peteî takuára. Uperire oñesû Jesus renondépe ha oñembohory hese he’ívo: “Toikove ko JudÍo kuéra Mburuvicha guasu.” 30 Ondyvu hováre ha oipe’ávo ichugui pe takuára ombyepoti chupe iñakã rupi. 

31 Oñembohorypa rire hikuái hese, oipe’a ichugui pe ao pytãngy, tahachi mba’e ha omonde jevy hese ijao ha ogueraha omosaingo kurusúre. 32 Ha osênguévo, ohuvaitî hikuái peteî kuimba’e Cirinegua, hérava Simónpe; kóvape oguerahauka hikuái pe kurusu. 33 Oguahêvo pe tenda hérava Gólgotape, he’iséva: “kanguekue renda.” 34 Ome’ê hikuái chupe vino mba’ero reheve, Jesus oha’ã ha nomboy’uséi. 

35 Omosaingo rire ichupe kurusúre, pe Jesus aóre oity po’a oñemboja’o haguã hese hikuái. 36 Ha oguapy hikuái upépe oñangareko haguã hese. 37 Ha iñakã ári omoî hikuái peteî jehaipyre, mba’érehepa oñemosaingo kurusúre. 38 Avei omosaingo kurusúre hendive mokõi mondaha, peteî ijakãtúa gotyo ha mbue ijasu gotyo 

39 Ha umi ohasáva upérupi oñakã mbovava ha iñe’ê pohýi chupe, oñembohorývo hese he’i: 40 Nde, tupao reitýva ha mbohapy árape remopu’ã jevýva, ejei pe jehasa asyetégui, eguejy kurusúgui Tupã Ra’y ramo nde. 

41 Upéicha avei, umi pa’i kuéra ruvicha, Judío kuéra ruvicha ha umi mbo’ehára léi rehegua oñembohory hese, he’ívo: 42 Pe ambuépe ningo oipysyrõ, ha ijupe katu ndaikatúi oñepysyrõ. Pe Israel mburuvicha guasu toguejy ko’ãga pe kurusúgui ha jagueroviáta ichupe. 43 Omoî ningo Tupã rehe ijerovia, Tupã ohayhúrõ ichupe toipysyrõ, ha’e voi ningo he’i va'ekue: “Che ha’e Tupã Ra’y.” 44 Umi oñemosaingo va'ekue hendive kurusúre jepeve oñembohory hese.
Jesus oñe’ê ipahaite ha omano 
45 Asajepyte guive mbohapy aravo ka’aru peve, iñypytumba pe tetã. 46 Ha mbohapy aravo rupi osapukái hatã Jesus, he’ívo: Elí, Elí, Lamá Sabactani, he’iséva, “che Tupã, che Tupã, mba’ere piko che reja reiche año.” 47 Umi upépe oîva apytégui ohendúvo upéva oî he’íva: “Kóva ohenói Elíaspe.” 48 Ha upéi peteî ijapytégui kuéra, oñani, oipyhy peteî esponja, omyakÿ vinágrepe, ha omoî peteî takuára apýrare ha omboy’u ichupe. 49 Ambue kuéra katu he’i joa: Eheja, jahecha oúpa Elías omosãso ichupe. 50 Upérõ Jesus, osapukái hatã jevy, ome’ê ijespíritu ha omano.
Jesus omano rire 

51 Upevovete upe ahoja tupao pegua ojepysóva ojeharyvo mokõi hendápe yvate guive yvy peve, ha pe yvy oryrýi, ha ojeka umi ita guasu, 52 Umi ñeñotÿha ojepe’a ha oikove jevy heta tapicha marangatu oñeñotÿ va'ekue. 53 Jesus oikove jevy rire ko’ãva osê upe oñeñotÿ haguégui ha oho oike pe Táva Marangatúpe ha ojehechauka heta yvypórape. 

54 Pe capitán ha tahachi kuéra oñangarekóva hína Jesúsre, ohechávo pe yvy ryrýi ha opa mba’e oikóva okyhyje eterei ha he’i: Añetetehápe ko Kuimba’e ha’e ra’e Tupã Ra’y. 55 Oî avei upépe mombyrymi guive oma’ê hína, heta kuña ou va'ekue Galiléagui Jesus ndive, oipytyvõ haguã ichupe hemikotevême. 56 Ijapytépe kuéra oî María Magdalena ha María, Santiago ha José sy, ha Zebedeo ra’y kuéra sy. 

Jesus oñeñotÿ ramo guare 
57 Ka’aruetévo, ou peteî kuimba’e Arimateagua, mba’eta rerekoha, hérava José, Jesus remimbo’ekue avei; 58 kóva oñemboja Pilato rendápe ha ojerure ichupe Jesus retekuére. Upérõ Pilato ome’êuka ichupe. 59 Ha José oñuvã peteî savana potîme pe Jesus retekue 60 ha upéi omoî peteî ñeñotÿha pyahúpe, ojejo’o va’ekue itaguasu rehe; upéi ombyapajeréi peteî ita guasu apu’a, omoî ñeñotÿha rokême ha oho. 

61 María Magdalena ha upe ambue María oguapy hína pe ñeñotÿha rovái.
Oñangarekóva Jesus oñeñotÿha rendáre 

62 Ambue árape, (pe ara oñembosako’i riregua pe Pascua), pa’i kuéra ruvicha ha fariseo kuéra oñembyaty ha oho Pilato rendápe, 63 ha he’i hikuái chupe: “Karai, ore mandu’a ningo he’irõ guare upe tekove japu, hekovépe gueteri: mbohapy arahápe aikove jevytaha. 64 Emondóna eñangarekouka upe oñeñotÿha rendáre mbohapy ára peve, ani mba’etei ou hemimbo’e kuéra omonda ha upéi he’i yvypóra kuérape: Oikove jevy omano apytégui; Péva pe ñembotavy ivaivéne pe tenonde guarégui.” 65 Pilato he’i chupe kuéra: Péina pépe tahachi kuéra; tapeho peñangareko porã hese tekotevêháicha. 66 Ha’e kuéra oho upe oñeñotÿ haguépe, omoî porã pe ita hokêre ha oheja upépe ñangarekohárape.
Tupã remimbou omombe’u Jesus oikove jevýma hague 
28
1 Ohasa rire sábado ára, ko’êtî jave hína upe semána ára ñepyrûme, oho María Magdalena ha ambue María ohechávo pe ñeñotÿha. 2 Ha oiko sapy’a peteî yvy ryrýi guasu: Tupã remimbou oguejy yvágagui ha oguahêvo pe ñeñotÿhápe ombojapajeréi hendágui pe ita, ha oguapy hi’ári. 3 Ha’anga araveráicha ojajái ha ijao morotî porã mandyjúicha. 4 Umi tahachi kuéra oñangarekóva upépe oryryipa kyhyjégui ha opyta omanorõ guaicha. 

5 Pe Tupã remimbo’u he’i umi kuñáme: “Ani pekyhyje, che aikuaa peê pehekaha Jesúspe, oñemosaingo va’ekue kurusúre. 6 Ndaipóri ko’ápe. Oikove jevy pe he’i hagueichaite. Peju pehecha pe tenda oñemoî hague. 7 Ha tapeho pya’e peje hemimbo’e kuérape oikove jevyha omanóva apytégui, ha ohotaha pene renonderã Galiléape ha upépe pehecháta ichupe. Ko’ã mba’e ha’e, umi ha’e va’erã peême. 8 Ha’e kuéra pya’e osê ñeñotÿhágui tuicha kyhyje pópe ha avei tuicha vy’a reheve ha ñanihápe oho omombe’u haguã hemimbo’e kuérape.
Jesus ojehechauka umi kuña marangatúpe

9 Upe javete Jesus ohuvaitî ha he’i chupe kuéra: “Py’aguapy peême guarã.” Umi kuña nguéra oñemboja ha oñesû henondépe ha omomba’eguasu ichupe. 

10 Upérõ he’i chupe kuéra Jesus: Ani pekyhyje; tapeho peje che pehêngue kuérape toje’ói Galiléape, upépe che recháta hikuái.
Oñekuave’ê viru umi tahachípe ijapu haguã 

11 Ha umi kuña oje’ói aja, umi ñangarekoha apytégui oî ohóva pe távape omombe’u haguã pa’i ruvicha kuérape opa mba’e ojehu va’ekue. 12 Ha’e kuéra oñembyaty umi judío ruvicha kuérandi ha oñemoî peteî ñe’ême ome’ê haguã heta porã viru tahachi kuérape 13 he’ívo ichupe kuéra: “Peje ou hague hemimbo’e kuéra pyhare peê peke aja ha ogueraha hague Jesus retekue. 14 Ko’ã mba’e oguahêrõ Pilato apysápe, ore rombopochy poíne ichupe ha roñangarekóne ani haguã ojahéi pende rehe.” 15 Oñongatu hikuái pe viru ha ojapo oje’e haguéicha ichupe kuéra. Ko japu isarambi judío kuéra apytépe ko’ãga peve.
Jesus ojokuái hemimbo’e kuérape 
16 Umi onse temimbo’e kuéra oje’ói Galiléape, upe yvyty Jesus he’i haguépe ichupe kuéra. 17 Ohechávo Jesúspe, oñesû hikuái henondépe, oimérõ gueteri jepe ndogueroviapáiva. 18 Upérõ oñemboja Jesus hendápe kuéra ha oñe’ê ichupe kuéra kóicha: oñeme’ê chéve opa pu’aka yvágape ha yvy ári. 19 Opáichavo, tapeho ha pembo’e ichupe kuéra umi che ha’e va’ekue peême. Pemongarai chupe kuéra Túva, Ta’ýra ha Espíritu Santo rérape, 20 Ha pembo’e ichupe kuéra ojapo haguã opaite che rembiapoukapy aheja va’ekue peême. Ha peikuaáke che aîha pene ndive opa ára arapy paha peve.

(Notas Mt)

1, 1 Ñandejára Jesúcristo ou omoañete hekovépe umi ijypykue kuéra hetaite hi’ãho hague ha oha’arõ va’ekue. Umi itúva kuéra he’i ha’e kuéra ha’eha Abrahan ha David ñemoñareha. Ha David ra’y rupi Jesus ha’e mburuvicha guasu-Mesías omoñepyrûva pe Tupã reko ko yvy ári ha Abrahan ra’yháicha ha’e omyasãi pe Tupã reko opavavépe ha mba’apo tupao pegua. 

18 Pe Ñandejára Jesus ningo ha’e añete yvypóra ha Tupã Ñandejára ave. 

2, 1 Pe Ñandejára Jesucristo ha’e hína pe Tupã Ñandejáraite voi ymaite guive oñeha’ãro va’ekue, mburuvicha guasu ramo. Umi oikuaáva pe Tupã ñe’ê he’íva ha ovy’a rangue katu ipy’atarova, okyhyje, omohenda ramo guarã ichupe, terã katu omo’ambue ramo guarã pe hekove. Oî katu ohechavai vai ramo jepe moõpa oî pe ohechaukáva Jesus renda, oñeha’ã omoguahêvo hekovépe mburuvicha guasu pysyrõ. Ndaha’éi jaikuaánte va’erã mávapa ha’e pe mburuvicha guasu, tekotevê jaha pe tape ha’e ohechaukáva ñandéve rehe ha jajapo pe hemimbo’égui ñande rekove. Pe karu paha ojapo va’ekue ohechauka moõ pevépa oguahê Jesus; umi mburuvicha hetãgua omboyke ha ojukauka ha umi heta’ÿgua katu omoguahê ichupe hekovépe. 

13 Pe yvy Tupã Ñandejára ome’ê va’ekue ichupe kuéra oiko jevy ichugui peteî Egipto pyahu; Ñembohasa asy, jejopy añete, pe hembiapo kuéra repy jepe’apa rei ipyahupa jevyha. Mateo katu he’i ichupe kuéra pe Jesus ha’eha pe Moisés ko’ãgagua ha hembiapo ko yvy apére, ha’eha hína pe Moisés pyahu ojapo va’erã; Ha’e omotenondéta pe pysyrõ omondoho haguã umi léi ñande jokuáva ha ojapóva ñandehegui tembiaguái ha ko’ãva ojehechauka pe Jerusalén ha Judea rupi. Galilea ha’e hína umi Tupãme oikuaa’ÿva retã, upégui oñepyrûta pe teko pyahu oguerúva ñandéve Jesus imbo’epy rupi. 

3, 1 Juan Bautista ñane renóî ñambopyahu haguã ñande rekove hapoite guive, oguahêmbaitéma pe Tupã reko yvypóra apytépe ha ombopyahupaitéta opa mba’e oîva ko yvy apére. Oguahêvo pe ára tekove rekýi regua noñeikotevê mo’ãi pe jerovia ñane akãme guarénte. Péva ojejapóta pe ñande rekovépe jajapo va’ekue rupi.

13 Ko Marandu Porãme umi Jesus ñe’ê ypykue ohechauka pe hembiaporã ha hekovépa mba’eichaitéta hína; Tupã rembipota ha pysyrõ he’ise hína jeiko teko joja ha teko potîme.

4, 1 Mateo omombe’u ojehu hagueichaite umi mbohapy ñepy’ara’ã vai ohasa va’ekue Ñandejára Jesucristo. Ñandejára Jesucristo ikatu kuri ñeha’ã’ÿre ohupytypaite umi oipotáva, ikatu jyva ári oiko ha ikatu ipoguýpepaite oî maymave yvypóra. Ha’e katu ojei pévagui ha ombo’e ñañeha’ã va’erãha jakaru haguã, nañañemomba’eguasu va’erãiha ha avave ñande rapichápe ndajarekói va’erãha ñande poguýpe. 

17 Jesus oñepyrû hembiapo Galiléape táva guasu mombyry opytáva Jerusaléngui. Pe pysyrõ ningo hetave jevy voi pe reha’arõ’ÿhaguinte oñepyrû. 

Pe Ñandejára Jesucristo ha pe Juan Bautista remimbo’e ha’e peteîchaite; tekotevê ñambopyahu ñande rekove hapoite guive, Tupã pu’aka hi’aguîmbaitéma.

Pe Jesus remimbo’e ha pe ipohano tapicha kuéra hasývape ko ha’e hína oipytyvõ haguã umi, oikotevêvéva ha imboriahuvévape. 

5, 1 Ñandejára Jesúcristo oñe’êvo pe mba’éichapa jahupytýta pe vy’a guasu he’i; Ñandejára pu’aka ningo péina oguahêma ha pe jeiko asy opátama ha oñepyrûtama pysyrõ. Pevarã he’i: tekotevê oî teko joja ha opa mboriahu, py’ahû ha teko jejopy. Ha toñepyrû añete Tupã Ñandejára pu’aka. 

13 Umi Jesus remimbo’e oñandu porã oîha umi oipotáva ko yvy pyahu. Ha’e kuéra ndaikatúi oje’i péva pe tembiapógui, hembiapo kuéra voi hína péva. Ndojapói ramo pe hembiapo ha’e kuéra ndaha’evéima Jesus remimbo’e. Pe hekove kuéra rupi ikatu ojehecha pe Tupã Ñandejára rembiapo ko yvy ári. 

17 Pe teko sambyhyha ojejapo va’erã ikatúgui ogueru teko joja, péva he’ise hína oheka mba’éichapa pe yvypóra ikatu oiko teko potîme. 

21 Pe teko sambyhyha he’i ndojeporojukái va’erãha ha Ñandejára Jesucristo katu he’i nañandepochýi va’erãha ñande rapicha ndive ha ipochy va’ekue oho va’erãha oñemoî porã hapicha ndive. 

27 Jesus omoî pe korasõ mbytetépe pe teko johéipyre, menda rehegua, oúva mborayhu ha jerovia añeteteguágui. 

33 Ko’ápe jahecha pe japu ha jererovia’ÿpa mba’éicha ombyai pe yvypóra rekove upévare oñeikotevê omo’añetéva ñe’ê. Jesus katu he’i pe jeiko oñondivepápe ojehechakuaa va’erã pene añetépa terã nahániri. 

38 Ko Marandu Porã ohenói pe tekove juayhúpe ojeiko haguã, ojei haguã hapoite guive pe jeikose mbaretépe. 

43 Ko’ápe ñañehenói ñane mandu’ami haguã ymaite oje’e hague ojehayhu va’erãha oporohayhúvape ha oî va’erãha py’ahû umi oporohayhu’ÿvape guarã, ko’ãga katu opáma upéva; ojehayhu va’erã avei umi oporohayhu’ÿvape. 

6, 1 Ko’ápe oipota pe ñane rembiapo porã jajapóva jajapo ñañemomba’e guasu’ÿre, Ñandejára ha ñande rapicha rayhupápe. Upéicha avei oipota ñañembo’eramo ndaha’éi jajechauka haguã, katu ñamomba’eguasu haguã Tupã Ñandejárape. 

9 Mateo omoî ko’ápe pe ñembo’e Jesus ombo’e va’ekue hemimbo’e kuérape “ORE RU Úombohováivo umi Fariseos ñembo’e. Ko ñembo’épe ohechauka; oñepyrûvo ojerure oiko haguã pe Tupã rembipota, upéi katu, ojerure tembi’u opa ára oikotevêva, oiko haguã hapicha ndive jekupytýpe ha tapiaite oiko haguã Tupã poguýpe. 

19 Pépe he’i Ñandejára Jesucristo; pe pejejoko jave ramo pe tembi’u je’úgui Tupã Ñandejára rérape anikena peiko tova pukúpe, upéicha ojapo umi hova mokoîva, vy’a pópe katu peiko upéicha ramo, Tupã Ñandejára pe nde guerohory haguã, ani yvypóra. 

19 Opavave yvypóra rekove ohechauka mávapa pe itupã; pirapirépa terã Tupã Ñande Ru. Tupã ome’ê yvypórape tekove sãso, tekove teete, teko joja, oporomoîngóva oñondivepa oñopehênguéicha. Ha pe mba’eta rerekoha katu oikose mbaretépe, ha péicha oporoguereko jejopýpe, upévare jaiporavo va’erã mávapepa jaroviavéta. 

24 Ko’ápe ohenói ani oî py’ángata tembi’urãre terã ñemondearãre Ñande Ru Nãndejára voi oikuaapa ko’ã mba’e, upévare vy’apópente jaiko va’erã opa ára. 

7, 1 Tupã ñane mohenda ñande ñamohendaháicha avei ñande rapichápe. Ñande rapichápe ñamohenda vai eterei ramo jahechauka ñande nañañeñanduiha angaipavóra ramo. 

13 Ko’ápe ha’eténte pe he’iséva ñandéve; umi oikuaase’ÿva pe Tupã Réinogui mba’éve ñamombe’u rei chupe kuéra Tupã ñe’ê. Ha’e kuéra ningo, pirapirérente ojepy’apy. 

Pe ñembo’épe ojehechauka ñande jeiko Tupã ndive.

“léi ha ñemoñe’êhára”; yma Jesus oiko ramo guare he’ise, pe Tupã ñe’ê. Kóva ko tembiapoukapy ñane renói ñane angekói haguã avei ñande rapicha oikotevêvare, ñande angekoiháicha ñande jehe.

13 Ijetu’u ko hína Tupã Réino ha teko joja poravo, ha jeguata tapia péva rekávo. Upévare pe Cristo rehegua rekove ndaha’éi umi ipy’a hetávape guarã, ko’ãva katuete ohenduve pe tupã gua’u he’íva ha oho hapykuéri. 

15 Ape he’ise ikatuha ñande resa mbotavy umi Tupã Ñandejára rérape oñe’êva ñandéve ñande apysa mbotavy rupi. Ñane renói ñamaña porã haguã hembiapóre pe hembiapo porãva hína pe ñe’ê añete myasãihára. 

21 Pe Tupã ra’y aty jerovia ohechauka Jesus ha’eha pe Karai guasu oporomoingéva pe Tupã Réinope. Ãga katu pe ñande jerovia ikangy ramo ndahapykuéi, ha nahenondéi ñane rembiapo, vyroreipa. He’i ramo hína “upe ára” ñane mondo hína pe Mt 25,31-46 pe ojehechatahápe hína pe ñane rembiapópa omombe’u jarekoha Jesúspe Karai ramo. 

Ñamopu’ã ñande róga ita ári he’ise hína jaiko teko jojápe Tupã Réino he’iháicha pe ñemoñe’ê Jesus ojapo va’ekue amo yvyty ári. Oga ñemopu’ã yvy ku’ípe he’ise hína noñemboguejýi pe Tupã ñe’ê tekovépe. 

28 Jesus hekove rupive omombe’u ipu’aka ha hembiapo ko yvy ári 

8, 1 Yma oñemboykémi va’ekue umi imba’asy vaívape (Lv 13,45-46). Jesus katu omonguera ichupe kuéra ha omoîngue jevy yvypóra apytépe. Pe léi añetetegua rembiapo ningo hína pe yvypóra toiko tekove potîme ha ndaha’éi ha he’i va’erã mávapa ipotî terã iky’a. 

5 Jesus ohendúvo pe itupã gua’úvape ohechauka pe Tupã Réino ndaha’éiha umi oñembojeroviávape guarã añonteha. Tetã rembe’y ko’ãga ha’e hína, jarovia Jesúspe. 

Jesus oipe’a ichupe kuéra mba’e pochy poguýgui. Ha upéicha rupi ha’e kuéra oiko techakuaápe oñondive kuéra. 

Mateo ohechauka mba’épa he’ise pe Jesus ñane monguera ramo. Omoñe’êvo Is 53,4 ohechauka Jesus ha’eha Siervo de Yave, omosãsóva yvypórape opa mba’e ojopýva ichupégui. (aña). Oho haguã Jesus rapykuéri pe máva oikotevê mokõi mba’ére; ndoikuaái mba’épa oha’arõ ichupe ha oî va’erã ojapo haguã pe iñe’ême’ême he’i va’ekue. 

23 Pe ohasa asy jave hína umi Cristo rehegua ohechauka ogueroviápa terã nahániri pe Jesus oîha hendive kuéra. Pe jehasa asýpe oñeha’ã porã pe ñande jeroviápa okakuaa terãpa michî tapia. 

28 Mateo ohechauka Jesus ojapo haguã pe hembiapo Tupã itúva ome’ê va’ekue ichupe, oho oike umi oikuaa’ÿva Tupãme apytépe ha oje’éva aña yvyha. 

9, 1 Mateo añoite omomgakuaa pe ñe’êpaha “oñeme’ê haguére pe pu’aka yvypóra kuérape”. Péicha ojehecha ko’ápe pe pu’aka oñeme’êva umi Cristo rehegua ohejareivo hapichápe pe hembiapo vaikue (Mt 18,18). 

7 Jahecha Mc 2,13-17. Ha Oseas 6,6 Mateo omyesakã pe Jesus rembiapo; jeiporiahuvereko ha’e pe teko joja Tupã Réino rehegua. 

Pe teko joja oúva pe poriahuverekógui oipe’a pe okê Tupã Réino pegua. 

27 Teko joja Tupã Réinoregua omosãso yvypóra kuérape ojehesape’a haguã ha oipe’a haguã ijehegui pe ndohejáiva he’i pe Tupã Marandu Porã ikatúva omoambue pe jeikoha. 

35 Mateo ko’ápe ombo’apu’a pe Jesus rembiapo (4,23) ha pe hembiapógui heñói pe ñeñandu umi tavagua remiandu. Ko tembiapo tuicha ha oikotevê pe máva ikatúva omboguata ko Jesus rembiapo. Ko Tupã ra’y aty oñeha’ambaite va’erã ogueraha haguã Tupã Marandu Porã oparupiete. 

10, 1 Umi Jesus remimbo’épe oñeme’ê pe pu’aka Jesúspe oñeme’êhaguéicha avei; oipe’ávo yvypórape aña poguýgui, omosãso umi oikóva mba’e pochy poguýpe. Umi dóse Jesus remimbo’e ojapo peteî aty pyahu ha he’i ichupe kuéra ojapo haguã pe Jesus rembiapo. 

5 Pe tembiapo ha’e ñembyaty Iglesiaháicha, oho haguã Jesus rapykuéri, ha’e pe ñangarekohára pyahu. Péva oiko pe Tupã Marandu Porã ñemombe’u rupi ha pe tembiapo ohechaukáva oîha pe Tupã Réino. 

17 Umi Jesus remimbo’e ohasa va’erã Jesus ohasa va’ekue jeiko asy oúva pe tembiapógui ikatu haguã heñóî teko pyahu. Kóva ko tembiapo ohupyty hetápe upévare oî ñemboja’o, ja’e’ÿ, oñemoîva ojuehe ojohogaygua jepe ikatu oiko vai. Ko tembiapo omboguatávako hína Tupã Espiritu Santo upévare umi Jesus remimbo’e oñemuña ramo ipahaite peve ndokyhyjéi va’erã, naipy’agantái va’erã Jesus ha’e pe Karai ko yvy ape ári. 

26 Umi Jesus remimbo’e ndaipóri mba’érepa okyhyjévo pe hembiapo kuéra ha’e añetetéva ha oguenohê hesakãháme umi japúpe oikóva. Ikatu ojejuka ichupe kuéra, ãga katu pe hekove añete Tupã ome’ê va’ekue ichupe kuéra ndaikatúi mavave oipe’ávo ichugui kuéra. Umi Jesus remimbo’e kyhyje’ÿ ou pe Tupã ñe’êgui; he’i, oî añetetéva Jesus ndive, Jesus oîta hendive oparupiete ha Tupã renondépe avei. 

34 Pe añetegua ñemombe’u ogueru heta mba’e; oî oguerovy’áva ha ambue katu omboykéva. Ha umi Jesus remimbo’e katu ndokyhyjéi va’erã, ipahaite peve oiko va’erã iñe’ême’ê he’iháicha. Ndaipóri mba’épa pe Jesus remimbo’épe omboguevívo, ha’e oiko va’erã teko jojápe Tupa Réino peguáicha. 

40 Umi Jesus remimondo ha’e voi ha’e ohorõguáicha ichupe kuéra oguerohory ramo ichupe oguerohory upéicha avei pe máva ho’ukáva umi hapicha yvypórape ichupe voi ho’uka. 

11, Pe Jesus piko ha’e añetete pe Mesías oñeha’arõva. Oñembohovái haguã ndoje’éi mba’eve pe Mesianismo ha’e rupi tembiapo umi oiko asýva ha imboriahúva apytépe ha ndaha’éi ñe’ênte. 

7 Ndaipóri kuimba’e tuichavéva Juan Bautístagui pe Tupã kuatiañe’ême. Ha Juan ha’e gueteri umi mombe’uhára rehegua he’íva pe oikótava, ndaha’éi omombe’úva pe oikómava. Pe V. 12 hasy ñamyesakã porã haguã. Pe Tupã Marandu Porã apohare ohechaukase ko’ápe mba’éichapa pe Réino oî asy oî rupi pe oñemohatãva ani haguã ombopyahu ichupe. Ko’ã mba’e mbarete Jesus oñandu pe hembiapópe. 

16 Umi Jesus retãygua oiko mitãicha; Juan Bautístare he’i itavyha oiko asy rupi ha Jesus rehe katu he’i oiko porã ha’e ojehe’aitereíma umi angaipavóra rehe. Ha ndohechakuaái hikuái Juan ha Jesus rembiapo ohechaukaha pe Tupã rembipota. 

20 Corozaim, Betsaida ha Cafarnaum ha’e hechapyrã; pe chentese ndohejaiha jahechakuaa pe Tupã Réino Jesus rupi oguahêha ñandéve. Upévare ha’e kuéra ojehekovekue rekýit mbaretevéta umi táva itupã gua’úva Tiroguágui, Sidonia ha Gomorra ohechauka ohomaha aña retãme. 

25-30 Pe iñe’ê ha hembiapo rupi Jesus ohechauka Tupã rembipota ha’eha jaiko Tupã Réinope. Arandueta reheve ndohechakuaái hikuái Jesus rupi oîmaha ñane ndive pe Tupã Réino ha hekojoja. Katu umi mboriahu oñandu kóva pe Jesus rembiapo rupi. Jesus ou oipe’ávo pe mba’e pohyiete omoîva umi iñarandúva Tupã Réino apére. Ha ko’ã mboriahu ohendu va’ekue pe Tupã Marandu Porã ohota omombe’u ambuépe. 

12, 1 Jahecha Mc 2,23-28. Mateo ombopukuve ko hechapyrã he’i haguã pe léi sábado rehegua ndaha’eiha katuete guarã. Jesus ha’e pe Tupã oîva yvypóra apytépe ha tuichaiteve pe itupao guasu kuéragui, ha ha’e pe Karai omoî va’ekue pe sábado. Ha’e ohechauka Tupã oiporiahuverekoha yvypóra kuérape. 

9-14 Jahecha Mc 3,1-6. Jesus oikuaa umi Fariseo ohejaha peteî mymba oñeguenohê yvykuágui pe sábadope. Ha he’i peteî yvypóra piko ndatuicha mba’evéi peteî mymbágui ajeve ndaikatumo’ãi ñamonguera ichupe sábadope. 

15-21 Jesus ndaha’éi ojehechaukaséva, ha’e Siervo de Jave upéva he’ise: oguerúva pysyrõ ha poriahuvereko opavave yvypórape. 

22 Omonguerávo umi oîva aña poguýpe Jesus ohechauka ha’e ouha oipe’ávo yvypóra kuérape pe ohesa jokua ha ojuru jopýva poguýgui. Ha péicha oñepyrû ohechakuaa umi hetãygua ha’eha pe Mesías. Ko’a guive Jesus ha’e pe pysyrõ ha mohendaha ha nomba’apóiva hendive oñemoî hese. Jahecha avei Mc 3,20-30. 

33 Pe oipysyrõva terã omondóva aña retãme umi yvypórape ha’e pe jeporavo Jesus rehe’ÿ terã hendive. 

38 Umi ndoikuaaséiva mba’eve Jesus rembiapóguipe Jesus ndohechaukái mba’eve oguerovia haguã ichupe. Imano ha ijeikove jevy upéva añoite oheja ichupe kuéra. 

43 Omboykévo Jesus ha pe Tupã Réino ha teko joja ã yvypóra opyta ha’eño ha mombyryve Tupãgui. 

46 Jahecha Mc 3,31-35. Mateo he’i pe Jesus rogaygua kuéra ha’e hína umi hemimbo’e, umi aty oñepyrûmava oiko pe ha’e oiko haguéicha. 

13, 1 Jahecha Mc 4,1-9 Oîma ramo pe Tupã retã vy’a ñane ndive mba’ére piko oîve jehasa asy. Jesus ogueru pe Tupã Réino ha omyasãi oparupiete. Pe Jesus ojuhu haguéicha oñemohatãva ichugui Tupã retãgua apytépe oî avei opárupi pe oñemohatãva Tupã Marandu Porã- me.

10 Jahecha Mc 4,10-12. Pe Tupã retãmegua herûváva ikatu oikuaa umi Jesus remimbo’e, oikuaáva Jesus ha’eha pe Mesías. 

18 Umi Ñemity tape ykeregua rupi he’ise oîha tekove oguerohorýva iñe’ê katu ndojapóiva oîgui ko yvy ári oñapytîva ichupe ha Ita apyte pegua katu oguerohory eterei avei ha katu py’ajúgui ndojapói pe Tupã ñe’ê he’íva. Ñuati apyte pegua katu oguereko ipy’apýpe ha ohayhu, katu ndojapói hetave mba’e yvy arigua ojaposégui ha umi yvy porãme ho’áva ha’e hína umi ohendu,oguerohorýva pe Tupã ñe’ê ha ojapóva ichugui hekove. 

24 Pe Mesías oúma. Upéicha ramo piko pe Tupã retã vy’a mba’ére noîrima ko yvy ape ári. Jesus he’i péva ningo yvypóra naiporãmbái rupinte ndojekuaaporãima. 

31 Mba’éicha rupipa ko Tupa Réino ha’ete ndaipóriva ko yvy ári. Jahecha Mc 4,30-34. 

33, Umi Jesus remimbo’e aty ha’ete ndojekuaáiva umi yvypóra apytépe ha upéguinte omoambue pe tekoha. 

34 Pe máva reko ha hembiapo rupi ikatu jahechakuaa pe Tupã reko vy’a ymaite guive oîha pe yvypóra rembiasápe. 

36 Pe ñemombe’u he’ise hína pe Tupã Réino oîmaha yvypóra rekovépe. Jesus omoñepyrûma pe Tupã Réino ha péva oiko ohóvo pe mba’e porã rupi mba’e vai apytépe ramo jepe. Pe Tupã Réino ningo oñorãirõ pe mba’epochy ndive, ha péicha oipytyvõ ohóvo pe Tupã ra’ýpe ipu’aka haguã pe mba’e vaíre. 

44 Jaike haguã pe Tupã Réinope ñandyryry va’erã hese. Heta jevy ningo jaipota pe ita overáva ha ndajahekái pe itajuete. 

47 Pe Tupã Réino ningo oiko ohóvo pe tekovekue rekýi rupi oipe’áva ohóvo pe iporãva ivaíva apytégui. Umi oikóva pe Tupã ñe’ê he’ihaícha oikéta pe Tupã Réinope ha nahániri ramo katu oikóta tapiaite Tupã rehe’ÿ. 

51 Ko ñemombe’u ohechauka Tupã Ñande Ru oikuaaukaha pe ñeñongatuhápe oguerekóva umi ogueroviávape chupe. Upévare pe mbo’ehára tembiapoukapy rehegua oñemoîvo Jesus ndive hesakã porã chupe pe juaju oîva pe Tupã Kuatiañe’ê ha pe Tupã Marandu Porã ndive. Jesus rupi opa mba’e ipyahu ha he’ise opa mba’e. 

53 Jahecha Mc 6,1-6. Umi Jesus ndive oikóva oñeporandu moõguipa Jesus oguenohê pe pokatu, mávapa ombo’e ichupe. Mba’éicha piko Jesus oguerekóta Tupã pu’aka. Upévare ha’e kuéra omboyke ichupe. Ha pe ñemboyke ndaha’éi oikónteva péva ohechaukáma hína Jesus ha’eha Tupã remimbou. Umi ñemoñe’êhára ymave guare oñemboykénte va’ekue voi. 

14, 1 Pe Juan Bautista jejuka omombe’úma avei Jesus ojejukataha. Jesus ha Juan reko omyesakã pe hekove kuéra tajasu. 

13 Mateo ohechauka Jesus noñemoîriha pe Herodes rehe ojukauka haguére Juánpe ohejánte ohasa. Ha’e ojapo pe hembiapo. Ombyaty umi oiko asývape ha ohechauka pe teko pyahu oguerúva ñandévepa mba’éicha va’erã. 

22 A:pe oñembojekuaáve pe Pedro ra’anga ohechauka haguã pe Iglésiapa mba’éicha oiko, ohasa asy oipe’a ramo Jesus mbytégui kuéra ha upévare ojerure hikuái peteî mba’e ohechauka haguã ha’e oîha hendive kuéra. Ha ojehechavai vove ojerure oñepytyvõmi haguã. Jesus ohendu chupe kuéra. Katu ha’e he’i porã- voi, ñande jererovia imbarete haguã ndajakyhyjéi va’erã jaguata haguã y ári. 

34 Jesus ojapo pe hembiapo ou porã haguãicha umi tetãgua mboriahúpe ha ndaha’éi umi aty iñembojeroviapývape. Ko’ãvape ohesako’õ umi hasy ha imboriahúva. 

15, 1 Umi Fariseo ha mbo’ehára léi reheguáva oguereko pytunguýpe pe hetãme. Omoñe’ê vai rupi pe léi ndojuhúi pype pe Tupã rembiapoukapy he’íva. Avei Pedro ha umi Jesus remimbo’e ndaha’emo’ãi myakãhára teete ndohechái aja oñopehênguéicha jeiko ha’eha hína ndajajapói ojuehe ivaiva.

21 Pe kuña itupã gua’úva ohechakuaa Jesus ndaha’éiha peteî máva imarangatúnteva, ha’eha Tupã remimbou. Ha péva ha’e ohechakuaa rupi ha’e oike pe Tupã Réinope. 

29 Pe pokatu rupi Jesus ome’ê umi yvypórape oikotevêva, ohechauka chupe kuéra pe Tupã ha’eha pysyrõ- hára. Péva ha’e pe Jesus remimbo’e ha ijaty kuéra rembiapo. Ha’e kuéra omyasãi va’erã Tupã ñe’ê hekove rupi ha péicha omombarete haguã umi ikangysévape.

16, 1 Umi Fariseo ha Saduceo ndohechakuaái pe Tupã retã vy’a oîmaha ko yvy apére. Ha pe Jesus rembiapo hesakã porã iterei pévape; omonguera hasývape, omongaru iñembyahýivape. Monguera, mongaru umíva ha’e pe Tupã kuatiañe’ême ohechaukáva pe Mesías jeju. Ha pe Jonás reheguápe katu jahecháma.

5 Pe hemimbo’e kuéra rupi umi Fariseo ha Saduceo oguereko oguerekoseháicha umi hetãguápe. Jesus he’i umi hemimbo’épe ani haguã ho’a iñuhãme kuéra ha ani haguã ha’e kuéraicha avei ojapótei. 

13 Pedro oñemoî omyakã haguã pe aty Jesus ojapóva ha ha’e kuéra omboguatata ohóvo. Jesus ome’ê chupe pe pu’aka péva pe atýpe, ombo’e haguã ichupe kuéra ha omoîngue haguã pype máva oikeséva. Ikatu haguã oiko pe myakahára ramo Pedro oñanduva’erã Jesus ndaha’éiha Mesías opyrûmbáva hapicháre, ha’e peteî Mesías ohasa asýtava ha mburuvicha kuéra ojukakáta chupe pe tupao guasúpe. Ha péva ha’e ndoikuaaséi ramo oikotaha chugui tekove aña. Pedro ha’éta myakãha teete oikuaa porã ramo pe Tupã ra’y añete ndaikatúi oikóvo oikoháicha umi mburuvicha tupao guasugua. 

17, 1 Pe Jesus rekove ha hembiapo ndopái pe ha’e omanóvo. Ha péva ohechauka ñandéve pe imano ha ijeikove jevy rupive. Ha pe Tupã Ñande Ru ñe’ê ohechauka ñandéve Jesus ha’eha pe mburuvicha pavê.

10 Juan Bautista rembiapo ha’ñemombe’u mba’éichapa pe Mesías oúvo ojeikóta, oikóta pe Elias jejúpe oñeha’arõva oikóvo. 

14 (Mc 9,14-29). Umi Jesus remimbo’e omoñepyrû peteî tembiapo omboguatatáva pe Jesus rembiapo ko yvy ári ha nosêi chupe kuéra. Pe ijeroviápe ikangy rupi umi ohendúva chupe kuéra ndogueroviai ikatune haguã Tupã ohechauka pe ipokatu yvypóra rupive. 

22 Jesus ohechauka pe Mesías rembiapo; ome’ê va’erã hekove yvypóra ikatu haguã oguereko pysyrõ. Umi Jesus remimbo’épe nahesakãmbái pe Jesus mano ome’êtaha tekove teete. 

24 Ipohýi hína pe Tupã mba’e ñeme’ê tupaópe ha pe jehepyme’ê tetã guasúpe avei. Pe jahepyme’ê ramo umívape ningo he’ise jaikoha pytagua poguýpe. Tupã Ñandejáragui ningo ou opaite mba’e ha pe yvypóra ningo ta’ýra ha upévare ha’e ndaikatúi oiko avave hapicha yvypóra poguýpe. 

18, 1 Ko Tupã ra’y aty nopu’ãi pe mba’e rerekoeta terã pu’akapa rupi. Ko’ápe pe he’iséva hína, ñambopyahu ñande rekove ha jaheja opa mba’e ñane moîva ñande rapicha jajapo’i haguãme ha jahechakuaa Jesus tapicha imboriahu ha ikangymíva rekovépe. 

6 Jahapo’o va’erã ñande jehegui pe pu’akapase ha pe ñemochichîhápe jeikose tapia. Péva ningo ñane moingo ñorairõme. Péva ohesako’õ umi tapicha heko potîvape. Tupã ra’yháicha jaikóta ramo ñambopyahu- va’erã ñande resa, ñande po, ñande py ani haguã ñaporohesakoõ. 

10 Mba’érepa oî osêva pe atýgui. Oîme va’erã ningo ipochy terã katu oî omboykéva chupe. Ko’ápe ojehechauka ñandéve pe atýpe omyangekói va’erã pe osêva mba’érepa osê. Ha ovy’a va’erã ou jevy ramo upéicha ramo ojapo hikuái pe Tupã oipotáva. 

15 Peteî ñane pehêngue ombyai ramo ñande aty iñangaipápe pe aty teko jojápe oha’ã va’erã oheko mbo’e. Oñembyaty ramo Jesus rérape hikuái pe pu’aka oñeme’ê va’ekue Pédrope omoirû ichupe kuéra ikatu haguã oipe’a ijapytégui kuéra terã ogueru jevy pe hapicha oñembyaíva ha oñemoîporã jevývape. Katu pe Ñandejára Jesucristo réra pegua aty rembiapo ha’e oheka tapia pe hapicha oho va’ekue ogueru haguã. (18,11-14). 

21 Jesus rérape onêmbyatýva iglesiaháicha katuetei ha tapiaite omopotî va’erã hapichápe iñangaipa. pe máva oikéva Tupã Ñandejára ra’y atýpe ningo Tupã Ñandejára omopotî mbaitéma iñangaipa ha upéicha avei ha’e ojapo va’erã hapicha ndive. 

19, 1 Pe ñemenda ñemano meve renondépe umi Jesus remimbo’e oipotave pe ñemenda’ÿ. Jesus he’i chupe kuéra péva Tupã añoite ikatu ome’ê jaiko menda’ÿre terã katu ñemenda jaiko haguã ha’e oipotaháicha. 

16 (Mc 10,17-31). Mateo he’i oñemoîva Jesus rapykuéri ha oiko ha’éicha ohekove rekýita ko yvy ha yvága Jesus ndive. 

20, 1 Tupã retã vy’ápe ndaipóri oñemboykéva opavave ikatu oguereko ha ojapo opa mba’e. 

17 (Mc 10, 32-45. 29-34) Jesus omombe’úvo ohasa asytaha umi Zebedeo ra’y mokõi ojerure Jesúspe pe pu’aka oheja haguã chupe kuéra. Chupekúera nahesakãmbái pe Jesus pu’aka ndaha’éiha ko yvy ariguáichagua. Pe hesatûva ñemonguera he’ise hína pe Jerovia Jesúsre ha’e ñe’ême’ê ichupe. Pe tesa pyahu ha’e jahecha ha ñamba’apo haguã ipyahuháicha. 

21, 1 Jesus oñemoîvo omosarambi umi mba’erepy pe Tupao guasúpe oîva, ohechauka ko ñande rekópa mba’ére ojerovia ko yvy ári. Jesus ohechaukase mba’éichapa hetave jevy jajapo pe Tupã rapégui teko añeterã umi oiko porãva peguarã ha péicha ndajaikuaavéi mba’épa he’ise pe pysyrõ. 

18 Umi mburuvicha oikuaase Jesúspe mávapa he’i ohekove rekýi haguã pe ha’e kuéra omo’ãva. Jesus nde’íri chupe kuéra mba’eve. Juan Bautístape ojekuaa ha’eha Tupã ñemoñe’êhára ha pe iñemongarai ouha Tupãgui. Upéicha avei Jesus ohechauka pe pu’aka oguerekóva ouha chupe Tupãgui. 

28 Pe karai ra’y ijypykuéva he’ise hína umi angaipavóra ojekuaa tujáva ha ombopyahúva hekove teko joja Juan Bautista ha Jesus omyasãi va’ekue rupi. Ha pe ita’ýra imitãvéva katu ha’ete hína umi oîmo’ãva ndoguerekói ombopyahu va’erã hekovépe. 

33 (Mc 1,1-12). Mateo ohechauka ko Tupã retã pyahu oiko hína umi ogueroviáva ha ome’êva iñe’ê Jesúspe ndive. 

22, 1 Jesus rupive pe Tupã ohenói yvypórape peteî ñembojuaju pyahurã ha péva ohechauka pe ñemenda rupi. Ko Tupã retã oñepyrû umi imboriahuvéva ha umi oñemboykéva ndive, katu umi ndoguerekóiva pe ao vy’a guasuha pegua, (péva he’ise pe teko joja), ndaikatúi oikévo pe vy’ahápe. 

15 Pe Tupã retã pyahu ningo Tupã mba’e añoiténte ha upévare Tupã añoite ikatu ojerure ojerojy haguã chupe. 

23, 1 Jesus oporohenói ani haguã ojeiko umi iñarandúvaicha terã umi omyakãvaicha pe tetã ha ojapóva pe tekokuaágui pu’aka oguereko haguã jejopýpe hetãyguápe. Pe Tupã ra’y atýpe ojeiko oñopehênguéicha; jehechakuaa ha ñepytyvõme. Tupã Ñande Ru ha’éva Jesus Ru avei ha’e pe omyakãva ijaty kuéra. 

13 Jesus oguerombyasy umi tupaópe omyakãva pe ijaty kuéra ha noguenohêiva hesakãháme pe japu oîva ijapytépe kuéra, péva pe ojejapoháicha nañanemoînguéi pe Tupã retã vy’ápe nañanderejái rupi ñambopyahu ñande rekove ha péicha mbegue mbeguépe ombyai tekove ha upégui katu ojukáma umi Tupã remimondo. 

37 Jerusalén he’ise hína pe oñembotýva pe Ñandejára Jesucristo remimbo’égui ha omboykéva opa mba’e pyahu oguerúva Jesus. 

24, 9 Umi Jesus remimbo’e rupi umi yvypóra ikatu oñemboja Tupã rendápe. Jesúicha avei ã hemimbo’e kuéra omyasãikuévo Tupã Marandu Porã ojuhu heta ipy’ahatãva. Upéicha ramo jepe ha’e kuéra oho va’erã opaha peve hembiapo kuéra naikangy va’erãi. 

32 Jesus ko’ãga ae omombe’u porã hemimbo’e kuérape pe oikuaaséva hikuái. (v. 3). Ha péva jajuhu avei Mc 13,28-37. Ko’ã mombe’u omyesakã porãve pe omyakãva Tupã ra’y aty rembiapo. Oha’arõ aja Jesúspe ha’e kuéra naikangy va’erãi pe teko jojápe jeiko.

25, 1 Ko‘ápe he’i pe Ñandejára Jesucristo ou jevýtava ha umi ikarai va’ekue aty oha’arõva ichupe hína, ha’eteha upe menarã oúva ha pe kuñataî oha’arõva ichupe hína. 

14 Ndaha’éi va’erã ku jaguapýva ñaha’ãro hína pe Jesus jeju. Jesus heta mba’e porã ome’ê ñandéve ha upéva ñamomba’apo va’erã ha’e ou jevy aja. 

31 Pe Ñandejára Jesucristo ou jevývo yvy ha yvága járaicha ojehekovekue rekýi va’erã yvypóra kuérape ijererovia Jesus rehe. Ha jererovia he’ise ohechauka hembiapokuépe mávapa ha’e Jesus. 

27, 1 Júdaspe oipy’apy eterei pe hembiapo vai, ha oho he’i umi mburuvicha kuérape pe Jesus heko potîha, ha ã katu oñemokirirî ichugui. Pe 30 pirapire ohechauka Jesus oñeme’ê hague peteî tembiguáicha. 

11 Pe Pilato rembireko ndoikuaáiva Tupãme he’i Jesus ha’eha kuimba’e reko potî. (v. 19).

Ha umi mburuvicha ombotavy hetãyguápe ha ojerureuka chupe kuéra Jesus mano, ha péicha ha’e kuéra oimo’ã ojapo iporãva ojukaukávo Jesúspe. 

27 Omonde hikuái Jesúspe peteî mburuvicha pavêicha; (omyakãrokái, ombo’ao pytã) ha oñembohory hese hikuái. Oipe’apávo chugui hikuái umi mba’e opyta ha’e pe Tuvicha pavê teetérõ; ome’êva hekove oipysyrõ haguã hetãyguápe. 

45 Pe jehasa asy apytépe ha jerovia rupive jaikuaa mba’épa he’ise pe Jesus mano. Hendive oguahê pe tekovekue rekýi ha oñepyrû pe jeikove jevy; ha jaikuaauka ramo umi mba’e oporojukáva oî pe tekove teete ñande pype. Umi oguerovia ha omombe’úva Jesus ha’eha pe Tupã ra’y umívape guarã ha’e pe pysyrõ.

57 Jesus omano oñeñotÿ. Ha’eténte opámava, pepevénte. Oî gueteri upépe kuña kuéra oha’arõva. Ha umi ojukauka va’ekue Jesúspe avei ndaipy’aguapypái hikuái. 

28, 1 Pe arateî ko’êmente iñambue hapóite guive pe yvypóra rekove. Pe Jesus rekove ndaikatúi opareívo ha’e rupi peteî tape Tupãme ombovy’áva, péva pe tape mano rupive ñane mbohasa peteî tekove opave’ÿmavape. 

11 Pe mba’e oguerúva mano oguereko hendive pe japu hepyme’ê ñemi ha péicha ndaikatúi heñói pe teko pyahu. 

16 Ko’a guive Jesus añoite ha’e pe mburuvicha Tupã ha yvypóra apytépe. Opavave oñehenói oike haguã ko atýpe (mongarai), ome’êva iñe’ê oiko haguã Jesus ombo’e haguéicha; teko jojápe jeiko ha ñaime tapicha oñemboykéva ndive.

MARANDU PORÃ MARCOS OMOMBE’UHÁICHA

Ñepyrû 

Marcos ohai pe Marandu Porã omombe’u haguã pe oñeporanduetéva mávapa ha’e Jesus. Ha omombe’u haguã mávapa ra’e ohai umi Jesus rembiapokueeta, ha péicha oheja pe máva omoñe’êva ha’ete voi ojuhu haguã pe Jesus ha’eha Tupã remimbou añetete. Jesus Tupã ra’y teeteha. Upévare ñamoñe’ê ramo Marcos kuatiañe’ê jajesareko porã va’erã pe Jesus rembiapokue rehe.

Opavave Jesus rembiapo omombe’u pe Jesus oîmaha ñane ndive ha ikatu jahechakuaa pe ñande rekovépe, mburuvicha oñemoî hapicha kuéra ykére oipytyvõ haguã, jaguerekóva jaiporupa oñondive.

Marcos he’i porã ñandéve ko ikuatiañe’ê omoñepyrûnteha ko Marandu Porã rehegua.

1

1 Jesus, ha’éva pe Cristo ha Tupã Ra’y Marandu Porã ñepyrumby.

2 Pe ñemoñe’êhára Isaías kuatiañe’ême ojehaiháicha: “Ko’ãga amondo ne renonderã che rembijokuái, ombosako’i va’erã ndéve nde rape. 3 Pehendúke aipóramo pe ojeiko'ÿhápe osapukáiva he’írõ: pembosako’íkena Ñandejára raperã, ha pemyatyrõ pende rape ikarêva.”

4 Ha upéicha ojehu: Juan Bautista ojehechauka ojeiko'ÿhápe. Ha oñemoñe’ê yvypóra tavaygua kuérape ñemongarai ha ñemboheko pyahurã rehe, ikatu haguã iñangaipa kuéra ojeheja rei ichupe kuéra. 5 Ohua’î Juan Bautista rendápe opavave Judéaygua, ha umi Jerusalénpe oikóva avei. Oguerombyasy iñangaipa kuéra ha upémarõ Juan omongarai chupe kuéra Jordán ysyrýpe.

6 Pe Juan oñemonde kaméllo pirekuégui ha ojeku’a jokua tukumbo vakapígui, ho’u va’ekue tuku ha eirete ka’aguy. 7 Juan omombe’u porã umi hendápe oúvape: che rapykuéri ou peteî tuichaitevéva che hegui, ndaijáiva chéve ajora añesuháme jepe ichupe ipy rehegua ñapytîha. 8 Che pomongarai ýpe, ha’e katu pene mongaraíta Espíritu Sántope.

Jesus oñemongaraiuka
9 Umi árape, Jesus ou Nazarétgui, pe táva Galilea pegua ha Juan omongarai ichupe Jordán ysyrýpe. 10 Osêvo pe ýgui, ojepe’a pe yvága ha ojehecha pe Espíritu Santo oguejýva hi’ári pykasúicha. 11 Ha pe Yvágagui oñehendu ko’ã ñe’ê he’íva: “Nde ha’e che Ra’y, Ahayhuetéva; ndéve che Roiporavo va’ekue.” 

12 Upevovemínte pe Espíritu Santo omondo ichupe ojeiko'ÿhápe. 13 Upépe oiko kuarenta ára javeve ha oipy’a ra’ã ichupe mba’epochy. Oiko va’ekue mymba pochy apytépe, ha umi Tupã remimbou katu oñangareko hemikotevê rehe.

Jesus ohenói irundy hemimbo’e kuéra ypykuépe

14 Oñemondo rire Juánpe ka’irãime, Jesus oho Galiléape ha oñepyrû omoherakuã Tupã Marandu Porã. 15 Ha oñe’ê kóicha: “Pe ára oguahêma, Tupã Réino hi’aguîma. Peguata ambue tapére ha peguerovia Tupã Marandu Porã.”

16 Jesus ohasa Galilea yguasu rembe’y rupi. Upépe ojuhu Simón ityvýra Andrés ndive, oity jave hikuái ipirañuhã yguasúpe; ha’e kuéra ningo pira reno’êhára va’ekue. 17 Jesus ohechávo umi mokõi oñopehênguépe he’i: “Peju che ndive ha che ajapóta pende hegui yvypóra kuéra renohêhára.” 18 Ha upepete, oheja hikuái ipirañuhã ha oho hendive hikuái. 

19 Amo gotyove ohecha Santiago, ku karai Sevedeo ra’ýpe ha Juan ityvýra hendive. Ha’e kuéra avei oî pe ijygápe ha omyatyrõ hína ipirañuhã. 20 Upevovemínte Jesus ohenói chupe kuéra, ha ha’e kuéra avei oho hendive, oheja itúva kuéra karai Sevedéope upe ygápe ipytyvõhára kuéra ndive. 

Jesus ombo’e ha omonguera mba’epochy poguýpe oikóvape

21 Oho hikuái Cafarnaún peve. Upe sábado árape Jesus oike isinagoga kuérape ha oñepyrû omombe’u imbo’epy yvypóra aty rovake. 22 Ohecharamo joa hikuái pe ombo’éva ichupe kuéra, ombo’e rehe peteî oguerekóva pu’akáicha: ha ndaha’éigui umi léi rehe oporombo’évaicha.

23 Upe árape ojejuhu ko isinagoga kuérape peteî kuimba’e oguerekóva mba’epochy. Ha oñemoî osapukái: 24 “Mba’e reipota ore hegui Jesus Nazaretgua. Reju piko ore hundívo. Che roikuaa mávapa nde : nde ha’e pe Tupã rembiporavopyre Marangatu.” 

25 Jesus oñe’ê pohýi pe mba’epochýpe ha he’i: 26 “Ekirirî ha esê ko kuimba’égui.” Ha upépe pe aña oity ombyapajerei yvýre pe kuimba’épe, osapukái hatã po’i yvate ha osê ichugui.

27 Opavave oñemondyipa ha oporandu hikuái ojupe: “Mba’e piko kóva, kyhyje’ÿre oporombo’e ko mbo’epy pyahu, ha mba’epochy jepeve ojapo pe he’íva.” 28 Ko’ãva rupive pya’e herakuã Jesus Galilea retãme.

Jesus omonguera Pedro rembireko sýpe

29 Oje’oipa rire opavave pe sinagógagui, Jesus oho Simón ha Andrés rógape, omoirû ichupe Santiago ha Juan. 30 Simón rembireko sy, oî hína hupápe tuichaite akanundu reheve, ha omombe’u hikuái Jesúspe. 31 Oguahê Jesus hendápe, oipopyhy ichupe ha upéi omopu’ã ipógui. Ojei chugui pe akanundu vai ha oñemoî oñangareko hese kuéra.

32 Pe ka’aruete, kuarahy oikévo, ogueru joa Jesúspe hikuái opaichagua hasýva ha tapicha kuéra mba’epochy poguýpe oikóva: 33 heta umi távaygua ijaty pe okê renondépe. 34 Jesus omonguera heta hasýva opaichagua mba’asýgui; avei oity umi mba’epochýpe ha ndohejái umi añáme oñe’ê, oikuaágui mávapa ha’e. 
Jesus oñembo’e pyhare

35 Ko’ê mboyvemi, pytû gueteri hína, Jesus opu’ã, osê ha oho peteî tenda avave oi’ÿháme, ha oñemoî oñembo’e. 

36 Simón ha iñirû nguéra oho ohekávo ichupe ha, 37 ojuhúvo hese, he’i hikuái chupe: “Opavavéko nde reka hína.” 38 Ha’e he’i chupe kuéra: “Jahákatu amogotyomie umi távamimi hi’ãguivéva rupi, ha che añemoñe’êta upérupi avei. Upearã ningo aju va’ekue che.” 

39 Jesus oñepyrû oguahê umi sinagogaha rupi ha oguata hikuái Galilea tuichakue javeve: oñemoñe’ê ha oity opaichagua mba’epochy.

Jesus omonguera peteî ijaipochýva 
40 Oñemboja peteî ijaipochýva Jesus rendápe, oñesu ha ojerure asy ichupe kóicha: reipota ramo ningo ikatu che mopotî. 41 Jesus oiporiahuverekoite ichupe, ipojáivo opoko hese ha he’i: “Che aipota rekuera ha ne potîma repytávo.” 42 Upéjave pe hasývagui ojeipa pe ijaipochy ha okuera opytávo.

43 Upérõ Jesus oheja oho, ha he’i jevy jevy ichupe: 44 “Aníke ere mba’evete avavépe; terehónte ejehechauka pa’ípe ha eikuave’ê ne potî hague rehe upe Moisés ojapouka haguéicha. Upéicha ojekuaáta pe oiko va’ekue.” 

Pe kuimba’e katu, osêmbamíre, oñepyrû oñe’ê opavave ndive ha omombe’u pe oiko va’ekue ojehu hagueichaite. 45 Upéicha rupi ndaikatuvéi Jesus oike ojehecha haguãme pe távape; opyta uvei okaha rupi, avave oî’ÿháme. Upéicharamo jepe, opa hendágui ojeju hendápe upépe.

Jesus omonguera peteî ijapávape iñangaipa ha imba’asýgui

1 Heta ára rire, Jesus oike jevy Cafarnaúnpe ha ojekuaa oîha hína hógape. 2 Heta iterei oñembyaty hikuái ndaijavéi peve pe okême. 3 Upe aja Jesus omoherakuã ichupe kuéra Ñandejára Ñe’ê, ha ogueru hikuái hendápe peteî ijapáva irundy kuimba’e pópe hupa’i reheve.

4 Ha ndaikatúima ramo oñemboja hendápe hetaitégui ijaty umi yvypóra kuéra, omopu’ã hikuái upe ógasoja terã óga techo Jesus oîháme hína ha, upe oñembokua hague rupi, omboguejy hikuái upe hasýva. 5 Ha ohechávo Jesus umi yvypóra jerovia, he’i upe ijapávape: “Che ra’y, ne angaipa kuéra ojehejareíma ndéve.” 

6 Oguapy hína upépe umi léi mbo’ehára ha oñepy’amongeta péicha: 7 “Mba’érehe piko péicha oñe’ê. Kóva ningo oñembohory Tupã rehe. Jaikuaa ningo Mávapa ikatu oipe’a pe angaipa, upéva Tupã ha ha’e añoite.

8 Jesus katu oñandukuaávo ipy’apýpe kuéra mba’éichapa oñepy’amongeta, he’i chupe kuéra. “Mba’ére piko peñepy’amongeta hína upéicha. 9 Mba’épa ndahasyivéne ja’e ko ijapávape: ojehejareíma ndéve ne angaipa kuéra, terãpa ja’e: epu’ã, ehupi nde rupa’i ha tereho. 10 Peikuaákena ko Yvypóra Ra’y oguerekoha pu’aka yvy ári ojorávo umi angaipa.” 

11 Ha he’i pe ijapávape: “Ndéveko ha’e, epu’ã, ehupi nde rupa’i ha tereho nde rógape.” Ha upetévo opu’ã, hesa renondépe kuéra ohupi hupa’i ha ogueraha ipópe. 12 Opavave yvypóra ijurujái joa opytávo ha maymavéva oîva guive upépe omomba’e guasu Tupãme, ha he’i hikuái: “Ndajahecháiva araka’eve péichagua.” 

Jesus ou va’ekue ahenóivo umi angaipavórape 

13 Osê jevy Jesus yguasu rembe’y gotyo ha oupa hendápe mayma yvypóra ohecha haguã ichupe ha ha’e oñemoî ombo’e jevy ichupe kuéra. 14 Ohasávo ohecha Levi, Alfeo ra’ýpe, ku tetã ome’êukáva mono’õhára, oguapy hína pirapire omono’õ hápe, ha he’i chupe: “Eju che rapykuéri.” Ha Levi opu’ã ha oho hapykuéri.

15 Upe rire Jesus oho okaru Levi rógape. Jesus ha hemimbo’e kuéra ndive oguapy upe jekaruhápe heta umi tetã ome’êukáva mono’õhára, avei angaipavóra kuéra, ha hetáma va’ekue niko umi ohóva Jesus rapykuéri. 16 Opáichavo, umi léi mbo’ehára fariseo rehegua, oho va’ekue avei Jesus rapykuéri. Ohechávo ichupe oguapy jekaruhápe umi angaipavóra ha umi tetã ome’êukáva mono’ohára ndive, he’i hemimbo’e kuérape: “Mba’e piko péva, okaru piko umi angaipavóra ha umi tetã ome’êukáva mono’ohára ndive.” 

17 Ohendúvo Jesus ko’ã mba’e, he’i chupe kuéra: “Ndaha’éi ningo umi hesãiva pe oikotevêva pohanohára rehe, hasývante uvei. Ndajúi ha’enóivo umi hekojojávape, umi angaipavóra kuéra pente uvei.” 

Vino pyahu, mba’yru vakapíguigua pyahúpe va’erã

18 Peteî ára ndokarúi jave Juan Bautista remimbo’e ha fariseo kuéra, oî he’íva Jesúspe: “Mba’ére piko umi Juan ha fariseo kuéra remimbo’e ndokarúi ha ne remimbo’e kuéra katu okaru. 19 Jesus ombohovái chupe kuéra: “Ikatu piko ndokarúi umi oîva mendahápe, oî aja hendive kuéra pe omendáva. Añetehápe ndaikatúi ndokarúivo oî aja pukukue hendive kuéra upe ména. 20 Oguahê va’erã pe ára ojepe’aha ichugui kuéra upe ména: ha upérõ katu ndokaruichéne hikuái.

21 Avave nomyatyrõi ao soroha peteî ao pyuhu pehenkuépe, pe ao pyahu ningo jajohéi rire michive: omocha’îne pe ao tujápe ha ombotuichave pe ao soroha. 22 Ha avave nomoîri vino pyahu mba’yru tuja vakapiguiguápe; ikatúgui ojoka upe vino pe mba’yru. Upéicha oñehundíne pe vino ha umi mba’yru. !Vino pyahu mba’yru pyahúpe va’erã!

Sábado árape avati jejykýi

23 Peteî sábado árape oguata ohóvo Jesus hemimbo’e kuéra ndive peteî kokue mbyte rupi. Ha ohasakuévo oipo’o ha ojykýi hikuái avati. 24 Upérõ fariseo kuéra he’i chupe kuéra: “Ma’êna mba’e piko pejapo hína. Ko’ã mba’e ikatu’ÿva jajapo sábado aretépe.” 

25 Jesus he’i chupe kuéra: “Peê piko ndapeikuaái pe Kuatiañe’ê Marangatúpe omombe’úva, mba’épa ojapo raka’e David, ha’e ha iñirû nguéra iñembyahýiete ramo guare. 26 Mba’éichapa oike Tupaópe, ho’u ha ome’ê hague iñirû nguérape upe mbujape kuave’êmbyre pa’i mante ikatúva ho’u, upéva oiko Abiatar ha’e ramo guare Pa’i ruvicha guasu. 27 Ha he’i chupe kuéra: “Ko sábado ára ojejapo va’ekue yvypórape guarã, ha ndaha’éi yvypóra sábado árape guarã. 28 Upévarehe ko Yvypóra Ra’y ha’éva Karai Guasu, ha’e avei sábado arete jára.” 

Jesus omohesãi peteî ipo ypívape
3
1 Ambue árape oike jevy Jesus sinagógape ha upépe ojejuhu peteî kuimba’e ipo ypívandi. 2 Ha heta oî ojesarekóva hese, ohecha haguã omonguerápa ichupe sábado aretépe. Umi ovicheáva guive hese, oîmbaitéma omoî vai haguã Jesúspe mburuvicha kuéra renondépe. 

3 Jesus he’i upe kuimba’e ipo ypívape: ”Epu’ã eñembo’y ha eñemoî mbytépe.” 4 Ha upéi oporandu ichupe kuéra: “Mba’épa ikatu jajapo pe sábado árape, pe ivaíva terãpa iporãva, ñaipysyrõ peteî tapichápe terãpa jajuka.” 

5 Ha’e kuéra katu okirirîmba. Upérõ Jesus oma’ê porã hese kuéra, ipochy ha ombyasy ohecha mbyky eterei rehe umi tekove. Ha he’i pe kuimba’épe: “Eipyso pe nde po.” Upe hasýva oipyso ipo ha okuera opytávo.

6 Ha umi fariseo, osêmívo upégui okápe oho oñemongeta Herodes rehegua kuéra ndive, ohecha haguã mba’éichapa ikatu ojuka hikuái Jesúspe.

Galilea yguasu rembe’ýpe

7 Jesus oho hemimbo’e kuéra ndive yguasu rembe’y gotyo, ha upépe oje’ói hapykuéri hetaite Galileaygua. 8 Ha avei ou hetaite Judéagua, Jerusalen, Iduméa, Jordan mboypýri, Sidón, ha Tiro jerekuéguio ohua’î upépe, ohendúgui hikuái oje’e hetaite mba’eguasu ojapoha ha’e.

9 Jesus omondo hemimbo’e kuérape ombosako’i haguã ichupe peteî yga ani haguã umi yvypóra kuéra oupa hi’ári. 10 Ojehechávo mba’éichapa hetápe omonguera, opa hasýva guive opokosénte jepe hese ha ipahápe ojopypa hikuái ichupe. 11 Umi mba’epochy poguýpe oikóva jepe, ohecha vove ichupe, oñesu hikuái henondépe ha osapukái: “Nde ha’e Tupã Ñandejára Ra’y.” 12 Jesus katu he’i pohýi chupe kuéra ani haguã he’i mávapa ha’e.

Jesus oiporavo Doce hemimondo kuérape

13 Jesus ojupi peteî yvyty ári ha ohenói umi ha’e oipotávape, ha ou hikuái hendápe.

14 Upéicha oiporavo umi Dócepe, oiko haguã hendive ha omondo haguã ichupe kuéra oñemoñe’êvo, 15 ha ome’ê ichupe kuéra pu’aka oity haguã umi mba’epochýpe.

16 Ko’ãva ha’e umi Doce: Simón, ombohéra jo’áva Pédro; 17 Santiago ha ityvýra Juan, Zebedeo ra’y kuéra ombohéra jo’áva Boanerges, he’iséva: ára sunu ra’y kuéra; 18 Ambue katu Andres; Felipe; Bartolomé; Mateo; Tomás; Santiago, Alfeo ra’y; Tadeo; Simón Kanaaygua, 19 ha Judas Iscarióte, ku upéi omoñuha va’ekue ichupe.

Angaipa oñemoîva Espíritu Santo rehe

20 Ha oguahêma ramo hógape, ijaty jevy hetaite yvypóra hese kuéra ha ndohejái oguapýnte jepe okarumi haguã hikuái. 21 Ha Jesus rogaygua kuéra apysápe oguahêma ramo ko’ã mba’e, ou hikuái oguerahávo ichupe, oje’égui hese: “itarovaha.” 

22 Upe aya umi mbo’ehára léi rehegua ou va’ekue Jerusaléngui he’i: “Oî Belsebu umi aña ruvicha poguýpe, upévarehe ikatu oity umi añáme.” 23 Jesus ohenói chupe kuéra oñemboja haguã hendápe ha oñepyrû omyesakã ichupe kuéra ñembojojapy rupive:

24 “Mba’éicha piko ikatúta Aña oity Añáme. Peteî tetã oñemboja’opáva ha opu’ãva ojuehe ndaikatúi hi’are tetãháicha. 25 Ha pe ógapy ndaikatuiháicha oiko porã oî ramo ñorairõ ipype. 26 Upéicha avei pe Aña: opu’ãrõ ojuehe peê pejeháicha ha oñemboja’opárõ, upéva he’ise ndaikatumo’ãiha hi’are ha pyaete oñehundipataha. 27 Añetehápe, avave ndaikatúi oikéntevo peteî kuimba’e mbarete rógape ha omonda imba’eta, oñapytî raê’ÿ ramo ichupe. Upéicharõ añoite ikatúne omondapa hóga pegua.

28 Añetehápe ha’e peême: “Ojeheja rei va’erã mayma yvypóra kuérape opa iñangaipa, ha opa mba’e vai he’íva Tupã rehe, ojapo ramo jepe hetaite jevy. 29 Pe Espíritu Santo rehe okaguaíva katu, araka’eve ndojeheja reichéne ichupe, oguerotyryrýne uvei iñangaipa opa ára.” 30 Ha upevaite voi ha’e pe iñangaipa kuéra, he’ígui Jesus oîha mba’e pochy poguýpe.

Jesus rogaygua kuéra añetegua
31 Upejave ou isy ha ipehêngue kuéra; opyta hikuái okápe ha ohenoiuka ichupe. 32 Heta yvypóra oguapy hína ijerekuévo ha he’i hikuái Jesúspe. “Ehendumína, péina ningo nde sy, nde ryvy ha ne reindy kuéra oî hína okápe ha oporandu nde rehe.” 33 Jesus he’i chupe kuéra: “Máva piko ha’e che sy, ha che pehêngue kuéra.” s

34 Ha oma’êvo umi oguapýva hína ijerekuévo rehe he’i: ”Pejapysakáke, ko’ãva ku ha’e hína che sy, ha che pehêngue kuéra 35 Upe ojapóva guive Tupã rembipota, upéva ha’e hína che ryvy, che reindy ha che sy.” 

Pe ñemitÿhára osê oñemitÿ

4
1 Oñepyrû jevy Jesus oporombo’e yguasu rembe’ýpe. Oñembyaty hese hetaite yvypóra, upémarõ ojupi mante peteî ygápe, oguapy ipype ha oñemomombyrymi y rembe’ýgui, upe aya umi tapicha opytapa pe y rembe’ýpe. 2 Ha heta mba’e Jesus ombo’e ichupe kuéra ñembojojapy rupive. Ha oñemoñe’ê ichupe kuéra kóicha: 3 “Pehendúke ko ha’éva peême: Pe ñemitÿhára osê oñemitÿ. 4 Ha oñemitÿvo oî ikóga ra’ýî ho’áva tapépe: ou umi guyra kuéra ha ho’upa. 5 Ambue katu ho’a ita apytépe, yvy pokãháme, ha pya’e heñói ndaipypukúigui pe yvy; 6 osêvo pe kuarahy katu ohapy ha ndahapo pypukúi rupi ipiru. 7 Oî ambue ho’a va’ekue ñuatîndy apytépe: okakuaa umi ñuatî ha ombopytupa pe kóga ra’y hi’a mboyve. 8 Hembyre katu ho’a yvy avevo porãme; ha heñói, okakuaa ha hi’a: ha oî mata hi’áva treinta, sesenta ha cien peve; 9 Jesus he’i jevy: Pe ijapysáva ohendu haguã tohendu.

10 Ha opyta vove ha’eño, umi Doce ha ambue kuéra omoirûva ichupe, oporandu hikuái Jesúspe mba’épa he’ise upe oporombo’e va’ekue. 

Mba’épa he’ise ñembojojapy ñemitÿ rehegua

11 Ha Jesus ohesa’ÿijo hemimbo’e kuérape: “Peêko peime pe Tupã Réino ñemimbýpe, umi okarayguápe katu, ojeikuaauka ñembojojapy rupive. 12 Pe Kuatiañe’ê he’i háicha: heta oma’ê ramo jepe ndohecha mo’ãi; ohendu ramo jepe ndoikuaaichéne mba’épa he’ise; ndohejaichéne heko vai tekoporã rehe ha ndojeheja reichéne ichupe kuéra iñangaipa.” 

13 Jesus he’i chupe kuéra: “Nahesakáipa peême ko ñembojoja. Ha upéicha ramo, mba’éicha umi ambue mba’e peikuaáta. 14 Pe ñemitÿhára ningo oñemitÿ ohóvo pe Tupã Ñe’ê. 15 Oî ningo tapicha ha’etéva ku mba’e ra’ÿi ho’a va’ekue tapépe: umíva ha’e, ohendupamíre Tupã Ñe’ê ou va’ekue mba’epochy ha oipe’a ichugui kuéra pe Ñe’ê oñeñotÿ va’ekue ipype.

16 Upéicha avei oî ambue ha’etéva upe oñeñotÿ va’ekue ita apytépe: umíva ha’e ohendu vove pe Tupã Ñe’ê, oguerovia va’ekue pya’e ha vy’ápope pe Ñe’ê, 17 ha katu noñembohapo pypukúigui ipype Ñandejára Ñe’ê ndahi’aréi mba’e porãme: ha ho’a vaipa vove ichupe terã oñembohasa asy ramo upe Tupã Ñe’ê rehehápe, upepete oheja. 

18 Oî ambue ha’etéva upe ñuatîndy apytépe oñemitÿ va’ekue: Ko’ãva ohendu va’ekue Tupã Ñe’ê, 19 ha katu ojepy’apy etereígui umi mba’e ojehúva ñande rekovépe, oipota tarovágui pe pirapire he’íva ome’êtaha gua’u, ha pe ñande rete rembijerure vy’árãnte. Opa ko’ã mba’e oñembojuaju ombopytupa haguã pe Tupã Ñe’ê, ha ipahápe ndahi’ái.

20 Ipahápe, oî ha’etéva upe oñemitÿ va’ekue yvy porãháme; umíva ha’e tapicha ohendúva pe Tupã Ñe’ê ha oñemomba’éva hese ha hi’a: oî hi’áva treinta, oî hi’áva sesenta ha oî hi’áva cien peteîgui.

Ñembojoja ha’ãha ha tesape rehegua
21 Jesus he’i avei chupe kuéra: “Ojeguereko piko peteî tesapeha oñemoî haguã mba’yru terã tupa guýpe. Nañamoîchénepa uvei yvate oporohesape haguãme. 22 Peikuaáke oî ramo peteî mba’e kañyháme upéva oñerenohê va’erãha ára sakãme, ha oî ramo ñemimby, ojeikuaa mante va’erã. 23 Upe ijapysáva tohendu.” 

24 Ha’e avei peême: “Pejapysaka porãke ko pehendúva rehe. Pe ñeha’ãha peiporúva pende rapicháre upéva avei Tupã oiporúta pende rehe pehupyty va’ekue rovake, ha ikatu ipohýive pene ndive. 25 Peikuaa porãke: upe oñeha’ãva omyenyhê hekove tembiapo porãgui, oñeme’êve va’erã ichupe; ha pe ojapo’ÿva mba’eve katu, oguerekomíva jepe, ojepe’a va’erã ichugui.” 

Mba’e ra’ÿi okakuaáva ijehegui

26 Jesus he’i avei chupe kuéra: “Pehendukéna ko ñembojoja Tupã Réino rehegua. Peteî kuimba’e oñoty mba’e ra’ÿi yvýpe; 27 toke terã toñangareko ára pukukue, pyhare terã arakuépe, upe mba’e ra’ÿi heñói ha okakuaa ohóvo ijehegui voi, ha’e ohechakuaa’ÿ rehe. 28 Pe yvy hi’a ijeheguivoínte: ome’ê pe kóga ra’y raê, okakuaa, ipoty, upéi ihára, ha ipahápe pe ihára henyhêmba avati ra’ÿi porãgui. 29 Ha otyarõma ramo katu, oñemono’õ, oguahêmagui oñembyaty haguã ára.

Mostasa ra’ÿi rehegua
30 Ha he’i avei Jesus: “Ha mba’épepa ojogua pe Tupã Réino. Mba’érehepa ikatu ñambojoja. 31 Ojogua ningo ku mostasa ra’ÿime. Oñeñotÿ jave, michieteve opaichagua mba’e ra’ÿi yvy ariguágui. 32 Ha oñeñoty rire katu, okakua ohóvo ha tuichave umi ka’avo ambuégui. Ha hakã guasuete, guyra kuéra jepeve ikatu oñembohupa hi’ãme.

33 Jesus oiporu heta ñembojoja ko’ãichagua ohekombo’e haguã ichupe kuéra, oñeha’ãvo oguejy opaicha hapicha renondépe oikuaaukávo hemimbo’e. 34 Opa mba’e oporombo’e ñembojoja rupive, hemimbo’e kuérape katu omyesakã ha’eñoháme.

Jesus ojoko yvytu atã 

35 Ha upe ára, ka’aruetéma ramo, Jesus he’i hemimbo’e kuérape: “Jahasa katu yguasu mboypýri.” 36 Ha’e kuéra omondopa umi yvypóra ijaty va’ekuépe ha ogueraha hikuái Jesúspe oî háichaite ygápe. Omoirû avei ichupe ambue yga kuéra. 37 Upejave, oipeju sapy’a peteî yvytu neratãva ha upe y pochy ojejapi mbarete pe yga rehe omyenyhêmba peve ohóvo ýgui. 38 Upe aya Jesus oke hína upe yga ropytápe peteî akãngyta ári. Ha sapukáipe omombáy hikuái Jesúspe. “Mbo’ehára, péicha piko nde rehejáta ñamanomba.” 

39 Ha’e opáyvo, oñe’ê hatã pe yvytúpe ha he’i upe yguasúpe; “Ekirirî, epyta.” Pe yvytu oñepyrû oipeju kangy asy, pe y osyry mbeguekatu ha opyta iporãite pe ára. 40 Upérire he’i chupe kuéra: “Mba’e rehe piko pekyhyje eterei. Ndapegueroviái gueteri piko.” 

41 Tuichaite ñemondýi reheve katu oporandu ojupe: “Mávatepa kóva, yvytu ha yguasu jepeve ningo ojapo pe he’íva.” 

Peteî Gerasaygua imba’epochýva

1 Ha oguahê hikuái yguasu mboypýri, umi gerasaygua retãme. 2 Ha oguejymíre pe ygágui, ou ohuvaitîvo ichupe peteî karia’y oîva mba’epochy poguýpe, osêva umi te’õngue oñeñotÿhágui. 3 Ko tapicha oikóva umi te’õngue ñeñotÿháme ha avave ndaikatúi ojoko ichupe, itasã poguýpe jepe. 4 Heta jevýma oñeñapytî itakupysã ha itasãme, ha’e katu omondohopa umi iñapytîha, ha ndaipóri avave ikatúva ojoko ichupe. 5 Ha ára ha pyharépe oiko umi te’õngue ñeñotyha ha yvyty rupi osapukái ha oñenupa itáre.

6 Ha ohechávo Jesúspe mombyry guive, oñani tapére ha ou oñesu henondépe 7 osapukái hatã ha he’i: “Mba’e piko ereko che ndive Jesus, Tupã Yvatetegua Ra’y. Tupã rehe ajerure ndéve, anína che mbopy’a tarovátei.” 8 Jesus he’i va’ekue ichupe: “Nde mba’epochy, esê ko kuimba’égui.” 9 Ha Jesus oporandúgui chupe: “Mba’éicha piko nde réra”, ombohovái: “Añaretakue che réra, ore reta hague rehe rojúvo.” 10 Ha ojerure asy hikuái Jesúspe ani haguã omosê ichupe kuéra upe táva upéagui.

11 Ha oî va’ekue upépe peteî kure aty okarúva hína upe yvyty rembe’ýpe. 12 Ha umi mba’épochy ojerure kóicha: “Ore mondóntena umi kure atýpe roike haguã ipype kuéra.” Ha Jesus oheja ichupe kuéra. 13 Upérõ umi mba’epochy osê pe kuimba’égui ha oike umi kure retepýpe. Upe kure aty dos mil rupi oî va’ekue, sununúme oguarara hikuái ita yvate árigui yguasúpe, ha upépe ojahogapa. 14 Umi kure rerekua okañy upégui ha oje’ói omombe’u táva kuéra rupi pe oiko. Osê upémaramo umi yvypóra ohechávo upe ojehu va’ekue.

15 Oguahêma ramo hikuái Jesus oîháme hína, ohecha hikuái upe kuimba’e oî va’ekue mba’epochy poguýpe, pe oguereko va’ekue hetaite mba’epochy, oguapy hína, oñemondéma, ha iñakã guapy porãma. Ha opyta oñemondyipa hikuái. 

16 Umi ohecha va’ekue omombe’u upe ojehúva ha mba’épa oiko pe kuimba’e aña poguýpe oî va’ekuégui ha umi kure kuéra rehe. 17 Ha’e kuéra katu oñepyrû ojerure asy Jesúspe oho haguã hetã nguéragui.

18 Jesus oho jevy ygápe, ha ojupívo, pe kuimba’e oî va’ekue aña poguýpe ojerure Jesúspe, ohejami haguã ichupe oho hendive. Jesus katu ndohejái oho hendive, he’i uvei chupe: “Tereho nde rógape, nde rogaygua kuéra rendápe ha emombe’u ichupe kuéra opa ojapo va’ekue nde rehe Tupã ha mba’éichapa nde poriahuvereko.” 

20 Pe kuimba’e oho, oñepyrû omoherakuã Decápolis rupi opa mba’e Jesus ojapo va’ekue hese, ha opyta ohecha ramoite hikuái.

Jesus omoingove Jairo rajýpe ha omonguera peteî kuña hasy arémava

21 Ha ohasapamíre Jesus ygápe y mboypýri oñembyaty jevy ijypýpe hetaite yvypóra.

22 Oguahê upéramo peteî mburuvicha sinagogapegua hérava Jáiro ha ohechávo Jesúspe oñesu henondépe. 23 Ha ojerure asy ichupe he’ívo: “Oime ningo che rajy omanombotaitéva hína; ejumína emoî nde po hi’ári okuera ha oikove haguã.” 24 Jesus oho Jáiro ndive ha umi yvypóra kuéra ohóva hapykuéri ojopypa ichupe. 25 Ohokúevo ojejuhu upépe peteî kuña ndive, ojapómava doce ary huguy tapia hague. 26 Ha hetáma ohasa asy umi pohanohára po rupi, ha oiporu opa mba’e oguerekóva guive omonguera’ÿ rehe ichupe mba’eve, oho vaive uvei. 27 Ohendúvo oje’éva Jesus rehe ou hapykuéguio umi yvypóra apytépe ha opoko ijao rehe. 28 Pe kuña ipy’apýpe he’ígui: “Ijao rehe jepe apokórõ akuera va’erã.”

29 Ha peteî tesa pirîme opyta upe huguy, ha oñandu hetepýpe okueramaha imba’asýgui.

30 Ha Jesus katu, ohechakuaa osê hague ichugui peteî pu’aka oporomongueráva, ha ojerévo umi yvypóra rovake oporandu: “Máva piko opoko ra’e che ao rehe.” 31 Hemimbo’e kuéra katu he’i chupe: “Rehecháma niko heta yvypóra nde jopypáva, mba’éicha piko eporandúta mávapa opoko ra’e nde rehe.” 32 Oma’ê jevy Jesus opa rupi ohecha haguã upe opoko va’ekue hese. 33 Ha pe kuña oñandúgui upe ojehu va’ekue ichupe, kyhyje ha ryryipópe ou oñesu henondépe ha omombe’upa pe añetegua.

34 Jesus he’i chupe: “Che rajy, nde jerovíako ne monguera, tereho py’aguapýpe ha ekueráma repytávo ne mba’asýgui.”
35 Jesus oñe’ê gueteri hína, oñemboja Jáiro rogaygua he’ívo ichupe: “Omanóma nde rajy, maerã piko remyangekoivéta ko’ãga Mbo’ehárape.” 36 Jesus ohendúvo upe oje’éva he’i pe sinagoga pegua mburuvichápe: “Ani rekyhyje, erovia uvei.” 37 Ha avavépe ndohejái omoirû ichupe, Pedro, Santiago, ha Juan, Santiago ryvýpe añoite ojeja oho hendive.

38 Oguahê vove pe sinagoga pegua mburuvicha rógape, ohecha Jesus pe sarambi ojapóva umi tapicha hasêva ha osapukái joáva. 39 Jesus he’i: “Mba’e rehe piko pejapo ko ayvu ha pejahe’o, pe mitãkuña ningo nomanói okénteminte hína.” 

40 Ha oñembohory hikuái hese. Jesus katu onoheuka okápe ichupe kuéra; ha ogueraha hendive pe mitãkuña túva, isy ha umi hendive ou va’ekue, ha oike upe mitãkuña oîháme. 41 Omopu’ã ipógui pe mitãkuñáme, ha he’i chupe: “Talitá kum”, he’iséva “Mitãkuña; ndéveko ha’e, epu’ã.”

42 Upe vove, opu’ã pya’e upe mitãkuña ha oñemoî oguata, ha’e oguereko va’ekue doce ary rupi, upéicha opyta ohecha ramoite hikuái. 43 Jesus ojerure jo’a jo’a ichupe kuéra ani haguã omombe’u hikuái avavépe upe ojehu va’ekue, ha omongaruka pe mitãkuñáme.

Ndaha’éi piko péva pe yvyráre mba’apohára 

1 Osê rire Jesus upégui, oho jevy hetãme, ha omoirû ichupe hemimbo’e kuéra. 2 Oguahêvo sábado ára, oñepyrû oporombo’e sinagógape, ha heta umi tekove ohendúva ohecharamoite ichupe. Ha oñeporandu joa hikuái. Mamógui piko oikuaa kóva hetaite ko’ã mba’e. Mba’épa ja’éta ko arandu oñeme’êva ichupe rehe, ha ko techapyrã ipo rupi oikóva. 3 Ndaha’éi piko kóva ku yvyráre mba’apohára ra’y, María memby, Santiago, José, Judas ha Simón ryke’y. Ndoikói piko avei ñande apytépe heindy kuéra. Ha ndoguerovia ichupe, ndoikuaái mba’épa he’íta hese hikuái.

4 Jesus he’i chupe kuéra: “Hetãme añoite peteî ñemoñe’êhárape ndojejapói mba’eve ramo, umi ipehêngue, ha hogaygua kuéra apytépe. 5 Ha ndaikatúi ojapo mba’evéichagua techapyrã upépe, ha omonguera mbovymi hasývape omoîvo ipo hi’ári kuéra; 6 ha Jesus noimo’ái mba’éichapa ndaijeroviái hikuái.

Jesus omondo hemimbo’e kuérape oñemoñe’êvo

7 Jesus oñemoñe’ê oikóvo opaite umi táva oîva Nazaret jerekuévo. Upéi ohenói umi Dócepe ha oñepyrû omondo mokõi mokõi oñondive, ome’êvo ichupe kuéra pu’aka opaichagua mba’epochy ári. 8 Ha he’i chupe kuéra ani haguã ogueraha mba’eve oikotevê va’erã tapére: mba’yru, pirapire terã ho’u va’erã, peteî yvyra po pegua añoite togueraha; 9 toñembopy rehegua ha ani ombosako’i mokõi ao jopyrurã.

10 He’i avei chupe kuéra: “Pepyta pe óga peñemoguahê ypy haguépe, peho peve upégui.

11 Oiméramo napenemoguahêiva hógape, ha napenerenduséiva, peheja reiumívape ha peityvyro pende pýgui yvytimbo ohechakuaa haguã ipy’a hatãha.

12 Oho hikuái oñemoñe’ê opavavépe, he’ívo ichupe kuéra ombopyahu haguã hekove kuéra. 13 Omosê hikuái heta mba’epochy, omona Tupã ñandy opa umi asýva rehe, ha omonguera hetápe.

Juan Bautista ojejuka

14 Mburuvicha guasu Herodes ohendu avei oñeñe’ê ramo Jesus rehe, ha pe héra herakuã mombyry oñemomba’e guasúgui oparupiete. Oî he’íva Juan Bautista oikove jevy hague omanóva apytégui ha upévagui oguereko pu’aka ojapo haguã techapyrã.

15 Ambue he’i ha’eha Elias, ha oî he’íva ha’eha peteî ñemoñe’êhára umi yma guareichagua. 16 Herodes katu oñepy’amonguetávo he’i: “Juan oikove jevy, pe che añakã’ouka va’ekue.” 

17 Kóva ha’e pe oiko va’ekue: Herodes omoîngeuka va’ekue Juánpe ka’irãime ha omondo ogaguasúpe, oguerekouka itasã poguýpe Herodías rupi, ha’éva Filipo rembireko pe Herodes ryvy. Herodes ningo oñemokuña va’ekue Herodias rehe ha Juan he’i chupe: 18 “Ndaijái ndéve ereko ne kuña ramo nde ryvy rembireko.” 19 Herodias katu ndocha’éi hese, ojukase ichupe ha ndaikatúi. 20 Herodes omomba’e guasu Juánpe; ohechakuaágui ha’eha peteî kuimba’e joheipyre hekojoja ha imarangatúva, upévarehe ohekáva omo’ã mo’ã ichupe; ko mburuvicha Herodes ndoikuaái mba’épa ojapóta Juan oñe’ê jave, ohendu ramo jepe ichupe ipy’aite guive.

21 Oguahê peteî ára oikuave’êvo Herodes hi’ára mbotýre peteî karuguasu umi iñirû nguéra ikate añetetévape, umi mburuvicha ha opa karai poguasu Galileayguápe. 22 Osê ojeroky Herodias memby kuñataî ha ombopy’a roryete Herodes ha umi hendive okaruvápe, upévarehe he’i Herodes upe kuñataîme: “Ejerure chéve oimeraêva mba’e reipotáva, ha ame’êta ndéve.” 23 Ha ome’ê iñe’ê oîva rovake: “ame’êta ndéve opa mba’e rejeruréva chéve taha’e jepe che réino mbytere.” 24 Ha’e oho oporandu isýpe: “Mba’épa ajeruréta,” isy he’i chupe: “Juan Bautista akãngue.” 25 Ha pya’e oho pe mburuvicha guasu rendápe ha he’i chupe: “Aipota ko’ãgaite reme’ê chéve peteî ña’êmbépe Juan Bautista akãngue.” 

26 Pe mburuvicha guasu ojepy’apy, upéicharamo jepe nde’iséi tove, nopyruséigui iñe’ê ome’ê va’ekue rehe umi hendive okarúva hína rovake. 27 Ha pya’e omondo peteî hembiguáipe ogueru haguã Juan Bautista akãngue: kóva oho ogaguasúpe ha oñakã’o Juan Bautístape. 28 Upe rire ogueru peteî ña’êmbépe ha ome’ê pe kuñataîme, ha’e katu ome’ê isýpe. 29 Umi Juan remimbo’e kuéra oikuaa vove pe oiko va’ekue, oho ohupi ha ogueru Juan Bautista retekue ha oñoty.

Jesus ha’e ñemoñe’êhára ha ovecha ñangarekohára

30 Ha umi hemimondo kuéra ou jevývo Jesus rendápe, omombe’u ichupe opa umi ojapo ha oporombo’e va’ekue hikuái. 31 Upémaramo ha’e he’i chupe kuéra: ”jaha peteî tenda japytu’umi haguãme.” Heta iterei pe ou ha ohóva hendápe kuéra ha ndaijavéima ichupe kuéra okaru haguãnte jepe. 32 Ha ojupijoa hikuái peteî yga añómente oho haguã avave ndaipóri hápe. 

33 Heta ohecháva ichupe kuéra, ohechakuaa moo gotýopa oho hikuái. Upémaramo ha’e kuéra osê oho yvy rupi opavave távagui ha pya’etereí tenonderã ha’e kuéra raê oguahê ichugui kuéra.

34 Oguejývo ygágui Jesus ohecha opavave tavaygua ha oiporiahuvereko ichupe kuéra, oikoháre ovecha herekua’ÿ vaicha, ha oñepyrû ombo’e puku porã ichupe kuéra heta mba’e rehe.

Jesus omboheta ñepyrû ramo guare mbujape

35 Ha pe ka’aruete rupima hína, ou sapy’a hemimbo’e kuéra he’í Jesúspe: “Ko’ápe niko avave ndoikói ha ka’aruetéma. 36 Eréna ichupe kuéra toho hikuái umi táva hi’aguîvehápe tojogua ho’u va’erã.” 

37 Ha’e he’i chupe kuéra: “Pemongarúna peê.” Upémaramo he’i hikuái: “Roho va’erã piko ore rojoguávo docientos denarios repy mbujape romongaru haguã ichupe kuéra.” 38 Jesus oporandu: “Peê piko peguereko mbujape. Tapeho pehecha mboýpa peguereko.” Ha’e kuéra oikuaa rire he’i chupe: “Oî cinco mbujape ha mokõi pira.” 

39 Upémaramo omboguapyuka ichupe kuéra aty aty kapi’ipépe. 40 Ha upéicha oguapy hikuái cincuenta ha cien atýra peve. 41 Jesus ohupi ipópe umi cinco mbujape ha mokõi pira, ojesaupívo yvága rehe, ohovasa, oipehe’ã ha ome’ê hemimbo’e kuérape omongaru haguã umi hapicha kuérape. Upeichaite avei ome’êuka opavavépe umi mokõi pirágui.

42 Okaru hikuái hyvatãha meve. 43 Ha umi mbujape ha pira rembyre ombyaty hikuái doce ajaka renyhê. 44 Umi okaru va’ekue cinco mil kuimba’e rupi kuri. 

Jesus oguata y ape ári 

45 Ha uperiremínte Jesus omondo hemimbo’e kuérape ojupi haguã ygápe oho haguã oha’arõ y mboypýri ichupe Betsáidape, upe aja ha’e omondopa umi yvypóra kuérape. 46 Ha omondopa rire, oho yvyty ári oñembo’évo. 

47 Ha ka’aru pytûma ramo, oîma ohóvo upe yga yguasu mbytépe ha Jesus opyta ha’eño y rembe’ýpe. 48 Ohecha ichupe kuéra ikane’õmaha orremahápe, yvytu oipeju hatágui hováre kuéra ha ko’êju rupi oguata oúvo Jesus hendápe kuéra yguasu ape ári, ojapo ku ohasátarõ guáicha mbombyryve. 49 Ha’e kuéra ohechávo Jesúspe oguata yguasu ape ári, oimo’ã hikuái póra, ha oñemoî osapukái, 50 opavave ohecha ichupe ha oñemondyipa. Ha’e katu pya’e oñe’ê ichupe kuéra he’ívo: “Néike, ani pekyhyje, chénteko.” 

51 Jesus ojupi rire ygápe hendápe kuéra, opa pe yvytu ha opyta tuicha ohecharamoite hikuái. 52 Nahesakãi voi ningo kuri chupe kuéra pe mbujape ñemboheta rehegua ojapo va’ekue Jesus: ha’e kuéra opytágui iñakãme oguerekóva rehevente. 

53 Ohasa rire y mboypýri oguahê hikuái Genezaret retãme, upépe oñapytî pe yga. 54 Oguejymíre umi yvypóra oikuaáma ichupe ha oho omombe’u hikuái opaite hendáre. 55 Ha oñepyrû ogueru umi hasýva tupa’ípe, oñehenduhápe Jesus oîha. 56 Ha mamo ohohápe tava’i, táva guasu terã umi ñu ojeikoha rupi, omohenda hikuái hasývape oñeñemuha rupi ha ojerure hikuái Jesúspe ohejaminte haguã opoko ijao ruguái rehente jepe; ha opa opokóva guive hese okuera opytávo.

Teko potî añete
7
1 Peteî árape oñemboja Jesus rendápe umi fariseo kuéra, ha hendive umi léi mbo’ehára ou va’ekue Jerusaléngui. 2 Ha ohecha hikuái oîha Jesus remimbo’e apytépe ho’úva mbujape po ky’a reheve, he’iséva ojepohei’ÿre. 3 Añetehápe umi fariseo ha opavave judío oñemohatãgui ymaguare aporekópe, ndokarúi ojepohéi porã mboyve. 4 Avei ndokarúi ojepohei’ÿre ou rire ñemuhágui. Oñohekombo’e hikuái heta umi mba’e ojapóva hikuái yma ojejapo haguéicha, jey’uha, yryru ha ña’êmbe jejohéi hamba’e. 5 Upévarehe umi fariseo kuéra ha léi mbo’ehára oporandu Jesúspe: Mba’érepa umi ne remimbo’e kuéra nomomba’eguasúi umi ymaguare aporeko ñane mbo’e haguéicha ñande ypy kuéra, okaru ningo ojepohéi’ÿ rehe. 6 Jesus he’i ichupe kuéra kóicha: “Ajépa pejehechauka porãite gua’u opavave rovake! Añete ningo ra’e he’i ñemoñe’êhára Isaias ohai ramo guare ikuatiañe’ê: “Ko’ã tetãygua ijurúpente che momba’eguasu, ipy’apy katu mbombyry oî che hegui. 7 Pe ñembo’eguasu ojapóva chéve naiporãi; pe oporombo’éva ha’e yvypóra rembiapoukapýnte.”

8 Peê ningo pehecha rei uvei Tupã apoukapy pejapo tapia haguã yvypóra yma ojapo haguéicha.” 

9 Jesus he’i avei chupe kuéra: “Peê pemboyke mba’eve’ÿro guáicha pe Tupã apoukapy, pejapouka haguã pe ymaguare aporeko. 10 Upéicha avei ku techapyrãicha Moisés he’i: eñangareko nde ru ha nde sýre, ha avei: umi ojeruréva mba’e vai itúva terã isýpe guarã omano va’erã. 11 Peê katu upéva rãngue peje peteî tapicha ikatuha he’i itúva terã isýpe: “Ndaikatu mo’ãi poipytyvõ, opa mba’e arekóva aikuave’êgui tupaópe.” 12 Ko’ápe jahecha peê pejeha ndaikatuvéima oipytyvõ itúva kuérape. 13 Ha upéicha peheja rei Tupã Ñandejára Ñe’ê pemotenondégui yma guare aporeko, pejapo ha peñohekombo’éva peikóvo; ha pejapo hetave mba’e ko’ãichagua.

14 Upémaramo Jesus ohenói jevy umi tavaygua kuérape: “Pejapysaka porãke opavave che rehe, ha peñeha’ã pehechakuaa pe ha’éva peême. 15 Ndaipóri mba’eve oka pegua oikéva yvypóra ryepýpe ikatúva omongy’a ichupe; nahániri, pe omongy’áva ichupe ha’e pe osêva ichugui. 16 Pe ijapysáva ohendu haguã, tohendu.” 

17 Jesus oñemomombyry umi tavayguágui ha oike rire hógape hemimbo’e kuéra oporandu ichupe pe he’i va’ekue rehe. 18 Ha he’i chupe kuéra: “Peê piko ndapehechakuaái avei, nahesakãi piko ra’e peême, ndaipóriha mba’eve oka pegua oikéva yvypóra ryepýpe ikatúva omongy’a ichupe. 19 Ndoikéigui ipy’apýpe, hyépente oike, ha upéi osê jevy hetégui.” 

20 Péicha Jesus ohechauka opáichagua tembi’u ipotîha. Ha upéi he’i: “Upe osêva yvypóragui ha’e pe omongy’áva ichupe, 21 yvypóra py’apýgui ningo osê opaichagua ñepy’amongueta vai: teko vai, monda, jeporojuka, 22 mendare ñembyai, ñaña teko jepokuaa vai, taryrýi, pochy tapicha ndive iporãvégui ñande hegui, ñe’ê rei, jererovu, jeiko hekope’ÿ. 23 Opa ko’ã mba’e vai osêva yvypóra py’apýgui omongy’a ichupe.

Jesus omonguera peteî mitãkuña ndaha’éiva Galileaguápe

24 Jesus osê upégui ha oho Tiro retã opahápe. Oike peteî ógape ha ndoipotái avave oikuaa, upéicha ramo jepe ndaikatúi okañy. 25 Peteî kuñakarai oguerekóva imembykuña mba’epochy poguýpe oikuaa oguahê hague ha oho pya’e oñesu henondépe. 26 Ko kuñakarai niko sirofeniciaygua ha ndoikuaái Tupãme, ha ojerure Jesúspe oity haguã mba’epochy imembykuñágui.

27 Ha he’i chupe: “Eha’ãróna tahyvatã rãe umi tetã Israel ra’y kuéra tee. Naiporãi ningo ñanohê ta’ýra kuéragui mbujape ñame’ê haguã umi jaguápe.” 28 Pe kuñakarai katu he’i Jesúspe: “Karai, umi jagua kuéra ningo ho’u avei mbujape ku’ikue ho’áva ta’ýra kuéragui okaru aja.” 29 Upémaramo ha’e he’i chupe: “Tereho; pe ere va’ekue rehe, pe mba’epochy osêma ne membykuñágui.” 30 Pe kuñakarai oho hógape ha ojuhu imembykuña oñeno tupápe; pe mba’epochy osêma ichugui.

Peteî oñe’ê’ÿva ha ohendu’ÿva okuera

31 Jesus osê Tírogui, ohasa Sidón rupi ha, ojerévo yguasu Galilea peguágui, oguahê Decápolis retãme. 32 Upépe ogueru hikuái chupe peteî oñe’ê’ÿva ha ohendu’ÿva ha ojerure hikuái ichupe omoîmi haguã ipo hi’ári. 

33 Jesus omoha’éño ichupe avave ohecha’ÿ haguãme, omoinge ikuã ijapysápe ha hendýpe omyaky ichupe ikû. 34 Upérire ojesaupi yvága gotyo, hi’ãho ha he’i: “Effetá,” he’iséva: “Ejepe’a.” 35 Ha upevovete ojepe’a ijapysa, oso ikûsa ha oñepyrû oñe’ê syryry porã.

36 Jesus ojerure jo’a jo’a ani haguã omombe’u avavetépe, upépe katu ha’e kuéra omombe’uve otopávape, jepénte Jesus ndoipotái kuri oñemoherakuã. 37 Ha ohecharamoite hikuái ha he’i ojupe: “opa mba’e ojapo porãmbaite; omohenduka ohendu’ÿvape ha omoñe’êuka iñe’êngúvape.

Mokõi jevyha omboheta mbujape
8
1 Umi ára rupi, Jesus oî jevýma hetaite tapicha kuéra ndive, ha ndoguerkói hikuái mba’eve ho’u va’erã; Jesus ohenói hemimbo’e kuéra ha he’i: 2 “Che py’apy ko’ã tavaygua, ojapo mbohapy árama opyta hague che ndive ha ko’ãga ndoguerekói mba’eve ho’u va’erã. 3 Amondo ramo ho’u’ÿre mba’eve hógape kuéra, ikangypáne tapére, oîgui mombyrýgui oúva.” 

4 Hemimbo’e kuéra he’i chupe: “Moõgui piko ikatúne ñanohê mbujape ñaikotevêva ko avave oiko’ÿháme.” 5 Ha’e oporandu ichupe kuéra: “Mboy mbujape piko peguereko.” Ha’e kuéra he’i: “Siete.” 

6 Omboguapyuka yvýpe opavave yvypórape ha ohupívo ipópe umi siete mbujape, ome’ê ijaguyje, ohovasa rire, oipehe’ã ha oñepyrû ome’ê hemimbo’e kuérape, mbohasa haguã maymavépe ha ha’e kuéra ome’ê opavave umi tapicha kuérape. 7 Avei oguereko hikuái pira mbovymi; ohovasa ha ome’êuka avei.

8 Ha okaru hikuái hyvatãha meve, ha umi pehêngue hemby va’ekuégui omono’õ hikuái siete ajaka. 9 Upérõ okaru va’ekue cuatro mil tapicha rupi. Upérire Jesus omondopa ichupe kuéra. 10 Upevovemínte Jesus ojupi ygápe hemimbo’e kuéra ndive ha oho pe Dalmanuta retãme.

Mba’erehépa ko’ã tekove ojerure techapyrã
11 Oguahê umi fariseo kuéra ha oñepyrû oñe’ê juapi Jesus ndive. Ha oipy’a ra’ã haguã ichupe ojerure techapyrã oúva yvágagui. 12 Jesus hi’ãho ipy’aite guive ha he’i: “Mba’érepa ko’ã tekove ojerure techapyrã: añetehápe ha’e peême, ko’ã tekovépe noñeme’ê mo’ãi mba’evéichagua techapyrã.” 13 Ha oheja ichupe kuéra, ojupi ygápe ha ohasa ambue yguasu mboypýri. 

Fariseo kuéra rova mokõi

14 Hemimbo’e kuéra katu hesarái ra’e ndoguerahái hague mbujape, ha peteî mbujape añónte oguereko hikuái ijygápe. 15 Jesus peteî jevy he’i chupe kuéra: “Pema’êke ha peñangarekóke umi fariseo ha Herodes mbovuhágui, he’iséva rekove kuéragui. 16 Upémaramo oñepyrû ha’e kuéra he’i ojupe: “Ndajarekóigui mbujape piko péicha he’i.” 

17 Ohechakuaávo Jesus he’i chupe kuéra: “Mba’e rehe peje hína ndaperekóiha mbujape, ne’irãpa pehechakuaa gueteri, nahesakãi piko peême, pene akãkua ñemboty piko. 18 Pende resa ha ndapehechái, pende apysa ha napehendúi piko. Napenemandu’ái piko 19 amboja’o ramo guare cinco mbujape cinco mil tekovépe, ha mboy ajaka renyhêpa pembyatyraka’e hembyre,” “Doce” he’i hikuái. 20 “Ha pe amboja’o ramo guare siete mbujape cuatro milpe guarã, mboy ajaka renyhêpa pembyatyra’e hembyre.” “Siete he’i hikuái.” 21 Jesus he’i chupe kuéra: “Ndapeikuaái gueteri piko mba’épa he’ise ko’ã ha’éva.” 

Pe ohecha’ÿva Betsaidaygua

22 Oguahê jave hikuái Betsáidape, ogueru ichupe hikuái peteî ohecha’ÿva ha ojerure hikuái opokomi haguã hese. 23 Jesus oipopyhy upe ohecha’ÿvape ha oguenohê oka gotyo. Omohe’õ rire hesa hendýpe omoî hi’ári ipo ha oporandu ichupe “Rehecha piko.” 24 Pe ohecha’ÿva oñepyrû ohecha, ha he’i: ”Ahecha yvypóra kuérape yvyra máta oguatávaicha.” 25 Jesus omoî jevy ipo hesa ári ha oñepyrû ohecha porã; pe kuimba’e okuera opytávo, mombyry guive ohecha porãma opamba’e.

26 Ha Jesus omondo ichupe hógape he’ívo: “ani mo’ãke reguahê mba’e pe távape ha emombe’u ekuera hague.” 

Pédro omombe’u pe ijerovia

27 Jesus osê hemimbo’e kuéra ndive táva Cesaréa filipoygua gotyo, ha tape rehe oporandu ichupe kuéra: “Mba’épa he’i che rehe umi yvypóra, mávapa che ichupe kuéra guarã.” 28 Ha’e kuéra he’i chupe: ”Oî he’íva Juan Bautista; ambue katu Elías; ambueve he’i nde ha’eha peteî umi ñemoñe’êhára.” 

29 Ha’e upémaramo oporandu ichupe kuéra: “Ha peê, mba’épa peje mávapa che.” Pédro he’i chupe: “Nde ha’e pe Cristo.” 30 Jesus katu he’i jo’a jo’a ichupe kuéra: “Ani mo’ãke pemombe’u avavépe.” 

Jesus omoherakuã omano ha oikove jevytaha

31 Upéi oñepyrû ombo’e ichupe kuéra pe Yvypóra Ra’y ohasa asy heta va’erãha, ha omboyke va’erãha ichupe umi karai poguasu kuéra, pa’i ruvicha, ha umi léi rehe oporombo’éva; ojuka va’erãha ichupe, ha oikove jevytaha mbohapy arahápe. 32 Ha omyesakã porã ichupe kuéra ko’ã mba’e. 33 Ha upévarehe Pédro ogueraha ichupe ha’eñoháme ha oñepyrû oñe’êpohýi chupe. Oñembojere Jesus omaña hemimbo’e kuéra rehe. Upérõ kóicha oja’o Pédrope: “Tereho ko’águi ne aña; ndéko reñandu yvypóra kuéraicha ha nereñepy’a mongetái Tupã Ñandejáraicha.” 

Pe oikoséva che rapykuéri tohupi ikurusu
34 Jesus ohenói opavavépe ndaha’éi hemimbo’e kuérape año, ha he’i chupe kuéra: “ouséva guive che rapykuéri, tahesarái ijehegui, tohupi ikurusu ha tou che rapykuéri. 35 Pe hakate’ÿva hekove rehe oñehundíta ichugui ha pe ohundíva hekove che rehe ha Tupã Marandu Porã rehehápe, ojepysyrõ va’erã. 36 Mba’e porã piko ikatu oguenohê yvypóra kuéra oñemomba’epa ramo ko yvy árigua rehe ha ohundi hekove. 37 Ha upéicha, mba’e piko yvypóra ikatu ojapo, omyengovia haguã hekove. 

38 Peikuaáke peteîva che guerotîva ha oguerotîva che ñe’ê ko’ã tekove rekovai ha angaipavóra renondépe, ko Yvypóra Ra’y avei oguerotîne ichupe ou vove Itúva Mimbipa reheve, ojerepávo hese umi Tupã remimbou marangatu.” 

Jesus omimbipa ramo guare

9
1 Jesus he’i avei chupe kuéra: “Añetehápe ha’e peême peteî oîva ko’ápe nomano mo’ãiha ohecha’ÿ rehe oguejýrõ Tupã Réino ipu’aka reheve.” 

2 Seis ára rire, Jesus ogueraha hendive Pédro, Santiago ha Juánpe, ojupi hendive kuéra año peteî yvyty ijyvate tereíva ári. Ha upépe oñemoambue hesa renondépe kuéra. 3 Pe ijao omimbipa, morotî asy, avave ko yvy arigua ikatu’ÿ haguãicha omomorotî upéichaite. 4 Ha ojehechauka ichupe kuéra Moisés ha Elías oñe’ê jave Jesus ndive. 

5 Ha oñe’ê Pédro ha he’i Jesúspe: “!Mbo’ehára, javy’aitépa ñaimévo kóicha ko’ápe!; toromopu’ãna mbohapy oga’i, peteî ndéve guarã, ambue Moiséspe guarã, mbohapyha Elíaspe guarã.” 6 Añetehápe ndoikuaái pe he’íva hikuái oñemondyi etereígui.

7 Upérõ ou peteî arai omo’ãva ichupe kuéra; ha upe araígui oñehendu pe ñe’ê he’íva: “Kóvako ha’e che Ra’y ahayhuetéva: pehendúkena ichupe.” 8 Ha sapy’aitemírõ guarã, oma’ê hikuái ijerekuévo, ha ndohechavéima umi oî va’ekuépe hendive; ha opyta jevy Jesus año hendive kuéra.

9 Oguejývo ha’e kuéra yvyty árigui, Jesus he’i chupe kuéra ani haguã omombe’u avavetépe ko ohecha va’ekue hikuái, pe Yvypóra Ra’y oikove jevy peve omanóva apytégui. 10 Oñongatu hikuái ko’ã mba’e kirirîháme he’i haguéicha ichupe kuéra, oñoporandu ramo jepe hikuái mba’épa he’iséne oikove jevytaha omanóva apytégui. 

Elías jeju jevy rehegua

11 Umi hemimbo’e kuéra katu oporandu Jesúspe: “Nde’íri nga’u piko umi léi mbo’ehára kuéra Elías raê ou va’erãha.” 12 Jesus he’i: “Jaikuaa ningo: Elías ou jevytaha tenonderã omoî haguã opa mba’e hendaguãme... ha katu, mba’érehepa he’i Kuatiañe’ême ko Yvypóra Ra’y ohasa asy heta ha oñemboyke va’erãha ichupe.” 13 Che ha’e peême, Elías oúma hague ha ojejapopáma opa umi ojejapose va’ekue hese pe ojehai haguéicha Kuatiañe’ême.

Jesus omonguera peteî mitãrusu oikóva mba’epochy poguýpe
14 Jesus oguahêvo hemimbo’e kuéra rendápe, ohecha heta iterei yvypóra ojere joa hese kuéra, ha umi léi mbo’ehára kuéra oñe’êjuapi hína hendive kuéra. l5 Ohechávo umi yvypóra kuéra ouha Jesus, opyta ohecharamoite ha oñani hikuái omomaitei haguã ichupe.

16 Ha’e oporandu ichupe kuéra: “Mba’ére piko peñe’êjuapi hína hendive kuéra.” 17 Ha peteî umi yvypóra apytégui osê he’i: “Mbo’ehára, aru ndéve che ra’y oîva mba’epochy ñe’êngu poguýpe, 18 Oiko oikónte oity ichupe ha oityvyro yvýre, ha ko mitãmi hendy ryjúipa, omopururû pe hãi; ha opyta hatãmba jepi. Ajerure ne remimbo’e kuérape omosê haguã pe mba’epochýpe, ha ha’e kuéra ndaikatúi.” 

19 Jesus he’i chupe: “!Peê yvypóra oguerovia’ÿva! Araka’e peve piko aiméta pene ndive, araka’e peve piko aikóta ajahei’ÿre pende rehe.” Pegueru chéve pe mitãrusu, ha ogueru hikuái chupe.

20 Pe mitãrusu ohechamírõ guarã Jesúspe oityvyro mbarete ichupe pe mba’epochy, ho’ávo yvýpe ojapajeréi ha ijuru ryjuipa. 21 Upémaramo Jesus oporandu itúvape: “Araka’e guivépa péva ojehu ichupe.” 22 Pe karai he’i: “Imitãmi guive. Heta jevy pe mba’epochy oity ichupe tata ha ýpe ojuka haguã ichupe; upévare, oime ramo ikatúva rejapo ore rehe ore poriahuvereko mína ha ore pytyvõ.”

23 Jesus he’i chupe: “Mba’erehépa ere: ikatu ramo. Opa mba’e ikatu ojeroviávape guarã.” 24 Ha upe vove, itúva hatã he’i: Arovia, ha katu emongakuaave ko che jerovia.” 

25 Ohechávo Jesus heta pe oñembyatýva hese: He’i pe mba’epochýpe: “Nde mba’epochy, nerehendúi ha ne ñe’êngúva, esê ha tereho ko mitãrusúgui, ha anivéke reike ipype.” 26 Oñehendu peteî sapukái po’i yvate: pe mba’epochy osê mboyve ichugui oityvyro hatã ha oity ichupe yvýpe omano ramo guáicha. Ha heta oimo’ãva omanoha. 27 Jesus katu oipopyhy ichupe ha omopu’ã ipógui, ha pe mitãrusu oñembo’y. 28 Oikévo hógape hemimbo’e kuéra oporandu ichupe ñemiháme: “Mba’ére piko ore ndaikatúi ra’e roity pe mba’epochýpe.” 29 Ha’e he’i: “Peichagua mba’epochy ndaikatúi ñamosê ndaha’éi ramo ñembo’e rupive.” 

Jesus omombe’u omano ha oikove jevytaha ha péva mokõiháma 
30 Osêvo upégui hikuái ohasa Galilea rupi opyta’ÿre mamove. Jesus ndoipotái kuri avave oikuaa oikoha upe rupi, 31 ombo’égui ohóvo hemimbo’e kuérape. Ha he’i chupe kuéra: “Ko Yvypóra Ra’y, oñemoîta yvypóra kuéra poguýpe ha ojukata hikuái chupe; mbohapy ára omano rire katu oikove jevýta omanóva apytégui.” 32 Ha’e kuéra ndoikuaái mba’épa he’íse upéva ha okyhyje oporandu haguã ichupe.

Oime ramo oikoséva tuichavéva ramo

33 Oguahê hikuái Kafarnaúnpe: ha oguahêma ramo hógape, oporandu ichupe kuéra: “Mba’e rehe piko peñemongeta ra’e pejúvo tape rehe.” 34 Ha’e kuéra katu oñemokirirîete , oñemongetágui oúvo hikuái mávapa pe tuichavéva ijapytépe kuéra.

35 Upémaramo Jesus oguapy, ha ohenói umi Dósepe ha oñemoñe’ê ichupe kuéra: “Oime ramo oñembotuichasevéva, toñemomichî, toñemoî ipahaitépe guáicha ramo, ha toiko opavave rembijokuái ramo. 36 Ohenói peteî mitã, ha omoî imbytépe kuéra, ohupi ijyva ári ha he’i chupe kuéra. 37 “Oimeraêva oguerohory ha omoguahêva che Rérape mitãmi koichagua, chéve che guerohory ha che moguahê; ha pe chéve che guerohory ha che moguahêva, nacheguerohorýi ha nachemoguahêi chéve año, oguerohory ha avei omoguahê che mbouharépe.” 

38 Juan he’i chupe: “Mbo’ehára, rohecha peteî ndaha’éiva ñande rehegua, ha oiporúva nde Réra omosê haguã mba’epochy, ore katu ndorohejái chupe ndoikóigui ñane ndive.” 39 Jesus he’i chupe: “Peheja tojapo, ndaikatúi avave ojapo techapyrã che Rérape ha upéi oñe’ê vai che rehe.” 

40 Umi noñemoîríva ñande rehe, oî ñane ndive. 41 Oiméraêva pene mboy’úva pe Cristo remimbo’e haguére, añetehápe ha’e peême ndopyta rei mo’ãiha oñemyengovia’ÿ rehe ichupe kuéra.

Nde resa nde reitýta ramo angaipápe iporãve emombu 

42 “Oime ramo omoñepysangáva peteîva ko’ã michivéva ojeroviáva che rehe, iporãve va’erã oñapytî ramo ijajura rehe peteî ita tuicha ha ojepoi yguasúpe.

43 Ha nde po ha’e ramo ndéve angaipa apoha, iporãve va’erã eikytî. Iporãve reike po peteî reheve pe Tekove ha’etévape reike rãngue mokõi nde po reheve añaretã ogue’ÿvápe. 44 Ha nde py ha’e ramo ndéve angaipa apoha, tekotevê reikytî, 45 iporãve reike nde py peteî reheve pe Tekove Tapia guarãme, ha ani mokõi nde py reheve reike añaretãme. 46 Ha pe nde resa ha’e ramo ndéve angaipa apoha, iporãve emombu. 47 Iporãvégui reike peteî nde resa año rehe Tupã Réinope, ha anítei rejeity mokoivéva nde resa reheve añaretãme, 48 umi yso nomanoihápe ha tata araka’eve ogue’ÿháme. 49 Ha katu pe tata voi ombojukýne omopotîvo opavavépe hekove. 

50 Mba’e porã ha’e hína pe juky; ha pe juky nahe’êvei ramo, mba’épe piko oñemohe’ê jevýne pe juku. Perekókena juky pende pype voi ha peiko py’aguapýpe oñondivepa.”

Tupã ombojuaju va’ekue ani mo’ãke yvypóra ojorasétei

10
1 Peteî jevy ohóvo upégui Jesus, Judea remby’ýpe, Jordan mboypýri. Oñembyaty jevy hetaite yvypóra kuéra ha oñemoî tapére oho haguã Jesus rendápe, ha ha’e ombo’e jevy ichupe kuéra jepiguáicha. 2 Upérõ umi fariseo ou hendápe oipy’ara’ã haguã ha oporandu ichupe hikuái: “Ikatúpa pe ména opoi hembirekógui. 3 Jesus he’i chupe kuéra: “Mba’épa he’i peême raka’e Moisés.” 

4 Ha’e kuéra he’i: “Moisés he’i va’ekue ikatuha omendáva ojapo kuatia mendare jueja rehegua ha ojopoi.” 

5 Jesus he’i chupe kuéra: “Moisés ohai va’ekue ko léi pende py’a hatãitereígui. 6 Pe Kuatiañe’ê Marangatu katu he’i ñepyrûra, ojapórõ guare ichupe kuéra Tupã, ojapo hague kuña ha kuimba’e. 7 Upévare pe kuimba’e oheja va’erã itúva ha isýpe oñemopeteî haguã hembireko ndive 8 ha oikóta mokoivévagui peteî. Ha upéicha ndaha’evéima mokõi, peteî añontéma. 9 Upévarehe, pe Tupã ombojuaju va’ekue, ani mo’ãke yvypóra oipe’a ojuehegui.” 

10 Ha hógapema, hemimbo’e kuéra oporandu jevy ichupe umi mba’ére, 11 ha ha’e he’i chupe kuéra: ”Oime raêva opoíva hembirekógui ha omenda ambue kuñáre, ombyai imendare hembireko ndivégua; 12 ha pe tembireko opoi ramo iménagui ha omenda ramo ambue kuimba’ére, avei ombyai imendare.” 

Peheja umi mitã tou che rendápe.
13 Oî heta oguerúva imemby Jesúspe opokomi haguã hese; ha Jesus remimbo’e kuéra oja’o ichupe kuéra.

14 Jesus ohechávo upéva ipochy eterei ha he’i hemimbo’e kuérape: “Peheja umi mitã tou che rendápe. Mba’ére piko pejoko. Pe Tupã Réino ningo ha’e umi mitãichagua mba’e, 15 ha añetehápe ha’e peême pe ndoguerohorýiva Tupã Réino peteî mitãmícha, ndoikeichéne ipype.” 16 Jesus oñañua ichupe kuéra ha upe rire omoî ipo iñakã ári kuéra ha ohovasa.

Jesus ha pe kuimba’e mba’eta jára

17 Ohóta jave Jesus, oñani henda peve peteî tapicha, oñesu henondépe ha oporandu ichupe: “Mbo’ehára marangatu, mba’épa ajapo va’erã ahupyty haguã pe tekove tapia guarã.”

18 Jesus he’i chupe: Mba’e rehepa ere che marangatuha. Peteî añoite ha’e pe imarangatúva, ha péva ha’e Tupã. 19 Reikuaáma ningo pe Tembiapoukapy: aníke eporojuka, aníke remongy’a mendare, aníke reporomonda, ani avei ere nde rapicháre oî’ÿva, aníke reipe’a rei mba’eve avavégui, emomba’e nde ru ha nde sýpe.” 20 Ha’e he’i chupe: “Mbo’ehára, opa ko’ã mba’e ajapopa che mitãrusu guive.” 

21 Jesus oma’ê porã hese, ohayhuete ichupe ha he’i: “Peteî mba’e añoiténtema tekotevê rejapo: tereho eñemumba erekóva guive ha eme’ê hepykue mboriahúpe, ha upéicha rerekóta mba’eta yvágape. Upéi katu eju jaha che ndive.” 

22 Pe tapicha ohendúvo ko’ã ñe’ê ipy’aremimbyasyete ha oho vy’a’ÿme, hetaite mba’e oguerekógui.

Ikatuve ohasa peteî kaméllo ju resa rupi 

23 Upémaramo Jesus oma’ê ijerekuévo ha he’i hemimbo’e kuérape: ”Hasyete niko oike haguã Tupã Réinope umi mba’eta rerekoha.” 24 Ohendúvo umi hemimbo’e kuéra ko’ã ñe’ê oñemondýi opytávo. Jesus katu he’i jevy: “Che ra’y kuéra, asyete piko ojeike haguã Tupã Réinope. 25 Ndahasýive peteî kamello ohasa haguã ju resa rupi, pe mba’eta rerekoha oike haguã Tupã Réinopegui.” 

26 Ha’e kuéra katu upépe ojepy’apyve ha he’i ojupe: “Upéicharamo, mávapa ikatúne oñepysyrõ.” 27 Jesus omaña porã hese kuéra ha he’i: “Mba’e ikatu’ÿva upe yvypóra kuérape, Tupãme guarã katu nahániri, opaite mba’e ikatúgui Tupãme.” 

Ñemyengovia umi Jesus rapykuéri oikóvape 

28 Upérõ Pédro he’i chupe: “Ore ningo rohejapa va’ekue opaite mba’e roju haguã ne ndive.” 29 Ha Jesus he’i: “Añetehápe ha’e peême oimeraêva ohejáva hóga, ityvýra, teindyra, isy, itúva, ita’ýra, terã ijyvy che rehehápe terã Tupã Marandu Porã rehehápe ndopytaichéne oñemyengovia’ÿre ichupe. 30 Ha katu ohupytýta cien jevy jevy ko tekove kóvapema voi óga, tyvýra, teindýra, ta’ýra, ha yvy, oîta ramo jepe ko’ãvandi ñembohasa asy. Ha upe rire pe tekove opave’ÿva.

31 Upéicharamo jepe heta umi itenondéva ko’ãga itapykue va’erã, ha umi ko’ãga itapykuéva itenonde va’erã.”

Jesus omombe’u omano ha oikove jevytaha mbohapy jevyha

32 Ojupi hikuái Jerusalen rapére ha Jesus oho henonderã kuéra. Umi Dóse ojepy’apy ha upéi okyhyjepa hikuái. Ha’e, ombyaty jevývo ijehe umi Dósepe, he’i chupe kuéra upe ojehútava: 33 “Péina jajupi jahávo Jerusalénpe ko Yvypóra Ra’y oñeme’êta umi pa’i ruvicha ha léi mbo’ehára poguýpe. Ha’e kuéra omoî vaíta ichupe ojukauka haguã, ha ome’êta tetã ambueguápe, 34 oñembohory, ondyvu, oinupa ha upéi ojukáta ichupe hikuái, ha mbohapy ára rire oikove jevýta omanóva apytégui.

Santiago ha Juan rembijerure

35 Santigo ha Juan, ku karai Sebedeo ra’y kuéra, oñemboja Jesus rendápe ha he’i hikuái chupe: “Mbo’ehára, roipota reme’ê oréve ko rojeruretáva ndéve.” 36 Jesus he’i chupe kuéra: “Mba’épa peipota ame’ê peême.” 37 Ha’e kuéra ojerure ichupe: “Eme’êna oréve toroguapy peteîva nde akatua gotyo ha ambue nde asu gotyo reime vove ne mimbipa reheve.” 

38 Jesus he’i chupe kuéra: “Ndapeikuaái pe pejeruréva chéve. Ikatúta piko pey’u ko mba’yru che hay’utahágui terã peñemongaraiuka ko che añemongaraihápe.” 39 Ha’e kuéra ombohovái: “Heê, ikatuta.” Jesus he’i chupe kuéra: “Ha upéicha, pe mba’yru che hay’uhágui, peê pey’úta avei chugui, ha peñemongaraíta avei pe che añemongaraihápe; 40 pe jeguapy che akatua terã che asu gotyo katu noîri che pópe. Ko’ã mba’e ojeheja upe che Ru ombosako’i va’ekuépe guarã.”

41 Umi ambue diez ohendúvo upéva ipochy eterei Santiago ha Juan ndive. 42 Jesus ohenói chupe kuéra ha he’i: “Peikuaaháicha, umi tetãygua ruvicha guasu chentesépe oporoguerekoha ipoguýpe imba’e ramo guáicha ha peteîvape oñemoî ramo mburuvicha ramo oñanduka ipu’aka. 43 Peê katu nda’upeicha va’erãi ojoapytépe.

Upéva rãngue, pe oñembotuichaséva pende apytépe, toiko opavave rembiguái ramo; 44 ha pe itenondeséva toiko opaite rembijokuái ramo. 45 Ko Yvypóra Ra’y ndoúi oñemohembiguái haguã, ha’e uvei katu oiko tembijokuái ramo ha ome’ê hekove mayma yvypóra rehe.”

Pe ohecha’ÿva Jericogua

46 Oguahê hikuái Jericópe ha, osêvo upégui omoirû Jesúspe hemimbo’e kuéra ha heta yvypóra. Peteî tupãmba’ejára ohecha’ÿva, hérava Timeo Ku karai (Bartimeo) ra’y, oguapy hína tape rembe’ýpe. 47 Oikuaa vove Jesus Nazaretguaha, oñepyrû osapukái: “Jesus David ra’y, che poriahuvereko mína.” 48 Heta tekove oñeha’ã omokirirî haguã ichupe. Ha katu ha’e hatãve osapukái: “David ra’y che poriahuvereko mína.” 49 Jesus opyta ha he’i: “Pehenói chupe.” Ohenói hikuái pe ohecha’ÿvape he’ívo: “Epu’ã ne kuimba’e, napépe ne renóî.” 50 Ha ha’e omombopa ijaperehegua, peteî jetyvyrópe oñembo’y ha oñemboja Jesus rendápe. 

51 Jesus oporandu ichupe: “Mba’épa reipota ajapo nde rehe,” pe ohecha’ÿva ojerure: “Mbo’ehára, che tahecha.” Upémaramo, Jesus he’i chupe: “Ikatúntema reho; pe nde jerovia ne pysyrõ.”

Ne’îramírõ guarã oñepyrû ohecha ha oñemoî oguata Jesus ndive. 

Oñemomba’e guasu Jesúspe oikekuévo Jerusalénpe

11
1 Oñemoaguîvo ohóvo Jerusaléngui, Betfagé ha Betania ypýpe, pe yvyty hérava Olivo rovái, Jesus omondo mokõi hemimbo’e kuérape, 2 ha he’i chupe kuéra: “tapeho pe táva oîva ñande resa renonderãme, ha peikemívo upépe pejuhúta peteî burro ra’y oñeñapytîva hína, ha ne’írãva gueteri avaveichagua kuimba’e ojupi hi’ári. Pejora ha pegueru. 3 Ha oî ramo he’íva peême: Mba’érehepa pejapo ko’ã mba’e, peje ichupe: Pe Karai oikotevê hese, ãgaite ogueru jevýta peême ko’ápete.” 

4 Oho hikuái ha ojuhu pe burro oñeñapytîva hína peteî okê renondépe tape yképe, ha ojora hikuái. 5 Ha umi oîva upépe he’i chupe kuéra: “Mba’erehépa pejora pe búrro.” 6 Ha’e kuéra ombohovái Jesus he’iuka haguéicha, upémaramo ogueraha hikuái. 

7 Ogueru ha’e kuéra pe búrro Jesúspe, omoî hi’ári pe ijahoja ha Jesus upémarõ ojupi hi’ári. 8 Heta oî oipysóva pe ijahoja kuéra tape pukukue javeve ha oî oipysóva avei pe yvyra rakãngue. 9 Ha umi henonderã ohóva ha Jesus rapykuéri oúva osapukái joa: Hossana!, 10 Jehovasa pyre ha’e pe oúva Ñandejára rérape!. Napépe ou pe jehovasa pyre ñande ru David Réino. !Hossana amo yvága ru’ãme!.

11 Ha upéicha oike Jesus Jerusalénpe ha oho pe Tupao guasúpe, oma’êmba rire opa mba’ére ijerekuévo ha ka’aruetéguima osê oho Betania gotyo umi Dóse ndive.

Pe Jesus he’íva ígo mátape

12 Upe ára rire, osêvo Betániagui iñembyahýi sapy’a ha 13 ohecha mombyry guive peteî ígo máta hoguyû porãva, oho ohecha ojuhu ramo guarã hese hi’a. Oñembojávo upépe ndojuhúi hese mba’eve; hogue añónte, noguahêigui gueteri ára hi’a haguã. 14 Ha upémarõ Jesus he’i pe ígo mátape: “Animo’ãke araka’eve avave ho’u nde a.” Ha hemimbo’e kuéra ohendu upe he’íva.

Jesus omosê Tupaógui umi oñemúvape

15 Oguahêvo hikuái Jerusalénpe, Jesus oho Tupao guasúpe. Upépe oñepyrû omosêmba umi oñemúva ha ojoguáva pe Tupao ryepýpe. Oity yvýpe umi pirapire ombuesa’íva mesa kuéra, ha avei umi pykasu rehe oñemúva apyka 16 ha ndohejái avavépe ogueraha mba’evéichagua mba’e pe Tupao ryepy rehe.

17 Jesus omomarandu ichupe kuéra he’ívo: Nde’íripa Tupã pe Kuatiañe’ême: “Che róga niko oñehenói va’erã óga ñembo’eha opáichagua tetãme guarã. Peê katu, pejapo ichugui mondaha kuéra rekoha!.”

18 Umi pa’i ruvicha ha avei umi léi mbo’ehára, oikuaávo ko’ã mba’e, oporandu ojupe mba’éichapa ikatúta ohundi chupe. Okyhyjégui ha’ekuéra ichugui, hetaitereíguima ohecharamóva pe ha’e oporombo’éva ohóvo. 19 Pytûmbýma ramo osê pe táva guasúgui.

Pe jerovia pu’aka

20 Ohasávo hikuái upérupi pe pyharevete, ohecha hikuái pe ígo máta ipiru hague hapo peve. 21 Pédro imandu’a pe ára ambuépe oiko va’ekue ha he’i chupe péicha: “Mbo’ehára, ema’êmína pe ígo mátape kuehe ere kuri, animo’ãke araka’eve avave ho’u nde a, ha ko’ãga ipirúma.” 

22 Jesus he’i chupe: “Pejeroviáke Tupã rehe. 23 Añetehápe ha’e peême pe he’íva pe yvytýpe: Epu’ã ko’águi ha tereho ejeity pe yguasúpe; ha ipy’apýpe oguerovia ramo upe he’íva ojehutaha, upéicharõ oñeme’êta ichupe pe ojeruréva. 24 Upévarehe ha’e peême: opa mba’e pejeruréva ñembo’épe, perovia pehupytýma hague ha perekóta.

25 Ha pe peñembo’y jave peñembo’e haguã, peñandúrõ pende py’atyaíha pende rapicha ndive peheja rei chupe hembiapo vaikue, 26 pe Túva Yvága pegua, ha’éva pende Ru, oheja rei haguã avei peême pene angaipa.

Mávapa ome’ê pu’aka Jesúspe 

27 Jesus oho jevývo Jerusalénpe ha oiko jave pe Tupao rupi oñemboja hendápe kuéra umi pa’i ruvicha, umi léi mbo’ehára ha avei umi judío mburuvicha 28 ha oporandu hikuái chupe: Mávapa ome’ê ndéve pu’aka rejapo haguã ko’ã mba’e, terã mávapa he’i ndéve ikatuha rejapo ko’ã mba’e. 

29 Jesus he’i chupe kuéra: Che avei aporandúta peême peteî mba’e. Peje ramo chéve, che ha’éta avei peême, mávapa ome’ê pu’aka ajapo haguã ko’ã mba’e. 30 Pe Juan omongaraírõ guare piko, ojapo Tupã pu’aka reheve, terãpa yvypóra kuéra rembiapoukapýnte. 

31 Ha’e kuéra oñe’ê ñemi oñondive ha he’i hikuái: ja’érõ ichupe pe Tupã ombou hague ichupe ojapo haguã, ha’e he’íta ñandéve: Ha mba’erehépa ndapegueroviái chupe ra’e. 32 Ha ndaikatúi avei he’i hikuái opavave rovake: “Kóva ko kuimba’e rembiapónte,” oguerekógui Juánpe peteî ñemoñe’êhára añetetéva ramo. 33 Upévarehe ombohovái hikuái Jesúspe: “Ndoroikuaái.” Ha Jesus he’i chupe kuéra: “Che nda’e mo’ãi avei peême mávapa ome’ê chéve pu’aka ajapo haguã ko’ã mba’e.” 

Umi parral rehe omba’apóva kuéra reko vai 

1 Jesus oñepyrû oñe’ê ichupe kuéra ñembojoja rupive: “Peteî kuimba’e oñotÿ heta parral; omongorapy pe iparralty, ojo’o peteî yvykua parral a ohykue’o haguã ha omopu’ã peteî óga, pe ñangarekohárape guarã. Ha oiporuka pe iparralty umi kokuépe omba’apóvape ha oho mombyry.

2 Oguahêma ramo ára umi parral oñembyaty haguã, pe kokue jára omondo peteî hembiguáipe ojerurévo umi kokuépe omba’apóvape, ome’ê haguã ichupe parral mono’opyre imba’éva. 3 Ha’e kuéra katu oguahêvo opo hese, oinupã ha omondo ichupe po nandi. 4 Ombou jevy hendápe kuéra ambue hembiguái; kóvape katu oñakãjoka ha ojahéi hese. 5 Mbohapyháma ombou hendápe kuéra ha kóvape ojukáma hikuái; ha omondove avei hetápe; peteîme oikutu ha ambuépe katu ojuka hikuái.

6 Ha opyta gueteri chupe peteî: upéva ha’e pe ita’ýra ohayhuetéva. Omondo ichupe tapykuépe ha oñepy’amongeta péicha: “ko che ra’ýre anichéne ojapo hikuái mba’eve.” 7 Ha umi parral rehe omba’apóva katu he’i ojupe: “Kóva ha’e hína mba’ejararã; jajuka katu ha japyta ñande ko’ã mba’e reheve.” 8 Ha ha’e kuéra opo jevy pe ita’ýra rehe, ojuka ha omombo ichupe pe parraltýgui.

9 Peje chéve: Mba’épa ojapóne pe parralty jára. Oúta ojukauka umi mba’e apohare kuérape ha pe iparralty ome’êta ambuépe. 10 Napemoñe’êi piko peê Kuatiañe’ê he’íva: Pe ita umi óga apoha omboyke va’ékue, upéva ha’e hína pe ita imbaretevéva pe óga rehegua. 11 Kóva ha’e Ñandejára rembiapo, ajépa jahecharamo, iporaitépa ñandéve guarã. 

12 Umi mburuvichápe hi’ã oheja Jesúspe ipoguýpe kuéra, hesakã porãgui pe ñembojoja Jesus omombe’úva ohoha hese kuéraite. Ha okyhyjégui umi yvypóra kuéragui oheja reiha oho hikuái.

Pe tetã ome’êukáva Césarpe guarã
13 Ombou hikuái Jesus rendápe umi fariseo ha Herodes rehegua kuéra. Ha’e kuéra ou peteî ñeporandu reheve ikatu haguãicha oity ichupe iñe’êngue rehe. 14 Ha he’i péicha Jesúspe: Mbo’ehára, roikuaa ne añete ha nderejepy’apýiha umi ne rendúva rehe, ha nderehejái avave ñe’êngue ipu’aka nde rehe; hekopete uvei ehechauka Tupã rape. Eremína oréve. Ikatúpa oñeme’ê tetã ome’êukáva Césarpe terãpa nahániri. Ikatu piko ore rohepyme’ê terãpa nahániri. 

15 Ha Jesus ohechakuaa hovamokõiha hikuái ha he’i chupe kuéra: Mba’érehepa che reityse che ñe’ê rupive. Pegueru chéve peteî pirapire ahecha haguã. 16 Ohechauka hikuái chupe peteî denário, ha Jesus oporandu: máva ra’anga piko kóva ha avei pe he’íva hese. Ha’e kuéra he’i chupe: péva ha’e César mba’e. 17 Upémaramo, Jesus he’i chupe kuéra: Pe César mba’éva peme’ê jevy Césarpe, ha pe Tupã mba’éva peme’ê Tupãme.

Ha opyta ohecha ramo joa hikuái ko’ã mba’e.

Oikove jevýpa umi omano va’ekue

18 Upérõ oñemboja hendápe umi saduceo. Ko’ãva niko ndogueroviái oikove jevy va’erãha umi omano va’ekue ha upévare oporandu hikuái: 19 “Mbo’ehára, pe léi Moisés ohai va’ekue niko he’i, peteî kuimba’e omanórõ ha’e rãe hembirekógui ita’ýra mboyve, omenda jevy va’erã pe kuñáre peteî ipehêngue ombota’ÿra haguã ityvýra omano va’ekuépe, upéicha pe mitãme opytáta amyryî mba’eta oheja va’ekuekue. 20 Upéicha niko oî va’ekue siete oñopehêngue; omenda upe ijypykue ha omano ita’ýra mboyve; 21 ha pe mokõiha omenda jevy pe kuña rehe ha omano jevy avei ita’yra’ÿ rehe, ha upe mbohapyha upéichaite avei, 22 ha upéicha avei ojehu umi siétepe. Umíva omanomba rire, omano avei pe kuña.

23 Ha umi omanóva oikove jevyha árape, ha’e kuéra oikove jevýrõ, pe kuña piko máva rembirekorã hína. Umi siete omendáma haguére hese.” 

24 Jesus he’i chupe kuéra: “Peê pekañýrõ ko’ã mba’épe, ndaha’eichénepa nahesakãigui peême pe Kuatiañe’ê ha ndapeikuaáigui pe Tupã pu’aka. 25 Peê peikove jevy rire umi omanóva apytégui, ndapereko mo’ãvéima ména terã tembireko pe yvágape, ha’étamagui peê umi Ñandejára remimboúicha.

26 Ha umi omanóva jeikove jevy rehegua, napemoñe’êi piko pe Moisés ohai va’ekue, mba’éichapa Tupã oñe’ê raka’e ichupe pe jukeri rakã mbyte guive ha he’i: Che ningo Abrahan Tupã, Isaac Tupã, ha avei Jacob Tupã. 27 Pe Tupã Ñandejára ningo ndaha’éi umi omanóva Tupã, ha’e uvei umi oikovéva Tupã. Peê tuicha iterei pejejavy peína.” 

Tupã rembiapoukapy tuichavéva

28 Upérõ peteî léi mbo’ehára oñemotenonde, ohendúgui mba’éichapa ojohova’api hikuái. Ha ohendúgui Jesus ombohovái porãiteha oporandu ichupe: “Mavaitépa pe tembiapoukapy itenondevéva umi ambuégui.” 

29 Jesus he’i chupe kuéra: Pe tembiapoukapy itenondevéva he’i péicha: “Ehendúke Israel: Pe Ñandejára ñane Tupã ha’e añoite Ñandejára. 30 Pe Ñandejára ne Tupãme rehayhu va’erã nde py’aite guive, ne angapyrugua guive, ne apytu’ûkua guive, ha opaite ne mbaretekue reheve. 31 Ha upéi ou kóva: Rehayhu va’erã nde rapichápe nde jupe rejehayhuhaichaite. Ndaipóri tembiapoukapy tuichavéva ko’ãvagui.” 

32 Pe léi mbo’ehára he’i chupe: “Oî porã Mbo’ehára, añete ko eréva peteînteha pe Ñandejára ha ndaiporiha upéire ambue Tupã, 33 ha jahayhu Tupãme ñande py’aite guive, ñane apytu’ûkua guive, ha ñande pu’akakue reheve, ha jahayhu ñande rapichápe ñande jajehayhuhaichaite iporãveha pe mymba jejukágui ha mayma temikuave’êmbýgui.” 

34 Ohendúvo Jesus oñe’ê arandu porãiteha, he’i chupe: “Namombyrýi reîme pe Tupã Réinogui.” Upete guive avave noporanduvéi chupe mba’eve.

Máva ra’ýpa pe Cristo
35 Jesus oporombo’e hína pe Tupao guasúpe ha oporandu: “Mba’e rehe piko umi léi mbo’ehára he’i pe Cristo ha’etaha David ra’y. 36 David ñe’êngue voi ningo ko’ã ñe’ê oñemombe’u va’ekue: He’i pe Ñandejára che Járape: Eguapy che akatúa gotyo, amoî meve nde pyguýpe umi nde rayhu’ÿvape.

37 Pe Davidete voi Espíritu Santo rupi ohenói chupe “che Jára.” Ha mba’éicha piko upéicharõ ita’ýrata.” Heta yvypóra ou Jesus rendápe ha ohendu pe he’íva vy’ápope.

38 Ha Jesus oporombo’e jave he’i va’ekue ichupe kuéra: Pemañáke mba’éichapa oiko umi léi mbo’ehára. 39 Ha’e kuéra niko oguatase pérupi umi ao puku pyrusu guasu reheve, oipota oñemomaitei chupe kuéra pe pláza rupi, sinagógape oguapyse umi apyka tenondeguápe, ha upéicha avei umi karu guasuhápe. 40 Oñembo’e puku gua’u oñemo’ã haguã hikuái, ohupa aja opa oguerekomíva umi kuñakarai poriahu iména mano va’ekuégui. Ko’ãvápe ndojehejareichéne hembiapo vaikue. 

Pe iména omano va’ekue remikuave’êmby
41 Jesus oguapy Tupao guasúpe pe temikuave’êmby ryru renondépe, oma’ê mba’éichapa umi yvypóra oity ohóvo ipype pe pirapire oñeñongatuhápe. Umi heta orekóva pe pirapire, hetave ome’ê. 42 Ha oguahê avei peteî kuña mboriahumi iména omano va’ekue ha oity mokõi pirapire sa’imi.

43 Jesus, upe jave, ohenói umi hemimbo’e kuérape ha he’i: “peñangarekóke; añetehápe ha’e peême pe kuñakarai mboriahumi iména omano va’ekue ome’ê hetave hague umi ambue kuéragui. 44 Ha’e kuéra ningo ome’ê pe hemby va’ekue ichupe kuéraguinte; pe kuñakarai katu ome’ê pe oguerekomíva guive, hembi’u repyrãngue jepeve.” 

Jesus omombe’u pe táva Jerusalén oñehundipataha 

1 Jesus osê rire pe Tupao guasúgui, peteî hemimbo’e he’i chupe. “Mbo’ehára, ema’êmína ko’ã itáre ha ko oñemopu’ã va’ekue rehe mba’eichaitépa tuicha.” 2 Ha Jesus he’i chupe: “Ehechápa mba’eichaitépa tuicha ko oñemopu’ã va’ekue. Ndopytamo’ãi peteî ita ambue ita ári. Oîva guive ojeitypa va’erã.” 

3 Upe rire Jesus oguapy pe yvyty hérava Olivo ári pe Tupao guasu renondépe. Ha upérõ Pédro, Santiago, Juan ha Andrés 4 oporandu ichupe ha’eñohápe: “Eréna oréve araka’épa ojehúta umi mba’e, mba’éicha piko ikatúta roikuaa oguahêmaha hu’ãme opa ko’ã mba’e.” 

5 Ha Jesus oñepyrû oñe’ê: “Peñangareko porãke: anítei avave pene mbotavy, 6 heta ou va’erã che rérape ha he’ítava: “Che ha’e hína pe peê peha’arõva.” Ha péicha hetápe ombotavýta. 7 Pehendu ramo pe ñorairõ guasu oiko ha herakuã oikotaha, aníke peñemondýi, ko’ã mba’e oiko va’erã voínte, upéicharõ jepe, ne’írã oguahê ára paha. 8 Peteî tetã oñorairõta ambue tetã ndive, ha pe táva kuéra oñorairõta ambue táva ndive; oikóta yvy ryrýi ha ñembyahýi heta hendápe: péicha peikuaáta oñepyrûmaha jehasa’asy pe kuña imemby potaite ramo guáicha. 9 Peê katu, pejepy’apýke pende jehe voi, pejereraha va’erã umi judío mbojovakeópe terã tribunalpe; ha peñenupã va’erã sinagóga rupi ha pende reraháta avei umi Tendota mburuvicha guasu renondépe che rehehápe, upéicha pehechaukáta mávapa che ichupe kuéra. 10 Tekotevê rupi ko Tupã Marandu Porã oñemoherakuã rãe opa tetãre. 

11 Ha upéicha, pende rerahárõ mbojovakeópe pene moî haguã mburuvicha poguýpe, anítei pejepy’apy peje va’erã rehe; pejénte pe ñe’ê oñeme’êtava peême upe jave. Ndaha’éiko peê pe peñe’êtava, Espíritu Santo ningo pe oñe’êtava peê rupi. 12 Oñopehêngue oñome’ê va’erã ojejukauka haguã, pe túva katu ome’êukáne ita’ýrape; umi ta’ýra oñemoî va’erã itúva rehe, ha ojukáne ichupe. 13 Ha ndaija’éi va’erã pende rehe avave che réra rehe. Ha pe ogueropu’akáva ipaha peve upéva oñepysyrõta. 

14 Pehecha vove ou pe tupã gua’u, osêva umi oñemombaretéva ha oporojopývagui, ha oñemoîva oî’ÿ haguãme, umi Judéape oîva toho tokañy umi yvyty rehe. (Omoñe’êva ko jehai toikuaa he’iséva) 15 Reimérõ pe óga yvatépe, anítei eguejy renohê haguã mba’eve. 16 Reimérõ pe ñúre anítei ejevy eheka nde ao kuéra. 17 Aichejáranga umi kuña hyeguasuetéva hína ha avei umi mitã omokambúva upe árape. 18 Peñembo’éke ani ojehu ko’ã mba’e ára ro’y aja.

19 Ha upe árape oúta peteî py’a angata; araka’eve oiko’ÿ haguéicha pe ojejapo ypy guive ko árapy ko’ãga peve, ha oiko’ÿ va’erãháicha araka’eve. 20 Ñandejára nomombykýi rire umi ára, avave noñepysyrõi ramo’ã. Ha’e katu omombykyve umi ára ha’e oiporavo va’ekue rehehápe. 

21 Oiméramo he’íva: Ema’ê pe Cristo oî ko’ápe terã oî amo, ani peguerovia. 22 Opu’a va’erã pe tekove japu he’íva ijehe ha’eha pe Cristo, ha pe ñemoñe’êhára japu ojapótava heta techapyrã ombotavy haguã ija ramo ichupe umi Tupã oiporavo va’ekuépe jepeve. 23 Peê katu peñembosako’i; che pomomarandúma oiko mboyve ko’ã mba’e.

Jesus ou jevy va’erã

24 Umiha árape, upe py’a angata guasu rire, pe kuarahy iñipytûmbáta, ha pe jasy katu ndohesape mo’ãvéima, 25 mbyja kuéra ho’apáta yvágagui, ha pe arapy tuichaite pu’aka ojetyvyróta. 26 Ha pehecháta upérõ ko Yvypóra Ra’y oúrõ pe arai mbytépe tuicha pu’aka ha jajaipa reheve. 27 Ombou va’erã umi Tupa remimboúpe, ombyaty haguã umi hembiporavopyrépe irundy yvytu rapégui, pe yvy paha guive yvága opaha peve.

28 Peikuaáke ko ñembojoja tajy máta rehegua: pe hakã ipoty ñepyrû vovo, peê peikuaáma pe arahaku hi’aguîmaha. 29 Ha upéicha avei peê pehechávo ko’ã mba’e, peikuaáta Cristo oñemoaguîmaha okême. 30 Añete ha’e peême, ko pene ñemoñare kóva ndohasa mo’ãiha oiko’ÿre ko’ã mba’e. 31 Yvy ha yvága ohasa va’erã, che Ñe’ê katu araka’eve ndohasa mo’ãi.

32 Upe Ara ha Aravo rehegua katu avave ndoikuaái, Tupã remimbou oîva yvágape terã ita’ýra jepe doikuaái, pe Túva añoite mante oikuaa.

33 Peñembosako’í ha avei peñangarekóke, ndapeikuaáigui araka’etépa oikóta ko’ã mba’e. 34 Peteî kuimba’e oho ramo ambue tetãme, ha oheja pe hóga umi hembiguáipe, ha peteî teîme ome’ê hembiaporã, ha pe okê rehe oñangarekóvape he’i ani haguã oke. 35 Péicha avei peê: anike peke ndapeikuaáigui araka’etépa oúta pe óga jára. Ikatu pe ka’arúvo terã pyharepyte; pe gallo osapukái rupi terã pyharevete. 36 Ani ãga upeichahágui oguahê peha’arõ’ÿre ha pende juhu pekehápe. 

37 Upe ha’éva peême, ha’e avei opavavépe: Pepaýke.” 

Opu’ã hikuái Jesus rehe

1 Mokõi ára rire, oguahêtama vy’a guasu Páscua reheguaha, pe mbujape ovu’ÿva oje’uha arete. Umi pa’i ruvicha ha avei umi léi mbo’ehára, oheka mba’éichapa ikatu pokarême oity ka’irãime Jesúspe ha ojukauka haguã hikuái chupe. 2 Ha’e kuéra katu he’i: “ko arete vy’a guasu aja ndajajapo mo’ãi, anítei ñambopy’a tarova yvypóra kuérape.” 

Peteî kuña omoî mba’e ryakuã porã Jesus rehe
3 Jesus oî jave Betániape, okaru hína pe karai Simón rógape ku hasýva aipochýgui. Oguahê sapy’a peteî kuña oguerúva itasÿi guigua mba’yru’ípe henyhete mba’e ryakuã porã, nárdogui ijapopyre, hepyetéva. Ojoka pe mba’e ryakuã porã ryru ha oñohê Jesus akã rehe. 4 Ha oî ipochyetereíva upévare ha he’i ojupe: “Mba’érehe piko oñeñohêmba rei ko mba’e ryakuã porãite. 5 Ikatu va’erã mo’ã ojehepy me’ê hese tresientos denario pirapire rupi oñepytyvõ haguã mboriahu kuérape.” Oñe’êgururu hikuái ha ipochy pe kuñáre.

6 Ha Jesus katu he’i: “Peheja ichupe py’aguapýpe. Mba’érehepa pemyangekói chupe. Iporãite ko ojapóva hína che rehe. 7 Oimerãéva ára peipytyvõkuaa umi mboriahúpe, oîgui tapiaite pene ndive, chéve katu nacheguereko mo’ãi tapia pende apytépe. 8 Ko kuña niko ojapo pe ha’e ojapo va’erãnte, péicha ha’e omotenonde ombosako’i haguã che rete añeñoty ramo guarã. 9 Añetehápe ha’e peême, oñemoherakuãhápe pe Tupã Marandu Porã, ko arapy tuichakue javeve, oñemombe’u va’erã avei ko kuña ojapo va’ekue che rehe, ojeguerohorývo hembiapokue.

10 Ha upérõ Judas Iscariote, pe Dóse apyteguigua oho umi Pa’i ruvicha kuéra rendápe, omoî haguã Jesúspe ipoguýpe kuéra. 11 Ha’e kuéra ohendúvo ichupe, ipy’a rory ha oñemoî peteî ñe’ême ohepyme’êvo ichupe. Ha Judas katu oñepyrû oheka mba’éichapa omoîta Jesúspe ipoguýpe kuéra. 

Jesus ipaha okaru pyhare hemimbo’e kuéra ndive
12 Pe ára peteîhápe, arete vy’aguasu rehegua, oje’uhápe mbujape ovu’ÿva ha avei pe ojejukaha ára pe ovecha ra’y Pascuarã, umi hemimbo’e he’i chupe: “Moõpa reipota roho rombosako’i ndéve pe Karu pyhare Pascua rehegua.” 

13 Upémarõ Jesus omondo mokõi hemimbo’épe ha he’i chupe kuéra: “Tapeho pe távape; osêta peême tapépe peteî kuimba’e ogueraháva hína y kambuchípe. Tapehóke hapykuéri 14 ha mamo oikehápe peje pe óga járape: Pe Mbo’ehára he’i: Moõpa oî pe koty chéve guarã, ajapo haguã pe Karu pyhare Pascua reheguáva umi che remimbo’e ndive. 15 Ha’e ohechaukáta peême pe koty yvategua, peteî koty guasu oîmbámava, pembosako’í ñandéve upépe pe Karu pyharerã.

16 Umi hemimbo’e kuéra osê, ha oguahêvo pe távape ojuhu umi mba’e oîha pe Jesus he’i hagueichaite ichupe kuéra, ha ombosako’i pe Karu pyhare Pascuarã.

17 Pe ka’aruete Jesus oguahê umi Dóse ndive ha, 18 oî jave pe jekaruhápe okaru aja, he’i chupe kuéra: “Añetehápe ha’e peême, peteî pende apyte pegua che me’êta, pe okarúva hína che ndive.” 19 Ha’e kuéra katu ipy’añembyasyete ha peteî teî oñepyrû oporandu: “Che piko.” 20 Ha’e he’i chupe kuéra: “Ha’e peteîva umi Dóse apyte pegua, pe omoingéva che ndive ipo ña’embépe hína. 21 Ha ko Yvypóra Ra’y rehe oikóta pe Kuatiañe’ême he’i haguéicha hese, ha katu aichejáranga pe ome’êtava hína ko Yvypóra Ra’ýpe! Iporãve va’erã mo’ã ichupe nonaséi rire ko arapýpe.” 

22 Okaru aja hikuái, Jesus ohupi ipópe mbujape ha ohovasa rire, omboja’o ha ome’ê hemimbo’e kuérape he’ívo: “Kóina pe’u joaite; kóva ko ha’e che rete.” 23 Upérire ohupi ipópe vino jayhuha, ome’ê ijaguyje ha ombohasa hemimbo’e kuérape ha omboy’u joaite hikuái. 24 Ha he’i chupe kuéra: “Kóvako ha’e hína che ruguy, tuguy Ombojuaju pyahu jevýva peteî ñe’ême yvypóra Ñandejárandi, pe tuguy oñehêtava opaite rehehápe. 25 Peikuaáke namboy’uvéimaha ko párral rykue oguahê meve pe ára hay’u jevy haguã parral rykue pyahu pe Tupã Réinope.” 

Jesus omomarandu Pédrope he’itaha ndoikuaaiha ichupe.
26 Ha opuraheipa rire hikuái pe Ñembo’e purahéi, oho hikuái yvyty hérava olívope. 27 Ha Jesus he’i chupe kuéra: “Opavave peîméva ko’ápe pe’apáta ko pyharépe ha ndapeikuaa mo’ãi mba’épa pejéta che rehe. Ha oikóta pe he’i va’ekue Kuatiañe’ê: Aikutúta pe ovecha rerekuápe ha pe ijovecha kuéra isarambipáta. 28 Aikove jevy rire katu; aháta pene renonderã Galiléape.” 

29 Ha upémaramo Pédro he’i chupe: “Opavave oñepysãnga ha ho’a ramo jepe, che nda’aichéne.” 30 Jesus he’i chupe: “Añetehápe ha’e ndéve ko’ãga, ko pyharépe pe gallo osapukái mboyve mokõi jevyha nde eréta mbohapy jevy ndachekuaáiha. 31 Ha Pédro katu he’i jevy: “Amanótarõ jepe ne ndive, nda’eichéne ndoroikuaaha.” Ha maymáva oîva upépe he’i upeichánte avei. 

Jesus Getsemaníme ohechakuaa omanotaha 
32 Oguahê hikuái peteî tenda hérava Getsemaníme, ha Jesus katu he’i umi hemimbo’e kuérape: “Pepyta ko’ápe che aha aja añembo’e.” 

33 Ha ogueraha hendive Pédro, Santiago ha Juánpe, ha oñepyrû okyhyje ha avei ojepy’apy. 34 Ha upémaramo he’i chupe kuéra: “Añandu che pype peteî vy’a’ÿ amanóta ramo guáicha. Pepyta ko’ápe ha anítei peke.” 

35 Jesus oñemotenonde michîmi ha ojeity pe yvýpe, ha ojerure asy itúvape ikatúrõ ani haguã ohasa pe aravo rupi. 36 Ha he’i: “Abbá, terã che Ru; ndéve guarã opamba’e ikatu; eipe’a che hegui ko jehasa asy. Ha katu anítei oiko pe che aipotáva, pe nde reipotávante uvei toiko.” 

37 Ou jevy ha ojuhu ichupe kuéra oke hína. Ha he’i Pédrope: “Simón, reke piko hína. Ndaikatúi piko reime reke’ÿre peteî aravomínte jepe. 38 Pepáyke ha pe ñembo’e, ani haguã pe’a jepy’a ra’ãme; pe espíritu ningo ikyre’ÿ ha pe ñande rete katu ikangy.” 

39 Ha oñemomombyry jevy oñembo’e haguã, ha he’i ambueguaréicha. 40 Ou jevy ha ojuhu ichupe kuéra okehápe. Nda’ipu’akái hikuái pe topehýire ha ndoikuaái mba’épa he’íta ichupe hikuái. 41 Ou rire mbohapy jevyhápe he’i chupe kuéra: “Ko’ãga ikatúma peke ha avei pepytu’u. Opáma. Oguahêma pe aravo: ko Yvypóra Ra’y oñemoîta umi angaipavóra poguýpe. 42 !Pepu’ãke, jaha katu! Péinako oîma ko’ápe pe che me’êtáva hína.” 
Oity ka’irãime hikuái Jesúspe
43 Upe oñe’ê jave oñemboja Judas, pe Dóse apyte peguáva. Oho hendive heta yvypóra kuéra kyse puku ha yvyra reheve, omondóva umi pa’i ruvicha kuéra, umi léi mbo’ehára ha avei umi judío ruvicha kuéra. 44 Ha pe omoñuháva Jesúspe katu ome’ê ichupe kuéra ko techaukaha: “Pe che añembojáva ahetû, upéva ha’e; ñangarekopópe peraha ichupe.” 

45 Judas oñemboja Jesus rendápe ohenóivo ichupe: “Mbo’ehára, Mbo’ehára,” ha ohetû ichupe. 46 Upémaramo ha’e kuéra oñemboja ha ogueraha ka’irãime Jesúspe. 47 Upéjave, peteîva umi oî va’ekue Jesus ndive onohê pe ikyse puku, oikytî ha onambi’o pe pa’i ruvicha guasu rembiguáipe.

48 Jesus he’i chupe kuéra: “Che piko peteî mondaha mba’e, peju haguã che reitývo ka’irãime, kyse puku ha yvyra reheve. 49 Opa ára che ambo’e kuri pende apytépe Tupao guasúpe, ha peê nachererahái ka’irãime. Ha oiko jevy pe ojehai va’ekue pe Kuatiañe’ême.” 

50 Ha opavave oî va’ekue Jesus ndive, okañy ha oheja reipa ichupe hikuái.

51 Peteî mitãrusu omoirû ra’e ichupe mombyrymi guive, oñeñuáva ohóvo peteî ahojápe ha ojoko ichupe hikuái; 52 ha’e katu, opoívo pe ijahoja ojehekýi ipógui kuéra, ha opívo pya’e okañy.

53 Ogueraha hikuái Jesúspe, pe pa’i ruvicha guasu renondépe ha oñembyatypa hikuái upépe: pa’i ruvicha kuéra, umi judío ruvicha ha avei umi léi mbo’ehára. 54 Pedro oho hapykuéri mombyrymi guive, pe mburuvicha guasu róga korapy ryepy peve, ha upépe oguapy umi tembiguái kuéra ndive ombohasa haguã pe ro’y tataypýpe.

55 Umi pa’i ruvicha ha pe Tetã Sambyhyhára kuéra ojukaukase hikuái kuri Jesúspe. Oheka omoî vai haguã ichupe ha ndojuhúi. 56 Añetehápe, heta oî pe omoî vai reíva ichupe ha noñemoîri peteî ñe’ême pe he’ívape. 57 Ipahápe ojuhu hikuái he'íva oi’ÿva Jesus rehe he’ívo péicha: 58 “Ore ningo rohendu ichupe he’írõ: Che aitýta ko Tupao guasu umi yvypóra kuéra ojapo va’ekue ha mbohapy arahápe amopu’ã jevýta, ndaha’e mo’ãvéimava yvypóra kuéra rembiapokue.” 59 Ha avei ko ñemoî vaípe noñemoîri peteî ñe’ême hikuái.

60 Upémarõ, pe pa’i ruvicha guasu opu’ã, oñemoî opavave renondépe, ha oporandu Jesúspe: “Ndereguekóipa mba’eve embohovái haguã. Mba’e piko pe he’íva nde rehe hikuái.” 61 Ha’e katu okirirî nde’íri mba’evete. Pe pa’i ruvicha guasu oporandu jevy ichupe: “Nde piko ha’e pe Cristo, Tupã Ra’y Jehovasapyre.” 62 Jesus he’i chupe: “Che ha’e, ha peteî árape pehecha va’erã ko Yvypóra Ra’ýpe oguapýrõ Tupã ipu’akapáva akatúape ha ou ramo pe arai yvága pegua mbytépe.” 

63 Pe pa’i ruvicha guasu katu omondoro pe ijao ha he’i: “Maerã piko jaipotave ambue techahare. 64 Peê niko ko’ãgaite pehendu he’írõ hekopegua’ÿ Tupã rehe. Mba’épa peje.” Ha oñemoî hikuái peteî ñe’ême ha he’i ojejuka va’erãha.

65 Upe rire katu, oî oñemoîva ondyvu hese. Ha’e kuéra ohova jaho’i oinupã haguã ichupe he’ívo hikuái: “Eremína mávapa ne nupã.” Umi tembiguái katu ohovapete ichupe.

Pedro he’i ndoikuaaiha Jesúspe
66 Oî aja Pédro yvýpe pe korapy gotyo, oguahê peteî kuña pe pa’i ruvicha guasu rembiguái. 67 Ohechávo Pédrope ojepe’e hína, oma’ê porã hese ha he’i chupe: “Nde avei niko reiko kuri pe Jesus de Nazaret ndive.” 68 Pédro ombohovái: “Che niko ndaikuaái chupe, ha ndaikuaái avei pe eréva.” Ha osê okápe pe okê rupi. 69 Ha ohecha jevy ichupe pe tembiguái ha he’i umi upépe oîvape: “Kóva ha’e avei hína hesegua kuéra.” 70 Pédro katu he’i jevy ndoikuaaha ichupe. Upe rire, umi oîva upépe he’i jevy Pédrope: “Ojekuaa porã iterei nde ha’eha hese kuéragua, nde niko galileaygua hína.” 71 Upérõ ha’e okyhyje, oñembotavy ha oñe’ê pohýi he’ívo: “Añetehápe ha’e peême che niko ndaikuaái pe kuimba’e peê peñe’êha.” 

72 Upe jave osapukái pe gallo mokõiha jevyha. Ha Pédro katu imandu’a pe Jesus he’i va’ekue rehe ichupe: “Pe gallo mokõiha osapukái mboyve, nde eréta mbohapy jevyháma ndachekuaaiha.” Ha Pedro imandu’ávo upévarehe oñemoî hasê soro.

Jesus ojereraha Pilato rovake

1 Ko’êmba vove pya’e oñembyaty umi pa’i ruvicha kuéra, umi judío ruvicha kuérandi, umi karai léi mbo’ehára ha opavave umi Tetã Sambyhyhára kuéra ndive. Ojokua rire Jesúspe ogueraha ome’ê hikuái Pilátope.

2 Piláto oporandu ichupe: “Nde piko ha’e hína umi judío kuéra mburuvicha guasu.” Jesus he’i chupe: “Upéicha, pe nde ereháicha.” 3 Umi pa’i ruvicha katu omoî vai heta mba’érehe Jesúspe, 4 Piláto oporandu jevy ichupe: “Nerembohováiri piko mba’eve. Ema’êna mba’éichapa hetaite mba’épe ne moî vai hikuái.” 5 Ha Jesus katu mba’evete nde’íri, ha upévare Piláto ndoikuaái mba’épa he’íta hese. 

6 Upe arete árape ningo Piláto opoímiva peteî oîva ka’irãime, upe tetãygua kuéra ojerurevágui. 7 Ha upépe oî peteî hérava Barrabás, oñemoinge va’ekue ka’irãime ambue iñirû nguéra ndive, peteî sarambi guasuhápe oporojuka haguére. 8 Ha umi tavaygua katu ojupi ha oñepyrû ojerure ojepoi haguã jepiguáicha peteî oîva ka’irãimégui. 

9 Piláto oporandu ichupe kuéra: “Peipotápa apoi pe judío kuéra mburuvicha guasúgui.” 10 ( ohechakuaágui umi pa’i ruvicha kuéra omoî hague Jesúspe ipoguýpe ñañagui reínte.) 11 Ha’e kuéra katu omokyre’ÿ ha omoakaraku umi tavaygua kuérape ojerure haguã tojepoi Barrabásgui uvei. 12 Pilato katu oporandu jevy ichupe kuéra: “Mba’e piko che ajapóta ko peê pehenóiva judío kuéra mburuvicha guasúgui.” 13 Umi távaygua osapukái jevy: “Emosaingo kurusu rehe!.” 14 Piláto ombohovái: “Mba’e ivaíva piko ojapo ra’e.” Ha upépe katu ha’e kuéra hatãve reiosapukái. “Emosaingo kurusu rehe.!”

15 Piláto oñemoî porãségui umi tavaygua kuéra ndive, opoi Barrabásgui ha heta ombyepotika rire Jesúspe ome’ê ichupe kuéra omosaingo haguã kurusu rehe.

Omoakã jeguaka ñuatîgui Jesúspe
16 Umi tahachi katu ogueraha ichupe pe mburuvicha róga kotypývo hérava pretorio, ha ohenói opavave iñirû nguérape. 17 Omonde hese hikuái peteî ao pytãu mbuku ha omoakã jeguaka ichupe ñuatîgui. 18 Upe rire katu oñemoî omomaitei chupe hikuái: “!Toikove judío kuéra mburuvicha guasu!.” 19 Ha oñakã nupã ichupe peteî takuárape, ondyvu hikuái hese ha oñesû henondépe omomba’e guasu gua’úvo ichupe. 

20 Oñembohorypa rire hese, oipe’a ichugui upe ao pytãu; ha omonde hese pe ijaotee.

Jesus oñemosaingo kurusu rehe
21 Upérõ umi tahachi onohê okápe Jesúspe omosaîngo haguã kurusu rehe. Osêvo hikuái ojejuhu karai Simón Cirenegua ndive ( Alejandro ha Rufo ru) oúva hína pe ñúgui ha oguerahauka hikuái chupe pe Jesus kurusu. 22 Ogueraha hikuái Jesúspe peteî tenda hérava Gólgota terã Calváriope, he’iséva: “Kanguekue renda.” 

23 Ome’ê ichupe pe parral rykue jehe’apyre mírra rehe ha ha’e katu nomboy’úi. 24 Omosaingo hikuái kurusúre ha upéi oñemboja’o ijaokue rehe, oity rire po’a hese. 25 Pyhareve pe nueve aravo rupi omosaingo kurusúre. 26 Ha omoî hikuái pe kurusu akã ári mba’ekue rehépa ojejuka, he'íva: “Judío kuéra mburuvicha guasu.” 27 Jesus ndive oñemosaingo avei mokõi mondahápe, peteî ijakatua gotyo ha ambuépe ijasu gotyo. 28 Ha upéicha oiko pe Tupã Kuatiañe’ê Marangatúpe he’íva: “Oñembojoja umi tekove reko vai rehe.” 

29 Ha umi ohasáva katu oñembohory hese ha oñemo’akã mbovavávo he’i: “Nde reitýtava pe Tupao ha remopu’ã jevytáva mbohapy árape, 30 eñepysyrõna nde voi ha eguejy pe kurusúgui.” 31 Ha upéicha avei umi pa’i ruvicha ha umi léi mbo’ehára oñembohory hese ha he’i ojupe: “Oipysyrõ ambuépe ha ijupe ndaikatúi oñepysyrõ. 32 Toguejýna kurusúgui ko’ãga pe Cristo, Israel mburuvicha guasu, jahechávo jarovia haguã ichupe.” Ha avei oñembohory hese umi hendive oñemosaingo va’ekue kurusúre.

Jesus omano 
33 Oguahêvo asajepyte opaite yvy ape ári oñepyrû iñipytûmba sapy’a ka’aru mbohapy aravo peve, 34 ha upe aravo upévape Jesus osapukái hatã: “Eloi, Eloi, lamá sabactani,” he’iséva: “Che Tupã, Che Tupã, mba’e rehe piko che reja.” 35 Upe jave, umi oîva upépe apytégui osê he’íva: “Ohenói ningo hína Elíaspe.” 36 Ambue katu oñani omyakÿ haguã peteî esponja parral rykue háivape, omoî takuára apýra rehe ha oikuave’ê ichupe oipyte haguã he’ívo: “Peheja jahecha oúpa Elías omboguejývo ichupe.” 37 Ha Jesus osapukái hatãvo ojehekýi ha omano.

38 Upe javete pe aopyguasu ombotýva pe Tupao Marangatu osoro, oñemboja’o mokõi pehênguépe yvatéguio yvy peve 39 ha pe capitán romaygua oñembo’ýva pe kurusu rovái, ohechávo mba’éichapa omano Jesus he’i: “Añetehápe ko kuimba’e ha’e ra’e Tupã Ra’y.” 

40 Ha oî va’ekue upérõ kuña nguéra oma’êva mombyrymi guive pe oikóva rehe. Ijapytépe kuéra oî kuri María Magdaléna, María, ku Santiago imitãvéva ha Jose sy, ha avei Salomé. 41 Ha’e kuéra ningo ohómiva Jesus ndive ha oipytyvõ va’ekue ichupe hemikotevême oiko ramo guare Galileápe. Hendive kuéra oîve avei kuri ambue kuña nguéra ojupi va’ekue Jesus ndive Jerusalén peve.

Jesus oñeñotÿ
42 Oguahêma ramo ka’aruete pe sábado arete ára mboyve, 43 oî peteî ipy’a guasúva oho haguã Piláto rendápe ojerurévo ichupe pe Jesus retekuére. Upéva ha’e hína José táva Arimateaygua, karai joheipyre tetã sambyhyhára apyte pegua, oha’arõva avei pe Tupã Réino.

44 Piláto katu ndogueroviapái pe Jesus omanóma hague, ha ohenóika pe capitánpe oporandu haguã ichupe añetépa. 45 Ha upéva he’íma ramo añeteha, Piláto ome’êuka ichupe pe Jesus retekue. 46 José omboguejy hetekue kurusúgui ha ojaho’i pe savana ojogua pyrépe. Oñoty ichupe peteî itakua oje’o va’ekuépe, ogueru peteî itaguasu ha omboty pe ñeñotyha rokê. 47 María Magdaléna ha María José sy oî hína upépe ha oma’ê hikuái mamoitépa oñeñoty.

Jesus oikove jevy

16 

1 Ha upe sábado ára ohasa rire, María Magdaléna, María Santiago sy ha Salomé ojogua hikuái mba’e ryakuãporã oho haguã omoî pe Jesus retekue rehe. 2 Ha pyharevete pe arateîme, oguahê hikuái pe Jesus oñeñotÿ haguépe, upe osêmi jave kuarahy. Ha umi kuña he’i ojupe: 3 “Máva piko oipe’áta ñandéve pe ita guasu ombotýva pe Jesus oñeñotÿ hague.” 4 Ha oma’êvo hikuái ohecháma katu pe ita guasuete ojepe’áma hague, tuichaite ramo jepe pe ita.

5 Ha oikévo upe Jesus oñeñoty haguépe, oma’êvo ijakatua gotyo ohecha hikuái peteî mitãrusu ijao morotî asýva, oguapýva hína upépe ha tuicha iterei oñemondýi umi kuña. 6 Ha’e katu he’i chupe kuéra: “Anítei peñemondýi. Peê peheka Jesus Nazarénope pe oñemosaingo va’ekue kurusu rehe. Ha’e ningo oikove jevy, ndaipóri ko’ápe; pehechápa péa ha’e pe oñeñotÿ hague, nda’upéichaipa. 7 Ko’ãga katu iporã, tapeho peje Pédro ha ambue hemimbo’e kuérape Jesus ohotaha henonderã kuéra Galileápe. Upépe ojehechaukáta ichupe kuéra pe ha’e he’i hagueichaite.” 

8 Upémaramo osê oñani hikuái pe Jesus oñeñotÿ haguégui. Ha’e kuéra oho tuicha ñemondýire ha ohecharamoite pe oikóva ha nde’íri mba’eve avavépe okyhyjetereígui hikuái.
Jesus ojehechauka oikove jevy rire
9 Jesus oikove jevy umi omanóva apytégui pe arateîme ha ojehechauka María Magdalénape raê, pe oity va’ekue ichugui siete mba’epochy. 10 Ha’e katu oho omombe’u umi Jesus irû nguérape, oikóva hasê ha ndovy’ái hikuái Jesus omano ha’ára guive. 11 Umi Jesus irû nguéra ohendúvo María Magdalénape he’írõ oikove jevyha Jesus ha ohecha hague ichupe ndogueroviái hikuái.

12 Upe rire Jesus ojehechauka ambue hendáicha mokõi hemimbo’épe, ohokuévo ñúme. 13 Ha’e kuéra omombe’u jevy avei ambuépe ha ndogueroviái jevy hikuái.

14 Ipahápe Jesus ojehechauka umi onse hemimbo’e kuérape okaru jave hína. Jesus oja’o ichupe kuéra ijerovia’ÿ ha ipy’a hatãite rehe, ndogueroviái haguére umi ohecha va’ekuépe ichupe oikove jevyha.

15 Ha he’i chupe kuéra: “Tapeho opa rupi ko yvy ári ha pemoherakuã ko Tupã Marandu Porã mayma yvypóra oîvape.” 

16 Upe oguerovia ha oñemongaraiukáva oñepysyrõ va’erã. Upe oguerovia’ÿva katu noñepysyrõ mo’ãi. 17 Ha ko’ã techaukarã omoirûta umi ogueroviávape: Che rérape oitýne mba’epochy ha oñe’êne ñe’ê pyahúpe, 18 ohupíne ipópe kuéra mbói ha omboy’úrõ jepe pohã vai oporojukáva, mba’eve ndojapoichéne hese kuéra. Omoîne ipo hasýva kuéra ári ha omongueráne katuete.” 

19 Ha upéicha Ñandejára Jesucrísto oñe’êmba rire hendive kuéra, ojupi yvágape ha oguapy pe Tupã akatúa gotyo. 20 Ha umi hemimbo’e kuéra osê oñemoñe’ê opaite hendáre Ñandejára pytyvõ rupi ha omoañete iñe’ê nguéra umi techaukahára omoirûva ichupe kuéra rupive.
(Notas Mc)

1,1 Ko Marcos ohai va’ekue kuatiañe’ê ha’e pe Marandu Porã ñepyrû. Tupã Ñande Ru omoguahêva opavave yvypórape. Pe Juan Bautista rekove ha’e ñandéve guarã peteî ñemomarandu. Ha’e omombe’u ñandéve pe Mesías outaha ha oîmaha voi katu ñande apytépe, ha ha’e omoambue va’erãha ñande rekove, upevarã ñaime ha’arõme ñamopotîvo ñande rekove. Ha pe yvága otiri he’i ñandéve pe Tupã ñe’ê péva he’ise Jesus rekove oipe’apaite opa mba’e ikatúva ñane mombyry Tupãgui. Ha’eha Tupã ra’y, mburuvicha pavê omo’añetéva Tupã Réino ko’ápe. Ko’ápe ohechauka ñandéve heta mba’e Jesus ohasataha. Oñemoîtaha hese opa mba’e pu’aka vai ojopýva umi yvypórape.

14 Jesucristo ñe’ê ypy rupive ikatúta jaikuaa pe hembiapo. Ñemo’añete Jesus rupi Tupã oñeme’êmbaite, ndaha’evéima ñaha’arõ va’erã, jajapóma va’erã. Ñandejára retã ha’e pe tetã omo’añetéva pe Tupã mborayhu ha omomba’e guasúva ichupe.

Jesus ohenóivo umi hemimbo’épe, ohenói avei opavave ohendúva inê’ême. Simón ha Andrés oheja hembiapo, Santiago ha Juan katu oheja umi hogaygua. Jesus rapykuéri jaha haguã jaheja va’erã opa mba’e ikatúva ñande jokóva ha nañandejáiva jaiko pe ha’e he’iháicha.

21 Jesus oñepyrû pe hembiapo Sinagógape upéicha héra pe oga guasu Judeaygua oñembo’eha. Pépe Jesus ojekuaauka mávapa ha’e. Ha’e noporombo’éi umi léi mbo’eháraicha, ha’e oñe’ê ijehegui, ha oporombo’évo he’i anêtehápe ha’e peême.

23 Pe aña heta jevy ñandeguereko hembiporurõ, ojapouka ñandéve ha’e oipotáva. Upévare Jesus pe ipokatu rupi oha’ã oipe’a yvypóra pe mba’epochy poguýgui ha omosãso ikatu haguã oho hapykuéri. Marcos ndaha’éi omotenondéva mba’épa Jesus remimbo’e. Ha’e omombe’u uvei mba’éichapa Jesus oporopysyrõ.

29 Umi yma guarépe pe akanundy ha’e peteî mba’asy añágui oúva, upévare pe Simón rembireko sy ojeívo mba’epochy poguýgui opyta okuera ha ikatúma oñemoî oipytyvõ hapichápe. Umi aña omomba’eguasu Jesúspe oñandukuaágui ha’e kuéra pe iñe’ê ha hembiapo rupi oipe’ataha ipoguýgui kuéra yvypórape.

33 Pe ojeiko'ÿhápe oñepyrû Jesus rembiapo, upépe ojojuhu Itúva ndive ha he’i ichupe yvypóra oipysyrõ haguã. Ha ápe ohechakuaa Ñandejára Jesucristo heta mba’e oîha ko yvy ári ikatúva omoñepysanga ichupe upépe avei ojuhu pe ñepy’ara’ã vai.

40 Umi judío omboyke mayma tekove hasy vaívape ha oiko mantema va’erã hikuái okaháre pe táva mboypýri ha noguahêvéima va’erã pe atýpe (Lv13,45-46). Jesus ipochy péicha ojerereko haguére opaite hasývape, ha upévare omomguerávo chupe kuéra he’i katuete oho haguã ojehechauka pe pa’ípe. Ha péicha ohechauka pe yvypóra aty ndoikóiva Tupã Ñande Ru he’iháicha mborayhu ha jekupytýpe ndaikatuiha ñane monguera ha’e ikatu uvei ñane mosarambipa ojuehegui. Ko juaju pyahu Jesus oguerúva oñepyrû voi umi oñemboykéva apytégui.

2,1 Umi yma guare oîmo’ã pe mba’asy ou ñandéve pe angaipágui. Upévare Jesus omosãso haguã umi yvypórape oñepyrû voi pe hapoitégui ombogue pe angaipa ha omomguera pe mba’asy jahecháva ha jahecha’ÿvagui avei.

13 Ymámi ndojehecha porãi umi ombohyrúva tembirepykue omba’apo rupi umi Romano ndive ha hetave jevy voi oiko chugui kuéra mondaha. Jesus katu ohenói hemimbo’erã peteî umícha oikóva ha péicha ha’e ohechauka ndakatuiha jaiporavo yvypórape iporãva ha ivaívape ha’e ou ñane mopeteîvo oñondive kuéra ha Tupã ndive.

18 Oî oporandúva umi Ñandejára Jesucristo remimbo’épa mba’ére ndojejokói pe karúgui Juan Bautista remimbo’e kuéra ojapoháicha. Jejokokuaa pe karúgui he’ise ñeha’arõkuaa. Péva ha’e pe Juan Bautista ojapo va’ekue oha’arõvo Jesucrístope. Jesus oîvo ñane ndive ha’éma hína ára jevy’a haguã Tupã ha yvypóra ojuaju jevy rupi oñondive. Ñandejára Jesucristo ohechaukaséva ñandéve ningo Ha’e ha’eha pe ñane pysyrõhára.

23 Opaite léi iporã oipytyvõ ramo yvypórape okakuaa porãve haguã ha nda’upéichai ramo katu upe léi ndaha’éi pe Tupã rembipota. Pe Tupã oipotáva ha’e pe yvypóra tomomba’eguasu Tupãme ha tojapo iporãva hapicha kuéra rehe.

3,1 Pe léi sabado rehegua oî va’erã yvypórape oipytyvõvo okakuaave haguã, upéicha’ÿro pe léi ndaipóri mba’érepa oîvo. Jesus oñemomombyry, hetave jevy katu oupa hendápe umi yvypóra mombyry mombyryvégui.

13 Umi hapykuéri oikóva apytégui Jesus oiporavo 12 hembijokuáirã. Ãva ndive oñepyrû pe Tupã Réino pyahu. Ha ome’ê chupe kuéra hembiaporã, oipota oñemoî ijykére omyasãi haguã hendive Tupã Réino ha péicha oipysyrõ haguã opaite yvypórape.

20 Jesus ndive oî pe Espiritu Santo ha pe ipu’aka rupi oipe’a umi yvypórape mba’epochy poguýgui. Ha upévare heta jevy oje’e hese ha’e omba’apoha mba’epochy ndive.

31 Jesus he’i umi hogayguaite ha’eha mayma oñeme’êva Tupãme avei umi oguerovia porãva ha oikóva Tupã oipotaháichaite.

4,1 Umi chokokue oikuaaháicha pe ikoga osê ha okakuaa haguã heta mba’e ohasa va’erãha, upéicha avei Ñandejára Jesucristo oikuaa pe hembiapo rehehápe heta mba’e ohasa asytaha. Upéicharamo jepe ha’e oikuaa porã Tupã Ñande Ru omoguahêtaha hu’ãme.

11 Umi ñembojoja ñane pytyvõ hesakã porãve haguã ñandéve Jesus remimbo’e. Ikatu haguãicha hesakã ñandéve pe Jesus he’iséva jaha va’erã hendive.

13 Pe ñembojoja omyesakã mba’éichapa pe Jesûs ñe’ê ipu’aka umi ohendúva terã omoñe’êva iñe’ê. Peteî teîva tekotevê ohecha ha hesakã ichupe pe ha’e oîha añetehápe yvypóra atýpe ha upe guive ojuhu mba’éichapa ha’e oîta Jesus ndive.

21 Pe pysyrõ omoñepyrûva Jesus ndaha’éi iñongatupyrã ha’e hína ikuaapyrã uvei ha ijapopyrã opavavépe guarã. Oguahêvo ñandéve pe Marandu Porã jaiko va’erã pe Jesus oiko haguéicha. Ha ko’ê ko’êvére jaikuaa porãveta pe he’iséva ñandéve ãga upéicha ndajajapói ramo katu pe jaikuaamíva guive ikatu ojeipa jevy ñande hegui.

26 Jesus rembiapo porã ndive iñapysê pe Ñandejára Réino ha pe tekove pyahu ha’e ome’êva. Jesus ñe’ê omoheñói vove pe Tupã reko ñande pype ha’e okakuaáma ha’eño rei.

30 Sapy’ánte ha’ete pe Jesus jeju ha hembiapo yvypóra apytépe ndaipu’akáiva pe mba’e vaíre upéicharamo jepe Jesus he’i pe Tupã Réino okakuaa mbeguekatuha ohóvo oparupiete.

35 Jesus ohasa pe yguasu oho haguã hemimbo’e kuéra ndive umi itupã gua’úva retãme. Pe yguasu pochy he’ise hína pe oikuaa’ÿva Tupãme retã ombyaiseha umi Cristiánope. Ndaipóri jakyhyje haguã Jesus ha’e añete pe karai ko yvy ape ári. Ikangy rupi ijeroviápe umi Jesus remimbo’e okyhyje ha ndohechakuaái pe Tupã rembiapo mbegue mbeguépe, omoambueha ñane rembiapo ha ñande rekove.

5,1 Maymáva oipe’áva Jesúspe pe ijapytégui ha’e hína pe yvypóra aty omomba’e guasuvéva opa mba’e oîva ko yvy ári. Pe Jesus oipotáva ningo ha’e pe yvypóra toikove.

21 Jesus rembiapo ha’e ñemoîngove yvypórape, upévare oipe’a ñande hegui opaichagua mba’asy ñande guerekóva apytimbýpe.

6,1 Umi Nazaretgua noimo’ãi osêne haguã ijapytégui kuéra peteî iñaranduvéva umi pa’i ruvichágui ha ojapóva pe techapyrã ou ramoguáicha Tupãgui. Ha oñeporandu hikuái moõgui piko ou ko kuimba’épe ko’ã mba’e arandu oguerekóva.

7 Umi Tupã remimbo’e ojapo pe imbo’ehára rembiapo omoambue tekove, oporope’a mba’epochy poguýgui ha omonguera hasývape. 

14 Pe Juan Bautista ñemano ohechauka mba’éichatapa pe Jesus rekove, ha umi hapykuéri oikóva rekove avei.

30 Umi Jesus remimbo’e ikane’õ oúvo pe hembiapo kuéra opávo. Jesus he’i ichupe kuéra jaha peteî hendápe ikatu haguã peñamindu’u pe pene rembiapóre. 

Ndaikatúi oho hikuái heta iterei rupi yvypóra oikotevêva hese kuéra. Ha Jesus oiporiahuvereko ichupe kuéra ohecha rupi oiko umi yvypóra ha’eñombarei.

45 Umi Jesus remimbo’e ndogueroviái Jesus ha’eha Tupã ra’y omboja’óvo pe mbujape. Péicha avei ojehu umi máva ndaikatúiva omboja’o pe oguerekóva umi oguereko’ÿva ndive. Ha upéicharamo Jesúspe ojehecha peteî póra, terã peteî mba’e porãita apohánte, ha ndaha’éi Tupã Ra’y ramo. Ome’ê kyhyje ha nome’êi py’a guapy.

7,1 Jesus ko’ápe ohechauka porã pe Tupã ra’y rekoháichaite jeiko ha’eha jejapo mba’e porã ñande rekovépe.

14 Pe osêva ñande ryepýgui ha’e pe ñane mongy’áva ñane ñe’ã mbytete guive ha ndaha’éi pe ja’úva. Ape Jesus ñande resape’a mba’épa pe Tupã oipotáva jajapo.

24 Pe pysyrõ oguerúva ñandéve Jesus ndaha’éi peteî aty mbovymíme guarãnte péva ha’e hína opavavépe guarã, ohendúva ha ogueroviáva Jesúspe ohechakuaa upéichaha.

31 Jesus rembiapo omoñepyrû peteî ára pyahu. Upévare ijapysapéva ohendu, ha hesatûva katu ohecha ikatu haguãicha ha’e kuéra voi omombe’u pe ohendúva ha ohecháva.

8,1 Pe tembi’u pyharegua oñeñe’êha ko’ápe ojogua pe oñemombe’úmava (6,30-44). Ko’ápe katu ojejapo pe karuguasu umi Tupãme oikuaa’ÿva apytépe ohechauka haguã ha’e ouha opavavépe guarã.

11 Jesus nde’íri ijehe ha’e ouha Tupã rendágui, terã ha’eha pe Mesías. Jahechávo pe hekove, hembiapo ikatu ja’e Hese ouha Tupãgui. Heta jevy py’ahatãgui jaipota gua’u ojehechauka ñandéve tekove hechapyrã, péva hína he’ise, jahechase Jesus rehe peteî tekove ñemomba’eguasu rei oporombojurujáiva ijehe ha katu noîpysyrõiva avavépe.

Umi Jesus remimbo’e ojepy’apy ndoguereko hetáire pe mbujape. Jesus ombo’e chupe kuéra ani haguã ombyatysétei pe pirapire umi ambue yvypóra oguerovia’ÿva Tupãme ojapoháicha. Ha ani haguã ombojeko pe hekove umi mba’ére. Reme’êháichaite upéicha jevy ou va’erã ndéve.

22 Umi Tupã remimbo’e oho Jesus ndive hetave jevy ndohechakuaái ha’eha pe Mesías, péva ha’e kuéra ohechakuaáta ãga amo karu pyhareguápe ae. Jesus ohechauka ñandéve pe teko pyahu ha’eha peteî tembiapo ñamano meve guarã.

27 Pe Jesus ñeporandu ojopy vaipaite umi hemimbo’e oîva hendivépe. Umi tetãygua ndoikuaái mávapa pe Jesus ha umi hemimbo’e katu oiko hendive ha ohecha pe ojapóva ha ko’ãga Pedro rupi oikuaa hikuái ha’eha pe Mesías. Pe hembiapo Mesiasháicha ha’e peteî ára pyahu oñeñangarekotaha añetetehápe yvypóra maymávare.

34 Pe ñemano kurusúre ha’e va’ekue umi tekove vaípe guarã. Umi ohóva Jesus rapykuéri oha’arõ va’erã ohasa ha’éicha avei.

9,1 Pe Jesus rekove ha hembiapo ndopái ha’e omano rire. Péva ha’e pe he’iséva ñandéve pe hekove jajaipa ohechauka ramo guare pe yvyty ári.

11 Umi Jesus remimbo’e oikuaa porã Jesus ha’eha pe Mesías. Katu ndogueroviaséi heta ohasa asytaha. 

14 Umi Jesus remimbo’e ikatu va’erã oporopytyvõ oñehendu haguã ha oñemyasãi haguã pe Tupã ñe’ê ha’e kuéra voi upéicha ogueroviárõ

30 Umi Jesus remimbo’e hetave jevy ndohechakuaái pe Jesus rembiapo ko yvy ári ha oiko gueteri oporandu mávapa pe tuichavéva.

33 Umi Jesus remimbo’éicha avei ñande rupi Tupã ikatu ojapo heta mba’e porã. Katu opévare ndaikatúi jajeroviaitereívo ñande jehe, ha ñamboyke ambue tapichápe.

38 Jesus ndoipotái pe aty oikóva hendive oñemboty umi hapicha kuéragui. Jesus ou opavavépe guarã. Pe tembiapo taha’e ha’éva oipysyrõ guive yvypórape ha’éma Jesus rembiapo.

42 Michimíva ha’e umi mboriahu ha ikangýva tapiaite oha’arõ hína peteî oñopehêngue aty oîhápe teko joja, juayhu.

10,1 Jesus ohechauka pe ñemenda ha’eha peteî ñemopeteî mborayhu rupive. Tupã ohovasa pe imborayhu kuéra ha péicha pe tembireko ha ména peteîchaiténte. Ha péva ha’e peteî ñehenói tapiaiterã ha upéicha rupi, ména ha tembireko peteîchaite ojehekove me’ê peteî juaju ha jekakuaarã

13 Ape pe mitã oñemoî techapyrãrõ. Ikatu haguã jaike pe Tupã Réinope ñande rekove ojogua va’erã peteî mitã rekovépe.

17 Jaike haguã yvágape nañaikotevêi pe léi añórente. Tupã reko ha’e peteî jopói ha’e ome’ê vakue ñandéve ha upévare ñamoî va’erã ñande rapicha pópe. 

32 Jesus omoî hesa renondépe kuéra pe imano peteî mba’e oha’arõva ichupe oiko haguére Tupã oipotaháicha. Santiago ha Juan katu ojerure oî haguã ijykére. Ha péva ombopy’a tyai ambue hemimbo’épe. He’i chupe kuéra peteî mba’énte pe tuichavéva pende rekovépe reñemoî nde rapichandie oñopehênguéicha ha ani eporoguereko tembiguairõ.

46 Pe ojapo va’ekue ñemonguera ipahakuévo. Ohechauka mba’éichapa ha’e ñane monguera mba’asýgui ha ñane korasõme avei. Pe ndohechái va’ekue ohechávo oikuaa Jesus ha’eha pe Mesías.

11,1 Jesus ha’e pe mburuvicha iñambuéva umi mburuvicha Judeayguágui. Ko ára kóvape Jesus he’i ijehe ha’e ha’eha pe Tupã remimbou ha ko’ãga ndaiporivéima ouve va’erã. Jesus oñembou kuri umi yvypóra Judeayguápe guarã ha ko’a guive katu ha’e opavave yvypóra pysyrõha.

12 Pe yva heta hogue ha ndahi’áiva he’ise pe yvypóra aty ndoikóiva Tupã oipotaháicha.

15 Jesus okaguai ha ojopyvaipaite umi ohóva pe tupaópe oikuãve’ê pe imba’e repy. Ape he’ise ñandéve mba’éichapa oî vai pe ijuaju Tupã ndive. Pe tupao ha’e Tupã róga. Ape avei he’ise ñandéve pe ñande rekovépe avei Tupã oiko va’erã hóga peguáicha

20 Pe yva ipiru va’ekue ojogua umi nomoguahêi va’ekue ipype pe Tupã Marandu Porã, ipirúta hi’a’ÿre. Jarovia ramo ñane korasõ mbytete guive Tupã ñe’ê oikotaha upéicharamo oiko.

27 Umi mburuvicha oha’ã ombyai haguã pe Jesus rembiapo yvypóra kuéra renondépe ha Jesus ohechakuaa ha ojapo avei hese kuéra upeichaite.

12,1 Pe yva ndahi’ái upéva he’ise pe tupao ndojapóiva pe Tupã Ñandejára ñe’ê, oiko uvei chugui peteî mondaha kuára. Umi mburuvicha oñemomba’epa pe Tupã mba’ére. Heta Tupã remimbou oñe’ê rire pe teko joja rehe ombou Ta’ýraite ko’ãga ha hendive oñepyrû peteî tetã pyahu Tupã ra’yháchaite.

13 Jesus nde’íri mba’eve pe tetã ome’êukávare, pe ichupe oipy’apýva ha’e pe tetã oikóva jejopýpe, ichupe omopy’angata umi yvypóra oñeme’êva mba’erepy ramo, ha ombopirapire hetáva umi oñembojáravape hese kuéra.

18 Tupã Ñande Ru oiko tapiaite ñane ndive. Jesus oikuaaukase ñandéve pe ñemano rire jaikotaha ángel kuéraicha. Ndaijaiko mo’ãvéima jaiko haguéicha ko yvy ári.

28 Jesus ohechauka teko oúva ñandéve espíritugui ojeikoha mokõi hendáicha jahayhu Tupãme ha ñande rapichápe ãva ndaikatúi jaipe’ávo ojuehegui.

35 Jesúspe ñehenói David ra’y ramo omombe’use moõguipa heñói pe Mesías rembiapo ha omombe’u ha’e oîha David ndive.

38 Jesus okaguai umi iñarandúvare ha oporoguerekoséva ipoguýpe.

41 Umi léi mbo’ehára ningo omondapa umi iména manóva ha imboriahúvape, ome’êkapa chupe kuéra pe orekomíva tupaópe. Jesus katu ohecha pe iména mano va’ekue Tupã mba’eha añeteteha pegua.

13,1 Jesus he’i pe tupao Jerusalén pegua oñembyaipataha. Ha péva oiko ary 66-70 pe ñorairõ guasu oiko ramo guare.

Ko juaju Tupã ha yvypóra kuéra ndive omo’añetéta yvy ári umi Jesus remimbo’e, ha’e kuéra avei heta ohasa asýta, péva nomopy’angatái va’erã chupe kuéra.

24 Pe táva Jerusalén ndopái araka’eve he’ise Tupã ñe’ême’ê yvypórape ndopamo’ãiha ára paha peve. Jesus ha’e pe yvypóra ñemoñare, iñemano ha ijeikove jevy rupi ombyatypáva opavave Tupã ra’ýpe.

28 Jesus omombe’u rangue araka’étapa ára paha he’i hemimbo’e kuérape pemba’apókena ani pene kangy peha’arõ aja ára paha.

33 Ko’ápe ñane momandu’a ñaha’arõ va’erãha Ñandejárape hembiapo jajapohápe.

14,1 Pe Tupã Ñandejára retã hérava Israel, pysyrõ ou hína pe jeiko oñopehênguéicha. Pe pysyrõ jajuhu Jesus rekovépe ha umi itavaygua ndohechakuaái.

3 Jesus omano pe hembiapo rehehápe. Umi mburuvicha oheka aja mba’éichapa ojukáta Jesúpe, ha oñemoî aja Judas ndive peteî ñe’ême pe mba’éichapa omoîta ipópe kuéra Jesúspe. Osê peteî kuña omombe’u mavaitépa ha’e pe Jesus, oñohêvo hese pe mba’e ryakuã porã omombe’u ha’eha pe Mesías ha omanotaha.

12 Pe Pascua ára ñemomba’e guasu omombe’u upe pyhare Tupã Ñandejára oguenohê ramo guare Egíptogui umi hetãyguápe. Umi ovecha ojejuka haguéicha osê haguã Tupã retã Egíptogui, avei pe Jesus mano omoñepyrûta umi Tupã ra’y retã pyahu.

Jesus jekaru pyhare umi hemimbo’e ndive Pascua rehegua ha’e peteî mandu’a omboheta ramo guare pe mbujape omongaru haguã tapicha kuérape, ha upe ára guive pe Eucaristía ha’e pe ñembo’eguasu umi Cristiano rekovépe.

32 Umi Jesus irû oiko va’erã juajúpe kyhyje ha kyhyje’ÿme ogueroguata haguãicha ko hembiapo hu’ã meve. Ñembo’e ha ñeñangarekópe oiko va’erã.

43 Peteî hemimbo’e ñehetûpópe omoî ichupe umi mburuvicha pópe. Umi omoirûva Jesúspe oñorairõse mo’ã umi mburuvicha ojapoháicha, upéi katu ohopaite hikuái ha opytáma Jesus ha’eño. Pe Tupã he’íva ha’e umi mburuvichápe guarã tekove vai pyhare mante ipojái ñande rehe.

53 Umi mburuvichápe guarã Jesus ha’e peteî tekove vai ha omano mante va’erã

60 Jesus oiporu mokõi hendápe pe Tupã ñe’ê he’i haguã ha’eha pe Tupã ra’y ha ha’eha voi avei Tupã pe Itúvaicha.

66 Jesus kyhyje’ÿre oñe’ê umi mburuvicha renondépe. Pedro katu ikangy ha peteî tekove reiete renondépe he’i ndoikuaaiha Jesúspe.

15,1 Umi mburuvicha Judeaygua ndaikatúi ijehegui ojuka Jesúspe oîgui ha’e kuéra voi Roma poguýpe. Upévare umi mburuvicha Judeaygua ojerure omano haguã Jesus Barrabás rekovia.

16 Jesúsre omonde hikuái pe ao omombe’úva ha’eha mburuvicha. 

21 Jesus ojehecha ha’eño peteî. Pe jehai oñemoîva ikurusúre omoñepyrû pe ára pyahu. Upépe umi mburuvicha noporombohasa asyvéima ome’êma hekove Jesus ha’éma pe tupao pyahu ha Mesías mburuvicha pavê ndohekáiva mba’eve imba’erã.

33 Pe Jesus kurusu oiko mokõi yvyrágui Jesus omanóvo hese omoingo porã oñondive yvypóra kuérape Tupã Ñandejára ndive.

42 Jesus omano ha oñeñotÿ, ko’ãga umi mburuvicha ikatúntema oke py’aguapýpe. Umi kuña katu péina upépe oha’arõ, hína oikuaase mba’épa ojehúta ko’erõ.

16,1 Ko’ápe opa va’ekue Marcos Marandu Porã. Pe te’ongue renda nandi he’ise Jesus ndopáiha upépe, ha’e oikove jevyha ha oñepyrûha hekove pyahu pe hembiapo oñepyrûhaguépe Galiléape. Umi hemimbo’e ojejuhukuaa jevy Jesus ndive omboguata ramo kyre’ÿme pe hembiapo ha’e omoñepyrû va’ekue. Ha’e oî tapiaite umi hembiapo omboguatáva ndie. Ko Marcos Marandu Porã omoñepyrû pe ñemombe’u guasu omombe’úva oparupiete ha opa ára Jesus ha’eha Mesías ha Tupã.

9 Kóva ha’ete ndaha’éiva Marcos rembiapokue. Oiméne raka’e umi ikarai ypy va’ekue ogueroguata ko Marcos rembiapokue. Ha’ete pe Mateo mba’égui oipe’a mimi hague ha Lucas, Juan ha Héchosgui avei. Ha’eténte omombe’uséva pe tupao pegua tembiapo tuichaháicha.

MARANDU PORÃ LUCAS OMOMBE’UHÁICHA 

Ñepyrû 
Lucas ha’e pe pohanohára Siriaygua ohasa va’ekue umi Tupã ra’y atýpe osê ramo guare ko’ã Tupã remimbo’e pe Jerusalén rehe ogueraha Tupã ñe’ê, upégui oheja pe hetã ha oho Pablo ndive. Oguahê Rómape, upépe opyta mokõi ary, ha ojojuhu Pedro ha Marcos ndive, uperõ oikóva oporombo’e Tupã ñe’ê rehe.

Ohai pe ikuatiañe’ê amo ary 70 rupi oguereko jehaipyre omombe’úva heta mba’e porã Ñandejára Jesucristo ojapo va’ekue, Marcos ha Mateo omombe’uháicha avei, ha’e ningo hetavénte ombyaty pe Jesus rekovekue rehegua ha upérupi oikoháre ojuhu umi Jesus remimbo’e voi omombe’u va’ekue ha ojeguerekóva pe tupao Jerusalén ha Cesaréape. Upégui ou umi mokõi ñemombe’u Jesus imichî ramo guare.

Lucas ningo, ohai umi griego peguarã upévare ndoiporúi pe kuatiahai oñe’êva pe léi judío kuéra peguarãre.
Lúcas ñe’ê ypy

1
1 Heta tapicha oñeha’ã va’ekue omombe’u umi mba’e ojehu va’ekue ñande apytépe, 2 umi oréve ore rekombo’e va’ekue guive umi ohecha ha hechahare kuéra oiko va’ekue iñepyrûmby guive ha uperire oiko va’ekue Tupã ñe’ê myasãiha ramo.

3 Upéicharamo, che avei ahekáta aikuaapa peve opaite mba’e iñepyrûmby guive, ha amoî haguã ndéve kuatiáre, nde Teófilo poravopyre, opaite mba’e hekopete ojoysýire. 4 Ko’ã mba’épe, opa umi mba’e ne mbo’e va’ekue hikuái hesakãmbáta ndéve.

Peteî Tupã remimbou omomarandu onasetaha Juan Bautista
5 Yma Herodes, réi Judea pegua árape, oî va’ekue peteî kuimba’e hérava Zacarías. Pa’i Abías aty pegua. Zacarías rembireko héra va’ekue Isabel ha pa’i kuéra ñemoñare. 6 Zacarías ha Isabel imba’e porã añetete va’ekue Tupã resa renondépe: oiko va’ekue Tupã Ñandejára Rembiapoukapýpe ha he’ihaichaite. 7 Naiñemoñaréi va’ekue hikuái, Isabel ndaikatúigui imemby, ha iguaiguî ha itujáma rupi mokõivéva. 

8 Ha Zacarías hembiapo jave hína pe Tupaópe, Tupã renondépe, pe ijapytépe kuéra ojejapoháicha, 9 oity hikuái po’a pe ojepokuaaháicha voi, ha osê Zacarías, oike haguã pe Tupao marangatúpe ha oikuave’ê haguã pe insienso ka’arugua. 10 Ha upe aja umi yvypóra kuéra oñembo’e joa okápe, 11 ojechauka sapy’a Zacaríaspe peteî Tupã remimbou. Pe ángel oñembo’y pe altar insienso renda akatúa kotyo.

12 Ohechávo chupe Zacarías, okyhyje ha oñemondýi.

13 Pe ángel he’i chupe upémaramo: Ani rekyhyje, Zacarías, pe ne ñembo’éko oguahê Tupãme ha ne rembireko Isabel imembýta peteî mitã kuimba’e ha rembohérata Juan. 14 Tuicháta pe nde vy’a ha heta oîta ovy’áva ha’e onase haguére, 15 pe nde ra’y tuicháta rupi Ñandejára renondépe, nomboy’u mo’ãi vino ha mba’eveichagua oporomonga’úva ha henyhêta Espíritu Sántogui isy rye guivéma voi. 16 Ha Israel reheguápe ombojevýta Ñandejára rapére. Itupã kuéra, 17 ha ohecháne ichupe oguatávo Tupã renondépe Elías espíritu ha ipu’aka rupi omoingo porã jevy haguã túva tajýra ha ta’ýra kuéra ndive, ha ombo’e haguã umi iñe’êrendu’ÿvape imba’e porãva arandu rapére, ombosako’i haguã peteî tetã Ñandejára peguarã.

18 Zacarías he’i pe Tupã remimboúpe: “Mba’éichapa ikatu arovia ko’ã mba’e. Che che tujáma ha che rembireko avei.” 19 Pe Tupã remimbou he’i chupe: Che ha’e Gabriel, aî Tupã renondépe. Añembou añe’ê haguã ne ndive ha amombe’u haguã ndéve ko Marandu Porã, ha katu nderegueroviái umi che ñe’ê, umíva oikopáta hi’árape. 20 “Upévarehe, ne ñe’êngúta oikopa peve ko’ã ha’e va’ekue ndéve.”

21 Umi tapicha kuéra oha’arõ joa Zacaríaspe ha oikuaase hikuái mba’érepa nosêvéi pe tupaógui. 22 Zacarías osê sapy’a ha ndaikatúi oñe’ê ichupe kuéra. Ha’e kuéra ohechakuaa Ñandejára ojehechauka hague ichupe Tupaópe. Ha Zacarías oñeha’ã oñe’ê ichupe kuéra techaukaha rupive opytágui iñe’êngu.

23 Ojapopa rire pe hembiapo tupao pegua, oho jevy hógape. 24 Ha umi ára ohasa rire hye guasu Isabel. Cinco jasy pukukue oiko kañyhápe ha oñepy’amongeta kóicha: 25 “Péicha ko ojapo che rehe Ñandejára anivéma haguã ajeguereko ñembohoryha ramo yvypóra kuéra renondépe.

Ñemomarandu Maríape

26 Seis jasy haguépe, pe Tupã remimbou Gabriélpe Ñandejára ombou peteî kuñataî marane’ÿ rendápe. 27 Oiko va’ekue Galiléape peteî táva hérava Nazaréhtpe ha ha’e oîma hína kuri omenda haguãicha José ndive, David ñemoñare. Ha pe kuñataî héra María.

28 Pe Tupã remimbou oguahê hógape ha he’i chupe: “Maiteípa María, ne renyhêtéva pe Tupã remime’êgui; Ñandejára oî ne ndive.” 29 María ohendúvo ko’ã ñe’ê iñangekói, ha oñemoî oheka mba’épa he’ise pe ñemomaitei péva.

30 Pe Tupã remimbou katu he’i chupe: “María ani rekyhyje, rehupyty niko Tupã remime’ê. 31 Repytáta nde ryeguasu ha ne membýta peteî mitã kuimba’e ha rembohérata Jesus. 32 Ha’e tuicháta, ha hekopete oñehenoîta chupe: Tupã yvatetegua Ra’y. Tupã ome’êta chupe David apyka jegua, pe ijypykue. 33 Osambyhýta tapiaite pe Jacob retã ha pe ipu’akakue ndopavéima va’erã araka’eve.

34 Upemarõ María he’i pe Tupã remimboúpe: Mba’éicha piko che sýta ndaikói ramo kuimba’e ndive.

35 Pe Tupã remimbou he’i chupe: Espíritu Santo oguejýta nde ári ha Tupã Yvatetegua pu’aka nde jaho’íta ikuarahy’ãme; upévarehe pe onasétava oñehenóita avei Tupã Ra’y Marangatu. 36 Ha péina niko Isabel pe nde reheguáva, oñehenói va’ekue imemby’ÿva, iguaiguîma ramo jepe oha’arõ peteî mitã, ha pe ikatu’ÿ va’ekue imemby ko’ãga ojapóma seis jasy hye guasu hague. 37 Tupãmeko ndaipóri mba’eve ikatu’ÿva.

38 Ha María he’i: “Che ha’e Ñandejára rembiguái, tojejapo che rehe pe ere haguéicha.” Ko’ã ñe’ê rire pe Tupã remimbou oho.

María oho isabel rendápe

39 Umi árape, osê oho pya’e peteî táva oîva Judá yvytýpe. 40 Oike Zacarías rógape ha omomaitei Isabélpe. 41 Ohedúvo Isabel pe imaitei, pe mitã omýi hyépe. Isabel henyhê Espirítu Sántogui 42 ha he’i: “Rejehovasave opa kuña kuéra apytépe, ha hovasapy avei pe ne memby. 43 Máva piko che ou haguã che rendápe che Jára sy. 44 Ahendu vove che momaitei, pe mitã omÿi vy’águi che ryepýpe. 45 Revy’aite nde guerovia haguére opáichavo oikotaha pe Ñandejára he’i va’ekue!

Upérõ María he’i:

46 Amomba’eguasu che py’aite guive Ñandejárape

ha che py’ápe arohory Tupã che pysyrõhárape,

47 Oma’ê haguére ko hembiguái poriahu rehe,

48 Ko’águi rire he’íne che rehe avy’aiteha opaite ára yvypóra kuéra.

49 Añetehápe pe Tupã Ipu’akapáva

ojapo tuicha mba’e che rehe.

Peikuaáke Imarangatuha pe Héra.

50 Pe ipytyvõ ohupyty opavave

omomba’e añetetéva ichupépe

ha iñemoñare kuéra ndive avei.

51 Ojapo mba’eguasu,

ohundi umi oñemomba’e guasúvape ipu’aka rupive.

52 Omongúi ijapyka jeguágui umi imbaretévape

ha ombotuicha umi ndojejapóivape.

53 Omyanyhê mba’e porãitágui iñembyahýivape,

ha umi mba’eta rerekohápe omondo po nandi.

54 Ipógui oisambyhy Israel, hembiguáipe 

ohechaukávo ichupe ipy’aporiahuvereko.

55 Kóva ha’e pe ñe’ême’êmbyre.

Oikuave’ê va’ekue ñande ru kuéra ypykuépe

Abrahan ha iñemoñarépe tapia guarã.

56 María opyta Isabelndi mbohapy jasyho rupi,

ha uperire oho jevy hógape.

Juan Bautista onase ramo guare

57 Ha oguahêvo Isabelpe pe ára imemby haguã, imemby peteî mitã kuimba’e. 58 Umi hóga ypy pegua kuéra ha hesegua kuéra apysápe oguahê Ñandejára oiporiahuvereko hague ichupe, ha oguerohory joa ichupe. 59 Ha ocho arahápe ou hikuái osirkunsida haguã pe mitã.

60 Omboherase mo’ã hikuái Zacarías, upéicha héra rupi itúva, ha isy katu he’i: “Nahániri, hérata Juan.” 61 Ambue kuéra katu he’i: mba’éichata upéicha hérata ndaipóri ramo avave pende apytépe hérava Juan.” 62 Oporandu hikuái techaukaha rupive túvape mba’éichapa oipota héra. 63 Zacarías upémaramo ojerure peteî yvyrape pehêngue ha omoî: “Héra Juan”, ha opavave ohecharamo joa. 64 Upe vove ojera pe ikû ha oñe’ê jevy ha omomba’e guasu Tupãme. 65 Ha omomba’eguasu joa umi hóga ypy pegua kuéra, ha mayma Judea yvyty ári oñemoherakuã guasu ko mba’e oikóva. 66 Ha opavave ohendúva oñepy’amongeta he’ívo: “Mba’e apoharãnepa ko mitã. Ndojehechái nga’u piko pe Ñandejára oîha hendive.”

Zacarías purahéi

67 Ha itúva Zacarías, henyhê pe Espíritu Sántogui, ha oñepyrû oñembo’e:

68 Toñemomba’e guasu pe Ñandejára, Israel Tupã, oma’ê ha oipysyrõ haguére hetãme,

69 ha hembiguái David ñemoñare rupi ombou ñandéve peteî pysyrõhára.

70 He’i haguéicha ymaite guive umi iñemoñe’êhára kuéra marangatu rupive;

71 ñande pe’áne haguã umi ñande rehe ija’e’ÿvagui, ha opa umi ñande rayhu’ÿva pógui.

72 ha ipy’a poriahuvereko va’erãha ñande ru ypy kuéra ndive imandu’ahápe iñe’ê marangatu ome’ê va’ekue ichupe kuéra rehe;

73 ojapo haguã iñe’ême’êmbyre ome’ê va’ekue ñande ru Abrahanpe: ome’êtaha ñandéve,

74 ñande pe’áne haguã umi ñande rehe ija’e’ÿva poguýgui, jajapo haguã hembipota kyhyje’ÿre

75 teko joja ha py’a potîme jaikove aja pukukue henondépe.

76 Ha nde, mitãmi,

ha’éta pe yvatetegua ñemoñe’êhára

rehóta rupi Ñandejára renonderã,

rembosako’i haguã ichupe haperã,

77 remoherakuãvo hetãme pe pysyrõ,

ñemopotî angaipa kuéra rehegua.

78 Ñandejára imborayhúpe ipy’a poriahuverekógui oúva ñane andúvo yvágagui ko’êju pyahúicha,

79 Ohesape haguã umi pytûguýpe ha ñemano ãme oikóvape, ñane mboguata haguã py’aguapy rape rehe.

80 Ha okakuaa pe mitã ha oñemombarete ohóvo ijespíritupe ha péicha oiko tapiaite ha’eñomi umi avave ojeiko’ÿha rehe, ojehechauka haguãha ára peve Israelita kuérape.
Jesus onase Belénpe

2

1 Umiha árape, pe mburuvicha guasu Roma pegua he’i ojepapapaite haguã opavave yvypóra kuéra ipoguýpe oîva. 2 Upe jepapa oiko ypy va’ekue Quirino oî ramo guare Síriape mburuvicha ramo. 3 Opavave oje’ói itavateépe ojepapauka haguã. 4 José avei osê Galilea Nazaret távagui ha oho Judéape, David Táva hérava Belénpe, David ñemoñare rupi ha’e. 5 Omoîka haguã hikuái héra hembireko María ndive, kóva imembýtama va’ekue hína.

6 Ha oî jave hikuái Belénpe, oguahê Maríape hi’ára imemby haguã. 7 Ha imemby ko imemby ypy, ha oñuvã peteî mitã rupápe ha omoñeno ichupe mymba karuhápe, ndaipóri rupi hendaguã kuéra pe mbohupa kuéra rógape.

8 Upe tetãme oî va’ekue ovecha rerekua kuéra oikóva ñúme ha pyharekue ojopyrúva oñangareko haguã hymba kuéra rehe. 9 Pe Ñandejára remimbou ojehechauka ha omyesakãmba ichupe kuéra pe Ñandejára reko mimbi, ha okyhyje eterei hikuái.

10 Ha pe Tupã remimbou katu, he’i chupe kuéra: “Ani pekyhyje, che aju aru peême peteî marandu porã ombovy’átava opavavépe. 11 Ko árape onase peême pe David távape peteî pysyrõhára ha’éva pe Ñandejára Jesucristo. 12 Ha peikuaáne chupe kóicha: pejuhúta pe mitã oñenûva hína mitã rupápe ha oñeno mymba karuhápe.” 13 Ha sapy’aitépe oñemoirû upe Tupã remimbou ndive heta iterei yvagaygua kuéra, omomba’eguasu Tupãme he’ívo: 14 “Toñemomba’eguasu Tupã yvateteguápe, ha yvy ári toiko py’aguapýpe yvypóra kuéra Tupã ohayhúva guive.”

15 Ha umi Tupã remimbou kuéra oho jevy rire yvágape, umi ovecha rerekua he’i ojupe: “Jaha manti Belén peve ha jahecha ko ojehúva, Ñandejára ohechaukáva ñandéve.”

16 Ha oho hikuái pya’e porã ha ojuhu hikuái María ha Josépe, ha ohecha hikuái upe mitãme oñeno mymba karuhápe. 17 Upémaramo omombe’u hikuái umi Tupã remimbou he’i va’ekue chupe kuéra ko mitã rehe 18 ha opavave ohendu va’ekue ichupe kuéra ohecharamo joa umi mba’e, ovecha rerekua kuéra he’í va’ekue.

19 María katu oñongatu ipy’apýpe opa umi mba’e ohendu va’ekue ha oñepy’amongeta umi mba’ére.

20 Ha umi ovecha rerekua kuéra oje’ói jevývo omomba’eguasu ha ogueropurahéi Tupãme opaite umi mba’e ohendu ha ohecha va’ekue rehe, oje’e haguéicha ichupe kuéra.

21 Ocho arahápe, osirkunsida hikuái pe mitãme pe léipe he’iháicha, ombohéra hikuái chupe Jesus, upe Tupã remimbou ohenói haguéicha ichupe, pe María hyeguasu mboyve.

Jesus ojereraha ramo guare tupaópe
22 Upéicha avei, oñembotýma ramo upe oñemopotî haguã ára, Moisés kuatiañe’ême he’iháicha, ogueraha hikuái Ñandejárape, 23 Oîháicha pe Kuatiañe’ême: “Opa mitã kuimba’e ypykue oñeikuave’ê va’erã Tupãme. 24 Ha ome’ê avei kuave’êmby Ñandejárape, he’iháicha pe Kuatiañe’ême: mokõi jeruti terã mokõi pykasu ra’y.

25 Oiko va’ekue peteî kuimba’e hérava Simeón, imarangatu ha oikómiva Tupã oipotaháicha, ha oha’arõmiva upe Israel mbovy’aharã, ha Espíritu Santo oî hendive. 26 Oha’arõ va’ekue pe ára Tupã imandu’aha Israel rehe ha oikuaa va’ekue Espíritu Santo rupi ha’e nomano mo’ãiha ohecha’ÿre pe Ñandejára Crístope. 27 Ha Simeón oho tupaópe Espíritu Santo he’ígui chupe; ha Jesus ru kuéra, ojapo haguã hese Moisés he’i haguéicha ojejapo haguã. 28 Simeón ohupi ijyva ári ha omomba’eguasu Ñandejárape he’ívo:

29 Ko’ãga, che jára, ikatúma reheja

omano py’aguapýpe ko ne rembiguái

ere haguéicha ichupe.

30 Ahecháma niko ko ne pysyrõhárape

31 nde rembosako’i va’ekue.

Opa tetã ohecha haguã.

32 Tesapeha ohesape haguã tetã nguérape

ha oñemomba’e añete haguã ne retã Israel.

33 Ha itúva ha isy ohecharamo umi mba’e

oje’éva hese. 34 Ha Simeón ohovasa ichupe ha

he’i isy Maríape: “Ema’ê, ko mitã rupi

heta ho’a ha opu’ã va’erã Israélpe.

Oñemoîta ichupe techaukahára ramo ha heta omombiaséta ichupe 35 ha ndéve, peteî kyse puku ohasarõ guáicha ne ánga mbyte rupi.

36 Oî va’ekue avei peteî kuñakarai ñemoñe’êhára, hérava Ana, Fanuel rajy, Aser kuéra rehegua. Oiko va’ekue iménandi omenda guive, siete ary. 37 Oiko va’ekue imena’ÿre ochenta y cuatro ary. Nosêiva tupaógui, ha oikómiva ojapo Ñandejára rembipota karu’ÿre ha ñembo’épe ára ha pyhare pukukue. 38 Ha upe jave oñemoî omomba’eguasu Tupãme ha oñe’ê pe mitã rehe opavave umi Jerusalengua kuéra oha’arõvape pysyrõ.

39 Ha ojapopa rire hikuái opa oîhaichaite pe Ñandejára Kuatiañe’ême oîva, oho jevy hikuái Galiléape, itáva Nazaretpe. 40 Ha okakuaa pe mitã ha imbarete, ha iñaranduve ohóvo. Ha Ñandejára remime’ê oî hendive.

Jesus oî ramo guare hína iñarandúva kuéra apytépe
41 Jesus sy ha itúva niko ohómiva opa ary Jerusalénpe Paskua arete rehegua 42 ha Jesus ombotývo dose ary, oho avei hendive kuéra Jerusalénpe jepiguáicha Paskua arete árape. 43 Opávo pe Paskua arete, túva kuéra ou jevývo ha Jesus opyta Jerusalénpe isy ha itúvape omombe’u’ÿre. 44 Pe isy ha itúva oimo’ã ha’e oî umi iñirû nguéra apytépe, oguata hikuái peteî ára pukukue ha, uperire, oñemoî oheka ichupe hesegua kuéra ha ikuaaha kuéra apytépe. 45 Ha ndojuhúima ramo ichupe, ohekave haguã ojevy hikuái Jerusalénpe.

46 Mbohapy ára haguépe ojuhu ichupe hikuái Tupaópe, oguapy hína mbo’ehára léi rehegua kuéra apytépe, ojapysaka he’ívare hikuái ha omba’e porandu ichupe kuéra. 47 Opa umi ohendúva ichupe ohecharamo joa pe iñarandu ha ñe’ê he’íva. 48 Ojuhúvo ichupe hikuái oñemondýi tuicha iterei ha isy he’i chupe: “Che memby, mba’erehe piko péicha rejapo. Nde ru ha che niko roiko roheka tuicha jepy’apy reheve.” 49 Ha’e he’i ichupe kuéra: Ha mba’erehe piko che reka. Ndapeikuaái piko che aime va’erãha che Ru rembiapópe.

50 Ha ha’e kuéra ndoikuaái mba’épa he’ise upe ñe’ê. 51 Oho jevy hendive kuéra Nazarétpe, oiko haguépe ñe’êrendúpe sy ha túvape. Isy katu oñongatupa ko’ã mba’e ipy’apýpe.

52 Ha Jesus okakuaávo ohóvo iñaranduve pe Tupã arandúpe ha yvypóra kuéra arandúpe avei.

Juan Bautista ombosako’i Ñandejára raperã

3

1 Kinse ary oiko haguépe Tiberio César mburuvicha guasúrõ, ha Poncio Pilato upérõ Judea ruvicha, Herodes katu mburuvicha Galilea pegua, ityvýra Filipo Iturea ha Tranconítide pegua mburuvicha, ha Lisanias pegua mburuvicha Abilene. 2 Avare guasu kuéra katu Anás ha Caifás. Upe jave Tupã oñe’ê Juan Zacarías ra’ýpe oiko va’ekue hína ojeiko’ÿhápe.

3 Juan oñepyrû oñemoñe’ê Jordán jerekuévo he’ívo ichupe kuéra: pembopyahu pende rekove oñemopotî haguã peême pene angaipa kuéra, 4 he’iháicha ñemoñe’êhára Isaías Kuatiañe’ême:

Pehendúke pe osapukáiva ñe’ê pe ojeiko’ÿhápe:

Pembosako’íke pe Ñandejára raperã; pejapóke ichupe tape ikare’ÿva.

5 Opa yvykua toñemyanyhêmba ha yvyty toñembokarape. Umi tape ikarêva ojepysopa va’erã ha tape ivaíva guive oñemyatyrõmba va’erã.

6 Upévo oguahêta pe Tupã pysyrõ ha opavave yvypóra ohecha va’erã.

7 Ha he’i va’ekue, umi yvypóra kuéra oúvape hendápe opaite hendágui oñemongaraiuka haguã:

“Peê mbói ñemoñare, mávapa he’i peême napenderupity mo’ãiha pe jehasa asy oñemo’aguîva hína. 8 Ha peje rãngue: “Oréko ha’e Abraham ñemoñare,” pehechauka uvei pembopyahuha pende rekove peguerombyasyha ramo pene rembiapo vaikue. Ha’e voi peême Tupã ikatuha ojapo ko’ã itágui Abrahan ra’y kuérape. 9 Oguahêma rupi pe hácha yvyra rapo rehe. Ha yvyra máta hi’a porã’ÿva guive katu oñekytîmba va’erã ha oñemombo tatápe.

10 Upérõ umi tapicha oporandu joa ichupe: “Mba’e piko rojapo va’erã.” 11 Juan he’i chupe kuéra: “Pe oguerekóva mokõi ao tome’ê pe peteî pe oguereko’ÿvape, ha pe hembi’úva to’u hapichándi.” 12 Ha umi tetãme’êukapy mono’õhára kuéra ou avei hendápe oñemongaraiuka haguã. Ha oporandu ichupe hikuái: “Mbo’ehára, orépa mba’e rojapo va’erã. 13 Juan he’i chupe kuéra: “Ani pejerureve pe ojehepyme’ê va’erãgui.” 14 Umi soldado kuéra avei oporandu ichupe: “Ha orépa mba’e ikatu rojapo.” Juan he’i chupe kuéra: “Ani peñembosarái pende rapicháre ha ani peje hese kuéra oî’ÿva ha pende py’aguapýma pe pene rembiapóre oñehepyme’êva peême reheve.”

15 Ha opavave oñeporandu joa ko Juánpa ndaha’eichéne hína pe Cristo. 16 Upévarehe Juan he’i chupe kuéra: “Che pomongarai ýpe, ha katu oúma pe ipu’akavéva che hegui, pe ndaijáiva chéve ajora ichupe ipyrehegua sãnte jepe; ha’e pene mongaraíta Espíritu Santo ha tatápe. 17 Oguereko ipópe pe avatimirî mbo’yvytuha omopotî haguã ikóga ha uperire omono’õ pe avatimirî omoî haguã iñongatuhápe ha pe kapi’i katu, ohapýta pe tata ogue’ÿvape.”

18 Ha heta ñe’ê poravo pyre rupi ohekombo’e hapicha yvypóra kuérape, 19 Herodes omboty peve ichupe ogaguasúpe. Juan he’i haguére ichupe naiporãiha oñemokuña pe ityvýra rembirekóre ha hetaite tembiapo vai ojapo va’ekue rehe. 20 Herodes ombopohýive pe hembiapo vai, pya’e ombotývo Juánpe pe ogaguasúpe.

Juan omongarai Jesúspe 

21 Peteî jevy maymave oúva oñemongaraika apytépe, ou avei Jesus oñemongaraikávo. Ha, oñembo’e aja, ojepe’a pe yvága; 22 pe Espíritu Santo oguejy hi’ári pykasúicha, ha oñehendu peteî ñe’ê oúva yvágagui: “Nde ha’e che ra’y ahayhuetéva; nde ha’e Che aiporavopyre.”

23 Jesus omoñepyrû ramo guare pe hembiapo, oguereko va’ekue treinta ary rupi. Opavavépe guarã Jesus ha’e va’ekue José ra’y, kóva Helí ra’y, 24 kóva Mata ra’y, kóva Leví ra’y, kóva Melquí ra’y, kóva Jonaí ra’y, kóva José ra’y, 25 kóva Matatías ra’y, kóva Amós ra’y, kóva Nahum ra’y, kóva Eslí ra’y, kóva Nagai ra’y, 26 kóva Maat ra’y, kóva Matatías ra’y, kóva Semeí ra’y, kóva José ra’y, kóva Judá ra’y, 27 kóva Joanan ra’y, kóva Resí ra’y, kóva Zorobabel ra’y, kóva Salatiel ra’y, kóva Nerib ra’y, 28 kóva Melquií ra’y, kóva Adí ra’y, kóva Koram ra’y, kóva Elmada ra’y, kóva Er ra’y, 29 kóva Jesus ra’y, kóva Eliecer ra’y, kóva Jarim ra’y, kóva Matat ra’y, 30 kóva Leví ra’y, kóva Simeón ra’y kóva Judá ra’y, kóva José ra’y, kóva Jonán ra’y, kóva Eliaquim ra’y, 31 kóva Melea ra’y, kóva Mená ra’y, kóva Matatá ra’y, kova Natán ra’y, 32 kóva David ra’y, kóva Jesé ra’y, kóva Obed ra’y, kóva Booz ra’y, kóva Salomón ra’y, kóva Najasón ra’y, 33 kóva Aminadab ra’y, kóva Admín ra’y, kóva Amí ra’y, kóva Esrón ra’y, kóva Farés ra’y, kóva Judá ra’y, 34 kóva Jacob ra’y, kóva Isaac ra’y kóva Abraham ra’y, kóva Téra ra’y, kóva Najor ra’y, 35 kóva Seruc ra’y, kóva Ragan ra’y, kóva Falec ra’y, kóva Eber ra’y, kóva Sala ra’y, 36 kóva Cainam ra’y, kóva Arfaxad ra’y, kóva Sem ra’y, kóva Noé ra’y, kóva Lamec ra’y, 37 kóva Matusalém ra’y, kóva Enoc ra’y, kóva Jared ra’y, kóva Malaleel ra’y, kóva Cainam ra’y, 38 kóva Enos ra’y, kóva Set ra’y, kóva Adán ra’y, kóva Tupã ra’y.

Jesúspe oñepy’ara’ã ramo guare 

1 Jesus, tenyhête Espíritu Sántogui, ou jevy Jordán rembe’ýguio ha oheja pe Espíritu sánto ogueraha ichupe pe ojeiko’ÿha rehe, 2 upe oiko haguépe kuarenta ára pukukue ha mba’epochy oipy’ara’ã ichupe. Ha umi ára pukukue aja ndo’úi mba’eve, ha ohasa rire umi ára ipahápe iñembyahýi.

3 He’i chupe pe mba’epochy: “Nde ha’e ramo Tupã Ra’y ere ko itápe toiko chugui mbujape.” 4 Jesus katu he’i chupe: “Pe Tupã Kuatiañe’ême niko he’i: Pe yvypórape omoingovéva ndaha’éi mbujape añónte.”

5 Uperire, pe mba’epochy ogueraha ichupe peteî tenda ijyvatetereívape; peteî sapy’aitépe ohechaukapa ichupe tetã oîva guive arapýpe, 6 ha he’i chupe: “Ame’êta ndéve pu’aka ko’ã tetã rehe ha ame’êmbáta avei ndéve mba’eta oguerekóva, chéve oñeme’êmbapyre ha che ame’êkuaáva ame’êsévape. 7 Nemba’epáta ko’ã mba’e reñesû ramo che renondépe.” 8 Jesus katu he’i chupe: “Tupã Kuatiañe’ême he’i: “Tupã Ñandejárape emomba’eguasu va’erã, ha eñemoî hembiguáirõ añoite.”

9 Upémarõ, pe mba’epochy ogueraha chupe Jerusalénpe, omoî chupe pe Tupao ijyvatevehápe, ha he’i chupe: “Añete ramo nde Tupã Ra’y, ejeity ko’águi yvýpe; 10 pe Kuatiañe’ê he’ígui: Tupã omboúne hemimbou kuéra oñangareko haguã nde rehe. 11 Ha’e kuéra nde reraháne ipópe kuéra ani haguã reñepysanga ita rehe.” 12 Jesus katu he’i chupe: “Pe Kuatiañe’ême he’i: Nereipy’ara’ãi va’erãko Tupã Ñandejárape.”

13 Ha oipy’ara’ã vaipáma ramo ichupe, pe mba’epochy oheja ichupe, ou jevy haguã ija porã jevy vove ichupe.
Jesus oikuaauka Nazarétpe mba’épa pe hembiapo

14 Jesus ou jevy Galiléape pe Espíritu pu’aka reheve, ha herakuã upe jerére. 15 Ombo’e umi Judío sinagogaháre ha opavave omomba’e guasu ichupe.

16 Oguahê Nazarétpe, okakuaa haguépe, ojapoháicha jepi oike peteî sábado ára sinagógape, ha opu’ã omoñe’ê haguã, 17 ombohasa ichupe hikuái Isaías Kuatiañe’ê ha oipe’ávo upe Kuatiañe’ê ojuhu pe ojehaihápe:

18 Pe Ñandejára Espíritu oî che ári. Ha’e che poravo aru haguã ko Tupã Marandu Porã iporiahúvape, amoherakuã pe sãso umi oñemonambi va’ekuépe ha umi ohecha’ÿva pya’ete ohechataha; amosãso haguã umi ojejopývape 19 ha amoherakuã haguã pe ary Tupã remime’ê rehegua.

20 Jesus, upémaramo omboapakua pe Kuatiañe’ê ha ombohasa pe pytyvõhárape ha oguapy. Ha opavave ojesareko joa hese. 21 Oñepyrû he’i chupe kuéra: “Ko árape oiko ko’ã ñe’ê pehendupa ramóva.”

22 Opavave oñakaity, ohecharamóvo hikuái ko Ñemoherakuã Tupã remime’ê rehegua. Upéicharamo jepe, oñeporandu hikuái ñemondyihápe: Ndaha’éi piko kóva José ra’y. 23 Ha ha’e he’i, oiméne peê che momandu’áta ko ñe’ênga: “Nde pohanohára, eñepohanóna nde jupe voi.” Ejapóna avei ko ne retãme opa umi mba’e rohendu va’ekue rejapo hague Cafarnaúnpe.

24 Ha Jesus he’i avei: “Ndaipóri ñemoñe’êhára ojererohorýva hetãme. 25 Che ha’e peême ku Elías ára ramo guaréko heta va’ekue Israélpe umi kuñakarai iména manómava, pe mbohapy ary ha seis jasyho pukukue javeve ha oúrõ guare ñembyahýi tuicháva oparupiete. 26 Upéicharamo jepe, mavave iména manóma va’ekue rendápe noñemondói Elíaspe, peteî iména omanóma va’ekue oiko va’ekue Sarepta Sidon pegua rendápe uvei. 27 Ha mbovy ijai pochýva piko oî va’ekue Israélpe ku Eliseo ára rupi, upéicharamo jepe avavépe noñemonguerái va’ekue, Naamán Sirioyguápe añónte.”

28 Ha opavave, ohendúvo ko’ã mba’e ipochypa joa pe sinagógape 29 opu’ãmba hikuái omosê haguã ichupe upe távagui ha ogueraha hikuái chupe upe yvytyru’ã meve, oñemopu’ãhápe hetã kuéra oity haguã ichupe upégui. 30 Jesus katu ohasa imbyte rupi kuéra ha oho.

Pe Espíritu pu’aka reheve
31 Jesus oguejy Cafarnaúnpe, Galilea pegua távape. Ha upépe ombo’e sabadokue, 32 ha opavave oguerohory joa pe ha’e ombo’eháicha, oñe’êgui pu’aka reheve.

33 Pe sinagógape oî va’ekue peteî kuimba’e oikóva mba’epochy poguýpe ha oñemoî osapukái: 34 “Mba’épa reipota nde Jesus Nazaretgua. Rejúpa ore moîvo nde poguýpe. Che roikuaa ndéve: Nde ha’e Tupã remimbou marangatu.” 35 Jesus katu he’i pe mba’epochýpe: “Ekirirî ha esê ko kuimba’égui.” Pe mba’epochy osê ichugui, oitývo chupe yvýpe, ha ndojehúi chupe mba’eve. 36 Ha oñemondyipa joa ha he’i hikuái ojupe kuéra: Mba’eichagua ñe’ê piko kóva! Mba’eichagua pu’aka rehevepa oñe’ê umi mba’epochýpe ha omosê chupe kuéra.” 37 Ha péicha Jesus herakuã guasu oparupiete upe tetãme.

38 Jesus osê pe sinagógagui ha oho Simón rógape. Pe Simón rembireko sy iñakãnundu tuicha iterei hína upérõ ha omombe’u hikuái Jesúspe péva. 39 Jesus oike hendápe ha he’i pe akãnundúpe ojei haguã ha ojei ichugui; ha ha’e opu’ã upe vove ha oñangareko hese kuéra.

40 Ha pe kuarahy oikévo, opáichagua hasýva ojegueru joa Jesúspe. Ha Jesus omoî ipo peteî teî akã ári ha omonguerapaite chupe kuéra. 41 Ha heta tapichágui omosê pe mba’epochy, sapukaipópe osêva ha he’í “Nde ha’e Tupã Ra’y.” Ha Jesus oja’o chupe kuéra ha ndohejái avavépe oñe’ê oikuaágui umi mba’epochy Ha’e ha’eha pe Cristo.

42 Upe ko’êmba rire Jesus osê oho avave oiko’ÿháre. Ha umi yvypóra kuéra oñepyrû oheka ichupe oguahê meve pe ha’e oîhápe. Ha ojerure jevy hikuái Jesúspe ani haguã osê itáva kuéragui. 43 Ha’e katu he’i chupe kuéra: “Araha va’erãko avei ko Marandu Porã Tupã Réino rehegua ambue tavaygua kuérape, upevarã añembou va’ekue.”

44 Ha péicha oñemoñe’ê ohóvo umi sinagóga Judea pegua rupi.

Oñehenóirõ guare irundy temimondo tenonderãgua

5 
1 Peteî árape heta jave umi yvypóra oñemo’aguî ha ojejopypa pe Jesus ypýpe ohendu haguã Tupã ñe’ê, ha Jesus oñembo’y pe yguasu Genesaret rembe’ýpe. 2 Ohecha mokõi ygára oñeñapytîva hína pe y rembe’ýpe. Umi pira renohêhára kuéra oguejy pe ygáragui ha ojohéi hína hikuái ipira ñuhã. 3 Ha ojupi pe Simón mba’évape ha ojerure ichupe ohomive haguã upe y rembe’ýgui; ha oguapy pype ombo’e haguã umi yvypóra kuérape. 4 Ha oñe’êmba rire he’i Simónpe: “Eraha ko ygára pe amo hypyveha gotyo ha pepoi pe pende pira ñuhã penohê haguã pira.” 5 Simón he’i: “Mbo’ehára, romba’apóma niko pyhare pukukue javeve ha noronohêi mba’eve, ha katu nde ere ramo aity jevýta ko pira ñuhã.” 6 Ha upéicha ojapo hikuái, ha heta iterei pira onohê, osoro pota peve ipira ñuhã kuéra.

7 Ojerure hikuái iñirû nguérape oîva hína namombyrýi upégui ambue igárape ou haguã oipytyvõ ichupe kuéra; ou hikuái, ha omyanyhê hikuái mokõive ygára, ombo’yguy pota peve. 8 Simón Pedro ohechávo ko’ã mba’e oñesû Jesus renondépe ha he’i ichupe: “Che Jára, ejei che rendágui, chéko peteî angaipavóra.” 9 Tuicha oñemondýi ha’e ha ipytyvõhára kuéra, heta iterei pira onohê haguére hikuái. 10 Upéicha avei ojehu santiago ha Juan, Zebedeo ra’y kuérape, Simón irû nguéra.

Jesus katu he’i Simónpe: “Ani rekyhyje, kóva ko ára guive oikóta nde hegui yvypóra renohêhára.” 11 Upe árape onohêmbaite hikuái umi ygára kuéra ýgui, ohejapa hikuái opaite mba’e ha oho hikuái Jesus ndive.

Peteî ijai pochýva ñemonguera
12 Jesus oî jave umi táva peteîvape, oguahê hendápe peteî kuimba’e ijai pochýva. Ohechávo Jesúspe oñesû henondépe ha oñakaity ojerurévo ichupe ipy’aite guive: “Karai, nde niko che mongueraserõ che mongueráta.” Jesus oipyso pe ipo ha opoko hese, he’ívo: “Romonguerase, terekuera.” 14 Ha peteî tesapirîme okuera. Ha Jesus katu he’i chupe ani haguã omombe’u avavépe. “Tereho uvei peteî pa’í rendápe, ha eraha pe kuave’êmby Moisés he’i haguéicha peteî ijai pochýva okuera jave ojejapo va’erã. Upéicha ohechakuaáta pe ojehu va’ekue.”

15 Pe herakuã okakuaa kakuaave ha heta tapicha oho ohendu haguã ichupe, ha omonguera haguã ichupe kuéra imba’asy kuéragui. 16 Ha’e katu tapiaite oheka oî haguã py’aguapýpe ha upépe oñemoî oñembo’e.

Pe ijapáva ñemonguera

17 Peteî ára Jesus ombo’e jave hína, oguapy avei ijapytépe kuéra fariseo ha mbo’ehára kuéra léi rehegua ou va’ekue opa Galilea, Judea ha Jarusalén retãgui. Ha Tupã pu’aka oî Jesus ndive oporomonguera haguã henondépe kuéra. 18 Upe jave oguahê kuimba’e kuéra oguerúva tupápe peteî karia’y ijapáva ha oheka hikuái mba’éichapa ikatúne omoinge omoî haguã Jesus renondépe, 19 ha katu ndojuhúi hikuái moõ rupipa omoingéta ichupe heta iterei yvypóra oîgui upépe, ojupi hikuái óga ári, ha ombokua upe óga ape ha upérupi omboguejy hikuái hupa reheve, omoî Jesus renondépe umi oî joáva hína apytépe.

20 Jesus ohechávo ijerovia kuéra, he’i: “Angirû ne angaipa kuéra ojeheja reipa ndéve.” 21 Ha upete vove umi fariseo ha mbo’ehára kuéra léi rehegua oñepyrû he’i hikuái ojupe: “Mba’éicha piko ko kuimba’e oñe’ê péicha ha he’i he’i’ÿ va’erã.” Máva piko ikatu oheja rei angaipa kuéra ndaha’éirõ Tupã Ñandejára.

22 Jesus katu ohechakuaa mba’érehepa oñepy’amongeta hikuái ha oporandu ichupe kuéra: 23 Mba’érehepa upéicha peñepy’amongeta. Naiporãvéipa ja’e: Ne angaipa kuéra ojeheja rei ndéve, terã: Epu’ã ha tereho. 24 Peikuaáke aipóramo ko Yvypóra ra’y oguerekoha pu’aka yvy ári oheja rei haguã angaipa kuéra.”

Upérõ Jesus he’i pe ijapávape:

“Che ha’e ndéve, epu’ã ehupi nde rupa ha tereho jevy nde rógape.” 25 Upe vovete hovake kuéra, opu’ã, ohupi upe oñeno hague ha oho hógape Tupã momba’eguasúpe. 26 Okyhyje joa ha omomba’eguasu Tupãme ha he’i hikuái: “Ko árape jahecha mba’e oñeimo’ã’ÿva.”

Jesus ohenói Levípe
27 Ha osêvo ohecha peteî tetã me’êukapy mono’õhára, hérava Leví, oguapýva hína imba’apohápe. Jesus he’i chupe: “Eju che ndive ‘‘, 28 ha Leví, ohejapa opa mba’e, opu’ã ha oho hendive.

29 Uperire Leví oikuave’ê Jesúspe peteî karu guasu hógape ha oguapy hendive kuéra pe jekaruhápe heta tetã me’êukapy mono’õhára kuéra ha opaichagua tapicha. 30 Umi fariseo ha mbo’ehára léi rehegua kuéra oñe’êngururu joa hikuái ha he’i Jesus remimbo’e kuérape: “Mba’éicha rupípa peê pekaru ha pemboy’u tetã me’êukapy mono’õhára ha angaipavóra kuéra ndive.”

31 Jesus katu he’i chupe kuéra: “Umi hesãiva niko noikotevêi pohanohára, umi hasýva uvei. 32 Ndajúi va’ekue ahenói haguã imba’e porãvape, umi angaipavórape uvei oguerombyasy haguã hembiapo vaikue.”

33 Ha’e kuéra he’i avei chupe: “Umi Juan remimbo’e kuéra niko okaru’ÿ meme ha oñembo’e, umi fariseo remimbo’e kuéraicha avei, ha mba’érehepa ne remimbo’e kuéra okaru ha omboy’u.” 34 Jesus he’i chupe kuéra: “Ikatu piko pembohasa asy umi menarã angirû nguérape okaru’ÿre, oî aja hendive kuéra upe menarã. 35 Oguahêta pe ára pe menarã ojepe’ataha ichugui kuéra, upémaramo okaru’ÿne hikuái.”

36 Ha he’i avei chupe kuéra ko ñembojoja:

“Avave noikytîri peteî ao pyahu pehêngue omyatyrõ haguã ao tuja osoróva. Upéicha ojejapo ramo, omodoróne pe ipyahúva hi’ariete, pe ipyahúva ndopyta porãi pe itujáva rehe. 37 Ha ndaipóri omoîva vino pyahu mba’yru tujápe upéicha ojejapo ramo, pe vino ojokáne pe mba’yru tuja, ha oñehêmbáne pe vino ha umi mba’yru oñehundipáne avei. 38 Pe vino pyahu oñemoî va’erã mba’yru pyahúpe. 39 Ha mavave, ho’u rire pe vino itujáva, ndo’usevéima pe ipyahúva, he’ígui: Iporãve pe vino itujáva.”

Pe Yvypóra ra’y ha’e pe sábado jára

1 Peteî sábado Jesus ohasa jave kokue rupi, hemimbo’e kuéra oipo’o pe avati mirî ha ojykýi ipópe kuéra ha ho’u. 2 Ha ohechávo, umi fariseo he’i chupe kuéra: “Mba’érehepa peê pejapo umi sábado árape ikatu’ÿva ojejapo.” 3 Jesus he’i chupe kuéra: “Peêpa napemoñe’êi ra’e pe David ojapo va’ekue, iñembyahýi ramo guare ha’e ha iñirû nguéra. 4 Mba’éichapa oike Tupaópe, ha oguenohê pe mbujape kuave’êmbyre, ho’u ha ombohasa iñirû nguérape. Pa’i kuéra añónte jepe ikaturõ ho’u pe mbujape.”

5 Ha he’i chupe kuéra: “Pe Yvypóra ra’y niko ha’e pe sábado jára.”

6 Ha ambue sábado oike pe sinagógape ha ombo’e. Upépe oî va’ekue hína peteî kuimba’e ipo akatúa ypíva. 7 Umi mbo’ehára kuéra léi rehegua ha fariseo kuéra oma’ê ñemi hína hese jahecha oporomonguerápa sábado árape, ikatu haguã okaguai hikuái hese.

8 Jesus oikuaágui mba’épa he’i ipy’apýpe kuéra, he’i upe kuimba’e ipo ypívape: “Epu’ã ha eñemoî imbytépe kuéra ha ha’e oñembo’y imbytépe kuéra.” Ha opu’ã oñembo’y. 9 Upémarõ Jesus he’i chupe kuéra: “Peême aporandu: ikatúpa sábado árape ojejapo tapicháre iporãva terã ivaíva, ñaipysyrõ ñande rapichápe terã jaheja omano.” 10 Ha oma’ê Jesus opavave rehe ijerekuévo, ha he’i pe kuimba’épe: “Eipyso nde po.” Ha’e ojapo upéicha ha pe ipo okuera opytávo. 11 Ha’e kuéra katu, ipochy eterei, ha oporandu ojupe kuéra mba’épa ikatu ojapo Jesus rehe.

Jesus oiporavo umi dósepe
12 Ha umi ára rupi osê oho oñembo’e peteî yvytýpe ha ohasa pyhare pukukue javeve Tupã ndive ñembo’épe. 13 Oguahêvo pe ára, ohenói hemimbo’e kuérape ha ijapytégui kuéra oiporavo umi dósepe ha umívape ohenói temimondo: 14 Simón ku ha’e ombohéra jo’a va’ekue Pedro, ha ityvýra Andrés, ha Santiago ha Juan, ha Felipe ha Bartolomé, 15 Mateo, Tomás, Santiago Alfeo ra’y, Simón oñembohéra jo’áva Zelotes, 16 Judas Santiago ryvy, ha Judas Iscariote, ku oity vai va’ekue ichupe ñuhãme.

Ñemoñe’ê yvytýpe
17 Oguejývo hendive kuéra, Jesus opyta peteî ñu potîme. Ha opyta hendive heta hemimbo’e ha heta yvypóra kuéra, ohua’îva opa Judea ha Jerusalén retãgui, ha Tiro ha Sidón yguasu rembe’ýgui. Ohua’î joáva ohendu haguã Jesúspe ha oñemonguerauka haguã imba’asy kuéragui. 18 Ha omonguera va’ekue avei umi oikóvape mba’epochy poguýpe, 19 ha opa yvypóra kuéra oñeha’ã opoko hese oguerekógui peteî pu’aka omongueráva opavavépe.

20 Ha ojesaupi, oma’ê hemimbo’e kuéra rehe ha he’i:

Pevy’a va’erã peê iporiahúva, pene mba’égui pe Tupã Réino.

21 Pevy’a va’erã peê ko’ãga pene ñembyahýiva, peñemohyvatã va’erãgui.

Pevy’a va’erã peê pene rasêva, pepukátagui.

22 Pe vy’a va’erã peê umi yvypóra ndaija’éi ramo pende rehe, pene mosêrõ, ha ojahéirõ pende rehe ha dojapói ramo mba’eve ramo pende réra ko Yvypóra ra’y rehehápe. 23 Pevy’áke, ha tapenerenyhê vy’águi upeha árape, tuicha oñemyengovia va’erãha rehe peême yvágape; upéichako ojapo va’ekue avei ijypy kuéra umi ñemoñe’êhára yma guare rehe.

24 Ha katu aichejaranga peê, mba’eta rerekoha, pe rekómagui pe pene mbovy’áva!

25 Aichajaranga peê ko’ãga pene ryvatãva, uperire pene ñembyahýita rupi!

Aichejaranga peê ko’ãga pepukáva, uperire pene rasêtagui mba’embyasýgui!

26 Aichejaranga peê opavave oñe’êporã ramo pende rehe, upéicha ojapómi va’ekue avei pende ypy kuéra umi ñemoñe’êhára japu rehe!

Jahayhu va’erã ija’e’ÿvape ñande rehe
27 Che katu ha’e peê che rendúvape: pehayhúke umi ija’e’ÿvape pende rehe, pejapo iporãva umi pende rayhu’ÿva rehe, 28 pehovasa umi pende rehe oñe’ê vaívape peñembo’e umi pende ja’óva rehe. 29 Nderovapetévape nde rova’yke peteîme, eikuave’ê avei chupe ambue nde rova’yke. Pe oipe’áva nde hegui nde akãhoja, eme’ê avei chupe nde ao. 30 Eme’ê pe ojerurévape ndéve, ha pe oipe’áva nde heguípe ani rejerureve.

31 Peipotaháicha opavave ojapo pende rehe, upéicha avei pejapo peê opavave rehe.

32 Peê pehayhu ramo pende rayhúvape, mba’e iporãva piko pejapo. Umi iñañáva avei ohayhu umi chupe kuéra ohayhúvape. 33 Ha pejapo ramo iporãva umi ojapóvape iporãva pende rehe, mba’e iporãvapa oime pejapóva. Umi angaipavóra kuéra ojapo avei upéicha. 34 Ha pemba’e puruka ramo umi ikatúvape ohepyme’ê jevy peême, mba’épa oime iporãva pejapo. Umi angaipavóra kuéra avei oipuruka ambue angaipavóra kuérape ikatu haguãicha ojejapo hendive kuéra upéicha avei.

35 Upéva rãngue, pehayhúke umi pende rehe ija’e’ÿva, pejapo iporãva ha peipuruka peha’arõ’ÿ rehe mba’eve hekovia peême. Upéicharamo hetavépe hekovia va’erã peême, ha peê ha’éne Tupã yvatetegua ra’y. Tupã niko ipy’aporã umi oporohechakuaa’ÿva ha iñañávandi. 36 Pende py’a poriahuverekókena, pende Ru ipy’a poriahuverekoháicha. 37 Aníke ehekove rekýi avavépe, ha avave napenderekove rekyichéne ha anítei avavépe pemoî vai, ha napeñemoî vairichéne peheja reíkena ha ojehejareíne avei peême. 38 Peme’ê, ha oñeme’êne peême; pehupytýne peteî ra’ãha porã ojejopypa ha ichovíva. Pe ha’ãha peipurúva pende rapicha rehe ojepuru jevy va’erã pende rehe.

39 Jesus he’i avei chupe kuéra ko ñembojoja: “Ikatúpa peteî ohecha’ÿva oisambyhy ambue ohecha’ÿvape. Ndo’aichénepa hikuái oñondive pe yvykuápe. 40 Ndaipóriko temimbo’e oikuaavéva imbo’eháragui; oheja ramo omboguata ichupe, ojoguáne imbo’ehárape. 41 Mba’éicha piko pehecha pe kapi’i ku’i oîva pe nde rapicha resápe, ha katu nderehechái pe yvyra poguasu oîva nde resápe. 42 Ha mba’éicha ikatúta ere pe nde rapichápe: Che pehêngue, taipe’ána ndéve pe kapi’i ku’i oîva nde resápe, nde nderehechái ramo pe yvyra poguasu oîva nde resápe. Nde tova mokõi eipe’a raê pe yvyra poguasu oîva nde resápe, ha upéicharamo rehecha porãta ha ikatúta reipe’a pe kapi’i ku’i oîva ne pehêngue resápe.

43 Pe yvyra máta porã niko hi’a porã mante va’erã ha pe yvyra máta vai katu hi’a vai mante va’erã. 44 Pe hi’a rehe manteko jaikuaa pe yvyra mátapa mba’eichagua. Mba’e amba’y’a piko reipo’óta ñuatî mátagui ha mba’e ñuatîguima piko reipo’óta parral. 45 Pe tekove marangatu py’apýguiko pe mba’e porã mante osyry va’erã ha pe tekove vai py’apýgui katu mba’e vai mante heñói va’erã. Ñande jurúko oñe’ê upe ñande py’apýpe henyhêvagui.

46 Mba’érehepa che renói karai, karai, ha ndapejapói pe che ha’éva. 47 Ha che ha’e peême: peikuaápa mávapepa ojogua umi ohendu ha ojapóva che ñe’ê. 48 Umíva ha’ete hína upe omopu’ã haguã hóga ojo’o pypuku porã raêva ha omoî ita upépe ha upéva ári ae ojogapóvape.Tou ama guasu ha tojejapipa pe y hóga tápiare ha mba’eveichaverõ ndo’aichéne ichugui, hekopete ojapógui pe hóga. 49 Ha katu pe che ñe’ê ohendu ha ndojapóiva ha’ete hína upe ojogapóva yvyku’i rei áripe, omboguapy’ÿre ita ári. Upeichagua ou ramo pe ama guasu ha pe y ojejapírõ pe hógare ho’apaite ichugui ha opyta tapere.

Pe judío’ÿva jerovia

1 Ha oñemoñe’êmba rire umi tavaygua kuérape, Jesus oguahê pe Cafarnaúnpe. 2 Ha upépe ojuhu peteî mburuvicha guasu hembijokuái hasyetéva hína ichuguípe, ha ha’e hakate’ÿveha. 3 Ohendúvo pe oje’éva Jesus rehe omondo hendápe umi judío itujavéva ojerurévo ichupe oumi haguã omonguera hembiguáipe. 4 Ha’e kuéra oho Jesus rendápe ha ipy’aite guive ojerure ichupe hikuái, he’ívo: “Ko mburuvicha kóvako kuimba’ete hína ha roipotaite niko rejapomi chupe ko ojeruréva, 5 ha’éko karai ore rayhúva hína ha’e, voi ojapouka oréve kuri pe ore sinagóga.”

6 Jesus oho hendive kuéra pe karai péva rógape, oguahêmbotávo hikuái katu ombou pe mburuvicha he’ika Jesúspe:

“Karai, anivéntema ne angekói, ndaijáiko chéve reikénte jepe che rogaguýpe; 7 upévarehe ndahái rohuguaitîvo jepe. Ha katu eréntena peteî ñe’ê ha pe che rembiguái hesãita opytávo. 8 Che voi niko aime ambue mburuvicha poguýpe ha areko avei che poguy pegua, ha ha’e ramo peteîme tereho, ha’e oho, ha ha’e ramo ambuépe ápe eju, ou, ha ha’e ramo che rembiguáipe ejapo kóva, ha’e ojapo. 9 Ha Jesus ohendúvo péicha oñe’ê pe mburuvicha oguerohory pe iñe’ê ha oñembojere ha he’i umi iñirû nguérape: “Añetehápe ha’e peême koichaite ogueroviáva che ndajuhúi hague Israélpe jepe.”

10 Ha umi temimbou oho jevývo, ojuhúma hikuái hesãiete pe tembiguái.

Jesus omoingove jevy ramo guare peteî kuñakarai imenave’ÿmava membýpe
11 Uperiremínte Jesus oho peteî táva hérava Naímpe ha hendive oho avei hemimbo’e kuéra ha heta ambuéva. 12 Ha oguahêvo pe távape, ohecha peteî omanóva ojereraha hína oñeñotÿ haguã, peteî iménave’ÿmava memby karia’y peteîmi. Ha heta upe tavaygua omoirû ichupe.

13 Ohechávo Jesus pe kuñakaraimi imemby manóvape oiporiahuverekoite ha he’i chupe: “Ani ne rasê.” 14 Ha oñemboja opoko pe omanóva ryrúre. Umi herahaha opyta, upérõ Jesus he’i pe omanóvape: “Mitãrusu, che ha’e ndéve: epu’ã.” 15 Ha pe omanóva oguapy ha oñemoî oñe’ê. Ha péicha Jesus ome’ê jevy isýpe.

16 Ha opavave umi ohecháva ko oikóva omomba’eguasu eterei ha ogueropurahéi Tupãme, he’ívo: peteî ñemoñe’êhára añeteteguávako péina heñói ñande apytépe, pe Tupã Ñandejára péina oguahê ñane rendápe.” 17 Ha Judea tuichakue javeve ha oparupiete herakuã guasu pe Jesus ojapo va’ekue.

Jesus he’i umi Juan Bautista rembijokuáipe
18 Umi Juan Bautista remimbo’e kuéra omoguahê ichupe ko’ã mba’e. Ha ohenói mokõime ijapytégui kuéra, 19 ha omondo ichupe kuéra oporandu haguã Jesúspe: “Nde piko ha’e upe ou va’erã terãpa roha’arõta ambuépe.”

20 Ha oñemboja umi Juan rembijokuái Jesus rendápe ha he’i chupe: “Juan Bautista he’ika ndéve: Ndépa ha’e pe ou va’erã, terãpa roha’arõ va’erã ambuépe.”

21 Upe jave Jesus omonguera va’ekue hína heta hasývape ha hetágui oipe’a pe mba’epochy, ha umi ohecha’ÿvape ombohecha jevy. 22 Jesus katu he’i chupe kuéra: “Tapeho pemombe’u Juánpe umi pehecha ha pehendu va’ekue: Umi ohecha’ÿva ohecha, umi oguata’ÿva oguata umi ijaipochýva oñemopotî, umi ohendu’ÿva ohendu, umi omanóva oñemoingove jevy, umi iporiahúvape oñemoherakuã pe Marandu Porã. 23 Ha avei tovy’áke umi che juhu ha noñemondýiriva che hegui!”

24 Ha oho rire umi Juan rembijokuái, Jesus he’i umi iñirû nguérape, oñe’êvo Juánre: “Mba’épa peho pehecha ra’e pe ojeiko’ÿhápe: Peteî takuára oñembovaváva yvytúpepa. 25 Mba’épa peho pehecha. Peteî kuimba’e oñemondéva ao porãmepa. Ha umi oñemonde porãva ha oiko porãva jajuhu umi mburuvicha róga rupi mante. 26 Upéicharamo, mba’épa peho pehecha ra’e. Peteî ñemoñe’êhára. Upéva katu, ha ha’e peême Juan tuichaveha ñemoñe’êháragui, 27 hese ku oje’e va’kue: “Pema’ê amondoha che remimondo ne renonderã, ombosako’i haguã ndéve pe tape. 28 Añetehápe ha’e peême, kuña kuéra memby apytépe ndaipóri ñemoñe’êhára tuichavéva Juángui; upéicharamo jepe, katu pe imichîvéva Tupã renondépe upéva tuichave hína ichugui. 29 Opavave umi ohendúva Juánpe, avei umi tetã me’êukapy mono’õhára kuéra ohechakuaa hikuái Tupã ohenoiha ichupe kuéra ha oñemongaraiuka hikuái. 30 Fariseo kuéra ha umi mbo’ehára léi rehegua katu, noñemongaraiséigui Juánpe omboyke hikuái upe Tupã ombo’euka va’ekue ichupe kuéra.

31 Mávarepa ikatúne ambojoja ko’ãichagua yvypórape. Mávapepa ojogua hikuái. 32 Ha’ete umi mitã, oguapýva plásape, ha osapukáiva ojupe he’ívo: Rombopu peême ore mimby ha peê ndapejerokýi, ropurahéi peême purahéi ñane momba’embyasýva ha peê napenerasêi. 33 Upeichaite avei ojehu Juan Bautístape, okaru’ÿ ha omboy’u’ÿ va’ekue vino ha peê peje va’ekue: Péva oguereko mba’epochy. 34 Upéi katu ou ko Yvypóra ra’y, okaru ha omboy’úva ha peê peje: Péva ikaru ha ika’u, tetã me’êukapy mono’õhára ha angaipavóra kuéra irû. 35 Opáichavo, pe Tupã arandu ojapo va’ekue ko’ã mba’e péicha ha hesegua kuéra ohechakuaa.

Jesus oî ramo guare peteî fariseo rógape
36 Peteî fariseo ojerure Jesúspe okaru haguã hendive. Oike Jesus pe fariseo rógape ha oñeno pe apyka porã ári pe ojapoháicha tapia voi hikuái. 37 Upe távape oî va’ekue peteî kuña rekove vai. Kóva ko kuña, oikuaávo Jesus okaruha hína pe fariseo rógape, ojogua peteî hyru pe ñañemohyakuãha, ha oike oñembo’y Jesus rapykuépe. 38 Oñesû ohetû pe Jesus py ha oñemoî hasê ha omboykuepa pe Jesus py hesaýpe, ha omokã pe iñakã raguépe, ha ohetûmba ha oñohê hese pe mba’e ryakuã porã ogueru va’ekue.

39 Ohechávo ko’ã mba’e, pe fariseo ojerure va’ekue ichupe okaru haguã hendive he’i ipy’apýpe: “Ko Kuimba’e kóva ha’e rire añetetehápe ñemoñe’êhára oikuaa va’erã mo’ã, máva ha mba’eichaguápa ko kuña opokóva hese: Peteî kuña rekove vai.” 40 Jesus katu he’i chupe: “Simón areko peteî mba’e ha’e va’erã ndéve.” Simón he’i: “Mba’épa Mbo’ehára.”

41 “Peteî viru purukahára oguereko va’ekue mokõi omyengovia va’erã ichupe iviru, peteî omyengovia va’erã kinientas monédas ha ambue katu cincuenta. 42 Ndoguerekóima ramo mba’épepa omyengoviáta, ha’e ohejarei mokõivépe. Mávapa ohayhuvéne ichupe.

43 Ha Simón he’i: “Che ha’e, pe ojeheja rei hetave va’ekuépe ichupe.” Jesus he’i chupe: “Ere porã.”

44 Ha oñembojerévo pe kuña gotyo, he’i Simónpe: “Rehechápa ko kuñáme. Che aguahê ramo guare nde rógape nereikuave’êi kuri chéve y ajepyhéi haguã; ha’e katu che mbojepyhéi hesaýpe, ha omokã iñakãraguépe. 45 Nde nacheretûi aguahêvo; ha’e katu, oike guive ohetûmba pe che py. 46 Neremoîri pe mba’e kyra che akãre; ha’e katu, oñohê mba’e ryakuã porã che pýre. 47 Ko’ã mba’e ojapóvare ha’e ndéve pe iñangaipa heta ramo jepe ha’e pe imborayhu tuichaitereígui, ipotîmbaite ichupe umi iñangaipa. Ha upe naiñangaipa hetáiva katu ha’etévaicha ku ipotî ramo jepe ichupe iñangaipa ndohechaukapáiva pe imborayhu tuichaha.”

48 Uperire he’i pe kuñáme: “Umi ne angaipa kuéra oñemopotîmba ndéve.” 49 Umi oî va’ekue hendive pe jekaruhápe oñepyrû oñeporandu joa: “Mávapa ko kuimba’e he’íva ijehe angaipa jepema omopotîne haguã.” 50 Jesus katu he’i jevy pe kuñáme: “Rerovia rupi reñepysyrõ; tereho py’aguapýpe.”’

Umi kuñanguuéra omoirû va’ekue Jesúspe

1 Jesus oho heta tetã ha távaha rehe, oñemoñe’ê ha omoherakuã pe Marandu Porã Tupã Réino rehegua. Omoirû ichupe umi Dóse 2 ha avei umi kuña oñemonguera va’ekue mba’epochy espíritu ha mba’asýgui: María, ojeheróva Magdalena, pe osê va’ekue ichugui siete mba’epochy; 3 Juana, Cuza rembireko, Herodes mba’erepy ñangarekoha; Susana, ha heta ambue kuéra oñangarekóva hese ichupe kuéra ijaháicha.

Ñembojoja ñemityhára rehegua

4 Oñembyaty va’ekue hína heta iterei tapicha ou va’ekue ohecha haguã Jesúspe heta távagui. Upémarõ oñepyrû oñe’ê ichupe kuéra ñembojojaha rupive:

5 “Pe ñemitÿhára osê oñemitÿ. Ha, oñemitÿvo oime ho’áva tape yképe ha oñepyrûmba hese, ha guyra kuéra ho’upa. 6 Ambue katu ho’a itatýpe, ha heñóivo ipiru nahe’õigui pe yvy. 7 Ambueve katu ho’a ñuatîndýpe ha heñoimíre, umi ñuatî ombojahoga jevýma chupe. 8 Ha ambue hemitÿ katu ho’a yvy porãhápe, ha heñóivo hi’a cien peve peteî mba’e ra’ÿigui.

Ha Jesus omohu’ãvo upe iñe’ê he’i chupe kuéra hatã porã: “Pe ijapysáva tojapysaka hese.”

9 Hemimbo’e kuéra oporandu ichupe mba’épa he’ise upe ñembojoja. 10 Jesus he’i chupe kuéra: Peême ojekuaauka pe oîva ñemimby Tupã Réino rehegua; ambue kuéra katu oguerekóta ñembojoja mante oma’ê haguã ohecha’ÿ rehe ha ohendu haguã oikuaa’ÿ rehe.

11 Kóva ha’e pe mbojojaha he’iséva: Pe mba’e ra’ÿi ha’e pe Tupã Ñe’ê. 12 Umi ho’áva tape rembe’ýre ha’e umi ohendu va’ekue, ha upéi ou pe mba’epochy ha oipe’a pe Ñe’ê ipy’apýgui, ndoipotáigui oguerovia ha oñepysyrõ. 13 Umi ho’áva ita ári katu ha’e, umi ohendúvo pe Ñe’ê omoguahêva vy’apópe, ha katu nombohapói. Oguerovia sapy’amínteva ha oheja rei oguahêvo pe ñepy’ara’ã. 14 Umi ho’a va’ekue ñuatîndýpe katu ha’e umi ohendu, ha katu, ohasávo pe ára, ha oguahêvo umi jepy’apy, mba’eta jerereko ha umi teko rory ombojahoga pe Ñe’ê, ha ndaikatúi hi’aju. 15 Ha umi ho’áva yvy porãme katu ha’e umi ohupytýva pe Ñe’ê py’aporã ha mba’e porã reheve, oñongatu pe ohendu va’ekue ha hi’a porã avave nomombiágui chupe.

16 Avave nomyandýi peteî tesapeha omoî haguã peteî mba’yrúpe terã katu omoî haguã pe tupa guýpe. Upéva rangue, omoî peteî tataindy rendápe, ohesape haguã opavave oikéva guivépe. 17 Ndaipóri mba’eve kañymby osê’ÿva tesakãhápe, ha mba’e ñemimbygua ndopytaichéne kañyhápe ojekuaapaite mante va’erã 18 Upévarehe peñepy’amongeta porãmi mba’éichapa peê pehendu ha peikuaa. Upe omoñemuñávape oñeme’ê va’erã ha pe nomoñemuñáivagui katu, ojepe’a va’erã pe ha’e oimo’ãva oguerekoha jepeve.”

Oime nde sy ha nde ryvy kuéra
19 Isy ha hesegua kuéra ohechase Jesúspe, ha ndaikatúi oñemo’aguî hetaitereígui umi yvypóra kuéra oñembyaty upépe. 20 Ha oime ome’êva Jesúspe ko marandu kóva: “Nde sy ha nde ryvy kuéra oî okápe ha nde rechase.” 21 Jesus katu he’i: “Che sy ha che ryvy kuéra ha’e umi ohendúva Tupã Ñe’ê ha ojapóva pe he’íva.”

Pe yvytu hatãitéhagui hína Jesus omombeguete
22 Peteî árape Jesus ojupi pe ygárape hemimbo’e kuéra ndive. Ha he’i chupe kuéra: “Jahasa mboypýri.” Ha ha’e kuéra orrema mar mbyte gotyo. 23 Ha oje’ói aja Jesus opyta oke. Ha oipeju sapy’a peteî yvytu ne ratãva ha ohupipa pe ygárape pe y omoñapymíta katuetévaicha. 24 Upérõ omombáy hikuái Jesúspe ha he’i chupe: “Mbo’ehára, Mbo’ehára, ñañehundíma.” Jesus opu’ã ha he’i pe yvytu’atãme ha pe y pochýpe, anive peime upéicha, anive pende pochy ha pe yvytu oñepyrû oipeju kangy asy ha pe y osyry mbeguekatu. 25 Uperire he’i chupe kuéra: “Moõpa oime pe pende jerovia.”

Umi hemimbo’e kuéra okyhyjete ha ohecharamo iterei opytávo ha he’i ojupe kuéra: “Mba’e apoha piko kóva pe yvytu ha pe y pochy jepeve ojapo pe ha’e he’íva.”

Pe mba’epochy poguýpe oiko va’ekue ha umi kure

26 Oguahê hikuái Gerasénospe pe opytáva yguasu mboypýri, Galilea rovái. 27 Oguejypa ramo guarã hikuái pe ygáragui pe távagui osê hapépe peteî kuimba’e are guivéma oikóva oikóvo mba’epochy poguýpe. Ha’e oiko opívo, noguahêvéi hógape ha oiko kañyhápe umi omano va’ekue oñeñotÿha rupi. 28 Ohechávo Jesúspe oñemoî osapukái, oñesû henondépe ha hatã he’i: “Nde Jesus Tupã Ra’y mba’épa reipota che hegui. Ajerure ndéve, ani haguã che mbopy’a tarova.”

29 Péicha he’i Jesúspe oñandukuaágui onohêtaha ichugui pe mba’epochy. Heta jevy oñemomba’égui hese pe mba’epochy ha péicha javérõ oñeñapytî ramo jepe ichupe itasã ha kupysãme, ha’e omondoho pe iñeñapytîha ha mba’epochy ogueraha ichupe tenda ha’eñoháre.

30 Jesus oporandu ichupe: “Mba’éichapa nde réra” ha ha’e he’i: “Opavavete” heta iterei mba’epochy oîgui hekovepýpe, 31 ha ojerure Jesúspe ani haguã omondo ichupe kuéra aña retãme. 32 Ha oî upépe peteî kure aty guasu okarúva hína upe yvytýpe, ha pe mba’epochy ojerure Jesúspe oheja haguã ichupe kuéra oike umi kure retepýpe. Ha Jesus oheja ichupe kuéra. 33 Ha osê hikuái pe kuimba’égui ha oike umi kure retepýpe ha upe kure atyraite oguarara yvate guive ýpe ha ojahogapaite. 34 Umi kure rerekua ohechávo upe ojehu va’ekue, osêmba oho omoherakuã pe marandu táva ha ñu rehe. 35 Ha opavave umi ohendúva pe oikóva osê meme avei oho ohecha haguã pe ojehu va’ekue. Ha oguahêvo Jesus rendápe, ojuhu hikuái pe kuimba’e osê va’ekue ichugui pe mba’epochy, oguapy hína Jesus renondépe, ijao ha iñakã guapýma. 36 Opavave oñemondyipa, ha umi ohecha va’ekue omombe’u mba’éichapa pe mba’epochy poguýpe oiko va’ekue oñemonguera. 37 Ha umi gerasaygua ojerure joa Jesúspe oñemomombyry haguã hendágui kuéra okyhyjetereígui hikuái.

Ojupi Jesus ygárape ha oho upégui. 38 Ha pe kuimba’e, osê va’ekue ichugui umi mba’epochy, ojerure Jesúspe omoirû haguã ichupe, Jesus katu omondo ichupe he’ívo: 39 “Tereho jevy nde rógape ha emombe’u pe Tupã ojapo va’ekue nde rehe.” Ha upéicha oho omombe’u opa táva rupi pe Jesus ojapo va’ekue hese.

Jesus omoingove jevy Jairo rajýpe
40 Ou jevývo Jesus, omoguahê ichupe heta yvypóra kuéra opavave oha’arõmagui chupe hína. 41 Upe jave oguahê peteî kuimba’e hérava Jairo, pe sinagoga rendota. Oñesû Jesus renondépe ha ojerure ichupe ohomi haguã hógape, 42 oguerekógui tajýra peteîmi, oguerekóva dóse ary rupi, omanopotaitéva hína. Ohóvo Jesus Jairo rógape, umi yvypóra ojopypa ichupe ombopytupa pota peve, 43 upérõ avei, peteî kuñakarai ojapómava dóse ary hasy hague tuguy guasúgui, oñemboja ha opoko Jesúsre hapykuéguio. Upe kuñakarai ome’êmbáma opa oguerekomíva guive umi ipohanohárape, omonguera’ÿ rehe ichupe. 44 Ha opokóvo Jesus ao rembe’ýre okuera pe tuguy guasu oguerekóvagui. 45 Jesus oporandu: “Mávapa opoko che rehe.” Ha opavave he’íma ramo: “Ndachéi”, Pedro he’i: “Mbo’ehára, mbovy tapicha piko nde jopypa hína ha piko reikuase mávapa opoko nde rehe.” 46 Jesus katu he’i jevy: “Ojepoko che rehe, che aikuaa añandúgui osêha che hegui pu’aka.”

47 Upe kuñakarai ohechakuaávo oñeñandu hague ichupe, kyhyje pópe oguahê, ha oñesû henondépe, ha omombe’u opavave rovake mba’érehepa opoko ra’e Jesus rehe ha upévo okuera hague. 48 Jesus he’i chupe: “Che rajy rerovia rupi reñepysyrõ; tereho py’aguapýpe.” 

49 Ha oñe’ê gueteri jave hína, oguahê he’íva pe sinagóga pegua tendotápe: “Omanóma pe nde rajy anivéntema remoangekói Mbo’ehárape.” 50 Jesus katu ohendúvo ko he’íva, he’i upe mitãkuña rúpe: “Ani rekyhyje; rerovia guive, pe nde rajy oñepysyrõta.

51 Ha oguahêvo pe ógape, ndohejái avavépe oike hendive, Pedro, Juan ha Santiago año mante, pe mitãkuña ru ha isy ndive. 52 Ambue kuéra katu hasê ha ojahe’o joa hese. Jesus he’i chupe kuéra: “Ani pene rasê; pe mitãkuñáko nomanói, okénte hína.” 53 Ha’e kuéra katu oñembohory hese oikuaágui omanomaha. 54 Upéicharamo jepe, Jesus omopu’ã upe mitãkuñáme ipógui, ha oñe’ê hatã, he’ívo: “Nde mitãkuña, epu’ã.” 55 Ha ogueru jevy pe ipytu, ha upe vovete opu’ã. Jesus he’i chupe kuéra omongaru haguã pe mitãkuñáme. 56 Itúva kuéra oikuaa’ÿre mba’épa he’íta, Jesus katu he’i chupe kuéra ani haguã he’i avavépe pe ojehu va’ekue.

Jesus ojokuái umi Dósepe

1 Ombyatypáma ramo umi Dósepe, Jesus ome’ê ichupe kuéra pu’aka mayma mba’epochy rehe ha omonguera haguã hikuái opaichagua mba’asy. 2 Ha ojokuái chupe kuéra omoherakuã haguã pe Tupã Réino ha oporomonguera haguã. 3 He’i chupe kuéra: “Ani peraha mba’eve tapére guarã, pokoka, vosa, mbujape ha viru, ha peteî pende aomírente tapeho. 4 Ha mamo óga peguahêhápe, pepyta upépe peho jevy peve upégui, 5 ha sapy’a oime ramo pene moguahêse’ÿva, pesê upe távagui ha peityvyro hese kuéra yvy timbo pende pýgui ohechakuaa haguã hikuái ojapo vaiha.

6 Osê umi Dóse ha oho umi távaha rupi ha omoherakuã pe Marandu Porã ha ohohápe hikuái oporomonguera.

7 Oguahê mburuvicha guasu Herodes apysápe opa ko’ã mba’e, ha ndoikuaái mba’épa upéva, oîgui he’íva: “Juan oikove jevyha omanóva apytégui,” 8 ha ambue kuéra: Elías ou jevyha,” ha ambueve katu he’i: Peteîva ñemoñe’êhára yma guare ou jevy.” 9 Herodes katu he’i: Juánpe niko añakã’ouka va’ekue. Máva katupa aipóramo kóva oñemombe’úva chéve hesegua ñaimo’ã’ÿva.” Ha oiko ohechase ichupe.

10 Ou jevy rire umi Jesus remimbo’e kuéra omombe’u hikuái Jesúspe opa mba’e ojapo va’ekue. Jesus ogueraha ichupe kuéra hendive, peteî táva hérava Betsaida gotyo, oî haguã ha’eño hendive kuéra. 11 Umi yvypóra kuéra katu ohechakuaavo moõpa oho ohopa hapykuéri. Jesus omoguahê ichupe kuéra ha oñe’ê ichupe kuéra Tupã Réino rehe, ha omonguera umi hasývape.

Upe Jesus ombohetave ramo guare mbujape
12 Pe ka’aruetévo, umi Dóse oñemboja he’i haguã Jesúspe: “Emondo Ko’ã tapicha kuérape tavaháre ko jerére ohekávo oke haguã ha hembi’urã kuéra, ko’ápe niko ñaime avave oiko’ÿhápe.” 13 Jesus he’i chupe kuéra: “Pemongarúna peê ichupe kuéra.” Ha’e kuéra he’i: cinco mbujape ha mokõi pira mante ko roguereko, orete voi mba’e roho ramo rojogua tembi’u opavavépe guarã.” 14 Oî va’ekue niko upérõ cinco mil kuimba’e rupi voi. Jesus katu he’i hemimbo’e kuérape: “Pemboguapy ichupe kuéra oñondive, ndive, cincuenta, cincuenta.”

15 Upéicha ojapo hemimbo’e kuéra, ha opavave oguapy. 16 Upémarõ Jesus ohupi umi cinco mbujape ha umi mokõi pira, ojesaupi yvága gotyo, ohovasa, omboja’o ha ome’ê hemimbo’e kuérape ombohasa haguã umi yvypóra kuérape. 17 Okaru hikuái ha hyvatãmba joa, umi hemby va’ekuégui oñemono’õ dóse ajaka renyhê.

Pedro oikuaauka Jesus ha’eha pe Cristo
18 Peteî árape Jesus oho avave oiko’ÿhápe oñembo’e haguã ha oî hemimbo’e kuéra hendive. Ha’e oporandu ichupe kuéra: “Mavaha chépa he’i umi yvypóra kuéra.” 19 Ha’e kuéra he’i: “Oime he’íva nde ha’eha Juan Bautista; ha he’íva Elías; ambueve katu nde ha’eha peteî ñemoñe’êhára yma guare oikove jevýva.” 20 Upérõ oporandu ichupe kuéra: “Ha peê mávaha chépa peje.”

Ha Pedro he’i chupe: “Nde ha’e pe Cristo Tupã remimbou.” 21 Jesus he’i jevy jevy ichupe kuéra ani haguã omombe’u upéva avavépe.

22 “He’ígui chupe kuéra ko Yvypóra ra’y tekotevê ohasa asy heta jevy ha omboyke va’erã ichupe umi karai kuéra, umi pa’i ruvicha ha mbo’ehára kuéra léi rehegua. Ha ojejuka ha oikove jevy va’erã mbohapy arahápe.”

23 Upéi Jesus he’i opavavépe: “Sapy’a oime ramo che moirûséva, tahesarái ijehegui, tohupi ikurusu opa árape ha ta che moirû. 24 Pe hakate’ÿva hekove rehe, oñehundi va’erã; upe hekove ome’êva che rehehápe katu, upéva oikove va’erã. 25 Mba’épa oguenohêne pe yvypóra imba’epa ramo ko arapy ha oñehundi terã oñembuai ijupe voi. 26 Oime ramo che guerotî ha oguerotîva che ñe’ê, upévape ko Yvypóra ra’y oguerotî va’erã avei ou vove heko mimbípe, pe Itúva ha hemimbou kuéra marangatu reko mimbípe.

27 Ha añete ha’e peême, oimeha umi ko’ápe ijatýva hína apytépe, nomano mo’ãiva ohecha mboyve Tupã Réino.”

Jesus oñemboheko mimbi
28 Ocho ára he’i haguépe ko’ã mba’e, Jesus ogueraha hendive Pedro, Santiago ha Juánpe, ha ojupi peteî yvytýpe oñembo’e haguã. 29 Ha oñembo’e jave hína, oñemoambue ha morotî jajaipa ijao. 30 Ha ojehecha sapy’a mokõi kuimba’e, Moisés ha Elías, oñe’êva hína hendive. 31 Ha ojehecha omimbipa hikuái, ha oñomongeta Jesus ndive pe ojehútava rehe ichupe Jerusalénpe. 32 Pedro ha iñirû nguéra katu hopehýi eterei. Upéicharamo jepe ndokéi ha ohecha Jesúspe omimbipa ramo ha avei umi mokõi kuimba’e oîva hendivépe. 33 Ha umi kuimba’e oje’óivo Jesus rendágui, Pedro he’i Jesúspe: “Mbo’ehára, iporãite niko ñaime ko’ápe!; ñamopu’ãna mbohapy óga: peteî ndéve guarã, ambue Moiséspe guarã, ambue katu Elíaspe guarã.” Ha’e ndoikuaái upe he’íva.

34 Ha oñe’ê jave gueteri hína opu’ã peteî arai ha oñuamba ichupe kuéra. Opytávo arai ãme okyhyje eterei hikuái, 35 pe araígui katu osê peteî ñe’ê he’íva: “Kóva ha’e che Ra’y, aiporavopyre; pehendúke ichupe.” 36 Ko’ã ñe’ê oñehendu rire Jesus opyta jevy ha’eño.

Umi temimbo’e kuéra nde’íri avavépe mba’eve umi mba’e ohecha va’ekue.

Jesus omonguera peteî mitãrusu ipy’amano reipáva
37 Ha upe ára hague ko’ême, oguejýma ramo hikuái yvytýgui, heta yvypóra kuéra ou ohuguaitîvo Jesúspe 38 ha, pe ijapytégui kuéra, peteî kuimba’e oñemoî osapukái: “Mbo’ehára, ajerure ndéve ema’êmi haguã ko mitãrusu rehe, ha’éva che ra’y peteîmi. 39 Ha mba’epochýko oguereko ichupe ipoguýpe, ha ombosapukái, ha oityvyro hatã ichupe ha ombojuru ryjuipa, hasýpe opoi ichugui ha katuete oheja vai ichupe. 40 Ajeruréma kuri ne remimbo’e kuérape ndoipe’amíri ichugui pe mba’epochy, katu ha’e kuéra ndaipu’akái hese.”

41 Jesus he’i chupe kuéra: “Peê tekove oguerovia’ÿva, pytûnguýpe peikóva.” Araka’e pevépa aikóne pende apytépe ajahei’ÿre pende rehe. 42 Eru ko’ápe chéve pe nde ra’y.” Ha ojávo hendápe pe mitãrusu, pe mba’epochy oity ichupe yvýre ha oityvyro hatã chupe. Jesus omosê pe mba’epochýpe, pe mitãrusu okuera ha Jesus ome’ê jevy itúvape, 43 ha opavave ohecharamo joa pe Tupã pu’aka tuichaha.

Ha ohecharamo joa jave hikuái opa umi mba’e Jesus ojapóva, Jesus he’i hemimbo’e kuérape: 44 “Tekotevê peikuaa porã kóva: “Ko Yvypóra ra’y kóva oñeme’êta yvypóra kuéra pópe.” 45 Ha’e kuéra katu ndoikuaái mba’épa he’ise ko ñe’ê. Iñarandu kuéra niko ndaipypukúi ohechakuaa haguã ko ñe’ê he’iséva ha noporanduséi avei hikuái chupe upe he’i va’ekue rehe.

46 Peteî jevy oñemoî umi hemimbo’e kuéra oñoñe’ê joapi mávapa upe ijapytépe kuéra tuichavéva. 47 Jesus katu ohechakuaa mba’épa pe oipy’apýva ichupe kuéra ha, ohupi peteî mitãme, omoî ichupe ijykére, 48 ha he’i chupe kuéra: “Upe omoguahê ha oguerohorýva che rérape ko mitãme, chéve che moguahê ha che guerohory, ha upe chéve che moguahêva, omoguahê pe che mbou va’ekuépe; ha upéicha, upe pende apytépe michîetevéva, upéva ha’e pe ituichavéva.”

49 Juan upérõ he’i chupe: “Mbo’ehára rohecha niko kuri peteî kuimba’e omosêva mba’epochy nde rérape, ha rojoko kuri chupe, ndoikóigui ñane ndive.” 50 Jesus katu he’i chupe: “Ani pejoko ichupe; upe opu’ã’ÿva pende rehe, oî pene ndive.”

Nomoguahêséi hikuái Jesúspe peteî távape

51 Ha hi’aguîma ramo pe ára ojereraha haguã ichupe yvágape, oñemopy’a peteî Jesus oho haguã Jerusalénpe.

52 Ha omondo hembijokuái henonderã, ha’e kuéra oho oike peteî táva Samaria peguápe ombosako’i haguã ichupe hendaguã 53 Umi samariaygua katu ndoipotái pe Jesus oike itáva kuérape oho haguére hína Jerusalén gotyo. 54 Ohechávo upéva hemimbo’e kuéra Santiago ha Juan, he’i hikuái: “Karai, mba’epa ere ñamboja haguã tata ko táva kóvare.” 55 Jesus katu oñembojere, ha omongavaju ichupe kuéra, 56 ha ohasa hikuái ambue távape.

Pe Mbo’ehára ojeruréva
57 Pe oho jave hína hikuái tapére, oime he’íva ichupe: “Romoirûne rehohápe.” 58 Jesus he’i chupe: “Umi aguara oguereko haity, ha umi guyra yvategua oguereko hupa, ko Yvypóra ra’y katu ndoguerekói moópa oñenóta opytu’umi.

59 Ambuépe he’i: “Chemoirû.” Kóva he’i chupe: “che ra’arõmína taha tañotÿmi che rúpe.” 60 Jesus katu he’i chupe: “Eheja umi omanóva toñotÿ umi omano va’ekuépe; nde katu resê va’erã remoherakuã pe Tupã Réino.”

61 Ambue katu he’i avei chupe: “Che romoirûta Karai, aipotánte reheja aha amomarandumi raê che rogaygua kuérape.” 62 Jesus he’i chupe upérõ: “Opavave omoíva ipo arádo rehe ha oma’êse jevy hapykuévo, ndaha’éi Tupã Réino peguarã.”

Jesus omondo umi setenta y dos hemimbo’épe

1 Ko’ã mba’e rire, Ñandejára oiporavo avei ambue setenta y dos temimbo’épe ha omondo ichupe kuéra mokõi, mokõi, henonderã, tavaháre ha opa tenda kuéra ha’e ohotaha rupi.

2 He’i chupe kuéra: “Heta oî pe temitÿngue, omba’apo va’erã katu, mbovy; upévarehe pejerure va’erã kóga járape tombou mba’apohára kuéra omono’õ haguã temitÿngue.

3 Tapeho, ha peikuaáke pomondoha ovecháicha aguara guasu apytépe. 4 Anítei peraha vosa mba’evéichagua, ani perahátei avei pyrehegua. Ha ani pepyta tapére peñomongeta. 5 Pe óga peguahêhápe, pemomaitei péicha: Py’aguapy ko ogaygua peguarã. 6 Ha upépe oime ramo ipy’aguapy rayhúva, oguahêne ichupe pe py’aguapy; ndaupéichai ramo katu ou jevýne peême pe jehovasa. 7 Ha pepyta upe ógape, ha pekaru ha pemboy’u umi oñeme’êvagui peême; pe omba’apóva mba’éko pe hembiapokue repy. 8 Ani peiko peva peva umi ogaha rupi. Mamo táva peikehápe ha pene moguahê porãhápe, pekaru oikuave’êvagui peême, 9 pemonguera umi hasývape ha peje ichupe kuéra: Pe Tupã Réino péina oguahêma peême.

10 Ha katu, umi táva peikehápe ha napenemoguahêi, pesê plásape ha peje ichupe kuéra: 11 Pe yvytimbo ojupi va’ekue ore pýre jepe roityvyro jevýta ha roheja jevy peême. Opáichavo peikuaáke kóva: pe Tupã Réino oñemo’aguîmaha. 12 Añetehápe ha’e peême: ojeporiahuverekovéta Sodoma pe arapahápe umi táva peême pene moguahê’ÿ va’ekuégui.

13 Aichejaranga, nde Corozaín! Aichejaranga, nde Betsaida! Umi techapyrã ojejapo va’ekue pende apytépe ojejapo rire Tiro ha Sidónpe, ymáma ha’e kuéra oguerombyasy va’erãmo’ã hembiapo vaikue ha omonde va’erã mo’ã ao hû ha oguapy tanimbupápe. 14 Upévarehe, upe arapahápe ojeporiahuverekove va’erã pende hegui Tiro ha Sidónpe. 15 Ha nde Cafarnaún, reimo’ã piko rejupíta yvága peve. Reñemboguejýta umi omanóva renda peve.

16 Upe peême pene rendúva chéve che rendu ha napenderayhúiva chéve ndacherayhúi, ha chéve ndacherayhúiva, ndohayhúi upe che mbou va’ekuépe.

Jesus oaguyjeveme’ê Túvape
17 Umi setenta y dos ou jevy vy’apópe, he’ívo: “Mba’epochýre jepe ore pu’aka nde rérape Ñandejára.” 18 Jesus he’i chupe kuéra: “Ha che ahecha va’ekue, mba’epochy ho’arõ hína yvágagui ára veráicha. 19 Peikuaáke ame’êha peême pu’aka mbói ha japeusa kuéra rehe, ha pende pu’aka haguã mba’epochy pu’aka rehe ojehu’ÿ rehe peême mba’eve. 20 Upéicharamo jepe anítei pevy’a pende pu’aka haguére mba’epochy kuéra rehe; pevy’a uveíke pende réra oî haguére yvágape.”

Jesus ovy’a iterei
21 Upérõ pe Espíritu Santo rupive Jesus ipirîmba ha ovy’a iterei, ha he’i: “Romomba’eguasu, Che Ru yvy ha yvága jára, reñomi haguére ko’ã mba’e umi iñarandúva ha imba’ekuaávagui, ha reikuaauka haguére ko’ã michîmívape. Upéicha ndéve, Che Ru iporãve. 22 Che Ru omoîmba che pópe opaite mba’e ha avave ndoikuaái mávapa pe Ta’ýra, Túva mante; terã mávapa pe Túva, Ta’ýra mante, ha upe Ta’ýra oikuaaukasévape mante.”

23 Ha ojere hemimbo’e kuéra gotyo ha he’i chupe kuéra ha’eñohapete: “Ovy’a va’erã umi ohecháva ko peê pehecháva peína.” 24 Añete ha’e peême, heta ñemoñe’êhára ha mburuvicha guasu kuéra ohechase hague ko peê pehecháva peína, ha ndohechái va’ekue, ha ohenduse hague peê pehendúva peína, ha nohendúi va’ekue.

Pe samariaygua marangatu
25 Upérõ opu’ã peteî mbo’ehára léi rehegua ojopy vai haguã Jesúspe oporandu ichupe: “Mbo’ehára, mba’étepa tekotevê ajapo ahupyty haguã pe tekove apyra’ÿ.” 26 Jesus he’i chupe: “Mba’épa he’i pe Tupã Kuatiañe’ême, mba’épa rejuhu pype.” 27 He’i: “Ehayhu Tupã Ñandejárape, nde py’aite guive, ne ánga apytete guive, opaite ne mbaretekue ha ne arandukue reheve ha nde rapichápe ehayhu nde rejehayhu haichaite.” 28 Jesus he’i chupe: “ere porã; ejapo upéva ha reikovéta.” 29 Ha’e katu he’ise mba’érehepa oporandu ha he’i Jesúspe: “Mávapa ha’e pe che rapicha.”

30 Jesus oñepyrû he’i: “Oguejy peteî kuimba’e Jerusaléngui Jericópe ha ho’a tape rehegua mondaha kuéra poguýpe, umíva omondapa ichugui opa mba’e, ha oinupã vaipaite rire ichupe oje’ói hikuái ha oheja ichupe omano haguãichaite.

31 Oguejy sapy’a oúvo upe tape rupi peteî pa’i, ha ohechárõ jepe ichupe, opia ha oho. 32 Upeichaite avei peteî levíta ohóva hína uperupi, ohechávo ichupe, opia ha oho.

33 Peteî samariaygua katu ohóva hína okárape, ohasa uperupi, ohecha ha oiporiahuverekoite ichupe. 34 Oñemboja hendápe, ha oipohano rire mba’ekyrápe umi oñekytîmbaite hague ojokua ichupe. Upéi ohupi henda ári ha ogueraha ichupe peteî mbohupa kuéra rógape ha oñangareko hese upépe. 35 Ha upe ára ko’ême, oguenohê mokõi denario ha ome’ê pe mbohupa róga járape, ha he’i chupe: “Eñangarekokena chéve hese. Oipuruvéva guive agã ajevy vove ahepyme’êmbata ndéve.”

36 Upérõ Jesus oporandu: “Ko’ã mbohapýguipa máva vaicha ndéve pe mondaha pópe ho’a va’ekue rapicha.” 37 Pe mbo’ehára léi rehegua he’i: “Upe oiporiahuvereko va’ekue ichupe.” Ha Jesus he’i chupe: “Tereho ha ejapo avei nde upeichaite.”

María ha Marta
38 Oho jave hikuái tapére, oguahê Jesus peteî távape, ha upépe peteî kuñataî hérava Marta omoguahê ichupe hógape. 39 Kóva oguereko peteî ikypy’y hérava María, oguapýva hína Ñandejára renondépe ojapysaka iñe’ê rehe. 40 Marta katu oiko ojepy’apy hembiaporãita rehe. Ha oñemboja Jesus rendápe ha he’i chupe: “Karai, ma’êna mba’eichapa, ko che kykypy’y, che reja che añoite ko’ã tembiapo apytépe. Eréna ichupe ta chepytyvõmi.”

41 Marta, Marta, he’i chupe Jesus, reñemopy’angata ha rejepy’apy heta mba’ére. 42 Añetehápe, peteî mba’e añoite oî tekotevêva. María niko oiporavo upe iporãvéva, ha ndojepe’aichéne ichugui upéva.

Jesus ñane mbo’e mba’éichapa ñañembo’e va’erã

1 Peteî jevy oñembo’e hína Jesus, ha oñembo’epávo, umi hemimbo’e kuéra apytégui peteîva ojerure ichupe: “Karai, ore mbo’emína avei nde roñembo’ekuaa haguã, Juan ombo’e haguéicha umi hemimbo’e kuérape.” 2 Jesus he’i chupe kuéra: “Peñembo’e jave peje:

Ore Ru

nde rérakena toñemomarargatu,

toúkena ne Réino.

3 Eme’êmo oréve ore rembi’urã opa ára roikotevêva.

4 Eheja reíkena oréve ore mba’e vaikue,

roheja reiháicha avei ore rapichápe hembiapo vaikue.

Ha aníkena ore rejátei ro’a ñepy’ara’ãme.

5 Jesus he’i avei chupe kuéra: “Peteîva peê kuéra nga’u ra’e oguereko peteî angirû, ha pyharepyte oho hógape ha he’i chupe: Che angirû, eipurukamína chéve mbohapy mbujape, 6 oúko che rógape peteî che angirû mombyrygua, ha ndarekói mba’evete aikuave’êmi va’erã ichupe. 7 Pe ambue katu he’i koty guive: Ani che myangekói; oñembotýma niko okê, che ha che ra’y kuéra, roñenombáma; ndaikatu mo’ãi apu’ã ame’ê ndéve. 8 Che ha’e peême, pe oka pegua ombota jevy jevy ramo, nopu’ãséi ramo jepe ome’ê ichupe iñangirû haguére, opáichavo, anive haguã omyangekói chupe opu’ã va’erãha ome’ê ichupe opa ha’e oikotevêva.

9 Ha che ha’e peême: Pejerure ha oñeme’êta peême. 10 Opavave ojeruréva ohupyty katuete, ha pe ohekáva ojuhu katuete, ha pe ohenóiva okême, ojepe’a va’erã katuete ichupe.

11 Oime piko pende apytépe ome’êva ta’ýrape ita, ojerurérõ ichupe mbujape. terã ome’êva ta’ýrape mbói, ojerurerõ ichupe pira; 12 terã ojerurérõ ichupe ryguasu rupi’a, ome’ê ichupe peteî japeusa. 13 Ha peê pene ñañáva, peme’êkuaa pende ra’y kuérape mba’e porã, pende Ru yvága peguáma katu ome’ê va’erã Espíritu Santo umi chupe ojerurévape.

Jesus ndive oîva terã hese oñemoîva

14 Ambue árape, Jesus oipe’a peteî iñe’êngúvagui pe mba’epochy; ha osêma ramo pe mba’epochy, oñe’ê upe iñe’êngu va’ekue, ha opavave ohecharamo joaite. 15 Ha opáichavo oî jevýma he’íva: “Kóvako omosê pe mba’epochýpe beelzebú pu’aka reheve, ha’éva mba’epochy kuéra ruvicha.”

16 Ambue katu oipy’ara’ã haguã ichupe ojerure techapyrã oúva añetehápe Tupãgui.

17 Jesus katu oikuaágui mba’éichapa oñepy’amongeta he’i chupe kuéra: Tetã opu’ãva guive ijehe, oñehundíne, ha ho’áne ojo’á;ri óga kuéra. 18 Upéicha avei Mba’epochy opu’ãramo ijehe, mba’éicha piko ipu’aka tapiáta. Kóva ha’e peê pejégui Beelzebú rupi che amosêha mba’epochy kuéra. 19 Ha Beelzebú rupi che amosê ramo mba’epochy kuéra, pene irû nguéra piko, máva rupi omosê. Upévarehe ha’e kuéra voi ohechauka peê pejejavyha.

20 Mba’éichapa amosêne umi mba’epochýpe ndaha’éi ramo Tupã pu’aka rupi. Peikuaáke, aipóramo, pe Tupã Réino oguahêmaha peême. 21 Peteî kuimba’e py’aguasu, oñangareko aja mboka ipópe hóga rehe, opa mba’e oguerekóva oî porã, 22 ha oguahê ramo peteî imbaretevéva ha ipu’aka hese katu oipe’apa ichugui imboka ha’e ojerovia hague, ha ome’êmba opa mba’e oguerekóva.

23 Che ndive oî’ÿva, che rehe oñemoî, ha pe che ndive omono’õ’ÿva, omosarambipa.

24 Pe mba’epochy osê rire pe kuimba’égui, oiko oguyguy tenda ikãha rupi pytu’u reka. Ha ndojuhúima ramo katu, he’i: Aha jevýta che rógape, pe asê haguégui. 25 Ou jevývo ojuhu ipotî ha oî porãmba upe óga. 26 Upémaramo, oho oñembyaty ambue siete mba’epochy iñarõvéva ichuguíndi, ha upéi ou jevy ha opyta upépe; ipahápe upe kuimba’e rekove ivaive ko’ãga yma guarégui.”

27 Jesus oñe’ê jave, peteî kuña opu’ã oñe’ê upe aty guasu apytépe ha he’i chupe: “Ovy’aiténe pe kuña nde reraha va’ekue hetepýpe ha ne mokambu va’ekue!” 28 Jesus katu he’i: “Ovy’aiteve va’erã katu umi ohendu ha ojapóva pe Tupã Ñe’ê!”

29 Oñembyatývo heta umi yvypóra kuéra Jesus oñepyrû he’i: “Ko ñemoñare vai, ojerure hikuái techaukaha, ha katu noñeme’ê mo’ãi chupe kuéra. Pe techapyrã Jonáspe oñeme’ê va’ekue año mante. 30 Ku Jonás ha’e haguéicha umi Niniveyguápe guarã peteî techaukaha, upéichata avei ko Yvypóra ra’y kóva ha’e techaukaha ko’ãgagua ñemoñare peguarã.

31 Pe juicio árape upe réina Sur gotyogua opu’ã va’erã umi yvypóra kuérape ohova’apívo, ou haguére yvy pahágui ohendu haguã Salomón arandu, ha ko’ápe oî peteî tuichavéva Salomóngui. 32 Umi Nínive retãygua kuéra opu’ã va’erã avei juicio árape ko’ãgagua ñemoñare ndive ha ohekove rekýi va’erã ichupe kuéra, ha’e kuéra oñepy’ambyasy haguére Jonás ñemoñe’ême, ha ko’ápe oî peteî Jonásgui mba’eguasuvéva.

33 Avave niko nomyandýi peteî tesapeha oñomi haguã terã omoî peteî mba’yruguýpe, omoî uvei peteî tataindy rendápe, umi oikéva guive ohecha porã haguã. 34 Umi nde resa niko nde rekove resapeha. Pe nde resa ipotî ramo, nde rete avei hesakãmba. Iky’a ramo katu, nde rete avei iñypytûmba. 35 Eñangarekokena ani iñypytûtei tesape oîva nde pype. 36 Opa nde rete hesakãmbárõ, ha ndaipóri ramo iñypytûha, opa mba’e rehecha porã va’erã upe tesapeha rendy nde resape ramo guáicha.

Aichejaranga peê, fariseo!
37 Ha oñe’êmbávo Jesus, oñemboja peteî fariseo ojerure ichupe ohomi haguã okaru hógape. Oike ha oguapy jekaruhápe. 38 Ha ohecharamoite pe fariseo Jesus oguapy haguére okaru haguã ojepoehéi’ÿre. Jesus katu he’i chupe: “Peê fariseo kuéra niko pemopotî pe vaso ha ña’êmbe ijapéguio; ha pende py’apy katu henyhêmba ñaña ha mondágui. Pende výro! 40 Pe ojapo va’ekue ijape, ndojapói nga’u piko avei pe hyepy.

41 Peê pejapoháicha, peme’ê tupãmba’e pe perekóvagui, pemoambue’ÿre pende py’apy, ha peêmerõ guarã upéicharamo ipotîmbáma opa mba’e. 42 Aichejaranga peê fariseo, peme’êva tupãmba’e ramo ruda ha ka’arê ha opaichagua ka’avo repykue, ha pemboyke Tupã mborayhu ha tekojoja! Péva ha’e pe tekotevêva pejapo peheja’ÿre ambue.

43 Aichejaranga peê fariseo, sinagógape peguapyséva apyka tenondeguápe, ha peipotáva peñemomaitei plása rupi! 44 Aichejaranga peê, pejoguáva umi yvykua omanóva oñeñotÿ haguépe ojehecha’ÿva, ha yvypóra kuéra ohasáva hi’ári rupi oikuaa’ÿ rehe.

45 Peteî mbo’ehára léi pegua upérõ he’i: “Mbo’ehára, péicha ere ramo oréve voi avei niko reñe’ê reity.”

46 Jesus he’i: “Aichejaranga avei peê mbo’ehára léi rehegua!, pemoîva pende rapicha ati’y ári mba’e pohyiete ikatu’ÿva ogueraha, ha peê katu napemongu’éi pene kuã peteîme jepe peporopytyvõ haguã.

47 Aichejaranga peê, pemopu’ãva umi ñemoñe’êhára oñeñotÿ hague renda pende ypy kuéra ojuka va’ekue! 48 Ha upéicharõpa peê napemoañetei hína pe pende ru kuéra rembiapokue. Ha’e kuéra ojuka va’ekue ichupe kuéra, ha peê katu ko’ãga ikatu pemopu’ã umi oñeñotÿ hague renda.

49 Upévareheko he’i peême Tupã arandu: Che amondóta peême ñemoñe’êhára ha temimondo, ha’e kuéra katu ojukáne,ambuépe katu ombohasa asy.

50 Peême ojejerure va’erã opa umi ñemoñe’êhára ruguy oñeñohê va’ekue ko arapy oñepyrû guive, 51 Abel ruguy guive Zacarías peve, ojejuka va’ekue pe altar ha pe tupao pa’ûme. Che ha’e peême ko ñemoñare kóva ohepyme’êmba va’erã umíva.

52 Aichajaranga peê, mbo’ehára léi rehegua, peñemomba’e va’ekue pe mba’ekuaa rokê pe’aha rehe! Ha ndapeikéi peê ha ndapehejái avei oike oikesévape.

53 Upe árape, osêma ramo Jesus upégui, oñepyrû umi mbo’ehára léi rehegua ha fariseo kuéra ipochy eterei hikuái hendive ha oñepyrû ojopy ichupe heta ñeporandúpe ohecha haguã hikuái ikatúpa ojuhu peteî jejavy hese.

Ani pekyhyje pe ñande rete ojukávagui

1 Upérõ oñembyaty heta iterei umi yvypóra kuéra, opyrûmbaha peve ojuehe. Jesus oñepyrû he’i hemimbo’e kuérape raê: “Peñeñangarekóke fariseo kuéra levadúragui, upéva ko he’ise tovamokõi. 2 Mba’eve nokañýi ojejuhu’ÿ haguãicha, mba’eve kañymby ikatu’ÿva ojekuaa. 3 Upévarehe, opa mba’e pejéva pytûguýpe oñehendu va’erã árape; ha umi pejéva ojupe apysápe mombyryve, ojeguerosapukái va’erã óga ári guive.

4 Peême katu che irû  nguéra ha’e: Anítei pekyhyje umi ikatúvagui ojuka pende rete, ha uperire ndikatuvéiva mba’eve ojapo. 5 Che ahechaukáta peême mávaguipa pekyhyje va’erã: pekyhyje upe oporojuka rire ikatúva oporoity aña retãmegui; chereroviákena upévagui pekyhyje va’erãha.

6 Ndojehepyme’êi nga’u piko cinco guyra’i mokõi viru rehe. Ha upéicharamo jepe, Tupã ndahesaráiri peteîmigui jepe. 7 Ha peê katu pene akãrague jepeve ojeipapapa. Ani pekyhyje: peêko pende repyeteve pe guyra’i atýgui.

8 Añetéko ha’e peême: opa omoîva guive hova che rehehápe yvypóra kuéra rovake; ko Yvypóra ra’y omoî va’erã hova hese Tupã remimbou kuéra rovake; 9 upe he’íva ndachekuaaiha yvypóra kuéra rovake katu, ndojekuaa mo’ãi avei chupe Tupã remimbou kuéra rovake. 10 Opa yvypóra oñe’ê vaíva ko Yvypóra ra’y rehe ikatu ojeheja rei chupe, upe oñe’ê vaíva Espíritu Santo rehe katu ndojeheja rei mo’ãi chupe.

11 Pendereraharõ sinagógape, mohendahára kuéra ha mburuvicha kuéra renondépe, ani pejepy’apy mba’éichapa terã mba’épa peje va’erã rehe, 12 Pe Espíritu Santo pene mbo’éta mba’épa peje va’erã upe jave.”

Jesus oñemoñe’ê takate’ÿ rehe

13 Upe atýgui osê peteî he’íva ichupe: “Mbo’ehára, eremína che ryke’ýpe tomboja’o chéve umi mba’e oheja va’ekue oréve ore ru.” 14 Jesus he’i chupe: “Che angirû, máva piko che moî peême mohendahárarõ terã mba’e mboja’ohára ramo.

15 Uperire he’i chupe kuéra: “Peñeñangarekóke opaichagua taryrýigui, peteî oguerekopa ramo jepe, ndaha’éi pe oguerekóva pe omoingovéva ichupe.”

16 Uperiremínte omoî ko ñembojoja kóva: “Oiko va’ekue peteî kuimba’e mba’eta rerekoha, osê porã iterei ichupe hemitÿngue. 17 Ha oñemoî oñepy’amongeta kóicha: Mba’épa ajapóta. Ndarekovéima moõpa añongatúta che ñemitÿngue kuéra. 18 Ha katu he’i: Aikuaáma mba’épa ajapóta: aitypáta ko’ã che ñemitÿngue kuéra ñongatuha ha amopu’ãta tuichavéva, ha upépe ambuatypáta ko’ã che ñemitÿngue ha mayma mba’e arekóva guive. 19 Upémaramo ha’éta che jupe: Nde, che ánga, rereko niko heta mba’e ñongatupy, heta ára peve guarã; epytu’u, ekaru, emboy’u, rehasa porã.” Ha Tupã katu he’i chupe: “Výro, ko pyharépe remanóta, mávapepa opytáta pe nde rembyaty va’ekue.” 21 Upéicha ojehu umi ombyatýva ijupe guarãnte omba’apo rãngue Tupãme guarã.

Ani pejepy’apy mba’éichapa peikóta
22 He’i avei Jesus hemimbo’e kuérape: “Upévarehe ha’e peême: Ani pejepy’apy pende rekove rehe, pe’u va’erã rehe, terã pemonde va’erã rehe. 23 Pe tekoveko tuichave pe hi’upýgui, ha pe pende rete tuichave mba’e pe aógui. 24 Pema’êna umi guyra kuérare, noñemitÿvai ha nomono’õvai, ndoguerekói koty omohenda haguã terã oñongatu haguã hembi’ukuerarã, ha upéicharamo jepe Tupã omongaru ichupe kuéra. Mba’éicha tepa noñangareko mo’ãi pende rehe, pende repyetevéva umi guyra kuéragui!

25 Mávapa peê kuérava oñeha’ãmbaite rupi ikatúne oñembopukuve michîmínte jepe. 26 Upéicha, ndaikatúirõ pejapo mba’e michîetevéva jepe, ma’erãtepa pejepy’apy ambueve rehe. 27 Pema’êna mba’éichapa okakuaa umi yvoty, noipovãi ha nomba’apói, che ha’e peême Salomón jepe opa ijeguakaita reheve noñemondéi hague peteîva ha’e kuéraicha. 28 Upéicha Tupã omonde porãitérõ umi yvoty ñumeguápe, ko’ãga ipotýva hína ha ko’erõ katu ojeitýtava tatápe, hetaite mba’e porãve katu ojapóne pende rehe, tapicha jerovia’i.

29 Anítei peiko pejepy’apy pe’u terã pemboy’u va’erã rehe; ani pende py’a tarova. 30 Umi oikovéva ko arapy ko’ãgagua arapy peguarãnte ojepy’apy ko’ã mba’e rehe. Peê katu pereko pende Ru yvága pegua oikuaáva mba’épa peikotevê. 31 Upévarehe, peheka uvei Tupã Réino, ha ha’e ome’êmbántema peême uperire peikotevêtava.

32 Ani pekyhyje, peê che ovecha kuéra aty, pene mbovy ramo jepe pende Ru yvága pegua ome’êsegui ome’ê peême Iréino. 33 Pehepyme’ê umi perekóva guive ha peme’ê tupãmba’erõ. Pejapo pene mba’erã vosa ituja’ÿva ha pembyaty mba’e porã opa’ÿva yvágape, mondaha oguahê’ÿhápe ha kupi’i ombuai’ÿhápe. 34 Pe nde rehayhúva oîhápe upépe oî avei ne korasõ.

Tekotevê ñañembosako’i
35 Peñembosako’íke, ha pemyandy pende resapeha. 36 Peiméke umi yvypóra oha’arõva ijárapeicha: ha’e ou jevývo pe mendahágui oipe’áne ichupe pe okê ha’e oguahê ha oporohenói vove. 37 Ovy’aiténe umi tembiguái pe hóga jára oúvo ojuhu ramo ichupe ndokéi hína. Añetehápe ha’e peême, pe óga jára voi ojeku’a jokua va’erãha, omboguapy va’erã ichupe kuéra jekaruhápe ha upéi omoî va’erã henondépe hembi’urã kuéra. 38 Ou ramo jepe pyharepyte terã ko’êju mboyve ha ojuhu ramo ichupe kuéra opáy, ovy’a va’erã umi tembiguái.

39 Peikuaa porãke: Pe óga jára oikuaa ramo araka’épa oúta pe mondaha, oñembosako’i va’erã mo’ã ani haguã oheja oike pe hógape. 40 Peê avei peñembosako’i va’erã ndapeikuaáigui araka’etépa oúta ko Yvypóra ra’y.”

41 Pedro he’i upérõ: “Oréventepa ere ko ñembojoja terã opavave peguarã.” 42 Ha Jesus he’i: “Máva tepa pe mba’erepy ñangarekoha imba’e porã ha iñakã porãva, pe óga jára omoî va’erã ichupe hogaygua ñangarekoha ramo, ome’ê haguã ichupe kuéra hembi’urã hi’árape. 43 Ovy’a va’erã upe tembiguái pe óga jára oguahêvo ojuhúva ichupe omba’apo porã jave. 44 Añete ha’e peême, omoîmba va’erãha ipoguýpe opa mba’e oguerekóva. 45 Ha sapy’a he’i ramo upe tembiguái ipy’apýpe: “Che róga jára niko heta ára ndoumo’ãvéi,” ha upéicha oñepyrû oinupã ambue tembiguái kuimba’e ha kuñáme, okaru ha omboy’u ha oka’u, 46 ou va’erã upe hóga jára, ára ha’e oha’arõ’ÿve jave, ha oimo’ã’ÿve jave hína, ha oipe’a va’erã ichupe pe oîhágui, ha omoî va’erã ichupe umi jeroviaha’ÿva ndive.

47 Pe tembiguái oikuaáva hóga jára rembipota ha noñembosako’íri ojapo haguã upéicha, heta oñeinupã va’erã. 48 Upéva rangue, pe oikuaa’ÿre ojapóva mba’e ojapo’ÿ va’erã, mbovyve oñenupãne. Mayma oñeme’ê hetávape, hetave ojejerure va’erã ichupe, ha heta oñeme’ê va’ekuépe, hetaiteve ojejerure va’erã.

49 Aju agueru haguã tata yvy ári, ha mba’eichaite pevépa aipota hendýma hína! 50 Ha katu añemongaraiuka va’erã avei ha ajepy’apy eterei oikopa peve hekópe! 51 Peimo’ãpa peê che aju hague ko yvy ári aru haguã py’aguapy. Ha’e peême nahaniriha, aporomoigo vaívo uvei. 52 Upévarehe, ko’ãga guive peteî ógape oikohápe cinco tapicha, ojeikovaíta, mbohapy opu’ãta umi mokõire ha mokõi opu’ãta umi mbohapy rehe; 53 Opu’ã va’erã túva ta’ýra rehe, ha ta’ýra oñemoî va’erã itúva rehe, sy imemby kuña rehe, ha mitãkuña isy rehe; ku kuñakarai imemby rembireko rehe ha imemby rembireko hese.”

54 He’i avei Jesus ichupe kuéra: “Peê niko pehechávo opu’ã arai kuarahy reikévo, voi peje okytaha ha upéicha oiko. 55 Ha yvytu oipeju ramo nórteguio katu peje: mbyry’áita ha upéicha ojehu. 56 Tovamokõi! yvy ha ára ape pehechakuaa, ha piko mba’éicha ndapehechakuaái pe pehecháva rehe pe ojehútava ko ára kóvape.

57 Mba’égui piko ndapehechakuaái pende jehegui voi pe mba’e hekopeguáva. 58 Pejogueraha ramo pe máva reiko vai hague ndive mburuvicha rendápe, eñeha’ãkena reiko porã jevy hendive pe tapére, anítei ne mbotyryry nde reraha juez rendápe, ha pe mohendaha ne moî tahachi poguýpe, ha pe tahachi nde reity ñakyrãme. 59 Añete ha’e ndéve, neresêichéne upégui rehepyme’êmba mboyve pe rerekóva guive.

Pe hígo hi’a’ÿva

1 Upérõ oime oúva Jesus rendápe omombe’u haguã ichupe pe ojehu va’ekue umi Galileayguápe mba’éichapa Pilato oporojuka ra’e Tupaópe ha umi ojejuka va’ekue ruguýpa mba’éicha ombojehe’a umi ambue ojejuka va’ekue kuave’êrã ruguýndi.

2 Jesus he’i chupe kuéra: “Peimo’ãpa peê umíva umi galileaygua iñaigapave umi ambue galileaygua kuéragui ojejuka haguére ichupe kuéra. 3 Che ha’e peême nahaniriha, ha na pembopyahúirõ pende rekove ha ndapeguatáirõ ambue tapére katu peê avei upéicha pemano va’erã. 4 Ha peimo’ãpa peê iñangaipaveha umi ambue Jerusalenguágui, umi diez y ocho tapicha omano va’ekue pe Siloe pegua tórre ho’a ramo guare hi’ári kuéra. 5 Che ha’e peême nahaniriha, ha napembopyahúirõ pende rekove ha ndapeguatairõ ambue tapére, upéicha avei pemanomba va’erã.”

6 Jesus omoî avei chupe kuéra ko ñembojoja: “Peteî kuimba’e oguereko peteî higo máta okakuaáva ikokuembytépe. Oho oheka pe hi’a ha ndojuhúi. 7 He’i upémaramo upe ñangarekohápe: “Rehecháma niko, mbohapy aryháma ajuha aheka pe higo’a ko imátare ha araka’eve ndajuhúi mba’eve. Eity mba’e ñandéve, ma’erã tepa ko hígo kóva oikóta ombotuja rei yvy.” 8 Ha’e katu he’i: “Karai, jaheja mivéna peteî ary, tajo’o ko ijerekuévo ha tamboavevo ichupe pe yvy. 9 Upéicharamo ikatu hi’a amogotyove, ýrõ katu aitýta.”

Sábado árape ñemonguera
10 Jesus oporombo’e sinagógape peteî sábadope. 11 Ha upépe oî va’ekue peteî kuñakarai ojapómava diez y ocho ary hasyha oikóvo mba’epochy poguýpe, ikarapã ha mba’evéicharõ ndaikatúi oñakãrapu’ã. 12 Ohechávo Jesus ohenói chupe. Ha he’i chupe: “Nde kuñakarai, tojei nde hegui pe ne mba’asy”; 13 ha omoî ipo hi’ári. Ha upévo ha’e oñakãrapu’ã ha omomba’eguasu Tupãme.

14 Pe mburuvicha sinagóga pegua ipochy Jesus omonguera haguére sábado árape, ha he’i umi yvypórape: “Oî niko seis ára ikatuha ñamba’apo; peju umi ára umívape pene monguera haguã, ha ani peju sábado árape.”

15 Jesus he’i chupe upérõ: “Peê tovamokõi, peê voi, ndapejorái nga’u piko sábado árape pene rymba guéi terã pende vúrro peraha haguã pemboy’u. 16 Ko Abrahan rajy ojapómava diez y ocho ary mba’epochy oguereko hague ichupe ñapytîhápe, ndojejorái va’erã piko chupe sábado árape.” 17 Ha Jesus he’ívo ko’ã mba’e otî opytávo umi ija’e’ÿva hese, ha umi ijaty joa va’ekue katu ovy’a umi mba’e porã Jesus ojapóva rehe.

Mostása ra’ÿi
18 He’i avei Jesus: “Mba’épetepa ojogua pe Tupã Réino ha mba’erehepa ikatu ambojoja. 19 Ojogua peteî mostása ra’ÿime peteî kuimba’e oñotÿ va’ekue yvotytýpe. Okakuaa ha oiko ichugui yvyra máta guasu, ha guyra kuéra ojaitypo hakãre.”

20 Ha he’i jevy: “Mba’erehepa ikatu ambojoja pe Tupã Réino. 21 Ojogua niko pe levadúrape, peteî kuña oipyhy va’ekue omoî harínandi ha ombojehe’a hese ombovupa peve.

Pe okê pychi’î

22 Jesus oho aja táva Jerusalén gotyo opyta, pyta umi tavaha rupi ha oporombo’e. 23 Oporandu ichupe peteî: “Karai; añetépa sa’imínte oî pe oñepysyrõ va’erã.”

24 Jesus he’i: “Peñeha’ã peike pe okê pychi’î rupi, che ha’e peême heta oîtaha oikeséva ha ndaikatu mo’ãiha oike. 25 Opu’ã rire pe óga jára omboty pe okê, pepytáne peê okápe ha peñemoîne pembota, pejévo Karai, eipe’a oréve! Ha’e katu he’i va’erã peême: Ndaikuaái mamoguápa peê. 26 Upérõ peñepyrûta peje: Ne ndive niko rokaru ha roy’u va’ekue ha nde niko reporombo’e va’ekue ore plása rupi. 27 Ha’e katu he’i va’erã peême: Ndaikuaái mamoguápa peê. Peñemomombyry che hegui peê mba’e vai apoha! 28 Upérõ oiko va’erã tasê ha tãi pururû upérõ pehecháta Abrahan, Isaac, ha Jacóbpe, ha umi ñemoñe’êhára yma guarépe Tupã Réinope, ha peê katu peñemosêmba uvei upégui.

29 Oime va’erã oúva kuarahy resêguio ha kuarahy reikéguio, yvatéguio ha yvy gotyogui oguapy haguã pe karuguasuhápe pe Tupã Réinope. 30 Ha upérõ umi tenonde oî va’ekuépe oñembotapykue va’erã, ha umi tapykuetépe oî va’ekue katu, oñemotenonde va’erã.

31 Upe jave oñemboja hendápe fariseo kuéra he’ívo ichupe: “Esê tereho ko’águi Heródesko nde jukase.” 32 Jesus he’i: “Tapeho peje pe aguarápe”: Ema’ê ko árape ha ko’érõ amosêha mba’epochy ha aporomongueraha ha mbohapy arahápe ajapopaitéma che rembiapo. 33 Opáichavo, tekotevê gueteri aguata ko árape, ndaikatúigui peteî ñemoñe’êhára omano Jerusalénpe’ÿ.

34 Jerusalén, rejukáva ñemoñe’êhára kuérape ha rembo’itáva umi temimboúpe! Hetaite niko añeha’ã ambyaty haguã ne ñemoñare kuérape, ombyatyháicha ryguasu imemby kuéra ipepo guýpe, ha nde ndereipotái! 35 Péinako ojehejapa nandi pende hegui pende róga. Peême ha’e ndacherechamo’ãveiha, oguahê meve pe ára peje haguã: “Toñemomba’eguasu ko Ñandejára rérape oúva!”

14

1 Peteî jevy, Jesus oho okaru fariseo kuéra ruvicha rógape. Sábado ára, ha ha’e kuéra ojesareko joa hese. 2 Ha oî va’ekue henondépe, peteî kuimba’e irurupáva. 3 Jesus oporandu umi mbo’ehára léi peguápe ha fariseo kuérape: “Ikatúpa sábado árape oñeporomonguera terãpa nahániri.”

4 Ha’e kuéra katu okirirî. Upémaramo Jesus omopu’ã ipógui pe hasývape, omonguera ha omondo ichupe. 5 Uperire he’i chupe kuéra: “Mávapa pende apytégui, hymba vúrro terã hymba guéi ho’a ramo yvykuápe noguenohê pya’éi sábado ramo jepe.”

6 Ha ha’e kuéra ndoikuaái mba’épa he’íta ichupe.
Jeguapy tenondetépe

7 Ohechakuaávo ha’e mba’eichaitépa umi mbohupa kuéra oguapyse joa tenondete, he’i chupe kuéra ko mbo’epy: 8 “Oime ramo ne renóiva peteî mendahápe, ani reguapyse pe apyka tenondeteguápe. Oiméntemo ambue ojererohoryvéva nde hegui oñehenói va’ekue. 9 Ha upe pene renói va’ekue, ou va’erã he’i ndéve: eheja ko ne renda ko tapicha kóvape. Ha nde katu nde rova pytãmbáne retîgui, ha reho va’erã reguapy pe apyka ipahaite pegua ári.

10 Upévare, reñehenói ramo, tereho eguapy tapykuetépe, ha oguahêvo upe ne renói va’ekue, he’íta ndéve: Angirû, ehasána eguapy tenondeve. Ha upéicharamo rejererohoryeteve va’erã umi oguapýva jekaruhápe ne ndive renondépe. 11 Upe oñembotuicháva ko oñemotî va’erã ha upe ojejapo’ÿva katu, oñemomba’eguasu va’erã.”

12 Jesus he’i avei upe ohenói va’ekuépe ichupe: “Rejapo ramo karuguasu arakuépe terã pyhare, ani rehenói ne angirû nguérape, terã katu ne pehêngue kuérape, nde rehegua kuérape jepe, terã katu nde róga ypy pegua kuéra mba’eta rerekohápe, ha’e kuéra ne renóitagui avei ha upéicha oñeme’êma ndéve ne rembiapokue repy. 13 Upéva rangue, rejapo jave karuguasu, ekonvida umi mboriahúpe, ijapáva, ikarêva, ndohecháiva, 14 ha revy’áta, ha’e kuéra ndoguerekóigui mba’épepa ohepyme’êta ndéve. Ha pe ne rembiapokue katu ojehepyme’êta ndéve umi imarangatúva oikove jevyha árape omano va’ekue apytégui.

Umi oñehenóiva karuguasuhápe ha ndoúi va’ekue

15 Kóva ohendúvo peteî oñehenói va’ekue oîva hína upépe, he’i: “Ovy’aite va’erã niko pe okarúva Tupã Réinope.”

16 Jesus katu he’i: “Peteî kuimba’e ojapo peteî karuguasu, ha ohenói heta tapichápe. 17 Ha ojekarútama ramo, omondo pe hembiguáipe he’i haguã chupe kuéra: “Peju, jakarútama.”

18 Ha opavave oñepyrû he’i ndaikatumo’ãiha. Peteî he’i chupe: “Ajogua niko peteî kokue ha aháta mante ahecha; ajerure niko ndéve ani haguã nde pochy che ndive.” 19 Ambue katu he’i: Oime niko ajogua cinco júnta che rymba gueirã, ha aháta ajokua; upévarehe ajerure ndéve ani haguã nde pochy che ndive.” 20 Ha ambueve he’i: “Amenda ramoite niko ha ndaikatumo’ãi aha; upévarehe ajerure ndéve ani haguã nde pochy vai che ndive.”

21 Upe tembiguái ou jevývo, omombe’u ko’ã mba’e pe hóga járape. Kóva ipochy eterei; ha he’i hembiguáipe: “Tereho pya’e, umi plasa ha pe táva rupi, ha eru ko’ápe umi imboriahúva, ijapáva, umi ohecha’ÿva ha umi ikarêva.” 22 Pe tembiguái ou jevy ha he’i: “Karai, ojejapo niko pe nde reipotaháicha ha oî gueteri ambue kuéra rendaguã.”

23 Pe óga jára he’i chupe: “Tereho umi tape ha umi guataha rupi ha rejuhúva guive eguerupaite ha tahenyhê che róga. 24 Ha’e peême, avave umi oñehenói tenonde va’ekue ndo’u mo’ãiha ko che rembi’u.”

Hasyete niko ñamoirû Jesúspe 

25 Ha heta yvypóra omoirû Jesúspe. Oñembojere upérõ ha he’i chupe kuéra: 26 “Oime ramo ouséva che ndive, ha nomboykéi itúva ha isýpe, hembirekópe ha ita’ýra kuérape, ipehêngue kuérape terã hekove jepeve, ndaikatúi oiko che remimbo’érõ. 27 Ohupi’ÿva ikurusu ha che moirû, ndaikatúi oiko che remimbo’érõ.

28 Upéicharamo, peteîva pende apytégui ojogaposévapa, ndoguapýipa oñepy’amongeta ohecha haguã ikatútapa ojapopa. 29 Ani omoî rire hendaguã, ha ndaikatúima ramo ojapopa opavave umi ohecháva oñepyrû va’erã oñembohory hese 30 he’ívo: ko karia’y oñepyrû ojogapo ha ndaikatúi ojogapopa.

31 Peteî mburuvicha guasu osê ramo oñorairõ haguã ambue mburuvicha guasu ndive, noma’ê porã raêipa ikatúpa osê oñorairõ diez mil reheve umi veinte mil oúva hi’ári hína ndive. 32 Ikatu’ÿ ramo, upe ambue ou aja gueteri hína mombyry, omondo hendápe peteî hembijokuái ojerure haguã ichupe oiko porã jevy haguã oñondive. 33 Ha upéicha, oimeraêva pende apytégui, ohejapa’ÿva oguerekóva guive, ndaikatúi oiko che remimbo’e ramo.

34 Iporãko pe juky; Sapy’a nahe’êvéirõ katu mba’épepa ikatúta pemohe’êve. 35 Naiporãi kokuépe 

guarã terã yvy mboaverorã: imombopyrã mante. Ijapysáva guive ohendu haguã, tohendu.
Pe ovecha okañýrõ guare 

1 Heta tetã me’êukapy mono’õhára ha angaipavóra kuéra oñemboja Jesus rendápe ohendu haguã ichupe. 2 Fariseo ha mbo’ehára kuéra léi rehegua katu oñe’êngururu hese ha he’i: “Ko kuimba’e ojehe’a umi angaipavórare ha okaru hendive kuéra.”

3 Upérõ Jesus he’i chupe kuéra ko ñembojoja: 4 “Peteîva pende apytégui oguerekóva cien ovecha, sapy’a okañyrõ ichugui peteî upe cien apytégui, ndohejái nga’u piko umi noventa y nueve pe ñúme oho haguã pe okañy va’ekue rekávo, ojuhu peve. 5 Ha ojuhúma ramo katu, vy’apópe ohupi ijati’y ári 6 ha oguahêvo hógape, ohenói iñirû ha hóga ypy pegua kuéra, ha he’i chupe kuéra: Pevy’a joaitékena che ndive, péina niko ajuhu jevy pe che ovecha okañy va’ekue che hegui.

7 Che ha’e peême upéicha oîveha vy’aguasu yvágape peteî angaipavóra oñepy’ambyasýva rehe ha oñemo’aguî jevýva Tupãre, noventa y nueve heko marangatúvagui, noikotevêiva oñepy’ambyasy.

8 Peteî kuña oguereko ramo diez moneda ha okañy ichugui peteî, ndohesapéipa, ndoitypeíripa pe hóga, ha oheka kyre’ÿme ojuhu peve. 9 Ha ojuhúma ramo ombyaty iñirû ha hóga ypy pegua kuéra ha he’i chupekuéra: Pevy’akena che ndive, ajuhu haguére pe moneda okañy va’ekue che hegui.

10 Ha’e peême upeichaite oiko va’erãha vy’aguasu Tupã remimbou kuéra apytépe, peteî angaipavóra oñepy’ambyasýva rehe.”

Pe karia’y oho rei va’ekue

11 Jesus omoî ambue ñembojoja: “Oiko va’ekue peteî kuimba’e ita’ýra mokõiva. 12 Pe imitãvéva he’i itúvape: Che ru, eme’êna chéve pe mba’e che mba’erãva. Ha pe túva omboja’o ichupe kuéra.

13 Uperiremínte, pe ta’ýra imitãvéva ombyatypa oguerekóva guive, ha osê oho mombyry ha upépe oiko iñakã rehe ha omombopa rei oguerekóva guive. 14 Ha ohundipáma ramo pe oguerekóva, ou upe tetã ári peteî ñembyahýi tuicháva ha oñepyrû oikotevê asy. 15 Upémaramo oho oheka hembiaporã ha oñemoî peteî karai upépegua poguýpe ha omondo ichupe ñúme oñangareko haguã kure rehe. 16 Hi’ãnte ramo’ã ichupe oñemohyvatã umi tembi’u kurépe oñeme’êvagui, ha upéva jepeve noñeme’êi chupe.

17 Ha upérõ oñemoî oñepy’amongeta: “Mbovy mba’apohára che ru róga peguápe piko hembypa hína ho’u va’erã, ha che katu ko’ápe amanótama ñembyahýigui! 18 Mba’éguipa napu’ãi. Aha jevýta che ru rendápe ha ha’éta ichupe: Che ru, ajapo niko mba’e ivaíva Tupã renondépe ha ne renondépe; 19 ndaijavéima chéve aiko nde ra’y ramo; che guerekóna peteî ne rembiguái ramo. 20 Osê oho jevy upérõ itúva rendápe.

Ha mombyry gueteri ou jave hína, ohecha ichupe itúva ha oiporiahuvereko iterei, oñani ohuvaitî ha oñañuã ha ohetûmba ichupe. 21 Upérõ pe ita’ýra he’i chupe: Che ru, ajapo niko mba’e ivaíva Tupã renondépe ha ne renondépe; ndaijavéima chéve aiko nde ra’y ramo. 22 Ha pe itúva katu he’i hembiguái kuérape: Pya’e, pegueru pe ao iporãvéva ha pemonde hese, pemoî ikuãre peteî kuairû ha pyregua ypýre. 23 Pegueru pe tóro ra’y ikyravéva, pejuka, jakaru ha javy’apa joa haguã, 24 ko che ra’y niko omano va’ekue ha ko’ãga oikove jevy, okañy va’ekue ha péina ajuhu jevy. Ha oiko pe vy’aguasu.

25 Upe’aja pe ta’ýra itujavéva oî ñúme. Ou jevývo oñemboja pe óga ypýpe, ha ohendu umi purahéi ha jeroky. 26 Ohenói peteî tembiguáipe ha oporandu ichupe mba’épa pe oikóva. 27 Kóva he’i chupe: Nde ryvy niko ou jevy ha nde ru ojukauka tóro ra’y ikyravéva, ou jevy haguére tesãi reheve. 28 Upe ta’ýra itujavéva ipochy ha noguahêséi.

Upémaramo itúva osê ojerure ichupe oguahê haguã. 29 Ha’e katu he’i chupe: Ymaitéma amba’apo hague ndéve ha che ñe’ê rendu opa ne rembipotápe, ha chéve araka’eve ne reme’êiva peteî kavara ra’y jepe avy’ami haguã che angirû nguéra ndive; 30 ha oguahê ramo pe nde ra’y péva katu, ohundipa rire nde pirapire umi kuña reko vai rapykuéri, ha chupe guarã rejukauka pe tóro ra’y ikyravéva.

31 Itúva he’i chupe: Che ra’y, nde niko tapia reime che ndive ha opa mba’e che arekóva ne mba’epánte avei. 32 Ha katu tekotevê jajapo jeroky ha javy’a, nde ryvy niko oikove jevy omanomahágui, okañy va’ekue ha péina jajuhu jevy.”

Ñangarekoha hembiapo vai va’ekue

1 Jesus he’i avei hemimbo’e kuérape: “Oiko peteî kuimba’e mba’eta rerekoha, oguereko peteî imba’e ñangarekoha ha oje’e ichupe kóvare ohundi reipaha oikóvo umi imba’eta. 2 Ohenoika ha he’i chupe: “Mba’e piko pe oje’éva chéve nde rehe. Emoîmba chéve hekópe umi ne remiñangarekokue, ko’a guive ndereiko mo’ãvéima che mba’e ñangarekohára ramo.”

3 Upérõ pe mba’e ñangarekohára he’i ipy’apýpe: “Mba’e piko ajapóta ko’ãga, che róga jára niko che mosê.” Amba’apo haguã yvy rehe ndachepu’akái, ha tupãmba’e ajerure haguã katu atî. 4 Aikuaáma mba’épa ajapóta, asêvo ko’águi areko haguã tapicha che moguahêva hógape.

5 Ohenói peteî, teîme umi oguerekóva omyengovia va’erã hóga járape ha he’i pe tenondeguápe: 6 “Mbovýpa remyengovia va’erã che róga járape.” He’i chupe: “cien barril aceite.” Pe mba’e ñangarekoha he’i: kóina ápe nde kuatia, eguapy ha pya’e ehai: “cincuenta.” 7 Uperire he’i ambuépe: “Ha nde mbovýpa remyengovia va’erã.” Ha ha’e he’i: “cuatro ciento trigo ryru.” Pe mba’e ñangarekoha he’i chupe: kóina ápe nde kuatia ha ehai: “tresciento.”

8 Pe óga jára ohecharamo pe imba’e ñangarekohára mondaha rembiapo ha iñarandukue: Añetehápe ko arapy pegua kuéra niko hapicha ndive ojapokuaave hembiaporã umi Tupã rembipota oikuaávagui.

9 Che avei ha’e peême: Peipuru pe pirapire vai peñemoangirû haguã, agã peso vove, peñemoguahêne pe óga tapia guarãme.

10 Pe výro rei jepe ndojavykýiva, ndojavykyichéne pe mba’e tuicháva emoîva ipópe, 11 ha upéicha avei pe výro rei voi ojavykýva ojavykýta hína avei pe tuichavéva. Upévarehe, peê peipuru vai ramo pe pirapire ky’a, mávapa omoîta pende poguýpe umi mba’eta ha’eteéva. 12 Ha pende reko joja’ÿrõ pene mba’e’ÿvape, avátepa ome’êta peême pene mba’etéva.

13 Ndaikatúi peteî tembiguái oguereko mokõi óga jára; oikóne peteîva rapykuéri ha ambuégui katu oñemomombyrýne. Ndaikatúi peime Tupãndi ha avei peñemona pirapirére.

14 Umi fariseo ohendu opa ko’ã mba’e. Ipirapire potaitereígui hikuái, oñembohory Jesus rehe. Ha’e katu he’i chupe kuéra: 15 “Peê niko peñemboheko marangatu pende jupe yvypóra kuéra resápe, Tupã katu oikuaa pende py’apy, ha umi yvypóra kuéra oguerekóva mba’eguasu ramo, Tupã ndohechaséi.

16 Upe léi ha umi ñemoñe’êhára ku oguahê Juan peve; uperire oñemoherakuã pe Tupã Réino; ha opavave oñeha’ã oike haguã pype.

17 Yvága ha yvy ikatu ohasa, pe léi tykyremínte jepe katu ndopytarei va’erãi.

18 Opavave kuimba’e ojoejáva hembirekondie ha omenda jevy ambue rehe omongy’a imenda. Ha upe omendáva kuña oheja va’ekue iménape, avei omongy’a imenda.

Lázaro ha pe mba’eta rerekoha

19 Oiko va’ekue niko peteî kuimba’e mba’eta rerekoha oñemondéva ao iporãvévape, ha opa ára okaru porã. 20 Oiko va’ekue avei peteî mboriahumi, hérava Lázaro, ijaipáva, oúmiva oñemoî upe mba’eta rerekoha róga rokême, 21 ha hi’ãnte chupe oñemohyvatã umi tembi’u ku’i ho’áva pe mba’eta rerekoha mesa árigui, ha umi jagua jepeve ou oheréi pe ikuru. 22 Upéi niko omano sapy’a upe mboriahumi, ha ogueraha ichupe Tupã remimbou kuéra Abrahan rendápe. Omano avei pe mba’eta rerekoha ha oñotÿ ichupe hikuái.

23 Pe mba’eta rerekoha oî jave hína aña retãme, jehasa asyete apytépe ojesaupi sapy’a ha ohecha mombyry guive Abrahan ha Lázarope. 24 Ha oñemoî osapukái: “Che ru Abrahan, che poriahuverekomína, ha ere Lázarope tomyakÿ ikuã akã ombopiro’ymi haguã chéve ko che kû, ko tata rendýko che mbotarovátama.

25 Abrahan he’i: “Che ra’y ne mandu’ákena rehasa porãma hague nde reikove aja, ha Lázaro katu ohasa asy hague. Ko’ãga ha’e ko’ápe ojuhu vy’a ha nde katu ndetarováta jehasa asýpe. 26 Reikuaakena oîha peteî yvykua pypuku tuicháva peê ha ore mbytépe ha oime ramo ohasaséva ko’águi pene rendápe ndaikatúi ohasa, terã upégui avei ikatu’ÿ haguã ohasa ko’ápe.”

27 Upe mba’eta rerekoha he’i: “Upéicharamo ajerure ndéve, che ru, remondomi haguã Lázaro che rogaygua kuéra rendápe, 28 Umi cinco che pehêngue kuéra oîhápe, omomarandu haguã ichupe kuéra, ani ou ha’e kuéra avei ko tatarendýpe.” 29 Ha Abrahan he’i: “Oguereko niko hikuái Moisés ha ñemoñe’êhára kuérape; tohendu ichupe kuéra.” 30 “Tove che ru Abrahan, he’i pe mba’eta rerekoha. Oho ramo hendápe kuéra peteî omanóma va’ekueko katuetei oñepy’ambyasy va’erã hikuái.

31 Abrahan katu he’i chupe: “Nohendúi ramo hikuái Moisés ha ñemoñe’êhára kuérape, oikove jevy ramo jepe peteî umi omano va’ekue apytégui, ndogueroviaichéne ichupe.”

17
1 Jesus he’i hemimbo’e kuérape: “Ndaikatúi voíko opa umi techauka vai. Ha katu jaiporiahuvereko va’erã umi oity vaíva ambue hapichápe. 2 Iporãve va’erã ichupe ojeity yguasúpe peteî ita guasu ijajúri, ohekombo’e vai rangue peteîva ko’ã michîvévape.

3 Pemaña porãke: Ne pehêngue ojapo ramo nde rehe ojapo’ÿ va’erã, ere ichupe, ha oñepy’ambyasy ramo, reheja rei chupe. 4 Siete jevy peteî árape ojapo ramo nde rehe ojapo’ÿ va’erã, ha siete jevy ou oguerombyasy, he’ívo: Ndajapovéima va’erã, nde py’a potîkena hendive.”

5 Umi temimondo he’i Jesúspe: “Emombaretemína ko ore jerovia.” 6 Ha Ñandejára he’i chupe: “Pe pende jerovia michîmi ramo jepe ku mostaza ra’ÿicha, ikatu peje amo yvyra mátape: Ejehapo’o ha eñeñotÿ pe yguasúpe, ha pe yvyra máta ojapóne upéicha.

7 Peteî pende apytégui oguereko ramo tembiguái peteî omba’apóva kokuépe terã omoñangarekóva hymba kuéra rehe. Kóva ou jevývo ñúgui, pejépa ichupe peê: eju eguapy jekaruhápe, 8 terãpa peje ichupe: ejapo chéve che rembi’urã, ha eñembosako’i che mongaru haguã, ha che akarupa ha hay’upáma ramo nde rekarúne avei. 9 Ha uperire piko peaguyjeveme’ê upe tembiguáipe ojapo haguére pe pejerure va’ekue.

10 Kóva oje’e peême guarã. Pejapopa vove umi ojejerure va’ekue peême pejapo haguã, peje va’erã: Ñande ha’e tembiguái, ku jajapo va’erãnteko jajapo.”

Umi diez ijai pochýva

11 Ohóvo hína Jerusalén gotyo Jesus ohasa Samaria ha Galilea pa’û rupi. 12 Oguahêvo peteî távape osê sapy’a ohuguaitî ichupe diez kuimba’e ijaipáva. Opyta hikuái mombyrymi 13 ha osapukái: “Jesus, Mbo’ehára, ore poriahuverekomína.”

14 Jesus he’i chupe kuéra: “Tapeho pejechauka umi pa’i kuérape.”

15 Ha pe tapére voi okuerapa sapy’a opytávo. Ha peteî ha’e kuérava, ohechávo okuera hague, ojevy ha omomba’eguasu Tupãme sapukáipe. 16 Ha oñesû yvýpe Jesus renondépe itîndy yvýre oaguyjeveme’êvo ichupe. Upéva ha’e samariaygua.

17 Upérõ Jesus oporandu: “Ndokuerái piko ra’e umi diez. Mamópa oime umi nueve. 18 Ndaipóri piko avave ojevýva, ndaha’éirõ ko tetã ambuegua, omomba’eguasu Tupãme.” 19 Uperiremínte he’i upe kuimba’épe: “Epu’ã ha tereho: Rerovia rupi reñepysyrõ.”

Mba’éichapa ou pe Tupã Réino

20 Umi fariseo oporandu ichupe: “Araka’épa oguahêta pe Tupã Réino.” Ha’e he’i chupe kuéra: “Tupã Réinoko ndoúi ojehechakuaa haguãicha. 21 Ndoje’e mo’ãi: ko’ápe terã amoko oî. Ha peikuaákena pe Tupã Réino oîha pende apytépe.”

22 He’i avei hemimbo’e kuérape: “Oguahê va’erã ára hi’anteha peême pehechase ko Yvypóra ra’y peteî arami jepe, ha ndaikatu mo’ãi. 23 Upérõ oje’e va’erã peême: Péinako amo oî. Ani peho, ani peñani. 24 Pe aratiri overa ha omimbiháicha ára apy guive ára paha peve, upéicha ou va’erã ko Yvypóra ra’y. 25 Ha katu upe mboyve heta ohasa asy va’erã ha ombotove va’erã ichupe ko tetã.

26 Ko Yvypóra ra’y árape oikopa va’erã umi oiko va’ekue Noé árape. 27 Ha’e kuéra okaru, omboy’u ha omenda va’ekue, Noé oikeha ára peve árkape ha ou pe ama guasu ha ohundi opavavépe. 28 Upéicha avei ojehu Lot árape: Okaru ha hoy’u, ojogua ha ohepyme’ê, oñemitÿ ha ojogapo joa hikuái. 29 Ha Lot osê Sodómagui, ha Tupã oity tata ha asufre ojukapáva opavavépe. 30 Upeichaitéta avei ouha ára ko Yvypóra ra’y.

31 Upéva upe árape, oîva hína óga ári ha oguereko imba’e kuéra kotýpe, anítei oguejy ipiári, upéicha avei upe oîva kokuépe ani ojevy hapykuerévo. 32 Pene mandu’áke pe Lot rembireko rehe. 33 Pe hakate’ÿva hekove rehe omano va’erã; ha pe hekove ome’êkuaáva katu, oikove va’erã tapia.

34 Che ha’e peême, upe pyharépe, mokõi tapicha okéva hína peteî tupápe, peteî ojererahataha, ha ambuépe ojehejataha; 35 Mokõi kuña oñembisóne hína upérõ oñondive, peteî ojereraháne, ambue katu ojehejáne.”

36 Upérõ oporandu hikuái Jesúspe: “Mamópa oikóne ko’ã mba’e ko’ãva, Karai.” 37 Ha ha’e he’i: “Upe te’õngue oîhápe, upépe ijaty va’erã avei yryvu kuéra.

Ñañembo’e va’erã opa ára kangy’ÿ rehe

1 Omombe’u ichupe kuéra peteî ñembojoja ohechauka haguã tekotevêha ñañembo’e tapiaite ñane kangy’ÿre araka’eve:

2 “Peteî távape oiko va’ekue peteî mohendaha nomomba’éiva Tupãme ha avavépe ndojapói mba’e ramo. 3 Upe táva upévape voi oiko va’ekue avei peteî kuñakarai omanóma va’ekue iména ha ou pe mohendaha rendápe ojerure haguã ichupe: Che pytyvõmína umi ija’eÿva che rehégui rovake. 4 Pe Mohendaha nohendúi chupe heta ára. Ha ipahápe katu he’i ipy’ápe: Ndakyhyjéi ramo jepe Tupãgui ha namomba’éi che rapichápe, 5 ko kuñakarai che myangekói etereígui oikóvo, ajapó;ta ichupe pe oipotáva, anivéma haguã ou che monguerái.

6 Ha Jesus he’i: “Pehendúpa mba’épa he’i ko mohendahára aña. 7 Upéicharamo, Tupã piko ndojapo mo’ãi mba’eve hekoite pegua hembiporavo kuérape ojeruréva ichupe ára ha pyharépe, ha nohendu pya’éi ramo jepe ichupe kuéra.

8 Upéva rãngue; añetehápe ha’e peême Tupã pya’e oipytyvõ va’erãha ichupe kuéra.

Ha ou vove ko Yvypóra ra’y, ojuhúne jepepa jerovia ko yvy ape ári.

Pe fariseo ha pe publicano
9 He’i avei ko mbojojapy: umi ijehe ojeroviaitévape, ha ojerekóva imarangatu ramo guáicha ha ndojapóiva mba’eve ramo hapicha kuérape: 10 “Mokõi kuimba’e niko oho va’ekue tupoaópe oñembo’e haguã, peteî fariseo ha ambue katu tetã me’êukapy mono’õhára. 11 Upe fariseo, ñembo’yhápe, oñembo’e ipy’apýpe kóicha: “Tupã, che aguyjeveme’ê ndéve guarã che ndaha’éi haguére ambue yvypóra kuéraicha, ha’éva mondaha, tekojoja’ÿ, mendare mbyaiha, terã ko tetã me’êukapy mono’õhára kóvaicha. 12 Opa semána niko ahasa mokõi ára karu’ÿre, ahepyme’ê tetãme opa mba’e arekóva rehe.”

13 Pe tetã me’eukapy mono’õhára katu, ndaipy’ái oma’êvo yvága gotyo, ojepyti’a nupã uvei he’ívo: “Ñandejára, che poriahuverekomína, che niko peteî angaipavóra.” 14 Che ha’e peême kóva ipotîmbaite hague ohóvo, ha upe ambue katu nahániri. Opavave yvypóra oñemomba’eguasúva ko oñemotî va’erã, ha upe oñemomichîva katu oñemomba’eguasu va’erã.”

Jesus ha mita’i kuéra

15 Heta mitã michîmimi jepeve ojegueru Jesúspe opoko haguã hese kuéra; umi hemimbo’e kuéra katu ohechávo upéva, omongavaju ichupe kuéra. 16 Jesus katu ohenói chupe kuéra he’ívo kóicha: “Peheja umi mitã tou che rendápe, anítei pejoko ichupe kuéra, Tupã Réino niko umi ha’e kuéraichagua mba’e. 17 Añetehápe ha’e peême pe nomoguahêiva ha ndoguerohorýiva Tupã Réino peteî mitãicha, ndoikeichéne ipype.”

Upe nomoirûséi va’ekue Jesúspe 

18 Peteî mburuvicha oporandu ichupe: “Mbo’ehára mba’e porã: Mba’e piko ajapo va’erã ahupyty haguã pe tekove tapia guarã.” 19 Jesus he’i chupe: “Mba’érehepa che renói upéicha. Peteî añónte oî imba’e porãva ha upéva niko hína Tupã. 20 Reikuaápa umi tembiapoukapy: Ani rembyai mendare, ani reporojuka, ani remonda, ani ere oî’ÿva avave rehe, emomba’eguasúke nde ru ha nde sýpe. 21 Ha’e katu he’i: “Opa ko’ã mba’e niko che ajapopa che mitãmi guive.” 22 Ohechávo upéva Jesus he’i chupe: “Peteî mba’e tekotevê gueteri rejapo. Ehepyme’êmba reguerekóva guive, remboja’o nde pirapire mboriahúpe ha rehupytýta mba’e repyete yvágape; uperire eju che moirû.”

23 Ha’e ohendúvo ko’ã mba’e, imba’embyasy eterei opytávo, oguerekógui heta iterei mba’e.

24 Ohechávo ichupe Jesus upéicha, he’i: “Hasyetépa oike haguã Tupã Réinope, umi hetaite mba’eta rerekoha! 25 Ndahasyive peteî kaméllo ohasa ju resa rupi peteî mba’eta rerekoha jeikégui Tupã Réinope.”

26 Umi ohendu va’ekue hína he’i: “Upéicharamo mávapa ikatúne oñepysyrõ.” 27 Jesus he’i: “Umi yvypóra ikatu’ÿva ojapo Tupã ikatu ojapo.” 28 Upérõ he’i Pedro: “Rehecha niko ore rohejapa hague roguerekóva guive ha romoirû.” 29 Jesus he’i: “Añete ha’e peême opa oheja va’ekue hóga, hembireko, ipehêngue, itúva, terã ta’ýra kuéra, Tupã retã vy’a rehehápe, 30 ndopytaichéne ohupyty’ÿre hetaiteve ko yvy ári ha upéi tekove tapia guarã.”

31 Jesus ogueraha hendive umi dósepe he’i haguã ichupe kuéra: “Ko’ãga jajupíta Jerusalénpe ha oikopáta umi ñemoñe’êhára kuéra ohai va’ekue ko Yvypóra ra’y rehe. 32 Oñeme’êta umi tetã ambuegua kuérape, ha oñembohorýta hese, oja’óta ichupe hikuái, ondyvúta hese 33 ha oinupã rire ojukáta; mbohapy ára haguépe katu oikove jevýta.” 34 Umi dóse akãme ndoikéi ko’ã mba’e; umi ñe’ê he’iséva iñypytû ichugui kuéra, ha ndoikuaái mba’épa he’ise ko’ã mba’e.

Peteî ohecha’ÿva Jerikogua

35 Hi’aguîmavo hikuái Jerikógui, ojuhu oguapy tape yképe peteî hesatûva ojerure hína tupãmba’e. 36 Ohendúvo oîha oguatáva oúvo, oporandu mba’épa upéva. 37 Ha’e kuéra he’i chupe: “Jesus nazaretgua ohasa ko’a rupi.” 38 Ha oñemoî osapukái: “Jesus, David ra’y, che poriahuverekomína!”

39 Umi tenondegua oja’o ichupe okirirî haguã, ha’e katu hatãve osapukái: “Jesus, David ra’y, che poriahuverekomína!”

40 Upévo Jesus opyta ha he’i ojegueru haguã hendápe. Ha oguahêma ramo hendápe, Jesus oporandu ichupe: 41 “Mba’e piko reipota ajapo nde rehe.” Ha’e he’i: “Karai, ahechase niko.” 42 Jesus he’i chupe: “Ehecha, rerovia rupi reñepysyrõ.”

43 Ha upevovete, ohecha ha omoirû Jesúspe, omomba’eguasúvo Tupãme. Ha opavave oî va’ekue upépe omomba’eguasu avei Tupãme.
Jesus ha Zaqueo

1 Oguahêvo Jesus Jerikópe, ohasa pe táva rupi.

2 Upépe oî peteî kuimba’e hérava Zaqueo. Ha’e hína umi Tetã me’êukapy mono’õhára ruvicha, ha ha’e voi mba’eta rerekoha. 3 Ohechase eterei Jesúspe ha ndaikatúi hetaitereígui umi yvypóra kuéra ha avei ikarapégui. 4 Upémarõ oho pya’e tenonderã ha ojupi peteî yvyra rakãre, ohecha haguã chupe ohasakuévo upérupi. 5 Oguahêvo upépe, Jesus ojesareko hese ha he’i chupe: “Zaqueo, eguejýke, ko árapeko che apytáse nde rógape.” 6 Pya’e eterei oguejy Zaqueo ha omoguahê Jesúspe vy’apópe.

7 Opavave upérõ oñemoî oñe’ê rei ha he’i: “Mba’éicha piko oho ko angaipavóra mbohupárõ”

8 Ha Zaqueo katu he’i Ñandejára Jesúspe: “Che jára, umi mba’eta arekóvagui ame’êta mbytete rupi umi oguereko’ÿvape, ha umi che rapichágui aipe’a rei va’ekue katu ame’ê jevýta irundy jevy hetave.”

9Jesús he’i chupe: “Ko árape oguahê nde rógape ñepysyrõ;; añetetehápe ko kuimba’e kóva ha’e avei Abrahan ra’y. 10 ko Yvypóra ra’y kóvako ha’e hína pe ou va’ekue oheka ha oipysyrõ haguã umi Tupã Ñandejáragui oñemombyry va’ekuépe.”

Umi diez monéda
11 Umi ohóva Jesus ndive ojapysaka hese, oñemo’aguîma hikuái Jerusaléngui, ha oîmo’ã pe Tupã Réino ojehechaukátama agãite agãmiépe. Ha Jesus he’i chupe kuéra peteî ñembojoja:

12 “Peteî kuimba’e, heta hogayguáva, osê oho mombyry ambue tetãme oiko haguã ichugui mburuvicha guasu ha ou jevy haguã hógape uperire. 13 Ohenói upemarõ umi hembiguáipe, ha ome’ê peteî teîme moneda itajuguiguáva ha he’i chupe kuéra:

“Pemomba’apo ko viru che aju jevy peve. 14 Ha umi hetãygua katu nda’ija’éi ra’e hese, ha omondo hapykuéri peteî aty’i he’i va’erã: ore ndoroipotái chupe ore mburuvicha guasurã.”

15 Opáichavo oiko ichugui mburuvicha guasu ha ou jevy hetãme. Ha ohenoika umi hembiguái ome’ê hague pe viru oikuaa haguã mbovýpa ombohetave hikuái.

16 Ou tenonderãgua ha he’i: “Karai, nde pirapire oñemboheta diez jevyve.” 17 Ha’e he’i chupe: “Oî porã, nde ha’e tembiguái kyre’ÿ, rejapo porãgui ko mba’e michîva, nde reisambyhýta diez távape.”

18 Ou pe mokõiha ha he’i: “Karai, pe nde pirapire oñembohetave cinco jevy.” 19 Pe mburuvicha guasu he’i avei kóvape: “Nde avei reisambyhýta cinco távape.”

20 Ou pe mbohapyha ha he’i: “Karai, kóina ápe nde pirapire. Añapytî kuri peteî aópe ha añongatu,

21 akyhyjégui nde hegui. Nde niko ndepojopy eterei, rejerure upe nereme’êiva ha remono’õ umi reñotÿ’ÿva.

22 Pe mburuvicha guasu he’i pévape: ”Ajépa ningo nde výro, pe ne ñe’ê nde reity. Reikuaa porã che jopyha, ha ajerurevaha upe ame’ê’ÿ va’ekue ha nañemitÿi ramo jepe ambyatyvaha; 23 upéicharõ piko mba’ére neremoingéi ra’e imemby haguãme chéve pe che viru. Upéicha niko aju jevy ramo guarã hetavéma ramo’ã.”

24 Ha he’i pe mburuvicha guasu umi oîva upépe hínape: “Peipe’a ichugui pe pirapire ha peme’ê pe oguerekóva diezpe.”

25 He’i chupe hikuái: “Upéva niko oguerekóma voi diez.”

26 Ha’e katu he’i chupe kuéra: “Che ha’e peême, opavave oguerekóvape oñeme’êvéne, ha umi oguereko’ÿvagui katu pe ndoguerekóiva jepe ojepe’a va’erã ichugui.”

27 Ha umi ndachepotái va’ekue mburuvicha guasurã katu, pegueru chéve ko’ápe ha pejuka ichupe kuéra che renondépe.

Jesus oike Jerusalénpe
28 He’ipávo ko’ã mba’e hikuái, Jesus ohasa. Ha’e kuéra oho hína kuri Jerusalénpe. 29 ha Jesus oho voi henonderã kuéra. Oguahêvo hikuái Betfage ha Betániape, pe yvyty hérava Olivo oîhápe, Jesus, he’i hemimbo’e kuérape:

30 “Tapeho pe táva opytáva ñane renonde gotyope. Peikévo, pejuhúta peteî vúrro ra’y, avave ne’îrava gueteri ojupi hi’ári. Pejora ha pegueru chéve. 31 Oîme ramo oporandúva peême: Ma’erãpa pejora, peje ichupe Ñandejára oikotevê hese.”

32 Oho hikuái ha ojuhu upe Jesus he’i hagueichaite.

33 Ojora jave pe vúrro ra’y oguahê pe ijára ha he’i chupe kuéra: Ma’êrã piko pejora upe che rymba hína. 34 Ha’e kuéra he’i: “Ñandejára oikotevê hese.”

35 Ogueraha hikuái Jesúspe, pe vúrro ra’y ha omoî chupe hikuái iñakãhoja hi’ári ikatu haguãicha ojupi hi’ári Jesus.

36 Ha ohovévo, umi yvypóra oipyso joa ijahoja ha ijao pe tape Jesus ohasataha rupi. 37 Hi’aguîvo pe yvyty Olívope umi yvypóra vy’apópe omomba’eguasu joa Tupãme, opa umi techapyrã ohecha va’ekue rehe. 38 He’i hikuái: “toñemomba’eguasu ko mburuvicha, Ñandejára rérape oúva. Vy’aguasu yvágape ha jeropurahéikena toî yvágape, pe yvága mbytetépe.”

39 Umi fariseo kuéra oî va’ekue upépe he’i Jesúspe: “Mbo’ehára. emokirirî ko’ã osapukáivape. 40 Ha Jesus katu he’i: “Che ha’e peême ha’e kuéra okirirî ramo ko’ã ita osapukáine.” 

41 Hi’aguîvo ha ohechámarõ pe táva, Jesus hasê hese. 42 Ha he’i: “Nga’u ra’e ko árape nde avei rehecha porã pe tape nde gueraháva py’aguapy añetépe. Ha katu ko’ãga niko nde rehechakuaái gueteri. 43 Oguahê va’erã gueteri ndéve upe ára umi nda’ija’éiva nde rehe ne mongorávo, yvykua pypuku ojo’óne nde jerére, ha umi oñorairõtava pene ndive, opaguioite nde jopýta. 44 Nde japeténe yvýre, ndéve ha nde ra’y kuérape avei, ha ndojehejaichéne ita atýnte jepe ndéve, nderehechakuaái rupi Tupã ou hague ne rendápe.”

45 Oike Jesus tupao ryepýpe ha omosêmbaite imba’e repy oikuaave’êvape hína upépe. 46 He’i: chupe kuéra pe kuatiañe’êmengo he’i Tupã voi: Che róga niko ha’e ñembo’e renda, ha peê pejapo ichugui mondaha kuéra renda.”

47 Ko’ê ko’êre Jesus oporombo’e pe tupaópe.

Umi pa’i ruvicha kuéra ha mbo’ehára léi rehegua katu oheka mba’éichapa ikatu ojuka ichupe, ha upéicha avei judío kuéra ruvicha. 48 Ha hetaitereígui umi ohendúva iñe’ê, ha oguerovy’áva ichupe, ha’e kuéra ndoikuaái mba’etépa ojapóta.

1 Peteî jevy, Jesus ombo’e jave hína tupaópe hapicha kuérape pe Marandu Porã rehe, oguahê umi pa’i ruvicha léi rehe oporombo’éva kuéra, umi judío kuéra ruvicha avei.

2 Oporandu ichupe kóicha: “Eremi oréve mávapa he’i ndéve rejapo haguã ko’ã mba’e, mávapa ne moî mburuvichárõ.”

3 Ha’e he’i chupe kuéra: “Che avei amba’e porandúta peême. Pejemi chéve: 4 Juan oporomongarai ramo piko ojapo ra’e Tupã he’ígui chupe terã yvypóra ñe’ê ojapóvo.”

5 Ha’e kuéra oñepy’amongeta ha upéi he’i: “Ja’e ramo ha’eha Tupã rembipota, he’íta ñandéve: ha piko mba’ére ndapegueroviái ra’e ichupe. 6 Ha ja’e ramo yvypóra kuéra rembipotánte katu, ko’ã tavaygua kuéra ñane mbo’ita mba’éne, ha’e kuéra ogueroviágui Juan ha’eha pe ñemoñe’êhára añete.

7 Upévarehe he’i chupe hikuái ndoikuaáiha. 8 Ha Jesus he’i avei chupe kuéra: “Che avei nda’e mo’ãi peême mba’éicha rupípa ajapo ko’ã mba’e”

Umi mba’apohára oporojukáva

9 Upéi oñemoî omombe’u umi tetãyguápe ko ñembojojaha:

“Peteî karai oñotÿ parral, upéi oheja ambue mba’apohárape oñangareko haguã pe iparralty rehe ha osê oho ambue tetãme hi’are haguãicha.

10 Heta ára rire omondo peteî hembiguáipe umi mba’apohára rendápe, oñeme’ê haguã ichupe upe imba’éva; ha umi mba’apohára ombyepoti rire pe tembiguáipe omosê ichupe po nandi. 

11 Omondo upéi ambue hembiguáipe; ha pévape avei oinupã heta, oñe’ê reity ha omosê jevy ichupe po nandi; 12 omondo jevy mbohapyhápe, ha upeichaiténte avei ojapo jevy hese hikuái.

13 He’i upémarõ pe kokue jára: “Mba’épa ajapóta. Amondóta che ra’yetépe voi, pe ahayhuetévape; ikatu niko chupe omomba’eguasu hikuái.

14 Ha katu ohechávo chupe umi mba’apohára kuéra he’i joa ojupe: “Kóva ha’éma pe mba’ejararã hína, jajuka ichupe, upéicharõ pe imba’erãngue opytapáta ñandéve.

15 Ha ogueraha ichupe mombyry pe parraltýgui ha ojuka ichupe.

Ha ko’ãga mba’épa ojapóne pe kokue jára. 16 Oúne, ha ojukauka umi mba’apohára kuérape ha ome’êne pe ikokue ambue mba’apohárape. Upérõ umi ohendúva hína he’i joa: Aníkena Ñandejára oipota.

17 Jesus omaña hatã hese kuéra ha he’i: “Mba’épa he’ise ko ñe’ê ojehaíva kuatiañe’ême:

Pe ita óga mopu’ãhára omboyke va’ekue ko’ãga ha’e pe itambyte pegua. 18 Ho’áva ko ita ári opêmba va’erã ha iku’ipáne upe hi’ári ho’áva ko ita. 19 Umi mbo’ehára léi rehegua ha pa’i kuérape hi’ã kuri ogueraha ichupe isãre ha okyhyje hikuái umi tetãyguágui. Oikuaa porã voíngo hikuái pe Jesus ñe’ê ohoha hese kuéra.

Tetãygua kuéragui oñembyatýva César peguarã

20 Upe guive oñepyrûma hikuái ndohejavéi chupe, omondo ichupe pyrague, oñemomarangatuetéva hovake oikûtira haguã ichupe ha upéicha omoî haguã chupe tahachi pópe, ha uperire katu pe mburuvicha guasuve pópe, péva omoî haguã ichupe hendaguãme. 21 Upévarehe oporandu hikuái péicha: “Mbo’ehára, ore niko roikuaa nde reñe’ê ha reporombo’eha hekopete. Neremañái mba’eichaguápa pe tapicha, nde niko rembo’énte uvei tova mokõi’ÿre Ñandejára rape. 22 Eremína oréve: Iporãpa ñambyaty pe tetã me’êukapy pe César peguarã, terãpa nahániri.

23 Jesus ohechakuaa oityseha ichupe ha he’i:

24 “Pehechauka chéve pe monéda, ha omañávo hese he’i: máva rova ra’ãnga ha máva réra piko ko ojehaíva hese”, he’i hikuái: “Péva ha’e César rova ra’anga ha héra.”

25 Upémaramo ha’e he’i chupe kuéra: “Upéicharõ peme’ê Césarpe upe imba’éva, ha Tupãme avei pe imba’éva ‘‘

26 Ha péicha, ndaikatúi oity Jesúspe iñuháme nguéra upe iñe’êre tetãygua kuéra renondépe, ohecharamo uvei hikuái upe Jesus he’íva noha’ãrõigui upéicha he’itaha Jesus, ha okirirîete hikuái.

Umi omano va’ekue oikove jevy 
27 Oî saduseo kuéra rehegua oñembojáva Jesus rendápe, umíva niko he’i ndaiporiha jeikove jevy ha oporandu ichupe:

28 “Mbo’ehára, Moisés niko ore mbo’e va’ekue kóicha:

Oimérõ oguerekóva ipehêngue omendáva, ha omano ita’ýra mboyve, omenda va’erã pe hembirekore rehe iñemoñare haguã hendive, ogueraha haguã pe iména réra joapy.

29 Oî niko siete oñopehênguéva. Ha omenda pe tenondere ha omano ita’ýra mboyve.

30 Pe mokõi ha mbohapyha omenda avei pe tembirekokue rehe. 31 Ha umi siete omendapaite hese ha omanomba hikuái ita’yra’ÿre. 32 Ha upéi omano avei pe kuña. 33 Oî ramo pe jeikove jevy piko kóva ko kuña mavaite rembirekóta, umi sieteve niko omenda hese.”

34 He’i Jesus ichupe kuéra: “Ko arapýpe niko, kuña ha kuimba’e omenda. 35 Ha umi ikatúva ohupyty pe tekove oike haguã pe ambue arapýpe ha oikove jevy omanóva apytégui, umíva niko nomenda mo’ãvéima. 36 Ha’etéma hikuái umi Tupã remimbou ha ha’e kuéra ha’e Tupã ra’y tee ha’e voi omoingove jevýgui chupe kuéra.

37 Ha peikuaase ramo oikove jevýpa umi omano vakuéra niko, Moisés voi ohechaukáma va’ekue peême pe ñanandy hendy sununu ramo guare ha ha’e ohenói ramo guare Tupãme Abrahan Tupã, Isaac ha Jacob Tupãha. 38 Ha peikuaákena Tupã ndaha’eiha umi omano va’ekue Tupã, ha’eha oikovéva Tupã uvei; umíva oikove imba’erãnte voi.

39 Oî mbo’ehára léi rehegua he’íva ichupe: “Mbo’ehára, eñe’ê porãite” 40 ha ndaipy’avéima oporanduve haguã mba’eve.

41 Upémaramo he’i chupe kuéra: “Mba’éicha piko ikatu ja’e pe Cristo, David ra’yha. 42 Jaikuaa niko David voi he’i hague pe ñembo’e purahéipe: Pe Ñandejára he’i che járape: eguapy che akatúape, 43 amoîmba peve nde pyguýpe umi nde rayhu’ÿvape.” 44 David ohenói chupe che jára, mba’éicha piko ha’e ta’ýrata upéicharamo.

45 Opavave ohendu Jesus he’i ramo hemimbo’ekuérape: 46 Aníke pejeroviapátei ko’ã mbo’ehára léi rehegua rehe. Ha’ekuéra ojehechaukase ijao pukúre ha opavave omomaitei haguã ichupe kuéra umi oikoha rupi, oguapy tenondete pe tupaópe ha umi karuguasuha rupi. 47 Ko’ãvako ho’upa oguerekomíva umi iména manómavagui, ñembo’e puku gua’u rehae. Ichupe kuéra oñemohenda va’erã poriahuvereko’ÿre.

Iména omanómava kuave’êmby

21

1 Jesus omaña hatã hína upérõ, ha ohecha mba’éichapa umi mba’eta rerekoha omoî pe tupãmba’e tupaópe.

2 Ohecha avei peteî iména manómava mboriahumi omoî mokõi moneda’i.

3 Ha he’i Jesus: “Añetehápe, ko kuñakarai mboriahumi omoî hetaiteve opavavégui. 4 Ambuekuéra ome’êgui Tupãme upe hembývagui chupe kuéra ha ha’e katu ome’ê upe oguerekomíva okaru haguã.
Jesus omomarandu Jerusalén ho’apataha 

5 Oî niko ohechaukáva Jesúspe umi hetaite ita porã ha opáichagua jeguaka oñeme’ê va’ekue jopói ramo pe tupao jeguakarã.

6 Ha he’i Jesus: “Oguahê va’erãko ára, ko’ã mba’e peê peguerohorývagui ndopyta mo’ãiha peteî ita jepe ojo’ári: Oñembyaipaitétagui.”

7 Oporandu ichupe upémarõ: “Mbo’ehára eréna oréve araka’etépa oiko va’erã upéva. Ha mba’eichapa ore roikuaáta péva oikotaha.

8 Jesus he’i: “Peñeñangarekóke, ha animo’ãke peñembotavyuka, heta ou va’erã che rérape gua’u, ha he’í va’erã peême: Che ha’e pe pysyrõhára, kóva ha’éma Tupã aravo.

9 Aníke peho hapykuéri. Pehendúrõ oñeñe’ê ñorãirõ ha jeikovai rehe, ani peñemondýi, ojehupa raêne ko’ã mba’e, ha ndopa mo’ãi niko ko arapy”

10 Uperire he’i chupe kuéra: “Opu’ãne peteî tetã ambue rehe, ha peteî ñemoñare ambue rehe.

11 Oikóne tuicha yvyryrýi, mba’asy ha ñembyahýi opárupi. Ojehecháne avei mba’e vai ñane mondýiva yvágape.

12 Ãva oiko mboyve katu, peême pende gueraháta ka’irãime, ha pene mbohasa asýta, pene me’êta judío kuéra tribunálpe, pene moigéta ogaguasúpe ha pende gueraháta mburuvicha kuérape pejerovia haguére che rehe.

13 Ko’ãvare peê, pehechakuaáta mávapa che. 14 Peê natekotevêi peje mba’evete. 15 Che voi amoîtagui pende jurúpe umi ñe’ê añetegua avaveichagua ija’e’ÿva pende rehe ikatu’ÿ va’erã ombyai. 16 Peême niko, pende ru, pene pehêngue ha pende rogaygua voi pene moîta mburuvichakuéra poguýpe ha heta pende apytégui ojejukátava, 17 che rayhúgui heta oîta ija’e’ÿva pende rehe.

18 Upéicharamo jepe peikuaa va’erã, peteî pene akãrague jepe ndokúi va’erãiha Tupã nde’íri ramo.

19 Pe ipytaryryi’ÿva mante ikatúta ohupyty pe tekove añete.

20 Pehecha vove Jerusalén rehe ojerepa umi kuimba’e imbokáva, peikuaa va’erã ho’apatamaha.

21 Upévarehe peime ramo hína Judéape, tapeho pekañy umi yvyty ru’ãre. Peîme ramo pe táva ryepýpe, pesê upégui tapeho mombyry, kokuére peimerõ peju ko távape. 22 Umíva árape oikótagui pe ñembohasa asy, ha oikopaitéta upe ojehai haguéicha.

23 Jaiporiahuvereko va’erã umi hyeguasúva upérõ, terã imemby kambúva umiha árape. Hetaite mba’e vai oikótagui ko tetãme, ha Tupã tukumbo ohupytýtagui opavave tetãme. 

24 Kyse puku akuápe ojejukapaguasu va’erã ha isã rehe ojegueraháne opavave tetãme, ha umi oguerovia’ÿva Tupãme ipyguýpe oguerekóne Jerusalénpe opa peve umi oikuaa’ÿva Tupãme ára. 25 Kuarahy, jasy ha mbyjakuéra rehe osêne techaukaha ha ojepysóne arapýre py’angata, oñehendúvo hyapu pe yguasu. 26 Yvypóra kuéra oñepy’amongeta ramo añetetehápe pe oikótava hese kuéra rehe omanombáne ñemondýigui oikuaa rupi pe arapy okuchupataha hapokuaite guive. 27 Ha upe jave ojehecha va’erã pe Kuimba’épe ou mburuvichaguasúicha ha tekove mimbipápe pe arai apytépe. 28 Pehecha ypy guive ko’ã techapyrã, peñembo’y ha peñakãrapu’ãke oguahêmako oúvo pe ñepysyrõ ára.

29 Omoî chupe kuéra Jesus ko ñembojoja: “Pema’êna pe higo máta rehe ha avei umi ambue yvyra máta rehe. 

30 Pehecha vove hokyûmba, peê peikuaáma hi’aguîmaha ára haku.

31 Upéicha avei, pehecha vove ko’ã techapyrã ãva, peikuaa va’erã hi’aguîmaha hína pe Réino. 

32 Añetehápe ha’e peême ndohasa jepeichéne ko ára kóva oikopa haguã ko’ã mba’e. 33 Ha ohasáne yvy ha yvága ha pe che ñe’ê katu ndohasaichéne.

34 Peñeñangarekóke, ani ojaitypo umi mba’e vai pende rekovépe: ka’u ha opa py’angata, tekove yvy ariguáre. 35 Ani haguã peimo’ã’ÿre oguahêmbaite peême pe ára vaiguasu ha pene mokõ pytûnguýpe. 36 Pévako ohupytýta mayma yvypórape. Upévareheke pepáy ha peñembo’e opa ára, upéicharõ ikatu pejehekýi opa umi mba’e vai ojehutavagui ha ikatúta avei peime ñembo’yhápe pe Kuimba’e renondépe 

37 Arakuépe Jesus oporombo’e pe tupaópe, ha ohómi ohasa pyhare pe yvyty Olívope. 38 Ha pyhareve voi guive opa tetãygua oje’ói joa tupaópe ohendu haguã ichupe.
Judas omoñuhã ramo guare Jesúspe

22
1 Ha hi’aguîmavo upe arete mbujape karai rehegua, hérava avei Pascua arete. 2 Umi pa’i ruvicha ha mbo’ehára léi rehegua kuéra oheka mba’éichapa ojukáta Jesúspe, okyhyjégui tetãygua kuéragui. 3 Ha Judas, upe héra joapýva Iscariote, pe hemimbo’e péva py’apýpe oike pe mba’epochy, 4 ha oho oñe’ê pa’i ruvicha kuéra ha umi tahachi tupao pegua ruvichándi avei, ohecha haguã hendive kuéra mba’éichapa ome’êta Jesúspe.

5 Ha’e kuéra ovy’a joa ha opyta hikuái ome’êtaha Júdaspe pirapire. 6 Judas ome’ê ichupe kuéra iñe’ê ha upe guive oheka mba’éichapa ojapóta ome’ê haguã Jesúspe ichupe kuéra kañyhápe tetãygua kuéragui.

7 Oguahê upe mbujape karai ára ha upérõ ojejapo va’erã pe araguasu Pascua rehegua. 8 Ojokuái Jesus Pedro ha Juánpe ha he’i: “Tapeho pembosako’i pe ñane rembi’u pyharerã ko araguasu rehegua.

 9 Ha’e kuéra oporandu: “Moõpa reipota rombosako’i.”

10 Jesus he’i chupe kuéra: Peikévo pe távape, pejuhúta peteî karai ogueraháva peteî jay’uhápe y. 11 Tapeho hapykuéri, upe óga oikeha peve, peike avei peê ha peje pe oga járape: He’ika nd;éve Mbo’ehára; mávapa pe koty ikatutaha ha’u pe tembi’u pyharegua che remimbo’e kuéra ndive. 12 Ha’e ohechaukáta peême peteî koty yvate, tuicha ha oguerekopaitéva jaguapy ha jakaru haguã, upépe pembosako’i.”

13 Oho hikuái ha ojuhu upe he’i hagueichaite; ha ombosako’i upépe pe Araguasu.

Jesus ho’u ramo guare ipaha pe tembi’u pyharegua
14 Oguahêvo pe aravo, oguapy Jesus pe jekaruhápe hemimbo’e kuéra ndive. 15 He’i chupe kuéra: “Añetehápe, che py’aite guive akaruse kuri pene ndive ko Araguasu rehegua añembohasa asy mboyve; 16 ha’éma peême ndakaru mo’ãveimaha pene ndive oguahê meve pe ipyahúva ha iporãvéva pe Areteguasu Tupã Réinope. 17 Ohupi Jesus pe mba’yru, ohovasa ha he’i: “kóina pemboy’u ha pembohasa ojupe, 18 Añetehápe niko ha’e peême namboy’uvéima va’erãha ko vino, aguahê meve pe Tupã Réino.”

19 Upéi ohupi ipópe mbujape, ha ohovasa rire omboja’o ombohasa ichupe kuéra he’ívo: “kóvako ha’e che rete, oñeme’êtava pende rehehápe. Pejapo kóva pene mandu’ahárõ che rehe.” 20 Ho’upa rire pe tembi’u pyharegua, ojapo upéicha avei pe jay’uha ipópe ha he’i: “kóva ha’e che ruguy ha’éva pe Ñe’ême’ê pyahu ajapóva, che ruguy rupive, oñehêtava pende rayhupápe.”

21 Ha peikuaa va’erã pe che moîtava hína che rayhu’ÿva pópe po oîha avei hína ko jekaruha ári, che ykére. 22 Ko Yvypóra ra’y ohóta pe tape yma guivéma ojejapóva chupe guarã rupi, ha jaiporiahuvereko va’erã pe che me’êtavape. 23 Umi hemimbo’e kuéra oporandu joa ojupe mavaitépa hína pe ojapótava péicha.

24 Ha’e kuéra katu ne’irãmírõ guarã oñepyrûma oikuaase mavaitépa mba’eguasuve ijapytépe kuéra.

25 Jesus he’i chupe kuéra: Umi mburuvicha ko yvy arigua niko pende guereko ipoguýpe ku tetã jára ramo guáicha, ha oheko jopy opavavépe ha oñehenoika ichupe kuéra mba’e porã apoha ramo. 26 Pende apytépe ani upéicha. Upe pende apytépekena umi tuichavéva toñemomichîkuaa, ha hekove tomoî opavave pópe. 27 Máva piko tuichave, pe oguapýva jekaruhápe terãpa pe tembi’u omoîva hi’ári. Pe oguapýva, ndaupéichaipa. Opáichavo, che aiko pende apytépe upe tembiguáicha.

28 Peê niko ndacherejái kuri, ha pehasa asy heta avei che ndive. 29 Upévarehe ambosako’i peême pe Réino, che Ru ombosako’i haguéicha chéve. 30 Peê pekaru ha pemboy’úne che jekaruhápe, amo che Réinope, ha peguapýta apyka jeguápe, pemohenda haguã umi dóse trivu Israel ñemoñarépe.

‘31 Simón, Simón ma’ê, pe mba’epochýko nde reka nde py’a ra’ã haguã, pene mbovava haguã avati mirîcha; 32 ha che ajerure nde rehe ani haguã ikangy pe nde jerovia. Nde upéicharõ rejujevy vove, remombarete va’erã ne pehêngue kuérape.” 33 Pedro he’i: “Che jára, che niko aîméma romoirû haguã;icha taha’e pe ogaguasúpe terã ñemano meve.”

34 Ha Jesus he’i chupe: “Pedro, ta’éna ndéve, ko pyharépe voi, pe gallo osapukái mboyve, nde eréta ndachekuaaiha mbohapy jevy.”

35 Upéi he’i chupe kuéra : “Upe pomondo ramo guare vosa, mba’yru ha pyrehegua’ÿre, pehasápa ra’e tekotevê. 36 Ha’e kuéra he’i: “Nahániri.” Ha ombojoapy Jesus: “Ha ko’ãga oî ramo oguerekóva peteî mba’yru, togueraha, ha oguerekóva vosa to guerahánte avei.

Ha oî ramo oguereko’ÿva kyse puku iporãve va’erã ohepyme’êrõ ijahoja ojogua haguã pe kyse puku.

37 Ha’e niko peême, oikopaite va’erã che rehe ko kuatiañe’ême he’íva: “Ojeguerekóne ichupe peteî mba’e vai apoha ramo. Opa mba’e he’íva che rehe oguahêmbáne ipahápe.”

38 He’i hikuái, karai, péina ápe oî mokõi kyse puku.” Ha’e he’i: “Iporãma.”

Jesus oñembo’e Getsemaníme 
39 Upérõ, osê Jesus oho, jepiverõguáicha, pe yvyty hérava Olívope; ha oho avei hendive hemimbo’e kuéra. 40 Oguahê rire upépe, he’i chupe kuéra: “Peñembo’e ani haguã pe’a jepy’ara’ãme.”

41 Upéi oñemomombyrymi ichugui kuéra, ku ita japoírõguáicha mombyrykuépe, 42 ha oñesû oñembo’e kóicha: “Che Ru, nde reipota ramo, eipe’a che hegui ko jehasa asy. Opáichavo, ani oiko ko che aipotáva, upe nde reipotávante uvei.”

43 Upévo oguahê hendápe peteî Tupã remimbou, omoirû ha omombarete haguã ichupe, ha oñeñandu omano haguãicha. 44 Oñembo’eve ha hy’ái tuguy ha osyry yvy peve.

45 Oñembo’epa rire opu’ã oho hemimbo’e kuéra oîhápe ha ojuhu chupe kuéra okepámaha, ikane’õitereígui ha vy’a’ÿgui avei. 46 He’i chupe kuéra: “Mba’éicha piko pekéta. Pepu’ãna ha peñembo’e ani haguã ipu’aka pende rehe ko jepy’ara’ã.

47 Oñe’ê gueteri hína, ha upe jave oguahêmba sapy’a heta yvypóra kuéra. Judas, upe hemimbo’éva omyakã pe aty, ha oñemboja Jesus rendápe ha ohetû chupe.

48 Jesus he’i chupe: “Júdas, peteî ñehetûme piko reme’ê ko Yvypóra ra’ýpe.

49 Hemimbo’e kuéra ohechakuaávo upe oikótava oporandu Jesúspe: 50 “Ore jára, roguenohêtapa pe kyse puku. Ha peteî ha’e kuérava oikytî peteî umi pa’i ruvicha kuéra rembiguáipe, ha oipe’aite ichugui pe inambi akatúa.

51 Ha Jesus he’i upe ojapóva upévape: Topáma! Ha opokóvo pe inambíre omongueraite ichupe.

52 Upéi Jesus oñemoî oñe’ê umi ou va’ekue ogueraha haguã ichupe ka’irãime, umi pa’i kuéra ruvichápe, umi tahachi tupao pegua ha umi judíope he’i: “Chépa mondaha mba’e ajeve ramo pesê opáichagua kyse puku ha yvyra rehe che gueraha haguã. 53 Che niko opa ára aiko pe tupaópe ha napemoîri che ári pende po. Ha ko’ãga oguahê pe pytû pu’aka ára.

Pedro he’i ndoikuaaiha Jesúspe 
54 Upérõ oipyhy hikuái Jesúspe ha ogueraha umi pa’i ruvicha kuéra rógape. Pedro oho mombyrymi hapykuéri. 55 Umi tembiguái kuéra ojatapy hína pe korapýpe ojepe’e haguã, oguapy joa hikuái tata jerére, Pedro oñemboja ha oguapy avei ijapytépe kuéra.

56 Peteî kuña upe óga pegua ohecha ichupe ijypýpe kuéra pe tata jerére ha oma’ê porã hese, ha he’i: “kóva oî avei kuri hendive.” Pedro katu he’i ndaupeichaiha: 57 “Nde kuña, che niko ndaikuaái chupe.”

58 Uperiremi, ambue he’i: “Nde niko peteî ha’e kuérava.” Ha Pedro he’i jevy: “Nahániri, che irû, che ndaha’éi hesegua kuéra.” 59 Ohasa rire peteî aravo rupi ambueve he’i jevy: “Nde niko hesegua kuéra avei, reime kuri hendive ha ojekuaa voi ne ñe’êre Galiléaguaha nde”

60 Pedro he’i upemarõ: “Ndaikuaái mba’épa pe eréva che irû.” Ha upe Pedro oñe’ê jave, osapukái peteî gállo.

61 Jesus ojere ha oma’ê porã Pedro rehe. Upépe imandu’a sapy’a Pedro upe Jesus he’i va’ekue ichupe: “Ko pyhare voi, osapukái mboyve pe gállo eréta ndachekuaáiha mbohapy jevy.” 62 Ha upérõ osê okápe ha hasê ombyasyetereígui.

63 Umi kuimba’e oguerekóva hína Jesúspe katu oñepyrû oñembohory hese ha oinupã ichupe. 64 Ohesajokua ha upéi oporandu chupe: “Eremi ko’ãga, mávapa neinupã.” 65 Ha heta ñe’ereity vai he’i chupe.

66 Ko’embávo, oñembyaty umi pa’i ruvicha kuéra ha umi mbo’ehára léi rehegua. Ha ogueruka Jesúspe upe tribunalpe. 67 He’i chupe hikuái: “Añete ramo nde ha’e Cristo, ere oréve.”

Jesus he’i: “Ha’e ramo peême che ha’e, ndachegueroviái, 68 ha amba’e porandu ramo peême, nape mbohovái mo’ãínte avei. 69 Ha katu ko’ãga guive ko Yvypóra ra’y oguapy va’erã Tupã ipu’akaitéva akatúape.” Oporandu ichupe hikuái: 70 “Upéicharõ piko nde Tupã Ra’y‘‘ Ha’e he’i: “Peje porã, che ha’e.”

71 Ha’e kuéra he’i: ”Maerã piko jahekavéta mba’eve. Ñandete voi niko ñahendúma ijurúgui ko he’íva.

Jesus Pilato renondépe

1 Upéi opu’ãmba umi yvypóra kuéra ha ogueraha ichupe Pilato rendápe. 2 Upépe oñepyrû okaguai hese kóicha: “Rohecha ko kuimba’épe omyangekói tetãygua kuérape. He’i noñeme’ê va’erãiha mburuvicha Césarpe pe tetã me’êukapy, ha he’i ijehe ha’eha mburuvicha guasu Tupã omboúva.” 

3 Pilato oporandu ichupe: “Nde piko añete judío kuéra mburuvicha guasu, ha Jesus he’i: “Upeichaite, upe nde ereháicha.”

4 Pilato he’i umi pa’i ruvicha ha yvypóra kuérape: “Che ndajuhúi mba’eveichagua tembiapo vai pembojáva ko kuimba’e rehe.”

5 Ha ha’e kuéra he’i jevy: “Omyangekói niko ñane retãygua kuérape ha oñemoñe’ê ko Judéa tuichakue javeve. 6 Oñepyrû Galiléagui ha oguahêma ko’a peve.”

7 Pilato oporandu galiléopa Jesus. Ha oikuaáma ramo, Jesus ha’eha Herodes retãmegua omondo hendápe, oîva hína avei upe ára rupi Jerusalénpe.

8 Ohechávo Jesúspe Herodes ovy’a iterei, aréma ohechaségui chupe, ohendúgui oje’e hese heta mba’e ojapoha; ha oha’arõ ojapo umi techapyrã hovake.

9 Upévarehe heta omba’e porandu ichupe ha Jesus nde’íri ichupe mba’eve. 10 Upe jave umi pa’i ruvicha ha mbo’ehára léi rehegua kuéra oguahê upépe ha na’ikane’õi hikuái oñe’ê reity haguã Jesúspe.

11 Herodes ha umi hesegua kuéra oñembosarái vai Jesus rehe. Oñembohory haguã omonde hese peteî ao morotî ha omondo jevy Pilato rendápe. 12 Ha upe árape oiko porã jevy Herodes ha Pilato. Ha’e kuéra ndoiko porãi va’ekue hína oñondive.

13 Pilato oñembyaty umi pa’i ruvicha kuéra, ha umi judío ruvicha, ha tetãygua kuérandi. 14 Ha he’i chupe kuéra: “Peê niko pegueru chéve ko kuimba’e ha peje hese omyangekoiha opavavépe. Che niko amba’e porandu ichupe che añohápe, pene renondépe, ha ndajuhúi umi mba’e peê pembojáva hese. 15 Ko’ãga Herodes ndojuhúinte avei hese ivaíva, upévare ombou jevy chéve. Peê pehechaháicha, opa umi ojapo va’ekuépe ndajuhúi mba’eve ivaíva ogueraháva ojejuka haguãicha ichupe.

16 Upévagui, ainupãukáta ha apoi chugui.

17 Upe arete jave oheja rei jepi peteîva umi oîva ka’irãime. 18 Ha ha’e kuéra ndoipotái oheja rei Jesúspe, ha oñemoî osapukái: “Ejuka chupe ha epoi Barrabásgui”

19 Ko Barrabás oñemoinge va’ekue ogaguasúpe oporojuka haguére peteî guyryry jave Jerusalénpe.

20 Upémaramo Pilato oñemoñe’ê jevy ichupe kuéra opoiségui Jesúsgui.

21 Ha’e kuéra osapukái hatã hatãve: “Emosãingo kurusúre.” 22 Mbohapy jevy he’i Pilato: “Mba’e vai piko ojapo ko kuimba’e. Che ndajuhúi mba’eve ivaíva hese ikatu haguã ojejuka, upévarehe, ainupãuka rire apoíta ichugui.” 23 Ha ha’e kuéra katu osapukái hatãve, ojerurévo oñemosãingo haguã kurusúre, ha péicha hatã hatãve osapukái. 

24 Upémarõ Pilato ojapo upe ha’e kuéra ojeruréva. 

25 Upévare opoi upe oî va’ekue ka’irãime oporojuka haguére, ha’e kuéra voi ojeruréva ha oheja ojapo hikuái Jesus rehe upe ojaposéva.
Jesus oho Kurusu ijapére

26 Oguerahakuévo pe kurusu, ohape joko hikuái peteî karai hérava Simón Cireneygua oúva hína ikokuégui, ha ohupi ijati’ýre upe Jesus kurusu pohýi oipytyvõ haguã Jesúspe. 27 Oho hapykuéri heta iterei tetãyguára, ha umi kuñakarai ojepyti’a nupã ha ojahe’o hese.

28 Jesus katu oñembojere ha he’i chupe kuéra: “Jerusalén memby kuéra, ani pene rasê che rehe. Pene rasê uvei pende jehe ha pene memby kuéra rehe. 

29 Oguahê va’erãko ára oje’etaha: “Ovy’aite va’erã umi kuña imemby’ÿva ha oguereko’ÿva mitã kambu. 

30 Upérõ he’íne hikuái: Mba’éichatamo ko yvyty ho’a ñande ári! Mba’éicha tamo umi yvyty ñane mokañy.

31 Kóicha ojapo ramo hikuái ko yvyra aky rehe, piko mba’e ojapóne pe yvyra piru rehe.

32 Jesus ndive ojereraha avei mokõi mba’e vai apohápe ojuka haguã. 33 Oguahêvo upe tenda hérava Kalavérape omosaingo ichupe kurusúre umi mokõi ndive, peteîva ijasu gotyo ha ambuépe ijakatúa gotyo. Upérõ he’i Jesus: “Che Ru, eheja reíkena ichupe kuéra, ndoikuaáinteko hikuái mba’épa ko ojapóva.”

34 Upéi oñemboja’o hikuái pe ijao rehe, ha oity hese po’a ohecha haguã mavaitépepa opytáta.

35 Umi yvypóra kuéra oma’ê joa hese hína upépe ha umi mburuvicha katu oñembohory hese he’ívo: “Ambuépe niko oipysyrõ kuri, toñepysyrõna ko’ãga ijupe voi, jahecha haguã ha’épa añete pe Cristo, Tupã oiporavo va’ekue.”

36 Umi tahachi avei oñembohory hese ha oñemboja hikuái oikuave’ê ichupe vinágre 37 he’ívo: “Nde ha’e ramo judío kuéra mburuvicha guasu eñepysyrõna nde jupe voi.”

38 He’i upéicha oîgui upe kurusu akãre peteî haipyre: “Kóva ha’e judío kuéra mburuvicha guasu.”

Pe mondaha ipy’a porãva
39 Peteîva umi mondaha, osaingóva hína kurusúre, oñe’êreity avei chupe ha he’i: “Upéicharõ piko nde ha’e pe Cristo. ”Néina eñepysyrõ nde jupe ha ore pysyrõ avei oréve, aipórõ.”

40 Pe ambue mba’e vai apoha katu omongavaju iñirûme ha he’i: “Nde piko nde rekyhyjéi Tupãgui reime asy ramo jepe avei hína. 41 Ñande niko jahasa asy hína péicha hekópe ñane rembiapo vaikuére. Ha’e katu niko ndojapói mba’evete ivaíva.” 42 Ha he’i: “Jesus, ne mandu’amína che rehe reguahê vove upe ne Réinope”

43 Ha Jesus he’i chupe: “Añetehápe ha’e ndéve, ko árape voi reimétaha che ndive pe Paraísope.”

Jesus omano Kurusúre
44 Pe asajepyte rupi okañy pe kuarahy ha pytûmba pe tetãme las tres ka’aru peve. 45 Upete vove pe ao tupao pegua osoro mbytete rupi 46 ha Jesus hatã osapukái : “Che Ru, nde pópe amoî che ánga” ha he’ipávo upéva ojehekýi.

47 Ohechávo upe mburuvicha pe ojehu va’ekue oñepyrû omomba’eguasu Tupãme he’ívo: “Añetehápe niko ko kuimba’e heko marangatu ra’e”

48 Ha opavave oñembyaty va’ekue upépe ohecha haguã pe oikóva, ohechávo upéva, osê oho hikuái ha oñepyti’a nupã joa.

49 Upérõ umi ikuaaha ha umi kuña Galilea guive ou va’ekue hendive, oma’ê joa hese mombyrymi guive. 

50 Osê upérõ peteî kuimba’e, hérava José, umi mburuvicha aty pegua avei. Ha’e kuimba’e imba’e porã ha hekojojáva 51 nome’êi va’ekue iñe’ê umi mba’e apoharépe ndohecha porãigui ojapo va’ekue hikuái. José niko Arimateaygua, tetã Judéa pegua, oha’ãrõva avei pe Tupã Réino. 52 Oho Pilato rendápe ojerure haguã ichupe Jesus retekuére. 

53 Ha omboguejy Jesúspe kurusúgui ha oñuva ichupe peteî savanáme ha omoî pe yvykuápe ojejo’o va’ekue itakuápe, avave oñeñoty’ÿhápe gueteri.

54 Upérõ Paskua ñembosako’iha ára ha oñepyrûmbotáma pe sábado ára. 55 Upérõ umi kuña ou va’ekue Jesus ndive Galiléagui oho hikuái José rapykuéri ohecha haguã moõpa opyta upe yvykua omoîtaha Jesus retekue. 56 Upéi oho jevy hikuái hógape ombosako’i haguã mba’e ryakuã porã ha ojapóvo hikuái upe iléi kuérape he’íva ojepytu’u va’erãha sábado ára.

Jesus oikove jevy

1 Upe semana ára ñepyrûme, pyhareve voi, oho hikuái pe Jesus oñenõtÿ haguépe ha ogueraha umi mba’e ryakuã porã ojapo va’ekue.

2 Oguahêvo ohecha pe ita oñemboty hague pe yvykua ojepe’a ra’e hendágui. 3 Ha oikévo ha ndojuhúi pe Jesus retekue ha ndoikuaái mba’épa oiko ichugui. 

4 Ndoikuaái mba’épa oiko ichugui ha upe jave ohecha ijypýpe kuéra mokõi kuimba’e ijao verapáva. 5 Tuicha oñemondýi hikuái ha ndaikatúi ojesaupínte jepe hese kuéra. Ha’e kuéra he’i umi kuñáme: Mba’ére piko peheka omanóva apytépe upe oikovévape.

6 Ndaipóri ko’ápe. Oikove jevýma. Pene mandu’ána mba’épa he’i raka’e peême oiko ramo guare gueteri pene ndive Galiléape: 7 “Ko Yvypóra ra’y oñeme’ê va’erã umi angaipavóra pópe ha oñemosãingo va’erã kurusúre ha mbohapy arahápe oikove jevy va’erã.” 8 Upépe imandu’a hikuái umi Jesus he’i va’ekue ichupe kuéra.

9 Oho hikuái omombe’u ko ojehúva ichupe kuéra, umi ónsepe ha umi oîva hendive kuérape avei.

10 Ko’ãva niko ha’e María, Magdalagua, Juána ha María, Santiago sy. Ha umi kuña oîva hendive kuéra he’i avei upéicha umi temimbo’e kuérape.

11 Ha umi temindo kuéra katu ndogueroviái umi kuña omombe’úva ha nomomba’éi upe he’íva hikuái. 12 Opáichavo, Pedro oñani oho pe Jesus oñeñotÿ haguépe. Ojayvývo ohecha umi ao año mante. Ha oho jevy hógape ñemondyipópe umi mba’e ohecha va’ekuére.

Emaús rapére

13 Upeha árape mokõi temimbo’e osê oho jevy hikuái pe táva, hérava Emaúspe, opytáva treinta kilómetro rupi Jerusaléngui. 14 Oñemongeta ohóvo hikuái umi mba’e ojehu va’ekue Jerusalénpe rehe. 

15 Ha upe jave oñemboja Jesus, ha oñemoî oguata hendive kuéra. 16 Ha’e kuéra katu ndoikuaái chupe.

17 Jesus he’i chupe kuéra: “Mba’érepa peñemongeta pehóvo.” Ha ha’e kuéra opyta py’añembyasýre.

18 Peteîva hérava Cleofás, he’i chupe: “Neañoite oiméne ko Jerusalénpe oikuaa’ÿva pe ojehu va’ekue ko’ã árape.” “Mba’e piko ojehu mba’e ra’e”: he’i Jesus, 19 ha’e kuéra he’i chupe: “Pe Jesus Nazaretguápe ojehu va’ekue. Ko kuimba’e niko ojehecha kuri peteî ñemoñe’êhára añetéicha, ha pe ipu’aka ohechauka mba’e ojapóva ha umi he’íva rupi, Tupã ha yvypóra kuérape ho’a porãva. 20 Nda’areiete, umi pa’i ruvicha ha ambue mburuvicha ñane retãmegua ojukauka ichupe kurusúre. 21 Ore niko roha’arõ kuri, ha’e omosãsõtaha Israel retãme, ha péina ojapóma mokõi ára ojehu hague ko’ã mba’e. 22 Añetehápe niko oî ore rehegua kuña kuéra, ore mondýi upe he’íva oréve. 23 Oho hikuái pyhareve voi upe oñeñotÿ haguépe, ha ndojuhúi pe hetekue ha ou omombe’u oréve aipo osê hague ichupe kuéra mokõi Tupã remimbou he’íva ichupe kuéra oikovejevyha. 24 Oî ore rehegua kuéra ohóva avei ha ojuhu umi kuña he’i haguéicha, ha Jesúspe katu ndohechái hikuái.”

25 Upemarõ he’i Jesus: “Peê tekove ñembotavy ha pende py’aratãite perovia haguã umi ñemoñe’ehára voi he’i va’ekue.” 26 Nomanói va’erã voi piko pe Cristo oike haguã Iréinope.

27 Moisés guive ha opa ambue ñemoñe’ehára peve oñepyrû omohesakã ichupe kuéra umi oje’e va’ekue hese Tupã Kuatiañe’ême.

28 Ha oguahêvo pe táva ohohápe hína hikuái, Jesus ojapo ku ohóta ramo guáicha mombyryve. 29 Ha ha’e kuéra katu oñeha’ã ojoko ichupe he’ívo: “Epytána ore ndive, ka’aruetéma niko, ha kuarahy oikéma.” Upémarõ Jesus oike opyta haguã hendive kuéra.

30 Oguapy rire upe jekaruhápe, oipyhy pe mbujape, ohovasa rire oipehe’ã ha ome’ê ichupe kuéra.

31 Upete vove ojepe’a hesa kuéra ha oikuaa hikuái chupe, Jesus katu okañy hesa kuéra renondégui.

32 He’i ojupe hikuái: “Nañañandúi nga’u piko ra’e ñande py’ápe ku hendýta ramo guáicha pe omyesakã ramo ñandéve upe Tupã Kuatiañe’ême he’íva.

33 Ha upe vove opu’ã oho jevy hikuái Jerusalénpe. Upépe ojuhu ijaty joa hína umi onse ha umi hesegua kuérape. 34 Ko’ãva he’i: “Añetehápe ko! Oikove jevy Jesus ha ojehechauka kuri Simónpe.”

35 Ha ha’e kuéra, avei omombe’u upe ojehu va’ekue ichupe kuéra tapére ha mba’éichapa oikuaa ichupe omboja’óvo pe mbujape.
Jesus ojehechauka hemimbo’e kuérape

36 Oñe’ê aja hikuái ko’ã mba’ére, ojehechauka sapy’a Jesus imbytépe kuéra. Ha he’i chupe kuéra: “Tapende py’aguapy.” 37 Oñemondýi joa hikuái oîmo’ãgui ohecha peteî póra.

38 Jesus katu he’i chupe kuéra: “Mba’ére piko peñemondýi ha oike pene akãme pe jererovia’ÿ.

39 Pema’êna ko che po ha che pýre, Che ha’e. Pepoko che rehe ha pema’e porã, umi póra niko ndahetéi ha naikanguéi ko che arekoháicha.” 40 Ha ko’ã mba’e he’i aja ohechauka ichupe kuéra ipo ha ipy. 41 Ovy’a ha ohecharamo itereígui hikuái ndogueroviái gueteri ha Jesus he’i chupe kuéra: Perekópa ja’umi va’erã.

42 Ha’e kuéra ome’ê ichupe peteî pira ka’ê pehêngue 43 ha ha’e ipojái hese ha ho’u henondépe kuéra.

Jesus ñemoñe’ê paha oikove rire

44 Jesus he’i chupe kuéra: Ko’ã mba’e niko ha’e va’ekue peême aîme ramo guare gueteri pene ndive. Oikopaite va’erã upe ojehai va’ekue Kuatiañe’ême, Moisés léipe, ñemoñe’ehára ha ñembo’e purahéipe oîva che rehe.”

45 Upérõ oipe’a pe iñarandu rokê kuéra oikuaauka haguã ichupe kuéra upe kuatiañe’ême oîva ha he’i: 46 ”Kóva niko ojehaíma va’ekue voi: Pe Cristo jehasa asy, ijeikove jevy mbohapy arahápe 47 ha oñemoherakuã va’erã hérape opa tetã rupi, oñepyrûva Jerusaléngui, 48 oñemoambue haguã tekove, ha ojeheja rei haguã angaipa. Ha peê ha’e ko’ã mba’e rechahare.

49 Ko’ãga che amboúta peême pe che Ru voi oikuave’ê va’ekue. Upévarehe, pepytánte ko távape peñemonde pyahu peve pe mbarete oútavape peême yvatégui.

50 Jesus ogueraha ichupe kuéra Betániape ha ohupi ipo ohovasa ichupe kuéra. 51 Ha ohovasa aja oñemomombyry ichugui kuéra ha ojereraha yvágape. 52 Ha’e kuéra oñesû henondépe ha upéi oho jevy vy’apópe Jerusalénpe 53 ha upépe oho tapiaite hikuái tupaópe omomba’eguasu Tupãme.

(Notas Lc)

1,1 Pe Lucas ohai va’ekue Marandu Porã ningo heñói peteî jeheka mbarete rupi umi Tupã ra’y omoñepyrû va’ekue pe iglesia rekovekue ha remimbo’égui.

5 Pe kuñakarai imemby’ÿva ha iguaguîmava, ohechauka, ha pe iména karai marangatu ohechauka mba’éichapa umi, oiko asýva ha umi Tupã Ñandejárare oikotevêva ndive oîha voi Ñandejara, ha ichugui kuéra avei Tupã Ñandejára omoheñói hembijokuairã. Pe Zacarías ha Isabel ñemoñare, Juan ningo omoguahê va’ekue hu’ãme pe Tupã Ñandejára ha yvypóra ñe’ê ñeme’ê ojupe yma guare, ha omoñepyrû pe tape Ñand- ejára remimbou, oúva yvypóra kuérape ombo’e osê haguã jejopy poguýgui.

26 María avei ha’e pe ohechaukáva mba’éichapa umi mboriahu oha’ãro pe tekove sãso. Ha ko’águi heñói pe Tupã ra’y. María ne’írã gueteri oiko José ndive he’ise pe Mesías outaha Tupã oipotaháicha, ha ha’e rupi pe omoñepyrûtava peteî tembiasa pyahu 

39 Ñandejára Espíritu Santo ningo isy rete guive voi oñemomba’e va’ekue Juan Bautístare.

Pe María purahéi ha’e avei umi mboriahu purahéi oikuaáva Tupã ouha Jesus rupi. Ha péicha ojapo he’i va’ekue oñemoîvo umi mboriahu apytépe.

57 Pe Juan réra (he’iséva Tupã oiporiahuvereko) ohechauka hína pe Tupã rembipota ta’ýra kuéra peguarã ha pe tembiapo ome’êva ichupe kuéra.

Zacarías purahéi ha’e peteî ñemomorã Tupã Ñandejárape, imarangatu ohechaukágui Ñandejára Jesucristo rupi. Pe Ñandejára Jesucristo hína ha’e pe pu’aka oipe’áva kyhyje ñande hegui ha péicha omoñepyrû pe Tupã retã marangatu.

2,1 Pe tetãygua jepapa ojapoukáva pe mburuvicha guasu ohechauka mba’éichapa oiko asy hikuái, péva ningo ojapo hikuái oikuaa haguã mbovýpa ome’ê va’erã hy’aikuégui hetãme guarã. Ha Ñandejára Jesucristo ou péva pe mba’e ojejapo jave oñepyrû haguã oñemoî umi imboriahúva yke rehe.

8 Umi ovecha ñangarekoha mboriahu mimíme raête, Tupã Ñandejára oikuaauka Ñandejára Jesucristo oumaha. Ichupe kuéra guarã voi ningo ha’e ombou ko Hemimbou.

21 Ymámi umi mitã ypykue oñeme’ê Tupãme ha upekuévo pe isy oho ojapo pe léi he’íva, umi imboriahúva ogueraha va’erã mokõi pyku’ipe ndaikatúi ramo ogueraha pe ovechara’y.

Simeón ha Ana avei ãga mboriahúpe oha’ãro pe teko sãso ome’êva ha Tupã ome’ê ichupe kuéra oha’arõháicha. Pe Simeón purahéi oporomomandu’a pe Ñandejára Jesucristo rekove ha rembiaporãre.

41 Ñandejára Jesucrito he’i Ñande Ru Ñandejaraite voi ojokuáiha ichupe ñande apytépe.

3,1 Tupã Ñandejára ombou Juánpe pe hetã oñemboja’opaite jave ha’e omoñepyrû haguã pe tape pyahu Ñandejára Jesucrito raperã. Tupã Ñandejára péicha ipojái jevy ita’ýra kuéra Israelguáre ohasa asyve jave hikuái, ipyahê tetã ambue poguýpe ha ojeipa ha’e kuéra ojuehegui iñañambágui oñondive.

21 Lúcaspe guarã pe Jesus ñemongarai Tupã retãme ha’e pe ohechaukáva mba’éichapa ha’e oî pe yvypóra kuéra ndive ha péicha oñepyrû peteî tembiasa pyahu ko yvy ári omboguatáva pe Ñandejára Espíritu Santo.

23 Lucas ohechaukávo Jesus ha’eha pe Adán ñemoñare ohechauka pe tekove teete yvypóra peguarã ouha Jesus ndive. Pe papaha 77 he’ise opavavépe guarãha, Jesus ou opavave yvypórape guarã.

4,1 Lucas ambueháichaite omombe’u pe Ñandejára Jesucristo jehasa asykue; omombe’u, pe aña ouha oipy’a ra’ã ichupe ha pe jepy’a ra’ã ipohyivéva ha’e hague táva Jerusalénpe ha upépe voi avei Ñandejara Jesucristo, ipu’akapa hague umi aña rehe.

14 Ko’ápe Lucas omombe’u mba’éichapa pe Ñandejára Jesucristo pe itáva Nazareth guive omyasãi ñepyrû pe hembiaporã yvypóra kuéra apytépe.

22 Umi Nazaretgua nohenduséivo pe Ñandejára jesucristo ñe’ê omombe’úma hikuái hína ndoroviamo’ãiha ha omboyketaha ichupe.

42 Pe Tupã Marandu Porã mante ikatu ome’ê pe tekove pyahu, ome’ê rupi mborayhu.

5,1 Pe karu pyharegua omombe’u hína peteî mba’e guasu. Jesus ohenói umi hemimbo’e ypykue ohechauka haguã pe tembiapo oha’arõva chupe kuéra; jeikuaauka opavave yvypórape pe Jesus rupi oîmaha teko sãso umi ha’e oiko haguéicha oikóvape guarã.

Umi hasy vaipáva okueráva ohechauka pe Ñandejára Jesucristo pu’aka. Lucas he’i umi oiko tapiáva pe hekove tuja he’iháicha hasy oñemoî haguã ombopyahu pe hekove, ndoikuaaséi mba’eve pe tekove pyahu Jesus oguerúvagui.

6,1 Ñandejára Jesucristo omomba’eteve yvypórape pe léigui. Umi léi oî va’erãha oipytyvõ yvypóra kuérape hekove porãve haguã.

Jesus ohechauka pe léi sábado rehegua ha’e va’erãha peteî tekove mosãsoha. Upévare umi opytaséva ymaguaréicha jevýnte ipochy péicha he’íre Jesus; he’i hese hikuái ha’e omoambueseha pe hekove kuéra.

12 Jesus oiporavo umi dóse apóstol omoñepyrûva pe Tupã ra’y aty, peteî aty pyahu. Temimondo he’ise hína umi Jesus omomdóva ojapo haguã pe hembiapo.

17 Ñandejára Jesucrístore ijaty opavave, oñandúgui hikuái ichugui ohupytyha kyre’ÿ mba’aporã yvypóra rembiasa pyahúre ha oñandúgui avei ha’e ojapoha ichugui kuéra oñopehêngue.

27 Pe Marandu Porã ohechauka pe jeiko oñondivepa ha’e va’erãha Tupã ra’yháichaite.

Lucas he’i ndaikatúi mavave ohekove rekýi hapichápe, oheja rei va’erã katu ichupe hembiapo vaikue hese Tupã añoite ikatu oporohekove rekýi rekýi.

Umi yvyra mata jaikuaaháicha hi’áre upéicha avei jaikuaa pe máva hembiapóre.

Pe Tupã Ñandejára he’iháichaite ogueroguatáva pe hekove ko yvy ári ha’eténte hína ku karai ojogapóva umi ita hatãva áricha ha umi ndoikóiva Ñandejára he’iháicha ha’eténte ku karai ojogapóva yvyku’i susû ári.

7,1 Ko mburuvicha orovia añetéva Tupã Ñandejárape ha ndaha’éiva Judío he’ise hína oîha oparupiete ha opavave apytépe pe Tupã Ñandejára reroviaha ha ndaha’éiha péva terã amoguánte pe ikatúva orovia Tupã Ñandejárape.

11 Ko Ñandejára Jesucristo omoingove jevy pe karia’y, isy iména manóma va’ekuépe he’ise hína ha’e ohayhuha ha oiporiahuverekoha umi mboriahúpe.

24 Pe Juan Bautistaichagua ndaipóri mokõi ko yvy ári.

Umi mburuvicha Jesus oikove ramo guare ha’ete umi mitã; Juan rehe he’i itavymaha imbarete eterei rupi ha Jesus rehe katu he’i ivyroha. 

36 Umi Fariseo nde’íri ijehe ha’e kuéra angaipavoraha upévare ha’e kuéra opyta pe oîháichaite ha ndaikatúi oñandu pe Tupã mborayhu ha ijeporiahuvereko.

8,1 Jesus ojapo tapia pe hembiapo ha péicha ombyaty umi Tupã ra’y oñemboyke va’ekue, ha ijapytépe kuéra oî avei kuña. Umi nomba’apóiva opyta rei, avei umi oîmo’ã va’ekue ha’e oguerekoha ndoguerekomo’ãi.

19 Ñandejára Jesucristo omoñepyrû peteî tekove pyahu pe Tupã Ñandejára he’iháichaite.

26 Pe Ñandejára Jesucristo omosêvo añáme umi yvypóra py’apýgui ko’ãva oñepyrûma oiko tekove pyahúpe. Aña poguýgui osêva añoite ikatu omombe’u pe Tupã Ñandejára imba’e porãha.

9,7 Ohendu ha ohechávo pe Jesus ñe’ê ha hembiapo umi mburuvicha ha maymáva yvypóra ndoikuaái mba’épa he’íta. Ñamaña ramo pe hekovére ja’e voi mávapa kóva ko kuimba’e.

12 Lucas he’i ko mba’e oikoha peteî ndaiporihápe mba’evete. Ko’ápe ningo oñe’ê pe Tupã retã, oguatáva ohóvo rehe ha Tupã ome’ê ichupe hembi’urã. Umi Temimondo ko’ãga ojapo peteî aty pyahu Tupã ra’yháicha ha pe hembiapo kuéra ha’e hína jehechakuaa pe ipehêngue kuérapa ndaijopívoi terãpa na’iñembyahýiri, ha ohecha va’erã oñeme’ê porãmba opavavépe pe ho’u va’erã.

18 Ndaha’éiko jagueroviánte va’erã pe Jesus ha’eha Tupã Ñandejára remimbouha; tekotevê jaikuaa mba’épa upéva ojerure ha mba’épa ñambopyahu va’erã ñande pype ha nãnde jerére. Ñandejára Jesucristo he’i ohasa asýta, oñemboyketaha, ha upégui omanotaha, ha oikove jevývo ipu’akapataha opa mba’e vai rehe. Avei pe oikoséva hendive oipykúi va’erã hapykuéri.

28 Lucas ohechauka Jesus oñembo’e tapiaiteha, péicha umi Tupã Marandu Porã ohai va’ekue he’ise hína Jesus ojapohague pe Tupã Ñandejára rembipota.

37 Umi Jesus remimbo’e nomoambuéiva pe hekove ndaikatúi ojapóvo pe Jesus rembiapo.

Hesakã porãve haguã pe Tupã Ñandejára remimbou rembiapo rehegua ñañemomichîkuaa va’erã ojuapytépe, nahániri aja ndaikatúi Tupã Ñandejára rehe ñañembyaty.

51 Jesus oñepyrû oguata Jerusalén gotyo. Lucas ohechauka mba’éichapa Jesus ombo’e ohóvo pe hape umi oikoséva hendivépe. Ha ichupe ñaimoirû haguã heta mba’e jahasa ha ñambopyahu va’erã ñande rekove.

57 Pe Ñandejára Jesucristo ndive jaikove haguã ñaikotevê; ñañemoî tapiaite Tupã Ñandejára pópe, ñamboykekuaa ñande rekovégui opa mba’e ñande jokóva, ha ani ñane kangy mba’eveichaverõ.

10,1 Ñandejára Jesucristo oheko mbo’e porã rire umi hemimbo’épe omondo ichupe kuéra omyasãivo pe Imarandu Porã yvypóra kuéra oikuaa haguã Tupã Ñandejára ha’eha Tuvicha pavê ñande apytépe.

17 Umi Ñandejára Jesucristo remimbo’e, vy’a pópe ou hikuái ojapo rire heta tembiapo techapyrã.

Hetave jevy okañy umi imba’ekuaáva ha iñarandúvagui pe Tupã ha’eha tuvicha pavê oparupiete, katu umi imboriahúva ha ndaha’éiva mba’evévaicha oñandu porã ha oikuaa pe Jesus he’íva.

25 Pe Samaritano ohechauka ñandéve mba’éichapa japorohayhu va’erã añetetehápe. Mborayhu añetete ha’e hína ndajaporoporavói.

38 Tekotevê ñahendu pe Jesus ñe’ê he'íva mba’éichapa ikatu jajapo ha mba’épa jajapo va’erã.

11,1 Umi mbo’ehára yma guare ombo’émi hemimbo’e kuérape mba’éichapa oñembo’e va’erã ha péicha ombohasa chupe kuéra pe imarandu. Pe ñembo’e hérava “Ore Ru” ohechaukapaite pe Tupã ra’y ñembo’épe oîva. Ape oñemoî pe Tupã ra’y itúva renondépe ha ojerure ichupe pe mba’e guasuvéva ichupe guarã; tojekuaa Tupã réra, tojekuaa imborayhu, tojeguereko tekove añetete, Tupã tomopotî yvypórape hembiapo vaikuégui, ha ani haguã oheja ojeike oñepy’ãra’ã vai haguãme.

5 Pe Marandu Porã he’i ñañembo’e tapiaite va’erãha. Umi yvypóra ohechakuaa ramo pe hi’angirû ha ta’ýra rekotevê Tupã katu ohechakuaaiteve opavavégui.

14 Pe aña poguy pegua ñemomguera ohechauka pe Ñandejára Jesucristo rembiapo ha’eha hína péva; yvypóra jepe’a aña poguýgui. Pe Jesus rembiapo ohechauka Tupã Ñande Ru ha’eha pe tuvicha pavê ko yvy ape ári.

Pe Tupã Ñandejára ñe’ê ñehendu ha jejapo katu hína pe ojapóva yvypóragui hovasapy.

Ndaha’éi pe mba’eporãita ojapóva Ñandejára Jesucristo pe ogueraháva umi yvypórape ombopyahu hekove, pe ikatúva ombopyahu hína ha’e oñemoî ramo oguata pe Tupã Ñandejárã rapére ha ojapo peteî tekove pyahu.

Tupã Ñande Ru ombou Ñandejára Jesucrístope ko yvy ári ohesape haguã yvypórape hape. Ndajarekói ramo pe jerovia omyesakãva pe Jesus he’íva hasy hína pe iñe’ê.

Ñandejára Jesucristo oikokuévo upérupi oguenohê okápe umi Fariseos rembiapo. Ko’ãva omboyke umi Tupã rembipota ha ha’e kuéra katu ojapo hembipota Tupã rérape.

12,1 Umi fariseos rekove japu renondépe ko Marandu Porã omoî pe tekove añeteteguáva.

13 Ñandejára Jesucristo he’i vyroreiha pe ñembyaty heta mba’e jaiko porã haguã. Ñandejára añoite oikuaa pe ñane renonderã.

22 Ani pende py’a angata pe pemonde va’erã terã pe’u va’erã rehe Tupã Ñandejára oikuaapa voi hína pene rekotevê he’i Ñandejára Jesucristo.

34 Tupã Ñandejára ra’y kuéra aty oikóvo tapiaite Jesucristo ra’arõvo omoañete pe jopói ha ombohasa ipo ojupe.

Pe Ñandejára Jesucristo rembiapo ikarai guive omano meve ha’e; omombe’u oîmaha pe Tupã pu’aka ko yvy ape ári.

Umi yvypóra omañávo pe árare ikatu he’i pe oikótava ha upéicha avei jahechávo Jesus rembiapo ikatu ja’e Tupã Ñande Ru ha’eha pe tuvicha pavê yvy ha yvagápe.

13,1 ko’ã mba’e ko’ãva, ñane mbo’e pe jehasa asy terã ñemanovai ndouiha angaipágui katu tekotevêha jaiko tekove pyahúpe.

10 Pe Ñandejára Jesucristo oporomonguera ára guasúpe he’ise ha’e omomba’eguasuveha yvypórape áragui.

22 Jesus nombohováiri ha’e kuéra oporandúva. Pe pysyrõ ha’e opavavépe guarã ha ndaha’éi umi oikuaáva Jesúspe guarã añónte. Ha pevarã tekotevê jaike pe okê pyka’i rupi.

Pe Ñandejára Jesucristo rembiapo omongyhyjepa umi mburuvichápe. Ha Jesus ndokyhyjéi chugui kuéra ojapo haguã pe hembiapo.

14,1 ko’ápe jahecha jevy mba’éichapa Ñandejára Jesucristo omomba’eguasuve pe yvypórape léi ára guasúgui.

12 Tupã Ñandejára añoite ikatu ohepyme’ê ñandéve pe ñane rembiapo porãnguére.

15 Pe Tupã Ñandejára retã ojehecha peteî karuguasúicha oñembyatypaitehápe umi ha’e ohenóiva.

25 Ñandejára Jesucristo ndive jeiko he’ise jajapo pe hembiapo, jaiko hemimbo’e ramo, jaiko teko pyahúpe.

15,1 Ko’ápe jaguereko hína pe Tupã Marandu Porã karaku. Ñandejára ñande Ru ombou Ñandejára Jesucrístope imborayhu ombohasa haguã umi oikotevêva hesépe.

3-7 Jesus ohechauka Tupã Ñande Ru ovy’a itereiha oî ramo pe ombopyahúva hekove ha oiko tapia tekove potîme.

8 Pe kuñakarai ovy’a itereiháicha ojuhu jevyrõ pe ipirapire okañy va’ekue ichugui; Tupã Ñandejára ovy’a iterei pe angaipavóra oñemopitîrõ iñangaipágui.

11 Pe tekove ñembopyahu oñepyrû oîvo mandu’a Tupã Ñandejára imarangatuháre.

16,1 Jesus oguerohory pe mba’e rerekua ikatupyrývape. Ha Jesus he’ise hína ñandéve pe Tupã Réino oguahêma ñande apytépe nañaha’ãrovéima va’erã ñamoambue haguã ñande rekove.

13 Omombe’u pe he’iséva ko’ã ñembojoja. Pe mba’eta jarekóva jaiporu va’erã mboriahu ndive. Ndaikatúi jajapo tuicha mba’éva nañañepyrûi ramo jajapo pe michîva.

16 Ko’ápe oñeñe’ê pe léi rehe. Umi Fariseos oiko ojapogua’únte pe léi he’íva ojehechauka haguã. Jesucristo ndive ou pe léi añeteteguáva ha péva he’i jajapo haguã pe Tupã he’íva.

19 Oikuaaukase mba’éichapa ivai ñamboyke umi mboriahu ha ñañemomba’eguasu jareko haguére heta mba’e ko yvy ári.

17,1 Lucas omoîmba oñondive umi Jesus he’i va’ekue; mba’éichapa ja’e va’erã ojupe jajejavyha ñañopytyvõ haguã, jaheja rei haguã ojupe jajapo vai va’ekue ñañemoî haguã Tupã Ñande Ru pópe ñaha’arõ’ÿre mba’eve ikatu haguã ha’e añetetehápe tuvicha pavê ko yvy ape ári.

11 Ko’ápe ko ñemombe’u omomba’eguasu pe samaritano jererovia. Pe jerovia imbaretéva heñói hína pe ñeha’ãrõgui ha okakuaa Tupã Ñande Ru ñe’ê rendúpe ha péva jahechakuaa pe aguyjevete me’ê Tupãme rupive.

20 Rei ñaha’arõta mba’eporãita ko yvy ape ári jahecha haguã pe Tupã Ñandejára Réino ha’e oîma voi umi Ñandejára Jesucristo remimbo’e apytépe.

Ñandejára Jesucristo jehechauka ha jekuaauka ha’e peteî mba’eguasu ha pépe oî pe pysyrõ ha pe ikatúva ombyaíva umi tekove tupã gua’u rapykuéri oikóvape.

18,1 Umi noîriva gueterivaicha ichupe oîhaguãicha Tupã Ñandejára resa renondépe ko hína umi ojerure jevy jevýva omombaretemi haguã ichupe ani ikangy.

9 Ndaha’éi ningo ñande ñañeñandúgui ñaime porã ha jajapo porãgui katuete pe ñaime porãva ha ñande rembiapo iporãva, ñaime porã haguã tekotevê ñañemomichîkuaa ha jajehechakuaa ñande ha’eha angaipavóra Tupã Nandejára renondépe.

31 Pe Ñandejára Jesucristo Tupã ra’y jeju ha’e pysyrõ ha tekove rekýirã ha péva oiko pe ha’e omano ha oikove jevyrõ guare.

35 Pe ohecha’ÿva ñemonguera oikuaaukase Ñandejára Jesucristo ouha ogueru pe jererovia yvypórape.

19,1 Zaqueo ohechauka umi imba’e rereko hetávape pe ojapo va’erã ohupyty haguã pe pysyrõ. Omoñepyrû haguã pe hekove pyahu oikuaase Jesúspe ha upevarã oñemboja hese. Ha oho oñemoî umi hetãygua ndive ojejuhu haguã Jesus ndive ha omoguahê hógape. Pe hekove ñembopyahu iñañete he’ívo pe mba’eta rerekoha omboja’otaha umi hapicha oikotevéva ndive ha pe oipe’arei va’ekue katu ome’êta jevytairundy peve.

11 Lucas ombojehe’a ko’ápe pe ñembojoja he’i haguã pe tuvicha pavê oútava ohekove rekýi haguã umi ija’e’ÿva hesépe.

28 Jesus oike peteî Mburuvicha guasu oñemomba’e guasu’ÿváicha. Omboykepaite umi Mburuvicha guasu oiporúva guive ha oiko ichugui pe Mburuvicha guasu marangatu.

20,1 Umi mburuvicha ohecháma ramo ndojegueroviavéi ichupe kuéra oheka mba’éichapa ikatu ombyai pe Jesus rembiapo opyta vai haguã umi yvypóra renondépe. Ñandejára Jesucristo, umi mburuvicha oporanduháicha ichupe oporandu avei ha’e ichupe kuéra.

9 Kóva ko hechapyrã rupi Ñandejára Jesucristo ohechauka umi mburuvichápe ha opavavépe mba’éichapa ha’e ha ha’e mboyve avei maymáva Tupã Ñandejára remimboúre ha’e kuéra ndaija’éi ha mba’éichapa ichupe kuéra ombohasa asy raka’e. Katu avei kóva rupi ohechaukase ichupe kuéra Ha’eha hína pe tekovekue rekyiháva.

20 Ko’ápe Ñandejára Jesucristo ohechaukase ñandéve mba’éichapa py’a potî porãme ñamoî porã va’erã hendaguãme pe yvypóra mba’éva ha pe Ñandejára mba’éva, ha naiporãiha ñande rova mokoî oñondive kuéra

21,1 Kóvape Ñandejára Jesucristo he’ise ñandéve mba’éichapa Ñande Ru Ñandejára omomba’eguasuve pe mboriahu pojera oipe’áva ijurúgui, ome’ê hapichápe terã tupaópe ha mba’éichapa vyroieteha jareko heta ha ñane rakate’ÿ.

12 Pe Ñandejára Jesucristo ojuhu haguéicha heta ipire’atãva upéicha avei umi hemimbo’e ojuhúta, ha avei ohasa asýta, oñembosaráita hese kuéra umi mburuvicha, upéichave ramo jepe natekotevêi ojepy’apy pe he’i va’erã rehe.

20 Lucas ohai pe Jerusalén oñembyai ramo guare amo ary 70pe

29 Umi temimbo’e rembiapo ha’e teko kakuaaguã Jesus ojapo haguéicha.

22,1 Pe 4,13 pe Lucas he’i pe mba’epochy ojei Jesus oîhágui ou jevy haguã ija vove ichupe. Péva pe ára oguahê. Umi mburuvicha ha Júdasgui oiko pe aña rembijokuái ojuka haguã Ñandejára Jesucrístope. Oguahê pe ára guasu oñombojovake haguã Jesus ha pe mba’e vai.

14 Pe ára guasuete ojapóva Jesus ipahávo ohechauka mba’érepa omanóta. Péicha ha’e ohechauka mba’éichapa ohayhu ha omosãso yvypórape.

24 Pe karu pyharegua aja ojeheko mbo’e umi Tupã ra’ype mba’éichapa oiko va’erã Jesus rapykuéri. Ko Tupã ra’ýgui oiko ramo mburuvicha ndaha’éi ipu’akapa haguã ha’e oipytyvo va’erã ipehênguépe Jesúicha.

Mba’epochy oha’ãmbaite umi Jesus remimbo’e oguereko haguã ipoguýpe; Pedro he’i ndoikuaiha Jesúspe.

Pe Jesus mano ndive oñepyrû peteî tembiasa pyahu, ha umi hendive oikóva oñembosako’i va’erã ombohovái haguã pe mba’evaípe.

39 Oguahê pe ára Ñandejára Jesucristo oiporavo haguã oîpa pe itúva Ñandejára he’ívape terãpa pe mba’epochy oipotávape.

47 Umi Ñandejára Jesucristo remimbo’e apytégui peteî oñemoî umi mburuvicha ndaija’éiva Ñandejára Jesucristo rehe ha oity ichupe ipópe kuéra. Pe ojapóva Tupã rembipota ha ombyatýva umi yvypórape peichaguágui ojekyhyje.

54 Umi mburuvicha oipykua ha oipokuárõ Ñandejára Jesucrístope Pedro okyhyje he’i haguã ha’e ha’eha avei Jesus remimbo’e.

66 Sanedrín renondépe Ñandejára Jesucrístope ohekove rekýivo hikuái ojekuaa mávapa ha’e pe Ñandejára Jesucristo. Ha’e ha’e hína pe Tupã Ñandejára Remimbou oguerúva Tupã reko ñande apytépe, ha’e omoî, teko joja yvypor;a apytépe.

23,1 Umi Judío ruvicha oipotágui pe Jesus omano, oho omoî vai umi mburuvicha Romaygua renondépe.

6 Pe juavy oî va’ekue Herodes ha Pilato ndive opa, Pilato omomba’eguasu ha ndoikéi haguére Herodes korapýpe. Jesus okirirî ohecha pype oporandupa reiha ichupe hikuái.

Ha’ete ndoikuaáiva Herodes ha Pilato moõite pevépa oguahê pe Ñandejára Jesucristo rembiapo ha pe ha’e ombo’éva ha’ete omoî vaítava umi mburuvichápe. Upévare Ñandejára Jesucrístogui ojekyhyjeteve pe Barrabasguiguágui.

26 Simón Cirene ohechauka pe Jesus remimbo’e teetépa. Ñandejára Jesucristo ojapo pe Tupã rembipota omanoite ;peve. Nañanerasêi va’erã pe imano rehe ñane rasê va’erã oñemboyke haguére pe Tupã Ñande Ru rembipota.

33 Jesus oñemosaîgo kurusu rehe tekove aña apytépe ha’e kuérachaite. Umi ijukaharã ndive Jesus ndaipochýi, ndoikuaái rupi hikuái ivai etereiha pe ojapóva hína.

39 Ñandejára Jesucristo ningo pe opámavaicha javete hína ojehechauka porãiteve ha’eha añete pysyrõhára. Pe hekovépe ha’e umi angaipavórape oipysyrõ ha ko’ãga katu umi tekove añáme pe kurusúre oipytyvõ. Ñandejára Jesucristo noîri ha’eño pe kurusu rehe, oî hendive opavave yvypóra umi ko arapýpe ojejuka asýva oñemboyke rupi Tupã Ñande Ru rembipota ha he'íva hína ne mandu’amína ore rehe.

44 Ko’ápe ko Marandu Porã mbohapyha omoî ko Jesus ñe’ê kurusu rehe; Che Ru nde pópe amoî che rekove. Pe Ñandejára Jesucristo imano rupi ñane moî Tupã Ñande Ru pópe.

50 Pe oñeñotÿvo Ñandejára Jesucrístope ha’eténte ku opámava ha’e upépe. Umi kuña kuéra Ñandejára Jesucristo ñe’ê ogueroviáva oha’arõ joa hikuái mba’eguasuete oikotáva.

24,1 Pe arateî omoambue hapoite guive umi yvypóra rekove. Pe Jesus rekove nañandererahái mano gotyo,Tupã pe mano rupi ñande reraha tekove teetépe.

13 Lucas ohechauka moõpa oî pe Jesus oikove jevy va’ekue. Ha’e oiko oguata umi yvypóra apytépe omombarete haguã ichupe kuéra ikangy jave, avei ha’e oî pe Tupã ñe’ê oñemombe’urõ, ha avei oî pe Eucaristíape oñemboja’o jave pe mbujape karaípe ha péva omomandu’a pe jaiko va’erãha oñopehênguéicha.

36 Ko Ñandejára Jesucristo jeikove jevýko ndaha’éi umi hemimbo’e remimo’ãnte, péva ko ha’e peteî mba’e ohupytypaitéva mayma yvypórape.

44 Pe Tupã ñe’ê ryrúgui osê pe ikarai va’ekue rembiapo ha pépe ojekuaa pe Jesus rekovekue ha’eha peteî kakuaaguã. Kóva ko tembiapo ojejapo oparupiete opavave tetãme. Pe tekove ñembopyahu ha jeheja rei ojupe pe angaipa ikatu jajapo jaguata ramo Jesus ndive añoite. Ko Lucas ohai va’ekue Marandu Porã opa Jerusalénpe pe oñepyrû haguégui voi. Upégui umi Ñandejára Jesucristo remimbo’e oho ogueraha Tupã ñe’ê oparupiete.

MARANDU PORÃ JUAN OMOME’UHÁICHA

Ñepyrû 

Ko Tupã Marandu Porã Juan omombe’uháicha iñambue umi Mateo, Marcos ha Lucas omombe’uháichagui ha’e kuéra; ningo heta oñe’ê umi hechapyrã ha imombe’upyrã ñane mbojurujáiva Ñandejára Jesucristo ojapo ha he’i va’ekue rehe. Juan katu omboykénte ko’ãva ha oñe’ê ambue mba’ére. Juánpe guarã ningo Jesus ha’e pe Tupã remimbou. Jesus ou ohechauka haguã ñandéve Tupã ha’eha Ñande Ru. Umi oikóva Tupã oipotaháicha oñemboja Jesus rehe. Juan omombe’u ko’ã mba’e ñane pytyvõ ha jarovia haguã Ñandejára Jesucristo ha’eha Tupã Ñandejára remimbou, ita’ýra teete ha péicha jaikove haguã pe tekove ha’e mante ikatúva ome’ê ñandéve. Ha’e ningo ou voi ombopyahu haguã ko yvy ha yvága ha ñande hegui katu, Ñandejára Espiritu Santo rupi ojapo haguã añetetehápe Tupã Ñandejára ra’y.
Tupã Ne’ê oiko kuimba’éicha 
1 
1 Iñepyrûmbýpe upe Ñe’ê oîma va’ekue

ha pe Ñe’ê oî Ñandejára ndive

ha pe Ñe’ê Ñandejára voi.

2 Ha’e oime iñepyrûmbýpe oñe’ê Ñandejárape.

3 Ha’e rupi ojejapo va’ekue opaite mba’e, hese’ÿ ndoikói mba’eve.

4 Ipype oî tekove: pe tekove ha’e va’ekue tesapeha yvypóra kuérape guarã.

5 Pe tesapeha omimbi pytûguýpe ha pe pytûguy ndaipu’akái upe tesapeha rehe.

6 Ou va’ekue peteî kuimba’e Tupã rérape: upéva héra va’ekue Juan.

7 Kóva ou mombe’uharõ, ohechauka haguã pe tesapeha, ha’e rupi opavave oguerovia haguã.

8 Ha’e ndaha’éi pe tesapeha, oúnte omombue’u haguã mávapa pe tesapeha.

9 Ko tesapeha ha’e va’ekue añetéva ohesape opavave yvypórape oikévo ko arapýpe.

10 Oîma va’ekue arapýpe, jeje arapy ojejapo ha’e rupi, yvypóra kuéra oñemoambue ichugui.

11 Ou hógape ha umi hogaygua kuéra nomoguahêi chupe.

12 Upéicha ramo jepe, umi omoneî va’ekue ombokatu ichupe kuéra oikóvo Ñandejára ra’y ramo: umi oguerovia tapiava chupe.

13 Ko’ãva nonaséi va’ekue oimeháichagua tuguýgui, oimeháichagua to’õgui, oimeháichagua kuimba’égui, onase Ñandejáragui uvei.

14 Peichahápe pe Ñe’êgui oiko yvypóra, ou va’ekue ha oiko ñande apytépe.

15 Juan omoherakuã va’ekue ichupe ha osapukái he’ívo: “kóva ha’e upe che ha’e va’ekue hese, pe che rapykuéri oúva oikóma va’ekue che aiko mboyve ha’e oî raêve rupi che hegui.” 

16 Ipype oîmbaite Tupa rekove ha ichugui jahupytypaite hemime’êta, ome’êma va’ekue ha ome’ê jo’a jevy ñandéve.

17 Upe léi niko Moisés rupive oñeme’ê va’ekue ñandéve Tupã ha Cristo Jesus rupi oguahê ñandéve pe mborayhu ha teko jerovia. 18 Araka’eve avave ndohechái Tupãme, pe ta’ýra oîva itúvandi añoite ha ha’e oikuaauka ñandéve.
Pehêngue peteîha: Techapyrã rupive Jesus ojeikuaauka 
Juan Bautista ohechauka Jesúspe “Tupã Ovecha Ra’ýicha”

19 Kóicha, Juan oñe’ê Jesus rehe. Judío kuéra Jerusaléngua ombou Juan rendápe pa’i ha umi Levita kuérape oporandu haguã ichupe: “Máva piko nde.” 20 Juan katu he’ínte, no mbotovéi iñeporandu kuérape. Ha he’i: “Che ndaha’éi pe Cristo.”

21 Ha’e kuéra he’i: ”Máva piko nde, aipórõ ndaha’éi piko nde Elías mba’e. He’iJuan:

“Che ndaha’éi Elías.” He’i jevy hikuái: “Nde piko peteîva umi ñemoñe’ehára.”

22 Nahániri, he’i. Oporandu pyahu jevy: “Ere porãntena oréve mávapa nde, roho haguã romombe’u umi ore mbou va’ekuépe. Mba’épa ere ndejehe 

23 Juan he’í: “Che ha’e pe osapukáiva ojeiko’ÿhápe: pemyatyrõke Ñandejára raperã, ñemoñe’êhára Isaías oporomomarandu haguéicha.”

24 Umi oñembou va’ekue niko ha’e fariseo kuéra reheguáva.

25 Oporandu jevy ichupe: “Mba’ére piko upéicharõ reporomongarai, ndaha’éi ramo nde pe Cristo, terã Elías terã pe ñemoñe’ehára.”

26 Juan he’i: “Che aporomongarai ýpente, ha katu oî pende apytépe peteî tuichavéva ha peê ndapeikuaái chupe. 27 Ha’e ou che rapykuéri ha ndaijái chéve ajora ichupe ipyreheguasãnte jepe.”

28 Betániape ojehu ko’ã mba’e, pe ysyry Jordán mboypyri, Juan oporomongarai haguépe.

29 Upe ára rire, Juan ohecha upérõ Jesúspe oúvo hendápe ha he’i: Péina ape ou ko Tupã ovecha ra’y, oipe’áva angaipa arapýgui. 30 Hese niko che ha’e: “Cherapykuéri ou peteî kuimba’e oîma va’ekue che aî mboyve. 31 Che ndaikuaái va’ekue ichupe; ha katu pe che ajapóva ha che ñemongarai chupe guarã va’ekue, ha’e ojekuaauka haguã Israel retãme.”

32 Ha Juan oñe’ê kóicha Jesus rehe: “Ahecha kuri Espíritu Sántope oguejy ramo guare yvágagui peteî pykasúicha ha opyta Jesus akã ári. 33 Che niko ndaikuaái va’ekue ichupe, ha Tupã che mbou va’ekue aporomongarai haguã ýpe, he’i va’ekue chéve: Rehecháne Espíritu Sántope oguejývo upe oporomongaraítava Espíritu Sántope ári ha opytáne ipype. 34 Ha che ahecháma. Upéva rehe ikatúma ha’e kóva ha’eha upe Tupã poravopyre.”

Jesus ohenói hemimbo’e kuéra tenondeguápe

35 Upe ára rire, upépe oî jevy hína Juan mokõi hemimbo’é ndive. 36 Ohechávo ohasa Jesus upérupi, he’i: “ Péva ko ha’e pe Tupã Ovecha ra’y.” 37 Ohendúvo umi mokõive temimbo’e osê oho Jesus rapykuéri. 38 Ojere omaña Jesus hese kuéra, ohechávo ohoha hapykuéri, oporandu: “Mba’éiko peheka.” He’i hikuái: “Rabí (térã mbo’ehára), moõiko reiko”

39 Jesus he’i chupe kuéra: Pejúna che ndive pehecha haguã.”

Oho hendive ha ohecha moõpa oiko. Oiméne la cuatro rupi mba’e upérõ ha opyta hendive pyhare peve.

40 Andrés, Simón Pedro ryvy ha’e va’ekue pe peteîva umi mokõigui oho va’ekue Jesus rapykuéri ohendúvo Juan ñe’ê. 41 Andrés oho oheka raê Simónpe ha he’i chupe: “ Rojuhúma upe Tupã remimboúpe, Crístope.” 42 Ha ohechauka ichupe Jesúspe. Jesus oma’ê porã Simón rehe ha he’i: “Nde ha’e Simón, Juan ra’y : ko’ãga nderérata Kéfas, he’iséva ita.”

43 Ha upe ára rire, osê Jesus oho Galiléape. Ojuhu Felípepe ha he’i chupe: “Eju, jaha che ndive.” 44 Felipe ha’e Betsaidagua, Andrés ha Pedro vallegua. 45 Felipe upéi ojuhu Natanaelpe ha he’i chupe: “Rojuhu niko pe kuimba’e, upe Moisés ohai va’ekue hese léipe ha umi ñemoñe’êhára kuéra ohai va’ekue avei hese. Upéva ha’e Jesus, José, Nazaretgua ra’y.”

46 Natanael he’i: “Mba’e iporãva piko osêne Nazarétgui.” Felipe he’i: “ Eju ha rehecháta.”

47 Oguahêvo ohóvo Natanael Jesus ypýpe, Jesus he’i: “Ndapépe ou peteî Israelgua añetéva, ipy’a potîva.” 48 Natanael oporandu ichupe: “Araka’e guive piko nde che kuaa.” Jesus he’i: “Felipe oñe’ê mboyve ndéve, reî ramo guare pe guavira mata guýpe, niko che roikuaáma kuri.”

49 Natanael omomba’eguasu he’ívo: “Mbo’ehára, nde ha’e Tupã ra’y. Nde ha’e pe Israel retã Mburuvicha guasu.”

50 He’i Jesus: “Nde piko reguerovia, ha’e haguére ndéve: Rohecha pe guavira mata guýpe rehe. Rehecháne mba’e tuichavéva ko’ã mba’égui. 

51 Añetehápe ha’e: pehecháne yvága rokê ojeipe’ávo ha umi Tupã remimboúpe oguejy ha ojupi ko Kuimba’e jerére.”

Techapyrã tenodégua ojapo va’ekue Jesus Canáme, peteî ñemendahápe

2 

1 Mbohapy ára rire oiko peteî ñemenda Cana, Galiléape, ha María , Jesus sy oî avei upépe. 2 Jesus ha hemimbo’e kuéra avei oho. 3 Ndohupytypái pe parral rykue. Upérõ Jesus sy he’i chupe: “Ndoguerekovéima hikuái parral rykue.”

4 Jesus he’i: Ndoúi ha ndohói chéve ha ndéve, marãiko ere chéve, che ama ne’írã gueteri niko oguahê che ára.”

5 Isy katu he’i umi tembiguáipe: “Pejapónteke pe ha’e he’íva guive peême.”

6 Oî upépe seis kambuchi itaguigua, judío kuéra oiporúva oñemopotî haguã, ijáva peteî teîme cien litro rupi. 7 He’i upémaramo Jesus umi tembiguáipe: “Pemyanyhê ýgui umi kambuchi. Ha omyanyhête hikuái.

8 “Peguenohê katu ko’ãga -he’i chupe kuéra Jesus- ha pegueraha pe karuguasúre oñangare​kóvape.” Ha ha’e kuéra ogueraha ichupe.

9 Ha pe karuguasu ñangarekoha oha’ã rire pe parral rykue ýgui oiko va’ekue, oikuaa’ÿre moõguipa oguenohe hikuái; umi tembiguái katu oikuaa porã oguenohê hague ýgui. Ohenói upémaramo pe ménape 10 ha he’i ichupe: “Nde niko nderejapói ambue kuéra ojapoháicha, opavave niko ome’ê pe parral rykue iporãvéva raê ha ho’u heta rire hikuái oimehaichaguántema oñeme’ê chupe kuéra; ha nde katu reheja upe iporãvéva ipahakuévo guarã.”

11 Jesus ojapo ko techapyrã ñepyrûmby Cana Galilea yvýpe. Péicha ohechauka imba’ekuaa ha umi hemimbo’e kuéra oguerovia ichupe.

12 Kóva rire, oguejy Jesus Cafarnaúnpe isy, hesegua kuéra ha hemimbo’e kuéra ndive. Ha opyta upépe sapy’amínte.

Jesus omosê ojehekávape tupaógui

13 Hi’ãguîma upérõ pe judío kuéra Pascua arete ha Jesus ojupi táva Jerusalénpe. 

14 Ojuhu Tupao ryepýpe oñemúva guéire, ovecháre ha pykasúre ha avei virúre.

15 Ojapo peteî tukumbo ha omosêmba tupaógui opavavépe ijovecha ha iguéi kuérandi, ha ojapetepa yvýre umi viru mesa ha isarambipa iviru kuéra. 16 Umi pykasu ohepyme’êvape he’i: “Peipe’apa umíva ko’águi ha ani pejapo ñemuha renda che Ru rógagui.”

17 Hemimbo’e kuéra imandu’a upe oîva jehaipyrére: “Takate’ÿ nde rógare che moñeko’õi.” 

18 Umi judío mburuvicha kuéra he’i he’íva: “Mba’éichagua techapyrãpa péva rejapo haguã ko sarambi.” 19 Jesus he’i: “Peity ko tupao ha che amopu’ã jevýta mbohapy árape.”

20 Ha’e kuéra he’i: “Cuarentaiséi ary niko hi’are oñemopu’ã haguã ko tupao, ha piko nde remopu’ã jevýta mbohapy árape. 

21 Ha’e niko oñe’ênte pe Tupao ha’éva hete rehe. 22 Oikove jevývó hemimbo’e kuéra imandu’a he’i hague péicha ha oguerovia chupe upérõ guare ha iñe’êngue he’i va’ekue Jesus. 23 Jesus opyta Jerusalénpe arete aja ha heta tapicha oguerovia ichupe ohecha rire umi techapyrã ojapóva.

24 Jesus ndojerovia guasúi hese kuéra, oikuaa porãgui chupe kuéra 25 ha natekotevêi avave oñe’ê ichupe ambue rehe, oikuaágui mba’etépa oî pe yvypóra kuéra py’apýpe.

Jesus ha Nicodemo: ñenase pyahu jevy

1 Fariseo kuéra apytépe oî va’ekue peteî hérava Nicodemo judío apytépe mburuvicha. 2 Ha’e oho pyhare Jesus rendápe ha he’i chupe: “Rabbi, ore niko roikuaa nde rejuha Tupã rérape ore mbo’e haguã, avave ndaikatúigui ojapo umi techapyrã nde rejapóva, noîri ramo hendive Tupã.”

3 He’i Jesus: “Añetehápe ha’e peême, avave ndaikatúi ohecha Tupã Reino nonase pyahu jevýi ramo, yvatéguio.” 4 Nicodemo katu oporandu: “Mba’éicha piko ronase payhu jevýta ore tuja rire Máva piko oike jevýne isy ryépe onase pyahu jevy haguã 

5 Jesus he’i: “Añetehápe ha’e ndéve: Ndoikekuaa mo’ãi yvágape upe nonaséiva pe y ha pe Espíritu rupi. 6 Pe to’óguiguare niko ha’e to’ónte avei, ha Espíritugui guare katu ha’e espíritu.

7 Ani reñemondýi ha’e haguére ndéve: Renase pyahu jevy va’erãha yvatéguio. 8 Pe yvytu niko oipeju oipejuseha gotyo ha rehendu ituruñe’ê po’i ha katu ndereikuaái mamóguipa ou ha mamópa oho. Péicha avei ojehu upe onaséva Espíritugui.”

9 Nicodemo oporandu jevy: “Mba’éichanepa ikatu oiko upéva. 

10 He’i Jesus: “Nde niko Israel mbo’ehára ha piko ndereikuaái ko’ã mba’e 

11 Añetehápe ha’e ndéve, ore niko roñe’ê umi mba’e roikuaáva rehe, ha roju romombe’u umi orete rohecha va’ekue ha peê katu ndapegueroviái umi ro’éva.

12 Ko’ãga añe’ê peême yvy ariguáre, ha ndachegueroviáiri, mba’éicha piko che gueroviáne añe’ê ramo peême yvagagua rehe. 13 Opáichavo, mavave ndojupíri gueteri yvágape, oguejýnte uvei yvágagui: Ko Kuimba’e. 14 Moisés ohupi yvate haguéicha pe mbói ra’anga oî aja hikuái upe ojeiko’ÿháme, upéicha avei ojehupi yvate va’erã ko Kuimba’épe 

15 opavave umi ogueroviáva ichupe ohupyty haguã Tekove Opave’ÿva.

16 Ohayhuetereígui Tupã ko arapýpe, ombou ita’ýra peteîmíme, opavave umi ogueroviáva ichupe ani haguã oñehundi, oguereko haguã uvei Tekove Opave’ÿva.

17 Nomboúi va’ekue niko Tupã ita’ýrape oity haguã aña retãme avavépe, oipysyrõ haguãnte uvei opavavépe. 18 Umi ogueroviáva guive ichupe noñehundíri; ha umi oguerovia’ÿva katu ijupe voi ojeity aña retãme, ndogueroviái haguére pe Tupã Ra’y Peteîmíme. 19 Pe Tesapeha ou ko arapýpe, ha yvypóra kuéra omomba’eve pytûnguy Tesapehágui, hembiapo kuéra ivaígui: 20 Pe hembiapo ky|áva ndocha’éi pe tesapeha rehe ha ndoúi pe hesãkãhame, ani haguã ojekuaa pe hembiapo vai. 21 Ha upe oguatáva añetehápe katu oheka pe tesapeha, ojehecha haguã pe hembiapo ha ojekuaa haguã ojapoha Tupã ndive.

Juan Bautista mombe’upy paha

22 Uperiremi, oho Jesus hemimbo’e kuéra ndive Judéape. Upépe opyta hendive kuéra ha oporomongarai. 23 Juan avei oporomongarai Enónpe, Salin ypýpe, oîgui upépe heta y. Heta oî oúva hendápe ha oñemogarai; 24 upérõ Juánpe ne’írã gueteri oñemoî ka’irãime.

25 Upe guive niko Juan remimbo’e kuéra ojuavy va’ekue peteî judío ndive ñemopotî rehe.

26 Oho hikuái Juan rendápe ha he’i chupe: “Mbo’ehára, upe oî va’ekue ne ndive Jordán mboypýri, upe nde rehechauka va’ekue oréve, ko’aga oporomongarai avei, ha opavave oho hendápe.”

27 Juan he’i: “Avave ndaikatúi ojapo mba’eve yvágagui ndoje’éi ramo ichupe. 28 Peê niko peikuaa porã mba’épa che ha’e va’ekue peême: Che ndaha’eiha pe Cristo, hemimboúnte uvei aju va’ekue henonderã.

29 Pe máva ogueraháva tembireko niko ha’e ména, ha pe anguirû oîva ijypýpe ha ovy’a ohendu haguérente jepe ména ñe’ê. Upéva rehe ko che vy’a henyhê chovi: 30 ija chupe ha’e okakuaa ha che katu tañyñýi ahávo.

31 Pe oúva yvatégui niko tuichave opavavégui. Pe ha’éva yvy arigua, yvypórante ha yvy ariguánte iñe’ê. 32 Ha pe oúva yvágagui katu hesatee rupi ohecha va’ekue ha ijapysatee rupi ohendu va’ekue rehe oñe’e. Opáichavo avave ndogueroviái upe he’íva. 33 Ha umi ogueroviáva iñe’ê katu oja hese, he’ívo itúvape hi’añete. 34 Tupã remimbou niko omyesakã Tupã rembijerure ome’ê rupi takate’ÿ’ÿre pe Espíritu Santo.

35 Pe Túva ohayhu Ta’ýrape ha omoîmba ipópe opaite mba’e. 36 Pe ogueroviáva Ta’ýrape oguereko Tekove añete; ha pe ndogueroviáiva katu ndoikuaa mo’ãi pe tekove añete, oikuaáne uvei pe Tupã tukumbo.
Jesus ha kuña Samariaygua 

4
1 Oguahê fariseo kuéra apysápe, Jesus oporomongaraiha ha hetaveha hemimbo’e Juángui 

2 (noporomongaraíri ramo jepe ha’ete voi, hemimbo’e kuérante uvei ojapo hérape)

3 Oikuaávo Jesus osê Judéagui ha oho jevy Galiléape. 4 Ohasa va’erã Samaría retã rupi. 5 Oguahê ohasakuévo tapÿi hérava Sicar, Jacob yvy, ome’ê va’ekue ita’ýra Josépe. 6 Upépe oî pe Jacob ykua.

Jesus, kane’õgui oguata heta rire, oguapy upe ykua rembe’ýpe. Asajepyte potaite upérõ.

7 Oñemboja oúvo peteî kuña Samariaygua, oguenohê haguã y, ha Jesus he’i chupe: “Che mboy’umína.”

8 Hemimbo’e kuéra oho kuri távape ojogua haguã hi’upyrã. 9 Pe kuña samariaygua he’i: 

“Mba’éicha piko nde Judeaygua ha rejerure che, Samariayguápe y,” (jaikuaa va’erã Judeaygua ha samariaygua kuéra nda’ija’eiha ojuehe).

10 Jesus he’i: “Reikuaa ramo pe Tupã remime’ê. Reikuaa ramo mávapa hína ko ojeruréva ndéve y, nde katu rejeruréne chéve. Ha che ame’êne ndéve y oikovéva.”

11 Pe kuña he’i chupe: “Karai, ndereguerekói niko mba’épepa reguenohêta ko y, ha ipypuku niko ko ykua, moõgui piko reguenohêta y tekove rehegua. 12 Nde pu’akave nga’u piko nde ore ru Jacóbgui, ha’e niko oheja va’ekue oréve ko ykua hoy’u hague ha’e, hogaygua ha hymba kuéra.

13 Jesus he’i jevy: “Pe hoy’úva ko ýgui ijy’uhéi jevy, 14 ha pe hoy’úva ko y che ame’étavagui, ndaijy’uhei mo’ãvéima araka’eve. Ko y che ame’êtavagui hoy’úva oikóne ipype yvu ome’êva tekove opave’ÿva.

15 Pe kuña he’i chupe: “Karai, eme’êna chéve upe y, anivéma haguã che y’uhéi, ha ndajuvéima haguã ykuápe.”

16 Jesus he’i: “Tereho eheka ne ménape ha upéi eju jevy ko’ápe.” 17 Pe kuña he’i: “Che nacheménai.” Jesus he’i chupe: “Añete upe eréva, nanemenaiha, 18 sínkoma reguereko va’ekue, ha pe ko’ãga reguerekóva ndaha’éinte avei ne ména.” upépe ere añetegua.

19 “Karai, -he’i pe kuña, ahecha niko nde ñemoñe’êhára ra’e.

20 Ore ypy kuéra niko oúmiva ko yvytýpe omomba’eguasu haguã Tupãme ha peê Judeaygua, niko peje ñamomba’e va’erãha Tupãme Jerusalénpe.

21 Jesus he’i chupe: “Che gueroviána nde kuñakarai, oguahêma niko pe ára oñemomba’eguasúvo Tupãme, ndaha’éi ko yvytýpe terã Jerusalénpe.

22 Peê niko pemomba’eguasu upe peikuaa’ÿvape, ha ore judeaygua katu roikuaa mávapepa romomba’eguasu: pe ñepysyrõ oúgui judeaygua kuéragui.

23 Oguahêma katu pe ára, ñaîma voi katu ipype, umi omomba’eguasu añetetéva omomba’eguasu va’erã Túvape Espíritu ha Añetete reheve. Umíva ha’e umi omomba’eguasu añetéva, pe Túva ohekáva.

24 Tupã niko ha’e Espíritu ha umi omomba’eguasúva ichupe omomba’eguasu va’erã pe Espíritu ha Añete rupive.”

25 Pe kuña he’i: “Che niko aikuaa ou potaha hína peteî Mesías oje’eha. Ha’e ou vove omyesakãmbaitéta oréve ko’ã mba’e. 26 Jesus he’i chupe: “Upéva ha’e che, ko oñe’êva ne ndive.” 27 Upete jave oguahêmba hemimbo’e kuéra ha ohecharamo joaite hikuái oñe’êha hína peteî kuña ndive. Ha avave noporandúi chupe ma’erã ha mba’érepa oñe’ê hendive.

28 Pe kuña oheja upepete pe ikambuchi ha oñani oho távape ha he’i ambue kuérape:

29 “Peju pya’e pehecha ko kuimba’e he’ipáva chéve che rekovekue. Ndaha’éi mba’e puku kóva pe Mesías.” 30 Osê joa hikuái pe távagui ha oho hendápe. 31 Upe aja hemimbo’e kuéra he’i jo’a jo’a chupe: “Mbo’ehára, ekaru.” 32 Ha ha’e he’i chupe kuéra: “Che areko hi’upy peê peikuaa’ÿva.”

33 Ha’e kuéra oñeporandu ojupe: noiméi puku ojegueru ra’e chupe tembi’u. 34 Jesus he’i chupe kuéra: “Che rembi’u niko ha’e ajapo haguã upe che mbouhare rembipota amo hu’ãme.” 35 Ndapejéi nga’u piko peê, irundy jasýntema ñaha’arõ va’erãha ñamono’õ haguã ñemityngue ajépa, che ha’e peême: Pejesaupi ha pehecha umi kokue, sa’yjungýma umi kóga kuéra, oñemono’õma haguã.

36 Pe kokueyguáva ohupyty ikóga repykue ha ombyatýma ikóga a Tekove Opave’ÿva pegûara; upéicha pe oñemitýva ovy’a avei umi omono’õva ndive. 37 Ha péicha oiko pe oje’éva: Peteî niko pe oñotýva ha ambue pe omono’õva. 38 Che niko pomondo pe mono’õ haguã ambue oñoty va’ekue peñeha’ã’ÿ va’ekue rehe. Ambue kuéra ohasa asy heta ha peê katu pe mono’õ hy’ái repykue.”

39 Ko távape heta Samariaygua ogueroviáva Jesúspe pe kuña ñe’ê rupi: “ Ha’e he’ipaite chéve upe che rembiapokue.” 40 Ou hikuái, umi samariaygua Jesus rendápe ha ojerure ichupe opytami haguã hendive kuéra. Ha opyta upépe mokõi ára. 41 Ha ohendúvo iñe’ê hetavéma oî ogueroviáva chupe. 42 Ha he’i pe kuñáme: “Ko’aga rogueroviáma ndaha’éi upe nde ere va’ekuérente, orete voi rohendu ichupe ha roikuaa Kóva ha’eha añetehápe pe opavave pysyrõhára.”

43 Ohasávo umi mokõi ára Jesus oho upégui Galiléape. 44 Jesus ete he’i kuri: Mavavéva ñemoñe’êhárape ndoje apói mba’e ramo itávape.

45 Oguahêvo Galiléape, umi upepegua omoguahê porãite ichupe, ohechámagui hikuái upe Jesus ojapo va’ekue Jerusalénpe arete aja. Ha’e kuéra avei oî va’ekue upépe.

Jesus omonguera peteî mba’apohára ra’ýpe

46 Oho jevy, Jesus Canáme, pe táva Galiléa pegua, upe ojapo haguépe ýgui parral rykue. 

Peteî mburuvicha oguereko peteî ita’ýra hasyetéva Cafarnaúnpe. 47 Oikuaávo Jesus ou jevýma hague Judéagui Galiléape, osê haperãme ojerure ichupe oho haguã hendive omonguera haguã ita’ýra hasyetéva: omano haguãicha.

48 Jesus he’i chupe: “peê ndapehechái ramo techapyrã ndapegueroviáiri.” Pe mburuvicha he’i: “Che jára, ejumíntena omano mboyve che ra’y.” 50 Jesus he’i:

“Ikatúntema reho jevy, pe nde ra’y oîme oikove.” Pe kuimba’e oguerovia Jesus ñe’ê ha osê oho. 51 Oî aja tape rehe gueteri ohuguaitî chupe hembijokuái kuéra ha omombe’u okueramaha pe ita’ýra. 52 Oporandu ichupe kuéra mba’e aravoitépepa okuera ra’e. He’i chupe hikuái: “Kuehe ka’aru a la una, oheja ichupe pe akãnundu.” 53 Pe túva imandu’a upe aravoitépe he’i hague ichupe Jesus “nde ra’y oikove”, ha oguerovia chupe ha’e ha hogaygua kuéra. 54 Kóva ha’e mokõiha techapyrã ojapo va’ekue Jesus ou rire Judéagui Galiléape.

Pe ijapáva Betsaida y rembe’ýpe
5 
1 Upéi Jesus ojupi jevy Jerusalénpe, judío kuéra areterã. 2 Jerusalénpe oî pe okê ypýpe hérava ovecha rokê, peteî yno’õ oguerekóva sínko ogaguyjere hérava Betesda (yvykua), iñe’ême kuéra. 3 Umi ogaguy jerépe oî heta iterei hasýva, ndohecháiva, iñepãva, ijapáva.

4 Oguejýgui jepi peteî Tupã remimbou sapy’a py’a omongu’e pe y. Pe ojeity raêvéva ipype oku’e jave pe y okuera opáichagua mba’asýgui. 5 Oî upépe peteî kuimba’e ojapómava treinta y ocho ary hasy hague. 6 Jesus ohecha ichupe oñenohápe ha ohechakuaa aretereíma oikoha upéicha. Oporandu chupe: rekuerasépa. 7 Pe hasýva he’i, Karai, ndarekói avavépe che moinge haguã ko ýpe oku’e jave. Ha che añeha’ã aja, oike jepéma che renonderã ambue. 8 Jesus he’i: Epu’ã, ehupi pe nde rupa ha eguata.

9 Upete vove, pe kuimba’e okuera, ha ohupi pe hupa ha oñepyrû oguata.

10 Upérõ arapokõi va’ekue. Upévare umi judío kuéra mburuvicha he’i pe okuera va’ekuépe: ko ára niko arapokõi. Pytu’uha ára ndaikatúi egueraha nde rupa nde apére. 11 Ha’e he’i: Pe che monguera va’ekue niko he’i chéve: Ehupi pe nde rupa ha eguata. 12 Oporandu hikuái chupe : Máva piko upe kuimba’e he’i va’ekue ndéve: Ehupi pe nde rupa ha eguata.

13 Pe okuera va’ekue ndoikuaái mávapa pe omonguera va’ekue ichupe, ohómagui upégui Jesus, okañýma umi yvypóra apytépe.

14 Uperire, Jesus oho oheka chupe tupaópe, ha he’i chupe: Ko’ãga neresãima, anivémake rejapo angaipa ani ojehu ndéve mba’e ivaivéva.

15 Upe kuimba’e oho he’i umi judío kuérape Jesus hague pe omonguera va’ekue ichupe.

16 Upévare umi judío oiko Jesus rapykuéri ojuka haguã ichupe, nomomba’éi haguére pe pytu’uha ára. 17 Jesus he’i: “Che ru omba’apónte gueteri. Che avei amba’apo.” 18 Upévare hi’ãitevéma ichupe kuéra ojuka Jesúspe, nomomba’éi haguére pytu’uha ára ha avei oñembojoja haguére Tupãre, ohenói pypeichupe che Ru. 

Pe ta’ýra rembiapo: Omoingove jevy omanóvape.
19 Jesus he’i chupe kuéra: Pe ta’ýra niko ndaikatúi ojapo mba’eve ijehegui reínte, ohecháva ojapo pe itúvapente uvei ojapo. Opa mba’e ha’e ojapóva, ojapo avei pe ita’ýra. 20 Pe túva ohayhu ita’ýrape ha ombo’epa ichupe opa mba’e ha’e voi ojapóva, ha ombo’epa hetave mba’e katu ichupe ha peê pehecharamoitéta. 21 Pe túva omoingove jevy omanóvape ha ome’ê jevy pe tekove, upéicha avei pe ta’ýra ome’êne tekove ome’êsévape. 22 Pe túva nomohendái avavépe, ohejágui upéva pe ita’ýra peguarã 23 umi yvypóra omomba’e haguã ta’ýrape omomba’eháicha túvape. Pe nomomba’éiva pe ta’ýrape, nomomba’éi avei pe túva ombou va’ekue ichupépe.

24 Añetehápe ha’e peême: Pe ohendúva che ñe’ê oguerovia upe che mbou va’ekuépe ha peichahápe ambojerovia che mbouharépe, oikove pe tekove opave’ÿvape, noñemohendavéimane ichupe, ohasámagui pe ñemanógui tekove añetépe. 25 Peikuaáke oguahêmaha pe aravo, ñaiméma ipype, upérõ umi omanóva ohendúne Tupã ra’y ñe’ê, ha umi ohendúva guive oikove jevýta. 26 Pe Túva ojapokuaaháicha hekovégui ojaposéva, upéicha avei ome’ê pe ta’ýrape hekovégui ojapo haguã ojaposéva. 27 Ha oheja avei ipópe oporomohenda haguã ha’e haguére Kuimba’e. 28 Ani pehecha ramo oguahêma haguére pe ára, umi oîva guive yvyguýpe ohendutaha iñe’ê. 29 Umi hekovépe ojapo va’ekue iporãva osêne oñemoî henondépe ha oréko haguã tekove añetete, ha umi ojapo va’ekue mba’e vai oñemoî henondépe ha ohupyty haguã hembiapo vaikue repy. 30 Che ndaikatúi ajapo mba’eve che jehegui reínte, aporomohenda oje’eháicha chéve, upéicha pe ajapóva hekopete oikóta, ndahekáigui pe che ajaposévante, upe che mbou va’ekue oipotávante. 31 Che voi añemoîro añe’ê che jehe, upe che ha’éva ndoikói mba’everã. 32 Ambue, oñe’ê che rehe, ha che aikuaa he’iha añetegua che rehe. 33 Juan he’i peême añetegua, peporanduka ramo guare ichupe. 34 Che naikotevêi avave oñe’ê che rehe, che mandu’ánte ko’ã mba’e pende rehehápe, peñepysyrõ haguã. 35 Juan niko ha’e tesapeha hendýva ha omimbíva, ha pe hesape pene mbovy’a sapy’ami. 36 Ha che aguereko peteî ñemoñe’erã ipohyivéva ko Juan ome’ê va’ekuégui: umíva ha’e pe che Ru ojapoukáva chéve, ko’ã mba’e che ajapóva oñe’ê che rehe ha ohechauka che Ru che mbouha. 37 Pe che mboúva ha oñe’êva che rehe niko ha’e che Ru. Peê napehendúi araka’eve iñe’ê, ha ndapehecháiva araka’eve hova. 38 Napemoguahêi avei pende apytépe pe Tupã omboúva peême pehechakuaa haguã péichaha peê ndapegueroviái hembijokuáipe. 39 Peê pejepovyvy ha peheka pe Kuatiañe’ê peimo’ãgui pejuhúta ipype tekove añete. Pe kuatiápe oñeñe’ê che rehe. 40 Opáichavo peê ndapejuséi che rendápe pehupyty haguã tekove. 41 Che namomba’éi pe yvypóra oñe’ê porã ramo che rehe.

42 Poikuaáma: Tupã mborayhu noîri pende pype. 43 Che aju, che Ru che mboúgui, ha peê nachemomba’éi. Ha ou ramo ambue hérapente voi, upépe katu peê pene ñe’êrendu ichupe.

44 Mba’éicha piko ikatúne peguerovia, pehendu ramo yvypóra oñemomba’eguasúvapente ha ndapehekái pe Tupã peteînteva, resape. 45 Ndache mo’ãi pe oporombojovakétava che Ru rovake. Moisés voi ha’e pe pene mbojovakétava, ha hese peê pejerovia. 46 Peguerovia guive ramo Moiséspe, che guerovia va’erã mo’ã chéve avei, che rehe oñe’êgui Moisés ohaívo. 47 Ha ndapegueroviái ramo pe ohai va’ekue Moisés piko: Mba’éichapa pegueroviáta ko che ha’éva peême rehe.

Mbujape tekove rehegua: Ñembohetave
6 
1 Upéi Jesus ohasa y Galilea rembe’ýpe, Tiberíades ypýpe. 2 Omoirû ichupe heta iterei yvypóra, ohecha ojapoha heta techapyrã umi hasýva kuéra rehe. 3 Jesus ojupi pe yvytýpe ha aguapy upépe hemimbo’e kuéra ndive. 4 Hi’aguîma pe pascua, judío kuéra arete. 5 Jesus ojesaupi, ha ohecha mba’éichapa umi yvyporaita ojupi ha’e oîháme, ha he’i Felípepe: “Mba’éichapa ikatu jajogua mbujape ho’u haguã ko’ã tapicha.” 6 Péicha he’i ohecha haguã mba’épa he’ínte, oikuaámagui ha’e mba’épa ojapóta. 7 Felipe he’i: dosiento moneda itaju ndohupyty mo’ãi ho’u haguã peteî mbujape pehênguemínte jepe. 8 Ambue temimbo’e, Andrés, Simón Pedro ryvy, hei: 9 “Ape oî peteî mitãkuimba’e oguereko cinco mbujape ceváda guigua ha mokõi pira. Ha mba’e piko kóva hetaite peguarã.”

10 Jesus he’i: “Pemboguapy umi tapicha.” Upépe oîgui kapi’ipe porã, ha oguapy upépe kuimba’e kuéra ha’e kuérante voi cinco mil rupi. 11 Upérõ Jesus ohupi ipópe pe mbujape, oaguyjeveme’ê ha omboja’o ichupe kuéra umi oguapývape. Upéicha avei ojapo pe pira kuéra rehe ha opavavépe ohupyty ho’useháicha. 12 Hyvatã rire, Jesus he’i hemimbo’e kuérape: Pembyaty umi hembyre, ani oñemombo mba’eve. 13 Ha omono’õ ha omyanyhê hikuái doce ajaka hemby va’ekuégui umi cinco mbujapégui. 14 Umi yvypóra kuéra ohechávo ko Jesus ojapóva he’i: “Kóva ha’e añetehápe Ñemoñe’êhára, upe ou va’erã ko yvy ape ári. 15 Jesus ohechakuaa hese kuéra ojaposeha ichugui mburuvicha guasu, ha upémarõ okañy ichugui kuéra ha oho jevy yvytýre ha’eño.

16 Ka’aruete, hemimbo’e kuéra oguejy pe y rembe’ýpe 17 ha ojupi peteî yga ohótava Cafarnaúmpe, ambue y rembe’ýpe. Ka’aru pytûma ha Jesus ne’írã gueteri ou hendápe kuéra. 18 ha oñepyrû omýi ha opu’ã pe y yvytu hatãgui. 19 Oñepyrû orrema hikuái, oiméne cinco kilómetro rupi oho jave ohecha Jesúspe oguata ohóvo pe y ape ári ha oñemboja pe ijyga kuéra rehe; ha okyhyjepa hikuái. 20 Ha’e katu he’i: Chénteko, ani pekyhyje. 21 Ohupise ichupe pe ygápe ha neipamírõ guarã ojáma hikuái ambue mboypýri. 22 Ko’êmba rire, umi tapicha opyta va’ekue pe y rembe’ýpe ohechakuaa peteî ygánte oîha ha Jesus ndohói hague hemimbo’e kuéra ndive, oho hague ha’e kuérante. 23 Ha oî yga oguahê va’ekue Tiberíadesgui aguî pe tendágui ho’u joa haguépe hikuái pe Jesus ohovasa va’ekue mbujape. 24 Ndoúigui Jesus, ha hemimbo’e kuéra jepeve, umi tapicha ojupi pe ygápe ha oho Cafarnaúmpe ohekávo Jesúspe. 25 Ojuhu rire ichupe, ambue y rembe’ýpe, oporandu hikuái chupe: “Mbo’ehára: Araka’e guive piko reime ra’e ko’ápe.

26 Jesus he’i: Añetehápe peê ndacherekái ajapo haguére techapyrã , pe mbujape pe’u haguére pene ryguatã mevénte uvei. 27 Peñeha’ãna pe tembi’u opave’ÿva rehe ha ome’êva tekove añete, ani pe tembi’u opáva. Ko kuimba’e ome’êta pe tembi’u hese niko pe túva, Tupã oheja ipore. 28 Judío kuéra oporandu ichupe: “Mba’e piko rojapo va’erã, romba’apo haguã Tupã rembiapoukapy. 29 Jesus he’i: pe Tupã rembiapoukapy ha’e peguerovia Hemimboúpe.

Pe mbujape tekove rehegua: Jeguerovia Tupã ra’ýpe
30 Upérõ he’i chupe hikuái: Ha mba’e piko rejapo hechapyrã, ikatu haguã rohechávo roguerovia neñe’ê Mba’e piko rejapo. 31 Ore ypykue kuéra niko ho’u va’ekue pe mbujape pe ojeiko’ÿháme oî aja, he’iháicha pe kuatia ñe’ê: Oñeme’ê ichupe kuéra ho’u haguã mbujape yvága pegua. 32 Jesus he’i: Ndaha’éi va’ekue niko Moisés pe ome’êva pe mbujape añete, yvága pegua che Ru pe ome’êva peême pe mbujape añete yvága pegua. 33 Pe mbujape Tupã ome’êva niko oguejýva yvágagui ha ome’ê tekove arapýpe. 34 Ha’e kuéra he’i: Che jára, eme’êna oréve opa ára upe mbujape.

35 Jesus he’i: Chéko ha’e pe mbujape tekove rehegua. Upe oúva che rendápe araka’eve naiñembyahýi mo’ãi, ha pe ojeroviáva che rehe ndaijyuhéi mo’ãi araka’eve.

36 Opáichavo, ha’e haguéichama peême, peê niko ndapegueroviái pe cherecharamo jepe.

37 Opavave umi che Ru ome’ê va’ekue chéve oguahê che rendápe ha pe oúva che rendápe namoseichéne. 38 Che aguejýgui yvágagui, ndaha’éi ajapo haguã ajaposéva, che mbou va’ekue oipotávante.

39 Ha pe che mbou va’ekue ndoipotái avave oñehundi umi ha’e voi om’ê va’ekue chévegui, amoingove jevy uvei va’erã ichupe kuéra ára pahápe. 40 Pe che Ru rembipota niko ha’e opavave umi yvypóra kuéra, ohechakuaáva guive pe ta’ýrape ha ogueroviáva ichupe ohupyty haguã pe tekove opave’ÿva ha che amoingove jevýta ichupe ára pahápe.

41 Umi judío oñe’ê rei Jesus rehe he’i haguére: Che ha’e pe mbujape oguejy va’ekue yvágagui.

42 Ha he’i: Ndaha’éi nga’u piko kóva Jesus, José ra’y. Ore roikuaa isy ha itúvape. Mba’éicha piko he’i ko’ãga oguejy hague yvágagui.

43 Jesus he’i: “Ani peñe’êguyguy oñondive. 44 Avave ndaikatúi ou che rendápe ndoguerúi ramo ichupe che Ru upe che mbou va’ekue. Ha che amoingove jevýta ichupe ára pahápe. 45 Ñemoñe’êhára kuéra ohai péicha: “Ha opavave oñembo’euka va’erã Tupãme.” Péicha opa umi ohendúva che Rúpe ha oñembo’eukáva ichupe ou che rendápe.

46 Avave niko ha’ete voi ndohechái pe Túvape, upe oúva Tupãguinte uvei: Upéva he’ete voi ohecha pe Túvape. 47 Añetehápe ha’e peême: Pe ogueroviáva oguerekóma tekove opave’ÿva.

Cristo rete, mbujape oporomoingovéva
48 Che ha’e pe mbujape oporomoingovéva. 49 Pende ypy kuéra ho’u va’ekue pe mbujape yvága pegua ojeiko’ÿháme, ha omanónte avei. 50 Apeko peguereko pe mbujape oguejy va’ekue yvágagui pe karu haguã hese ha anivéma haguã pemano.

51 Che ha’e pe mbujape oikovéva, oguejy va’ekue yvágagui, ho’úva guive ko mbujape oikovéta opa ára. Pe mbujape che ame’êtava ha’e che ro’o, ha ame’êne ko arapy oikove haguã.

52 Umi judío kuéra katu oñe’ê joapi joa oñondive. He’ívo: Mba’éicha piko kóva ome’êta ñandéve ja’u haguã ho’o 53 Jesus he’i: Añetehápe ha’e peême: ndape’úi ramo ko Yvypóra ra’y ro’o ha nda pey’úi ramo huguy, ndapeikove mo’ãi. 54 Pe ho’úva che ro’o ha hoy’úva che ruguy oguereko tekove opave’ÿva ha che amoingove jevýta pe arapahápe.

55 Che ro’o ha’e tembi’u añete ha che ruguy, jay’uha añete. 56 Ho’úva che ro’o ha hoy’úva che ruguýgui oî che ndive, ha che hendive. 57 Che Ru oikovéva che mbouháicha chéve ha che, ha’e rupive aikove, péicha umi ho’úva che ro’o oikovéta che rupive.

58 Kóva ha’e pe mbujape oguejýva yvágagui, ndaha’éi upe ho’u va’ekuéichagua ojeiko’ÿhápe pende ypy’ykue ha upéi omano hikuái. Pe ho’uva ko mbujape oikovéta opa ára.

59 Péicha Jesus ohekombo’e tupao Cafarnaúm peguápe.

Peê avei piko che rejase
60 Ohendu vove ko’ã mba’e, heta umi oikóva hapykuéri he’i : “Ko ne ñe’ê ijetu’uetereíma. Máva piko ikatúne ojapo.” 

61 Jesus ohechakuaa mba’e rehe oñepy’amongeta ha okaguai hemimbo’e kuéraite voi upe iñe’êre, ha he’i chupe kuéra: “Pene mondýi piko ko’ã mba’e ha’éva. 62 Mba’e piko pejapóne upéicharõ pehechavove ko Kuimba’e ojupi jevy pe oî haguépe yma.”

63 Pe Espíritu mante ome’êva tekove, ñande ro’o nome’êi mba’eve. Ko’ã ñe’ê ha’éva ha’e Espíritu ha ome’êva tekove. 64 Ha oî pende apytépe ndogueroviáiva ichupe, ha mavaitépa upe ome’êtava ichupe ojejuka haguã. 65 Ombojoaju: Nda’éi nga’u piko peême ra’e ndaikatuiha peju che rendápe, che Ru voi napendeguerúi ramo.

66 Upete guive heta hemimbo’e kuéra ojevy Jesus rapégui ha ndohovéima hendive.

67 Oporandu Jesus umi dósepe: “Peê avei piko che rejase.”

68 Simón Pedro he’i: “Ore jára, mávandipa rohóta upéicharõ. Neñe’ê niko ore moingove tapia guarã.

69 Ore niko roguerovia ha roikuaa nde ha’eha pe Tupã ra’y marangatu. 70 Jesus he’i: “Chete voi niko poiporavo va’ekue peê dósepe. Upéicha ramo jepe peteîva peê ha’e aña.”

71 Jesus he’i upéva Judas Iscariote Simón ra’y rehe, ha’e avei oî va’ekue umi dose apytépe ha pe ojukaukátava ichupe.

Jesus oho oporombo’e Jerusalénpe areteguasu jave

1 Ko’ã mba’e rire Jesus ose oguata Galiléa rupi. Ndaikatuvéi oho judéape, ojukaségui chupe judío kuéra. 2 Hi’aguî upérõ umi judío kuéra arete guasu, “Tapýi rehegua arete guasu.”

3 Ipehêngue kuéra he’i upérõ ichupe: “Eva águi, tereho Judéape, upépe umi neremimbo’e kuéra ohechata pe rejapóva. 4 Oî ramo máva ojekuaaukaséva niko ndojapói ñemiháme pe hembiapo. Nde niko rejapo techapyrã, rejekuaaka va’erã opavavépe ko arapýre.”

5 Oîva niko iPehêngue kuéra ndogueroviáiva ichupe. 6 Jesus he’i: “Peême guarã opa aravo iporã. Che niko aguereko che aravo, ha ne’írã gueteri oguahê.”

7 Umi arapygua niko ndaikatúi ndocha’eívo pende rehe, che rehénte uvei ndocha’éi, ha’égui ichupe kuéra hembiapo vaí.

8 Tapeho peê pe aretehápe. Che ndaha mo’ãi, ne’írã gueteri oguahê che ára.

9 Péicha he’i Jesus ha opyta Galiléape. 10 Ohopa rire umi hesegua kuéra pe aretehápe Jerusalénpe ae osê oho avei ha’e, ha oñeha’ã ani avave ohecha ichupe. 11 Umi judío oheka ichupe arete aja ha oporandu : Moõ piko oimê. 12 Opavave oñe’ê hese, ñe’ê guyguýpe. Oî he’íva: “Imba’e porãko”, ambue katu he’i: “Ndaupéichai, upe kuimba’e ombotavy ñane retãyguápe.” 13 Avave noñe’ê hatãi, okyhyjégui Judío kuéragui. 14 Pe arete aja mbyte rupi ojupi Jesus tupaópe ha oñemoî oporombo’e. 15 Judío kuéra jurujáipe he’i joa: “Ko kuimba’e ndoguerekói mbo’ehára Ñandejára kuatiañe’êre, ha mba’éicha piko oikuaa heta mba’e.”

16 Jesus he’i: Ko che pombo’éva ndaha’éi che mba’e, upe che mbou va’ekue mba’énte.

17 Upe ojapóva pe Tupã oipotáva, ohechakuaáta ko che ambo’éva ouha chugui, terãpa che jeheguínte añe’ê. 18 Pe oñe’êva ijehegui, ojeheka ijupénte voi, ha pe ohekáva imbouhare rekojajái, upéva oî añeteguápe ha ndaipóri mba’e hekope’ÿ ipype. 19 Ndaha’éi piko Moisés ra’e pe ome’ê va’ekue peême pe léi. Ha katu avavete pende apytépe ndojapói pe léi he’íva. Mba’ére piko upéicharõ che jukase.

20 Osapukái joa ichupe: Nde piko nde tavýma. Máva piko ndejukase.

21 Jesus he’i: “Peteî tembiapo ajapo, ha opavavéma peñemondyipa.

22 Upéva rehe Moisés ojapoka léi ramo pe circunsición, upéva niko ndoúi Moisésgui (Moisés mboyve umi ijypykue kuéra ojapóma va’ekue hikuái); ha pytu’uha ára ramo jepe ojapónte avei circunsición.

23 Ha napeme’êi ramo kuimba’e kuérape circunsición pytu’uha ára haguére, pejapo angaipa Moisés léi contrape; ha peê pende pochy che ndive aipohano haguére yvypórape pytu’uha ára aja. 24 Ani peporomohenda upe ojehechávarente, peporomohenda hekopeteguáva rehe uvei.

25 Umi Jerusalenguáva oñeporandu: Ndaha’éi piko kóvape upe ojukaséva hikuái 26 Pehechána oñe’ê hína opavave renondépe ha mavave nde’íri chupe mba’eve. Terã piko umi ñande ruvicha kuéra oimo’ãma ha’eha Cristo tee. 

27 Kóva niko jaikuaa moõguipa ou; ha ou vove pe Cristo niko, avave ndoikuaa mo’ãi moóguipa ou.

28 Upévare Jesus hatã he’i ko’ã mba’e: Peikuaa nga’u piko mávapa che ha moõguápa che, peikuaa niko che ndajúiha che jeheguínte: oî añete pe che mboúva. Peê ndapeikuaái chupe 29 che katu aikuaa ichupe che ita’ýragui, ha ha’e che mbou. 30 Upérõ umi judío oguerahase ichupe ka’irãime; ha avave ndoguerahái chupe; noguahêi gueteri hi’ára. 31Opáichavo heta tetãygua oguerovia ichupe, ha he’i: “Oúvove pe Cristo, ojapóne piko hetave mba’e hechapyrã kóvagui.”

32 Umi fariseo oikuaa mba’épa oje’e opárupi Jesus rehe, ha oñemoî peteî ñe’ême pa’i ruvicha kuérandi, omondo tahachi tupao peguápe omoinge haguã ichupe ka’irãme.

33 Upérõ Jesus he’i: “Aîta gueteri sapy’ami pene ndive, upéi aháta upe che mbou va’ekue rendápe.”

34 Peê che rekáta, ha ndachejuhu mo’ãi , upe che aimehápe peê ndaikatúi peho.

35 Judío kuéra oñeporandu: Moõ mba’e piko ohóta kóva, ajeve ramo he’i ndajajuhu mo’ãiha ichupe Oiméne piko ohose umi ohóva griego kuéra retãme ndive ombo’e haguã griego kuérape. 36 Mba’e piko he’ise: “Cherekáta ha ndachejuhu mo’ãi ha upe che ahatahápe ndaikatúi peho peê.”

Y oikovéva rehegua
37 Aretepahápe, pe ára tuichave jave, Jesus, oñembo’y ha he’i hatã: 38 Pe ijy’uhéiva tou che rendápe ha toy’u. Pe che gueroviáva chéve -he’iháicha Kuatiã ñe’e- pe ipy’águi osêne ysyry opave’ÿva.”

39 Jesus, he’ívo ko’ã mba’e, oñe’ê pe Espíritu Santo rehe, upe ohupytýtava umi ogueroviáva guive ichupe. Ne’írã gueteri upérõ oikuaa hikuái pe Espíritu Sántope Jesus ne’írãgui oike pe tekove omimbipávape.

Ñemongeta moõguipa ou Cristo
40 Heta umi ohendu va’ekue ko’a mba’e he’i: “Añetehápeko ko kuimba’e ha’e ñemoñe’êhára.”

41 Ambue katu he’i: “’Ha’e pe Cristo.” Ha ambueve katu oñeporandu: “’Pe Cristo piko ikatúne osê Galileágui” 

42 Nde’íri nga’u piko umi ñemoñe’êhára pe Cristo ou va’erãha David ñemoñarégui, ha osê va’erã Belénpe, David retãgui 43 Péicha ojoavypa umi yvypóra kuéra oñe’êvo Jesus rehe. 44 Oî oguerahaséva Jesúspe ka’irãme, upéicha ramo jepe avave ndojapói hese mba’eve.

45 Umi tahachi tupao pegua oho jevy pa’i kuéra ha fariseo kuéra rendápe. Ha’e kuéra oporandu: Mba’ére piko ndapeguerúi chupe. 46 Umi tahachi he’i: “Añetehápe mavavéva noñe’êi ko kuimba’e oñe’êháicha.” 47 Umi fariseo he’i: “Peê avei piko peñembotavyukáma.” 48 Oî nga’u piko mburuvicha terã fariséova ogueroviáva Jesúspe.

49 Umi ndoikuaáiva pe léi niko aña retãygua.

50 Oporandu ichupe kuéra Nicodemo, peteîva hesegua kuérava, oho va’ekue Jesus rendápe ymave. 51 Ñande léipe nga’u piko he’i ikatuha jajukauka petêi kuimba’épe ñahendu’ÿre ichupe ha jaikuaa porã’ÿre mba’épa ojapo ra’e 52 oñembohovái ichupe: Nde piko Galileagua avei. Eñemoarandu porãve pe kuatiañe’ê rehe ha rehecháta Galiléagui nosêiha ñemoñe’êhára.

53 Ha osê oho peteî teî hógape kuéra.

Pe kuña reko vai

1 Jesus oho pe yvyty olivo héravape. 2 Ko’êmbávo oho jevy tupaópe ha opavave oho joa hendápe. Upérõ oguapy ha oñemoî oporombo’e. 3 Umi mbo’ehára léi rehegua ha fariseo kuéra ogueru hendápe peteî kuña ojejuhu va’ekue omyakãratîhápe iménape. 4 Omoî ichupe mbytépe ha he’i Jesúspe: “Mbo’ehára, rojuhu ko kuñáme oiko jave iména’ÿndi. 5 Moisés léipe he’i peichagua kuñáme ojejuka va’erã itápe, ndépa mba’e ere 6 Kóicha oipy’a ra’ãse Jesúspe ikatu haguãicha oguereko mba’érepa ogueraháta ichupe ka’irãime. Jesus itindy ha oñemoi ohai yvýre ikuãme. 7 Ha’e kuéra oporandúnte gueteri chupe, upémaramo, oñembo’y ha hei: “Pe iñangaipa’ÿva topoi ñepyrûntema pe ita.” 8 He’ipávo ityndy jevy ha ohai yvýre.

9 Ha opavave osê oho peteî teî hikuái, umi itujavéva guive imitãvéva peve. Ha oheja Jesúspe ha’eño upe kuña ndive. 10 Upérõ oñembo’y Jesus ha he’i chupe: “Nde kuña: Moõ piko oimemba hikuái. Avave piko nandereja vaíri.

11 Ha’e he’i: “Avave, karai.” Jesus he’i: “Che avei ndoroheja vaíri. Tereho ha anive rejapove ko’ã mba’e.”

Che ha’e arapy resapeha
12 Jesus oñe’ê jevy ha he’i: “Che ha’e pe arapy resapeha, oúva guive che ndive ndoguata mo’ãi pytûguýpe, oguerekóta uvei hekovépe tesapeha.”

13 Fariseo kuéra he’i: “Nde niko reñe’ê ndejehe voi, péicha upe eréva ndoikói mba’everã.

14 Jesus he’i: Añe’ê ramo jepe che jehe, upe ha’éva oî porã, aikuaágui moõguipa aju ha moõpa aha, peê katu ndapeikuaái mamóguipa aju ha mamópa aha. 15 Peê niko pemohenda yvypóraicha ha che avavépe namohendái. 16 Che ikatúta kuri aporomohenda, pe che ñemohenda oî porãtagui, nache’año mo’ãigui pe oporomohendáva, roime che ha che Ru che mbou va’ekue. 17 Pende léi niko he’i: Mokõi oñe’ê ramo ohechávare, upe he’íva jaguerovia va’erã.

18 Che añe’ê porã che jehe, ha oî avei oñe’êva che rehehápe, upéva ha’e che Ru che mbou va’ekue.

19 Oporandu, ichupe: “Moõpa oîme nde Ru.” Jesus he’i: “Peê niko ndachekuaái chéve, che Rúpe avei. che kuaa ramo chéve, peikuaáta avei che Rúpe.”

20 Ko’ã mba’e he’i Jesus tupao korapýpe. Oporombo’e upe oñeme’êhápe kuave’êmby ha avave ndoguerahái ichupe ka’irãme, ne’írãgui gueteri oguahê upe ára. 21 He’i jevy ichupe kuéra: “Che aháta ha peê che rekáta.” Pene angaipa pende jukáta.Ha pe che ahahápe peê ndaikatúi peho.”

22 Judío kuéra oñeporandu: “Ndajahakuaái ramo mamo ohotahápe, oiméne piko ojejukase mba’e hína ha’e.”

23 Jesus he’i: “Peê yvy’arigua; ha che yvategua. Peê niko arapyguape pepyta, ha che ndaha’éi ko arapygua.

24 Upévare ha’e peême pene angaipa pende jukáta, peê ndapegueroviái ramo Che Ha’eha, pe Ha’éva pemanóta pene angaipápe.

25 Oporandu ichupe hikuái: Máva piko nde. He’i Jesus: “ha’éma niko peême ñepyrurã guive. 26 Heta mba’e aguereko ha’e ha akaguai haguã pende rehe. Upe chemboúva ha’e pe Añetegua, umi ha’éva ko arapýre niko ha’e umi ahecha va’ekue hesénte.”

27 Ha’e kuéra ndohechakuaái, Jesus oñe’êha hína ichupe kuéra itúva rehe.

28 Jesus ombojoaju: “Ojehupi vove yvate ko Kuimba’épe, upérõ peikuaáne Che, ha’eha ha mba’eve ndajapoiha chejeheguireínte: Che Ru che mbo’évante ha’e.

29 Upe che mboúva, oî che ndive ha che araka’eve naîri che año, ajapógui opa ára ha’e oipotáva.”
Añetegua ra’y
30 Oñe’ê aja, umi ohendu va’ekue Jesúspe heta oî, ogueroviáva ichupe.

31 He’i upérõ Jesus, umi judío oguerovia va’ekue ichupépe: “Pende hegui oikóva che rembiaguái añetete tekotevê pene ñe’êrendu umi che pombo’évape, 32 Upéicharõ peikuaáta pe añetegua, ha upe añetegua pene mosãsóta.” 33 He’i hikuái: “Ore ha’e Abraham ra’y ha araka’eve ndoroikói avave poguýpe apytîháme, mba’ére piko ere ore sãsotaha. 34 Jesus he’i: Añetehápe ha’e peême, pe ojapóva angaipa oiko angaipa rembiguáirõ. 35 Ha pe tembiguái ndopyta mo’ãi opa ára ogapýpe. Pe ta’ýra katu opyta tapia hógape. 36 Pe ta’ýra pene mosãso ramo, peê pene sãso añetéta.

37 Che niko aikuaa peê ha’eha Abraham ra’y. Ha ahecha avei peê che jukaseha, ndoikéigui che ñe’ê pene akãme. 38 Che amombe’u upe ahecháva che Ru rehe, upéicha avei peê pejapo upe pende ru pene mbo’éva.

39 Ha’e kuéra he’i: “Ore ru ha’e Abraham.” Jesus he’i: “Peê ha’e rire Abraham ra’y niko pejapóta pe ha’e ojapóva. 40 Ha peê che jukase che ha’égui peteî kuimba’e he’íva añetegua ahendu hagueichaite Tupãgui: ha péicha ndojapói va’ekue Abraham.

41 “Peê pejapo ojapo hagueichaite pende ru.” Ha’e kuéra he’i: “Ore niko ndaha’éi kuña vai memby, peteînte ore ru, upéva ha’e Tupã.”

42 Jesus he’i chupe kuéra: “Tupã ha’e rire pende Ru, peê che rayhu va’erã mo’ã, che asêgui ichugui ha ichugui aju. Che ndajúi che jehegui reínte, ha’e che mbou. 43 Mba’e rupi piko napeikumbýi ko che ñe’ê. Mba’e rehe ndaikatúi pemonei che marandu. 44 Peê niko peguereko pende ru ramo mba’e pochýpe, ha pejapose pe mba’e pochy oipotáva, ha’e ñepÿrumby guive, yvypóra kuéra jukaha. Ndopytái añeteguápe noîrigui ipype pe añete. Oñe’ê ramo, japú manteosê ichugui, ijapu ha ha’égui japu ruvicha rapo. 45 Che katu añe’ê peême añetegua rehe ha peê nda che gueroviái. 46 Mávapa pende apytépe oitýva che rováre añetegua’ÿva ojapo va’ekue. Che ha’e ramo peême añetegua, mba’ére piko ndachegueroviái. 47 Tupã reheguáva ohendu Tupã ñe’ê, upévare peê nacherendúi, ndaha’éigui Tupã rehegua.”

48 Judío kuéra he’i: Ndoro’e vaíripa ro’érõ nde ha’eha samariaygua ha nde tarovaha.

49 Jesus he’i: “Ndachetarovái, amomba’eguasúnte che Rúpe, ha peê katu peñe’ê vai che rehe. 50 Ndajepy’apýi che añemomba’e guasu haguã: Oî ambue ojepy’apýva che rehe ha ojapótava hekopetegua.

51 Añetehápe ha’e peême pe ojapóva che ñe’ê, nomanoichéne araka’eve.

52 Judío kuéra he’i: “Ko’ãga katu roikuaáma ndetarovaha; Abraham ha umi ñemoñe’êhára kuéra niko omano va’ekue, ha nde ere: “Ohendúva che ñe’ê nomanoichéne. 53 Nde piko nde tuichave mba’e ore ru Abrahangui, ha’e omano umi ñemoñe’êhára kuéraicha avei. Mávarõ mba’e piko ejeguereko.”

54 Jesus he’i: “Naiporãi mba’everã che voi añemomba’eguasúrõ, pe che momba’eguasúva ha’e che Ru, 55 upévape peê pehenói ñande Tupã peikuaa’ÿre. Che katu, aikuaa mávapa ha’e ha ha’e ramo ndaikuaáiha, che japúta peêicha. Che aikuaa mávapa ha ajapo iñe’ê.

56 Ha Abraham, pende ru katu ovy’a va’ekue oimo’ãgui che recháta ha ovy’a katu che rechágui.”

57 Judío kuéra he’i: “Nde niko ne’írã gueteri reguereko cincuenta ary ha piko rehechátama Abrahanpe.”

58 He’i Jesus: “Añetehápe ha’e peême, Abraham oî mboyve che aîméma va’ekue.”

59 Upérõ ohupi hikuái ita ojapi haguã ichupe; ha Jesus okañy ha osê pe tupaógui.

Jesus omonguera peteî hesatûvape

1 Ohasávo, Jesus ohecha peteî ohecha’ÿvape onase guive.

2 Hemimbo’e kuéra oporandu ichupe: “Mbo’ehára: Mávapa pe angaipa apohare, kóicha onase haguã ohecha’ÿre; ha’épa terã isy ha itúva.”

3 Jesus he’i: “Ndaha’ei ha’e, isy ha itúva angaipa apohare. Tupã ojapóta hese techapyrã uvei.” 4 Ara aja tekotevê jajapo pe che Ru rembiapoukapy. Hi’aguîma pyhare, ha pyhare ndaikatúi ñamba’apo. 5 Ha aime aja ko arapýpe, che ha’e arapy resapeha. 6 He’ívo kóva omohe’õ yvy hendýpe, ha ojapo tuju. Omona ipype pe ohecha’ÿva resáre 7 ha he’i chupe: “Tereho ejovahéi pe jahuha Siloé peguápe (he’iséva: Temimbou). Pe ohecha’ÿva oho, ojovahéi ha uperire ohecha porã.

8 Umi hoga ypy pegua ha opa ohecha va’ekue ichupe omba’e jerure, he’i joa: “Ndaha’éi piko kóva pe oguapýmiva ha otupãmba’e jerure va’ekue.” 9 Oî he’íva: “ha’e.” Ambue he’i: “ndaha’éi, ojoguánte ichupe.” Ha’e katu he’i: “Che ha’e.” 10 Oñeporandu ichupe: “Mba’éicha piko ko’ãga rehecha porãite.”

11 Ha’e he’i: “Pe kuimba’e, hérava Jesus niko ojapo tuju, omoî che resáre ha he’i chéve aha haguã ajovahéi jahuha Siloépe. Aha, ajovahéi, ha ahecha.”

12 Oporandu ichupe: Moõpa oîméne ha’e. He’i: “Ndaikuaái.” 13 Upe ohecha’ÿ va’ekuépe ogueraha hikuái fariseo kuéra rendápe. 14 Jesus ojapo ramo guare tuju ha ohesape’a pe ohecha’ÿvape niko pytu’uha árape.

15 Umi fariseo oporandu avei ichupe mba’éichaitépa oñemonguera ra’e ichupe. Ha’e he’i: “Omoî che resáre tuju, upéi ajovahéi, ha ahecha” 16 Oî fariseo he’íva: “Ko kuimba’e ndaha’éi Tupã rehegua omba’apógui aretépe.” Ha ambue katu oñeporandu: Mba’éicha piko ha’éramo peteî angaipavóra ojapóta ko’ã techapyrã tuichaite mba’éva. Ha péicha ojoavypa hikuái oñondive.

17 Oporandu pe ndohechái va’ekuépe: “Ha nde, mba’épa ere hese, ha’e niko oipe’a ndéve nde resa. Ha’e katu he’i: “ha’e peteî ñemoñe’êhára.”

18 Judío kuéra, ndogueroviaséi ko kuimba’e ndohechái va’ekue ko’ãga, ohecha porãiteha. Upémarõ ohenoika isy ha itúvape 19 ha oporandu ichupe kuéra: “Kóva piko ha’e pene memby onace va’ekue ohecha’ÿre , mba’éicha piko ko’ãga ohecha porãite.”

20 Isy ha itúva he’i: “Roikuaa niko ha’eha ore memby ha onace hague ohecha’ÿre.

21 Mba’éichapa ko’ãga ohecha porãite, ha mávapa oipe’a hesa, upéva katu ndoroikuaavéima. Peporandúna ichupe, tuicháma niko, ikatúma he’i peême ijehegui.

22 Ha’e kuéra péicha he’i okyhyjégui Judío kuéragui ko’ãva oñemoîmagui kuri peteî ñe’ême, “omosê va’erãha ijapytégui kuéra ogueroviáva guivépe Jesus ha’eha pe Cristo.”

23 Upévare he’i: “Tuicháma niko, peporandúna ichupe.”

24 Fariseo kuéra ohenói jevy pe kuimba’e okuera va’ekuépe ha he’i chupe: “Ere pe añeteguáva.” “Ore roikuaa upe nemonguera va’ekue angaipavóraha.”

25 Upe kuimba’e he’i: “Che ndaikuaái angaipavóra terãpa ndaha’éi. Aikuaante niko, che ndahechái hague ha ko’ãga ahechamaha.”

26 Oporandu jey ichupe: “Mba’e piko ojapo nde rehe, mba’éicha omonguera nderesa.” 27 Ha’e ombohovai: “ha’éma niko peême ha nda che gueroviái. Ma’erã piko pehenduseve, terã piko peê peikose mba’e hemimbo’e ramo.

28 Upérõ umi fariseo kuéra oñemoi oja’o ichupe: “Nde mba’e ha’éta pe hembiguái. Ore niko Moisés rembiguái.

29 Roikuaa niko Tupã oñe’ê hague Moiséspe, ha kóva katu ndoroikuaái moõguipa ou.”

30 Pe kuimba’e he’i: “Peva pe jahecharamovéva, peê ndapeikuaái moõguápa ko kuimba’e che monguera va’ekue.”

31 Opavave oikuaa Tupã nohendúiha angaipavórape, umi heko porãvapente uvei, umi ojapóva Tupã rembipota. 32 Araka’eve noñehendúi peteî kuimba’e ohesape’árõ peteî onase va’ekue ohecha’ÿre. 33 Kóva ndoúi rire Tupã rérape ndaikatu mo’ãi kuri ojapo ko’ã mba’e.

34 He’i ha’e kuéra: “Renace guive reime angaipápe, ha piko rejúta ore mbo’ese oréve.” Ha omosê hikuái chupe. 35 Jesus oikuaa oñemosê hague, ha ojuhúvo ichupe he’i: “Ndépa reguerovia ko Kuimba’épe, 36 ha’e he’i: “Máva piko upéva karai, aguerovia haguã ichupe.” 37 Jesus he’i: “Nde rehecha hína ichupe, che ha’e, ko oñe’êva ne ndive.” 38 ha’e he’i: “Aguerovia Che jára”, ha oñesû henondépe. 39 Jesus he’i: “Aju niko ko arapýpe amoñepyrûvo peteî joavy: Umi ndohecháiva, ohecháta ha umi ohecháva ndohecha mo’ãi.

40 Oî upérõ Jesus jerére fariseo kuéra ha he’i chupe: “Ore nga’u piko ndorohechái.

41 Jesus ombohovai: “Peê ha’e rire ohecha’ÿva, niko ndaha’éi va’erã mo’ã angaipavóra. Peê peje pende jehe pehechaha, upe haguére pejapo angaipa ha pepyta ipype.”

Che ha’e ovecha rerekua añete

1 Añetehápe ha’e peême, upe ndoikéiva upe ovecha korápe hokê rupi, oikénteva oimê raê henda rupi, ha’e mondaha. 2 Ha pe ovecha ñangarekoha katu oike okê rupi. 3 Pe ñangarekohára niko oipe’a pe okê, ha umi ovecha kuéra ohendu iñe’ê ohenóivo héra rupi peteî teîme ha ogueraha okápe upe korágui. 4 Oguenohêmbavove umi imba’évape, oñemoi henondépe ha oguata ohóvo, ovecha kuéra oho hapykuéri oikuaágui pe iñe’ê.

5 Ambue rapykuéri ndohoichéne: Okañýne uvei ichugui ndoikuaáigui pe iñe|ê.

6 Jesus niko omoî kóva ko mbojoja, ha katu ha’e kuéra noikumbýi upe he’iséva.

7 Upérõ, Jesus oñe’ê jevy: “Añetehápe ha’e peême: Che niko ha’e umi ovecha rokê. 8 Umi ou va’ekue che mboyve niko mondaha ha mba’e vai apoha; ha umi ovecha ndohói hapykuéri, naiñe’ê rendúi chupe kuéra. 9 Che ha’e pe okê: Upe oikéva che rupive oñepysyrõma. Oguatakuaa ñesãsóme ha ojuhúne ikarurã. 10 Pe mondaha oike omonda, oporojuka ha ombyaipa haguãnte. Che katu aju ame’ê haguã tekove ha peguereko haguã tekove ha tenyhê chovi.

11 Che ha’e pe ovecha rerekua añete. Pe ovecha rerekua añete niko ome’ê hekove ovecha kuéra rehehápe. 12 Pe jokuaihánte niko ndaha’éi ovecharerekua añete, ha ndaha’eiva pe ovecha kuéra jára, okañy ohecha ramo ou aguara guasu ha oheja reipa ovecha kuérape ha upéicha pe aguara guasu omosarambipa ovecha kuérape. 13 Péicha ojapo ndaha’éigui ovecharerekua añete, ha ndojepy’apýi ovecha rekovére. 14 Che ha’e pe ovecha rerekua añete, aikuaa che ovecha kuérape ha ha’e kuéra che kuaa chéve, 15 che Ru che kuaaháicha, che avei aikuaa ichupe, ha che ame’ê che rekove che ovecha kuéra rehe. 16 Aguereko avei ambue ovecha ndaha’éiva ko aty pegua. Chupe kuéra avei ahenóine ha ohendúne che ñe’ê; ha péicha oî haguã peteî atýnte oîháicha peteî ovecha rerekuánte. 17 Upévarehe che Ru che rayhu ame’êgui che voi che rekove, ha upéi oikove jevýta. 18 Avave ndoipe’ai che hegui, chete voi ame’ê. Che pópe niko oî, ame’ê haguã terã ajapyhy jevy haguã. Péva ha’e pe che Ru ojapoukáva chéve.

19 Ha judío kuéra ojoavypa jevy ohendúvo Jesúspe.

20 Oî he’íva: “Kóva niko itarovaite, ma’erã piko pehenduse ichupe.” 

21 Ambue katu he’i: “Pe itarovaitéva niko noñe’êi péicha. Ikatúne piko itarováva ohesape’a umi ndohecháivape.”

22 Ara ro’y hína upérõ, ha Jerusalénpe oñembo’arete upe tupao ára. 23 Jesus oguata upe tupaópe, upe Salomón rokême. 24 Upérõ umi judío kuéra ojere joa hese ha he’i chupe: “Araka’e peve piko ore guerekóta kóicha. Nde ha’érõ pe Cristo ere porãna oréve.”

25 Jesus he’i: ha’éma niko peême ha ndapegueroviái. Umi mba’e che ajapóva che Ru rérape voi niko he’i mávapa che. 26 Ha peê katu ndapegueroviái, ndaha’éigui peê che ovecha kuéra.

27 Che ovecha kuéra oikuaa che ñe’ê ha che aikuaa ichupe kuéra. Ha’e kuéra ou che rapykuéri 28 ha che ame’ê ichupe kuéra tekove opave’ÿva: Araka’eve nomano mo’ãi ha avave ndoipe’a mo’ãi che pógui. 29 Avave ndikatu mo’ãi oipe’a che Ru pógui; Pe ha’e voi ome’êva chéve, ha’e tuichave mba’e.

30 Che ha che Ru, peteînte oñondive.

31 Upémarõ judío kuéra ohupi jevy ita ipópe kuéra ojapi haguã ichupe.

32 Jesus he’i: “Che niko ajapo pene renondépe heta mba’e oúva che Rúgui, mavaitévare piko che japise.” 33 Judío kuéra he’i: “ndorojapí mo’ãi niko mba’e porã rejapo hague rehe, ere hagúere ndejehe Tupãha nde ha’e pype yvypórante uvei.” 34 He’i Jesus: “Noîri piko jehaipyre pende léipe: “Che ha’e: peê ha’e Tupã.” 35 Oñehenói rire ramo Tupã umi ohupyty va’ekue Tupã ñe’ê; ha pe kuatiañe’ême oîva ndaikatúi ijapu. 36 Upéicharõ, che Ru voi che momarangatu ha che mbou ko arapýpe, upéicharõ piko ndaikatu mo’ãi ha’e che Tupã ra’yha ambopochy’ÿre ichupe.

37 Che ndajapói ramo che Ru rembiapoukapy, ani che guerovia. 38 Ha ndachegueroviái ramo jepe chéve pegueroviána umi mba’e ajapóva, ha peikuaa mandi che aîha che Ru ndive ha ha’e oî che ndive.

39 Upérõ oguerahase jevýma ichupe ka’iraîme, ha Jesus okañy ijapytégui kuéra. 40 Oho pe kuarahy resê gotyo ysyry Jordán rembe’ýpe, upépe Juan oporomongarai hague ñepyrûra ha opyta upépe.

41 Heta tapicha oho upépe ohecha haguã ichupe ha he’i hikuái: “Juan niko ndojapói va’ekue mba’eveichaguã techapyrã, ha katu oñe’ê kóva rehe ha umi ha’e he’íva guive añetegua.”

42 Ha heta oî ogueroviáva ichupe upépe.

Lázaro oikove jevy

1Oî va’ekue peteî kuimba’e hasýva hérava Lázaro, ha’e Betaniagua María ha ikypy|y Marta tavagua avei.

2 Ko María niko omona va’ekue Jesus py rehe mba’e ryakuã porã ha omokã iñakãraguépe.

3 Mokõive he’ika Jesúspe: “Che jára, upe nde rehayhúva niko hasy.” Jesus, ohendúvo hei: 4 “ko mba’asy ndaha’éi oporojukáva rehegua, oñemomba’eguasu haguã Tupãmente uvei, péva rupive ojekuaáta Tupã Ra’y pu’aka.” 5 Jesus ohayhuete Mártape, ikypy’y ha Lázarope. 6 Opáichavo oikuaa rire hasyha Lázaro, opytánte gueteri pe oîháme mokõi árave. 7 Upéi he’i hemimbo’e kuérape: “Jaha jevy Judéape.”

8 He’i chupe hikuái: “Mbo’ehára, nda areieté niko umi judeaygua kuéra nde jukase kuri itápe, ha piko rehose jevy upépe

9 Jesus he’i: “Ndorekói nga’u piko dose aravo peteî ára. Jaguata ramo árape, nañañepysangái, 10 hesakã porãgui pe ára. Ha pe ojaguátava pyhare katu oñepysangáta ndoguerekóigui ipype tesapeha.

11 Upéi he’i: “Ñane angirû Lázaro oke, ha che aháta amombáy” 12 Hemimbo’e kuéra he’i: “Ore jára, okénte ramo niko opáy jevýne.”

13 Añetehápe, Jesus he’ise ichupe kuéra omanóna hague Lázaro. Ha hemimbo’e kuéra oîmo’ã okénte.

14 Upémaramo he’i porã ichupe kuéra: “Lázaro niko omanóma” 15 ha che avy’a peê napeiméi haguére amo. Ko’ãga katu peê che gueroviáta. Jaha katu amo jahechávo ichupe.” 16 Upérõ Tomás, ku ojeheróva kõigue, he’i iñirû nguérape: “Jaha avei ñande ha ñamano hendive.”

17 Oguahêvo Jesus, Lázaro oñeñoty hague ojapóma irundy ára. 18 Betania opyta mbohapy kilómetro rupi Jerusaléngui 19 ha heta judío kuéra ou omoirûmi haguã Marta ha Maríape ikyvy omano haguére. 20 Oikuaávo, Marta oguahêha Jesus, osê ohuguaitî; (Maria katu opytánte hógape). 21 Marta katu he’i Jesúspe: “Reime rire ko’ápe nomanói va’erã mo’ã che kyvy. 22 Ha katu aikuaa oimeraê mba’e nde rejeruréva Tupãme ome’êne ndéve.”

23 He’i Jesus ichupe: “Nde kyvy oikove jevýta” 24 Marta he’i: “Aikuaa niko oikove jevyneha umi omanóva oikove jevyha ára, amo ára pahápe.”

25 Jesus he’i: “Chéko ha’e pe jeikove jevy ha pe tekove. Pe che gueroviáva, omanóma ramo jepe oikove jevýta; 26 ha opavave oikóva ha che gueroviáva, nomano mo’ãi araka’eve, regueroviápa ko ha’éva

27 Ha’e he’i: “ Aguerovia, Che jára, che niko aguerovia voi Nde ha’eha pe Cristo, pe Tupã Ra’y oútava ko yvy ári.

28 Upéi Marta oho oheka Maríape. He’i chupe ijapysápe: “Mbo’ehára oime ko’ápe ha nerenoika.” 29 Ohendu vove Maria opu’ã pya’e ha oho hendápe. 30 Ne’írã gueteri oguahê hína pe távape upérõ Jesus, upe Marta ojuhu haguépe ichupente oî hína. 31 Judío kuéra ou va’ekue omoîruvo ichupe ohecha mba’éichapa osê oñani. Oimo’ã oho ojahe’óvo pe oñeñoty haguépe ha oho joa hapykuéri.

32 Maria oguahê Jesus oîháme. Ohechávo ichupe ojeity henondépe ha he’i: “Che jára, reime rire ramo ko’ápe nomanói va’erã mo’ã che kyvy.” 33 Ohechávo Jesus mba’éichapa ojahe’o Maria ha opavave judío kuéra omoirûva ichupe, ombyasy eterei ipy’aite guive ichupe. 34 Ha oporandu: “Moõ piko peñotÿ ra’e.” He’i chupe: Che jára, eju ehecha.”

35 Ha Jesus hasê.

36 Umi judío he’i: “Ohayhuete ra’e ichupe.” 37 Ambue katu he’i: “Ikatu va’ekue ohesape’a ohecha’ÿvape, ndaikatúi piko ra’e ojapo oimeraê mba’e ani haguã omano Lázaro.

38 Jesus ipy’a ñembyasy jevy upérõ, oñemboja pe itakua oñemoî haguépe Lázaro retekue rehe, oñembotýva itápe. 39 Jesus he’i: “Peipe’a pe ita.” Marta, pe omanóva reindy, he’i chupe: “Karai, hyakuãma niko, ojapóma niko irundy ára omano hague.”

40 Jesus he’i: Nda’éi piko ra’e ndéve, reguerovia ramo rehecháta Tupã Ñandejára pu’aka” 41 Ha oipe’a hikuái pe ita ombotýva upe Lázaro retekue oîha. Jesus ojesaupi yvága gotyo ha he’i: “Aaguyjeveme’ê ndéve che Ru, rehendu haguére che ñembo’e. 42 Che niko aikuaa nde opa ára che renduha. Ha katu ha’e kóva ko’ã oîva che ndive rehehápe, oguerovia haguã hikuái Nde che mbou hague.”

43 He’ívo kóva osapukái hatã: “Lázaro esê okápe.”

44 Osê pe omano va’ekue. Ipy ha ipo oñeñapytî, ha hova ojejaho’i akãhojápe, upévare he’i Jesus: “Pejora ichupe ha peheja toguata.”

Judeagua kuéra mburuvicha ojukase Jesúspe
45 Umi judío oho va’ekue omoirûvo Maríape oguerovia Jesúspe ohechávo upe ojapóva.

46 Ha ambue katu oho fariseo kuéra rendápe omombe’uvo ichupe kuéra mba’épa pe ojapóva Jesus.

47 Upérõ umi Pa’i kuéra ruvicha ha fariseo kuéra oñembyaty mburuvicha kuéra kuete ha he’i: “Mba’éiko jajapóta Ko kuimba’e niko omboheta hetave pe techapyrã. 48 Jahejánte ramo péicha, opavave oñemokyre’ÿne oho haguã hapykuéi, ha upéi osêne romaygua kuéra, ha ombyaíne ko ñande Tupao ha ñane retã.” 49 Peteîva ha’e kuérava, hérava Kaifás, upérõ pa’i kuéra ruvicha osê oñe’ê ha he’i: “Peê piko nda pehechakuaái pe oikóva. 50 Iporãve niko omano ramo peteî kuimba’énte ko tetãre, ha ani omanomba ko tetãygua kuéra.”

51 Upéva nde’íri Kaifás ijehegui reínte, upérõ ha’e pa’i ruvichaguãsu ha péicha iñe’êpyasy. Añetehápe Jesus omanóta hague tetãyguára rehe, ha ndaha’éi upe tetãygua kuéra rehente, avei ombyaty haguã ojuehe umi Tupã ra’y kuéra isarambívape.

53 Upe araitépe oñemopy’a peteî hikuái ojuka haguã ichupe.

54 Upe haguére Jesus ndoikovéi judío kuéra apytépe. Oho Efraínpe upe ojeiko’ÿháme ypýpe ha opyta upépe hemimbo’e kuérandi.

55 Hi’ãguimbaitéma judío kuéra arete ha heta tapicha oho Jerusalénpe Pascuarã, voi porã oñemopotî haguã hikuái pe arete mboyve. 56 Oheka hikuái Jesúspe ha he’i ojupe tupaópe: “Mba’épa peje, ndouichénepa ko aretépe.” 57 Upe aja umi pa’i kuéra ruvicha ha fariseo kuéra he’íma ojegueraha haguã ichupe ka’irãime ha opavave oikuaáva mamópa oî Jesus omombe’u va’erãha.

Betániape karu pyharehápe

1 Séi ára Pascua mboyve, oho Jesus Betániape, oîháme Lázaro upe Jesus omoîngove jevy va’ekue omanóva apytéguipe. 2 Upépe oikuave’ê ichupe peteî karu pyharerã. Marta hembiapo aja, Lázaro omoirû imbohupa kuérape, 3 ha María ogueru peteî mba’yrúpe nardo rykue hyakuã porã ha hepýva.Omoî Jesus pýre ha omokã iñakãraguépe. Ha pe mba’e ryakuã porã isarambipa pe óga ryepýre.

4 Judas Iscariote, upe temimbo’e ome’êtava hína Jesúspe he’i:

5 “Ko mba’e ryakuã porã niko ikatúta kuri jahepyme’ê tresciento pira pirére, ñaipytyvõ haguã umi imboriahuva kuérape.” 

6 Judas niko pe viru ryru rerekua, ha ndaha’éi katuete ojepy’apy añetéva umi imboriahúva rehe, ha’e oipotánte imba’erã pe viru ha’égui mondaha.

7 Upémarõ Jesus he’i chupe: “Ehejánte ichupe, ha’e niko ombosako’íma hína pe che ñeñotyrã. 8 Umi mboriahu kuérape niko peguereko tapiáta pende apytépe ha chéve katu nahániri mo’ãi.”

9 Oguahê upérõ judío kuéra apysápe Jesus oîha hína Betániape. Oho joa hikuái upépe ndaha’éi katuete ohecha haguã ichupe, avei ohechaségui Lázarope, upe oikove jevy va’ekue omanóva apytégui. 10 Upémarõ umi pa’i kuéra ruvicha ojukasénte avei Lázarope.

11 Upévagui heta hetãygua kuéra oje’ói Jesus rapykuéri omoingove jevy haguére Lázarope.

Jesus oike Jerusalénpe
12 Upe ára ambuépe, umi yvyporaita ou va’ekue Jerusalénpe Pascuarã oikuaa Jesus outaha avei. 13 Osê joa ohuguãitî ichupe ipópe kuéra pindo rogue ha osapukái: “Ore pysyrõmína Tupã. Toñemomba’eguasu ko Tupã Ñandejára rérape oúva, toñemomba’eguasu ko Israel Mburuvichaguasúpe.”

14 Ojuhu Jesus peteî vúrro ra’y ha ojupi hi’ári. 15 Péicha ojehu ojehai haguéicha kuatiañe’ême: “(Zac.9,9) Ani rekyhyje, táva Sion, péinako ou ne Mburuvichaguasu peteî vúrro ra’y ári.” 16 Upérõ umi hemimbo’e kuéra noikumbýi mba’épa he’ise ko’ã mba’e. Jesus oikove jevy rire mante imandu’a hikuái upe kuatiañe’ême ojehai va’ekue Jesus rehe oiko va’ekue. 17 Umi omõirû va’ekue Jesúspe omombe’u umi ohechávakue: mba’éichapa ohenói ra’e Lázarope oñeñotÿ haguégui ha omoingove jevy hague ichupe. 18 Upevarete osê hikuái henonderãme oikuaágui ojapo hague techapyrã. 19 Ha umi fariseo katu he’i ojupe: “Pehecháma niko mba’eve nañanoheiha. Opavave oho joa hapykuéri.”

Pe mba’e ra’ÿi nomanói ramo
20 Ou upépe heta Greciaygua ou va’ekue Jerusalénpe arete aja omomba’eguasu haguã Tupãme.

21 Oñemboja hikuái Felipe Betsaidagua, Galilea rehegua rendápe omba’e jerure haguã ichupe: “Karai, rohechase niko Jesúspe.” 22 Felipe oho oñe’ê Andréspe, ha mokõivéva oho Jesus rendápe he’i haguã ichupe.

23 He’i chupe kuéra Jesus: “Oguahêma pe ára oñemomba’eguasúvo ko Kuimba’épe.” 

24 Añetehápe ha’e peême: “Pe trigo ra’ÿi ndo’ái ramo yvýpe ha ndaitujúi ramo opyta ha’eño, nahenóiri, ha ituju ha omanórõ katu hi’á heta. 25 Upe hakate’ÿva hekovére niko ombyai, ha upe nomomba’éiva hekove ko arapýpe katu oñongatu tekove apyra’ÿme guarã.

26 Oikoséva guive che rembijokuái ramo, tou che ndive, ha mamo che aiháme oî va’erã avei che ndive upe ojapóva che rembipota. Umi che rembijokuáipe che Ru omomba’eguasúta avei.

27 Ko’ãga che py’angata mbarete aína. Ha’e nga’uta piko upéicharõ: “Che Ru che renohêna ko aravógui. Nda upéichai. Upevarã voínte niko aju va’ekue che, ko aravorã. 28 Che Ru, emomba’eguasu katu nde réra.”

Oñehendu upérõ peteî ñe’ê yvágagui: “Amomba’eguasúma kuri chupe ha amomba’eguasuvéta ichupe.” 

29 Umi oîva guive upépe ha ohendu va’ekue pe ñe’ê he’i arasunúnteha, ambue katu he’i oñe’ê chupe peteî Tupã remimbou.

30 Upemarõ he’i Jesus: “Pe ñe’ê pehendu va’ekue ndaha’éi che rehehápe, pende rehehápente uvei.

31 Ko’ãga oguahêma ko arapy oñemohendaha ára, ko’ãga arapy járape oñemosêta. 32 Ha che añemopu’ã vove ko yvy árigui aguerupáta che ndive opavavépe

33 Péicha he’i Jesus oikuaauka haguã mba’eichaitépa omanóta.

34 Ha’e kuéra he’i chupe: “Kuatiañe’ême niko he’i pe Cristo oikove va’erãha opa ára, mba’éicha piko nde ere pe Kuimba’épe oñemopu’ãtaha, máva rehe piko reñe’ê hína aiporõ

35 He’i Jesus: “Ko tesapeha niko oî pende apytépe sapy’amínte. Peguata katu hesakã aja ho’a mboyve pende ári pytû: “Pe oguatáva pytûguýpe ndoikuaái mamópa oho.

36 Peguereko aja tesapeha, peguerovia chupe ha oikóne pende hegui tesapeha ra’y.” Péicha oñe’ê Jesus; ha osê oho okañy.”

Ojehecharamo ñemomba’eguasu oúva yvypóragui 

37 Ojapo ramo jepe Jesus heta hechapyrã henondépe kuéra ndogueroviainte gueteri chupe. 38 Oikopaite va’erãgui pe Isaías ohai va’ekue: (Is. 53,1) Che jára, máva piko oguerovia ore ñe’ê. Mávape piko reikuaauka upe rejapótava ore pysyrõ haguã

39 Upévagui ndaikatúi oguerovia hikuái, he’i va’ekue voi Isaías ambue hendápe: (Is. 6,10): 40 “Oñemboty ichupe kuéra hesa ha oñembopy’a hatã ani haguã ohecha mba’eve, nombopyahuséi hekove kuéra ou jevy haguã che ndive ha amonguera haguã ichupe kuéra.” 41 Kóicha he’i Isaías ohechágui Jesus rekove jajái ha upévare oñe’ê.”

42 Opáichavo heta judío mburuvicha kuéra oguerovia Jesúspe, nde’iséinte hikuái ogueroviaha ichupe ambue kuéra apytépe okyhyjégui fariseo kuéra omosêro guarã ichupe kuéra ijatýgui kuéra. 43 Ohecharamovégui hikuái oúva yvypóragui, ha ombotapykue upe oúva Tupãgui. 44 Jesus oñe’ê hatã: “Upe che gueroviápe, añetehápe oguerovia upe che mbou va’ekuépe.

45 Upe che recháva niko ohecha che mbouharépe. 46 Che ha’e pe tesapeha ha aju ko arapýpe umi che gueroviáva ani haguã oiko pytûguýpe. 47 Pe ohendúva che ñe’ê ha ndojapói pe ha’éva, ndache mo’ãi upe amohendátava ichupe kuéra, ndajúigui che upe va’erã, aporopysyrõ haguãnte uvei.

48 Upe che mboykéva ha nacherendúivape oîma omohendátava ha oity va’erã hese pe ára pahápe, upéva ha’e che Ñe’ête voi.

49 Che nañe’êigui che jeheguínte: Che Ru che mbou va’ekue, he’ipa chéve upe ha’e va’erã ha mba’eichaitépa ha ha’e va’erã. 50 Che aikuaa pe hembiapoukapy ha’eha tekove opave’ÿva rehegua, upéva rehe upe aikuave’êva, aikuave’ê marandu he’i hagueichaite chéve che Ru.

Mokõiha vore

Jesus ojapo hembiapo 

1 Pe Pascua arete mboyve, Jesus oikuaa porãma oguahêmaha pe aravo ohasa haguã ko yvy árigui itúva rendápe, ohechauka imborayhu umi opyta va’erã ko arapýpe, ha ohayhu ichupe kuéra mborayhu apyra’ÿ meve.

Jesus ombojepyhéi hemimbo’e kuérape 
2 Pyhare okaru aja, pe aña omoingéma Judas Iscariote, Simón ra’y, py’apýpe ome’ê haguã mburuvicha kuérape Jesúspe. 3 Ha’e katu oikuaa itúva omoîmba haguê opa mba’e ipópe, ha Tupãgui osê va’ekue ha Tupãme oho jevy va’erãha.

4 Okaru aja opu’ã Jesus, oipe’a iñakãhoja, 5 oñapytî iku’áre peteî ñemokãha, ha omoî y peteî ña’ême. Upéi oñemoî ombojepyhéi umi hemimbo’épe ha omokã ichupe kuéra ñemokãhápe.

6 Ohupytývo Simón Pédrope, kóva he’i chupe: “Nde piko che jára rejohéita chéve che py.”

7 Jesus he’i: “Nde niko nereikumbykuaa mo’ãi gueteri ko che ajapóva aína. Uperire mante reikumbýne.”

8 He’i Pedro: “Chéve araka’eve ndaheja mo’ãi rejohéi che py.” He’i Jesus: “Ndajohéiri ramo ndéve ndaipóri mba’e rehepa reimévo che ndive.” 9 Upémaramo Pedro he’i: “Che jára upéicharõna ani che py añónte rejohéi chéve , ejohéi mandina chéve che po ha che akã avei.”

10 Jesus he’i chupe: “Pe ojahúma va’ekue niko noikotevêi ojahu jevy, ojepyhéinte va’erã; ipotîma voígui hete. Peê niko pene potîma. Oî ramo jepe pende apytépe ipotî’ÿva.

11 Oikuaa porãgui ha’e mavaitépa ome’êta ichupe mburuvicha kuérape. Upévare he’i oîha ijapytépe kuéra ipotî’ÿva.”

12 Ojoheipa rire ichupe kuéra ipy, omoî jevy iñakãhoja, oguapy ha he’i: “Peikumbýpa ko ajapo va’ekue pende rehe. 13 Peê niko peje chéve, “Che jára ha Mbo’ehára.” Ha peje porã, che ha’égui upéva. 14 Ha che, pende Jára ha pene Mbo’ehára, pombojepyhéi ramo, peê avei peñombojepyhéi va’erã.

15 Ko ajapóva rupive pende rehe ahechauka peême upe peê pejapo va’erã avei.

16 Añetehápe ha’e peême: “Pe tembijokuái ndatuichavéi pe ijáragui ha pe temimbou ndatuichavéi pe imbouharégui.

17 Peikuaámapa ko’ã mba’e, pevy’a va’erã pejapo ramo.

18 Nda’éi niko opavave pende rehe, aikuaa mávapepa aiporavo. Péicha ojehu upe Kuatiañe’ême he’iháicha: “Pe okarúva che ndive opu’ãta che rehe.”

19 Ko’ãga guive ha’éma peême oiko mboyve peikuaáma haguã, ãga ojehu vove, peguerovia haguã Che Ha’eha pe Ha’éva.

20 Añetehápe ha’e peême: “Pe omoguahêva che remimboúpe, chéve voi che moguahê; ha upe chéve che moguahêva, omoguahê che mbouharépe.”

21 He’ipa rire ko’ã mba’e Jesus ipy’a kyrÿi, ipirîmba ha he’i: “Añetehápe ha’e peême peteî peêva niko hína upe che me’êtava umi mburuvicha kuérape.”

22 Hemimbo’e kuéra katu omaña joa ojuehe. Oñeporandu mávanepa hína. 23 Oî upérõ ijykére upe hemimbo’e ohayhuvéva, ojeko hese. 24 Simón Pedro oñembyesavi chupe he’irõguáicha: “ Eporandu ichupe máva rehepa he’i//.” 25 Pe hemimbo’e oñemboyke Jesus gotyo ha oporandu ichupe: “Che jára, máva piko upéva. 26 Jesus he’i: “Amohe’õta michîmi ko mbujape, ha pe ame’êvape, upéva ha’e hína.” Omohe’õ michîmi mbujape pe tembi’u rykuépe ha ombohasa Judas Iscariote, Simón ra’ýpe. 27 Ipojáivo pe mbujape rehe,, Judas oikéma mba’e pochy ipype. Upéma ramo he’i chupe Jesus: “Upe rejapo va’erã, ejapo mandi pya’e.”

28 Avavete umi oîva guive upépe noikumbýi mba’érepa he’i chupe upéicha Jesus. 29 Judas niko upe pirapire rehekua ha ha’e avei pe omba’e joguáva jepi, upévagui ha’e kuéra oimo’ã Jesus he’ise chupe: “Tereho ejogua umi ñaikotevêtava ko areterã mba’e” terã “Tereho eme’ê ñepytyvõ umi mboriahúvape.”

30 Judas ho’u pe mbujape ha osê pya’e oho. Upérõ pyharéma.

31 Judas osê rire he’i Jesus: “Péina oñemomba’eguasúma ko Kuimba’épe, ha Tupã Ñandejárape avei oñemomba’eguasu hesehápe. 32 Ha Tupã oñemomba’eguasúrõ hese, Tupã avei omomba’eguasúne ichupe. Ha pya’éma omomba’eguasúta ichupe.

33 Che ra’y kuéra, che niko aî sapy’amíntema pene ndive. Peê che rekáta. Ha’e ko’ãga peême ha’e haguéicha judío kuérape. Ndaikatu mo’ãi peho upe che ahatahápe.

34 Ame’êta peême che rembiapoukapy pyahu: “pejoayhúke ojupe kuéra. Pejoayhu va’erã che pohayhuháicha.” 

35 Péicharõ opavave ohechakuaáne peê che remimbo’eha: “pejoayhu añete ramo.”

36 Simón Pedro oporandu ichupe: “Ore jára, moõ piko rehóta.” He’i Jesus: “Mamo che ahatahápe ko’ãga, nde ndaikatúi gueteri reju che ndive; ha katu rejúta uperire.” 

37 Pedro he’i chupe: “Ore jára, mba’ére piko ndaikatúi aha ne ndive ko’ãga. Che niko aîme ame’ê haguãicha che rekove jepe nde rehehápe.” 38 Jesus he’i chupe: “Nde piko reme’êta nde rekove che rehe. Ha’éta ndéve, ko pyharépe pe gallo osapukái mboyve, nde eréta mbohapy jevy ndachekuaáiha.”

Aháta che Ru rendápe

1 “Ani pene py’ambyasy. Peguerovia añete Tupãme: chéve che guerovia rupi. Che Ru rógape oî heta rendaguã; upéicha’ÿ rire ha’éta peême aháta ambosako’i peême pene rendaguã.

3 Aha rire ambosako’i peême pene rendaguã, aju jevýta pende piári, peî haguã che ndive mamo che aîháme. 

4 Peho haguã upe che ahahápe, peê peikuaáma pe tape.”

5 Tomás he’i: “Ore jára, ndoroikuaái niko moõpa rehóta, ha piko mba’éicha roikuaáta pe tape. 6 He’i Jesus: “Che niko ha’e pe tape, pe añetegua ha pe tekove. Avave ndohói che Ru rendápe che rehe’ÿ. 7 Che kuaa rire chéve peikuaa va’erã mo’ã avei che Rúpe. Peikuaámako ichupe añetehápe, pehechámagui chupe.”

8 Felípe he’i: “Ehechaukántena oréve nde Rúpe ha oîma.” 9 Jesus he’i: “Aretéma niko aiko pende apytépe, ha piko ne’írã gueteri chekuaa nde Felipe. Upe cherecháva chéve niko ohecháma avei che Rúpe. 10 Mba’ére piko ere upéicha ramo: Ehechaukána oréve nde Rúpe. Nderegueroviái piko che aîha che Rúndi ha ha’e oîha che ndive.

Umi mba’e che ha’éva niko nosêi che jehegui reínte. Che Ru oiko rupi che pypeajapo hembipota. 11 chegueroviána: “Che aî che Rúndi ha ha’e oî che ndive. Che rembiapokue rehéntena jepe peguerovia. 12 Añetehápe, upe chegueroviáva ojapóta che ajapóva, ha ojapóta mba’e tuichavéva katu; ha ko’ãga che aha aína che Ru ndive. 13 Ha opa mba’e peê pejeruréva che rérape, che ame’ê va’erã peême pemomba’eguasu haguã che Rúpe che rupive. 14 Ha pejerure ramo che rérape, che voi ajapóta peême. 

15 Peê cherayhu ramo pejapóta che rembiapoukapy, 16 ha che añembo’éne che Rúpe pende rehe ome’ê haguã peême upe oñangareko va’erã pende rehe ha opyta va’erã pene ndive opa ára. 17 Kóva niko ha’e pe Espíritu Añetegua , ko arapygua ikatu’ÿva ohupyty ndohechái ha ndoikuaáigui chupe. Peê katu peikuaa ichupe oîgui voi pende pype ha oîne pene ndive opa ára.

18 Ndapoheja mo’ãi niko tyre’ÿ, aju jevýta pene rendápe. 

19 Ko’erõitéko ambue kuéra ndacherecha mo’ãvéima, ha peê katu che recháta, che aikovégui ha peê avei peikovéta.

20 Upe árape peê pehechakuaáne che aîha che Ru ndive, ha peê peîha che pype, ha che pende pype.

21 Upe oikuaáva ha ojapóva che rembiapoukapy, upéva che rayhu. Ha che Ru ohayhúta avei upe che rayhúvape, ha che avei ahayhu ha ajechaukáne chupe.”

22 Judas, upe (ndaha’éiva Iscariote) oporandu ichupe: “Ore jára, mba’ére piko ere ejehechaukátaha orévente ha ahániri ko arapýpe. 23 He’i Jesus: “Oîme ramo che rayhúva, ojapóta che ñe’ê, ha che Ru ohayhúta ichupe ha mokõive rojúta roiko haguã ipype. 24 Upe ndacherayhúiva ndojapói che ñe’ê, ko marandu pehendúva hína niko ndaha’éi che mba’e, che Ru marangatúnte. 25 Aîme aja pende apytépe niko an[e’ê peême. 26 Ko’ãga guive, pe Espiritu Santo pene mo’ãtava, che Ru omboútava peême che rérape, ha’e pene mbo’éta opa mba’e, ha pene momandu’áta opaite pombo’e va’ekue rehe.

27 Py’aguapy aheja peême, aipota peême guarã py’aguapy. Ndaha’éi ome’êháicha yvypóra kuéra. Ani pejepy’apy , ani pekyhyje.

28 Pehendúne ha’e va’ekue : ahata, ha ajujeýta. Peê che rayhu ramo pevy’a va’erã aha hague rehe che Ru rendápe. Ha’e tuichave mba’égui che hegui. 29 Ha’e peême ko’ã mba’e ojehu mboyve, ojehu vove che guerovia haguã. 30 Nañe’ê puku mo’ãvéima peême, hi’aguîmagui ko arapy jára. Ha’e ndaha’éi mba’eve che renondépe, 31 oikuaa haguã ko arapy che ahayhuha che Rúpe ha ajapopaiteha pe che Ru rembuiapoukapy. Pepu’ã jaha ko’águi. 

Che ha’e pe Parral rakã : pende’áne pejoajúrõ che rehe

1 “Che ha’e pe Parral máta añetetéva, ha che Ru pe parral máta rerekua. 2 Oî ramo che rakã ndahi’áiva, ha’e oikytî; ha omopotî umi hakã hi’áva, hi’a hetave haguã. 3 Peê pene potîma. Umi ñe’ê ha’ema va’ekue peême pene mopotîmbáma.

4 Pe pyta che ndive ha che apytáta pene ndive. Pe parral rakã ndaikatúi hi’a ndojoajúirõ imátare, péicha avei peê ndaikatumo’ãi pende’a napeiméi ramo joajúpe che ndive. 5 Che ha’e pe parral mata ha peê che rakã. Oî ramo opytáva che ndive ha che hendive péva hi’a heta, che rehe’ÿ ndaikatúi pejapo mba’eve. 6 Umi ndopytáiva joajúpe che rehe, ojeity va’erã okápe yvyra rakã pirúicha: umíva niko oñembyaty, ojeity tatápe upe hendy haguã. 7 Pepyta ramo che ndive, ha che ñe’ê pene ndive, opa mba’e peipotáva pejeruréva oñeme’ê va’erã peême. 

8 Che Rú ojehecharamo peê pende’a heta ramo, ha péicha oiko pende hegui che remimbo’e.

9 Che Ru che rayhuháicha péicha che pohayhu peême: pepytákena che mborayhúpe. 

10 Pejapo ramõ che rembiapoukapy, pepytáta che mborayhúpe, che apytaháicha che Ru mborayhúpe, ajapógui hembiapoukapy.

11 Che niko ha’e peême ko’ã mba’e peraha haguã pende pypevy’a che mba’eteéva ha pe pende vy’a otyarõta. 12 Kóva ha’e che rembiapoukapy: “Pejoayhúke che pohayhuháicha.” 13 Ndaipóri niko mborayhu tuichavéva kóvagui: Ñame’ê ñande rekove ñane angirû rehehápe.

14 Peê niko che angirû pejapopaitérõ ko’ã che ha’éva peême. 15 Che ndapohenói che rembiguái, umi tembiguái ndoikuaáigui mba’épa ojapo pe ijára. Peê che angirû, ame’êmbaitégui peême opa mba’e oikuaaukáva chéve che Ru.

16 Peê niko ndacheporavói va’ekue chéve. Che niko poiporavo va’ekue peême, ha pomondo pende’a haguã, ha upe pende’a hi’are haguã. Upéicharõ opa mba’e pejeruréva che ndive che Rúpe , ome’êta peême. 

17 Kóva ajerure peême: “pejoayhúke ojuapytépe.”

Ko arapy nda’ija’éi Jesus ha hesegua kuéra rehe.

18 Ko arapygua ndaija’éirõ pende rehe pene mandu’áke che rehe raê ndaija’éi hague. 

19 Peê ha’e ramo ko arapy rehegua, pende rayhu va’erã mo’ã imba’eroguáicha, peême ko arapygua napenderayhu mo’ãi, poiporavóvo ndaha’éi peê arapygua kuéra, upéva rehe arapygua ndaija’éi pende rehe. 

20 Pene mandu’áke umi ha’e va’ekue peême rehe: pe tembiguái niko ndatuichavéi upe ijáragui. Chéve che mbohasa asy va’ekue hikuái, peême avei pene mbohasa asýta. Nohendúi va’ekue che ambo’e ramo ichupe kuéra, peême avei napenerendu mo’ãi. 

21 Péicha ojapóta pende rehe, peê che rayhúgui, ndoikuaáigui mávapa che mbou.

22 Che ndajúi rire ha añe’ê rire ichupe kuéra, naiñangaipái va’erã mo’ã hikuái. Ha ko’ãga oî hikuái angaipápe ha ndaikatúi jahechakuaávo ichupe kuéra.

23 Oî ramo ija’e’ÿva che rehe, ndaija’eichéne avei che Ru rehe.

24 Ndajapói rire henondépe kuéra umi mba’e apopyre avave ndojapói va’ekue, noîri va’erã mo’ã hikuái iñangaipápe. Ha peête pehecha kuri ha opaichavérõ napendeja’éi che rehe ha che Ru rehe avei. 

25 Péicha, oikopaite upe kuatiañe’ême oîva: “Ndaija’éi niko hikuái che rehe ajapo’ÿre hese kuéra mba’eve.”

Oúta Espíritu Santo
26 Ou vove upe pene mombaretétava, che voi amboútava peême, ha oútava hína che Rúgui, ha’e oñe’ê porãta che rehe. Upéva ha’e pe Espíritu Añetegua ha oúva che Rúgui. 27 Ha peê avei peñe’ê porãta che rehe, peîgui che ndive ñepyrûmby guive.

Marandu judío kuéra retã ñembyai rehegua

1 Oiko mboyve mba’eve ha’éma peême ko’ã mba’e ani haguã pene kangy. 2 Umi judío kuéra pene mosêta ijatýgui kuéra. Ha katu oguahêma pe ára, umi pende jukáva oimo’ãne ojapo Tupã rehehápe ko’ã mba’e. 3 Péicha ojapo hikuái ndoikuaáigui che rúpe ha chéve avei.

4 Ha’e peême oiko mboyve mba’eve, pene mandu’a haguã agã oiko vove, che ha’éma hague peême. Nda’éi kuri peême aîgui gueteri pene ndive. 5 Ko’ãga aháta upe che mbou va’ekue rendápe ha avavete napeporandúi chéve mamópa aha, 6 pende py’añembyasýnte uvei aháta haguére.

7 Añetehápe ha’e peême iporãha peême guarã, che aha, ndahái ramo niko ndou mo’ãi peême upe pene mo’ãharã. Ha aha ramo katu che voi amboúta peême. 8 Ha’e ou vove, ohechaukáta mávapa ha’e angaipavóra, pehechakuaa haguã ha’e hague añete ha oñemoî peteî teîme hendaguãme. 9 Tenonderã umi angaipavórapehechakuaa haguã ha’e hína umi ndachegueroviáiva. 10 Upéi pehechakuaa haguã ha’e hague añete. Ahechauka peême ahávo che Ru rendápe. 11 Ipahápe oñeñe’ê hese, pehecha haguã ko arapy jára, upéva oîmaha oî haguãme.

12 Heta mba’e gueteri niko areko ha’e va’erã peême, ha peê na peikumbykuaa mo’ãi gueteri ko’ãga. 13 Oúvove upe pene Mo’ãtava, ha’éva pe Espíritu Santo, hi’añetéva, pene moingéta upe añeteteguápe. 

Ha’e niko ndogueru mo’ãi peteî marandu iñambuéva, he’íne peême upe ohendu va’ekue che hegui, ha avei omombe’úne peême upe ojehútava. 14 Che momba’eguasúta omombe’útagui peême upe che ha’ekáva peême. 15 Opa mba’e oguerekóva che Ru niko, che mba’énte avei. Upévarehe niko ha’e peême upe Espíritu Santo he’itaha peême upe che ahekáva peême.

Ko’êrõite ndacherecha mo’ãvéima
16 “Ko’êroite nda che recha mo’ãvéima. Ha uperiremínte che recha jevýta.

17 Hemimbo’e kuéra oî oñeporandúva: “ Mba’éiko upe he’iséva, heívo: ko’êroite nda che recha mo’ãvéima , ha uperiremínte che recha jevýne. Ha pe ijeho itúva rendápe”

18 Ha oñeporandu jevy: “Mba’ére piko he’i ko’êroite, ndoroikuaái niko mba’épa he’ise upéva.”

19 Ohechakuaa, upérõ Jesus omba’e poranduseha hikuái chupe ha he’i: “Peême pene mokañy ha’égui ko’êrõite ndacherecha mo’ãvéima, ha uperiremínte che recha jevýta.

20 Añetehápe niko ha’e peême: Pene rasêta ha peñembyasýta niko peê hína, yvypóra kuéra katu ovy’a joáta. Peê ndapevy’a mo’ãi hína, ha upe pene ñembyasýgui pemyengoviáta py’a rorýpe.

21 Pe kuña imemby potáva niko ojepy’apy ha iñangekói, oguahêtamagui pe hi’aravo hasyetereítaha. Ha imemby rire katu hesaraipaite hasyete hague, ovy’aitereígui imemby haguére. 

22 Péicha avei ojehu peême ko’aga, ndapevy’ái hína, ha ajehechauka jevyvove pene renyhêta py’a rorýgui, ha avave ndaikatu mo’ãi oipe’a pende hegui upe vy’a.

23 Upe árape napeikotevê mo’ãvéima pemba’e porandu chéve. Añetehápe ha’e peême, opa mba’e pejeruréva che rérape che Rúpe, ha’e ome’êta peême.

24 Ko’ãgaite peve ne’írã gueteri pejerure mba’eve che rérape. Pejerure ha pehupytýta, ha pevy’aitéta.

25 Ko’ãgaite peve che añe’êmiva peême mbojoja rupi, ha ko’ãga katu añe’êta peême che Ru rehe hesakã porã haguãicha.

26 Upe árape pejerurérõ che rérape napeikotevê mo’ãvéima che añe’ê pende rehe che Ru ndive, 27 che Ru pende rayhu peê che rayhu añete haguére, ha peguerovia añete che ajuha ichugui. 28 Che niko asê che Rúgui aju haguã ko arapýpe; ha ko’ãga ahejáta ko arapy aha jevy haguã che Ru rendápe.”

29 Hemimbo’e kuéra he’i: “Ko’ãga katu reñe’ê sakã porã reiporu’ÿre ñembojoja. 30 Ko’ãga roikuaa porãma nde reikuaapaha opa mba’e ha natekotevêimaha rojapo ndéve opáichagua ñeporandu. Ko’ãga katu roguerovia nde resê hague Tupãgui.” 

31 He’i Jesus: “Peê piko peje che gueroviaha.

32 Oguahêmbáma pe aravo peê pene sarambipataha ha che rejáta che año: Ndapytái jepe che año, che Ru oîgui che ndive.

33 Ha’epa niko ko’ã mba’e peême pende py’aguapy haguã che rehae. Pehasa asy niko ko arapýpe, ha peñombyetia’e katu. Che niko che pu’akapa ko arapýre.

Jesus ñembo’e Tetã Marangatu pyahu rehe
17 
1 He’ipa rire ko’ã mba’e, Jesus ojesaupi yvágare ha he’i:

“Che Ru, oguahêma niko pe aravo: emomba’eguasu Nde Ra’ýpe ha’e nemomba’eguasu haguã avei, 2 oiporu haguã pe pu’aka nde voi reme’ê va’ekue ichupe opa yvypóra ndive guarã, ome’ê haguã tekove opave’ÿva opavave umi nde voi reme’ê va’ekue chupe guarã. 3 Kóva ha’e pe tekove opave’ÿva: Tandekuaa ndejehete Tupã peteînteva, ha hi’añetéva, ha upe hemimbou Jesus ha’éva Cristo.

4 Che romomba’eguasu ko yvy ári, ajapopaite pype upe nde ere va’ekue chéve. 5 Ko’ãga, nde che Ru, ehechauka jevy pe pu’aka aguereko va’ekue voi aî ramo guare ne ndive, ehechauka haguéicha oñepyrû mboyve nerenondépe ko arapy.

6 Umi eme’ê va’ekue chéve reipe’ávo arapy poguýgui, che niko amombe’upaitéma ichupe kuéra mávapa Nde. Reiporavo niko ichupe kuéra ko arapýgui, nemba’e voi niko hikuái, ha reme’ê chéve, ha ha’e kuéra ojapo ne ñe’ê.

7 Ko’ãga, ha’e kuéra ohechakuaáma, ouha nde hegui opa mba’e eme’ê va’ekue chéve. 8 Umi ñe’ê eme’ê va’ekue chéve, che ambohasapaitéma ichupe kuéra ha ha’e kuéra ohendu porã. Oguerovia hikuái, che asê hague nde hegui, ha oguerovia avei nde che mbou hague.

9 Che añembo’e hese kuéra. Nañembo’éi opavave yvypóra rehe, umi nde reme’ê va’ekue chéve rehente, ha’e kuéra nemba’égui 10 - opa umi che mba’éva guive, nemba’énte avei, ha nemba’éva, che mba’énte avei -, ha chéve che momba’eguasu umíva. 11 Che niko naimevéitama ko arapýpe, ha’e kuéra katu opytáta gueteri ko arapýpe, che katu aha ne ndive. Che Ru Marangatu, eñangarekókena hese kuéra ndete voi, umi reme’ê va’ekue chéve rehe: taipeteî hikuái ñandéicha. 

12 Aî ramo guare hendive kuéra, añangareko va’ekue ipeteîme ne ndive, upévagui avavete noñehundíri, upe oñehundi va’erãguinte, péicha oikopa upe kuatiañe’ême ojehai va’ekue. 

13 Ko’ãga aha jevy nerendápe ha ha’e ichupe kuéra ko’ã mba’e aî aja ko arapýpe, henyhê haguã ipype kuéra che vy’águi.

14 Ame’ê ichupe kuéra ne marandu ha upéva rehe nda ija’éi hese kuéra ko arapygua, ndaha’éigui ha’e kuéra ko arapy pegua, che ndaha’eiháicha avei ko arapy pegua. 15 Nda jeruréi ndéve reipe’a haguã ko arapýgui ichupe kuéra, ajerurénte uvei ndéve reñangareko haguã hese kuéra mba’e pochýgui.

16 Ha’e kuéra niko ndaha’éi ko arapy pegua, che ndaha’eiháicha avei ko arapy pegua.

17 Emomarangatukena ichupe kuéra pe añeteguápe: Neñe’ê niko añetegua. 18 Upe che mbou haguéicha ko arapýpe, avei che amondo ichupe kuéra ko arapýre, 19 ha hesehápe kuéra aikuave’ê che rekove, ha’e kuéra avei hekove marangatu añete haguã.

20 Ndajeruréi niko hese kuérante, avei opavave umi iñe’ê kuéra rupive che gueroviátava rehe. 21 Toñomopeteî hikuái, nde, che Ru reimeháicha che ndive ha che ne ndive.Taipeteî avei hikuái ñane ndive: péicha opavave ogueroviáne nde che mbou hague.

22 Upe ñemomba’eguasu nde voi reme’ê va’ekue chéve, che avei ame’ê ichupe kuéra ipeteî haguã hikuái ñandéicha.

23 Upéicha che aîta ipype kuéra nde reimeháicha che pype, ha ohupyty haguã pe joaju hekopeteguáva. Upéicharõ ko arapygua ohechakuaáne nde che mbou hague, ha ichupe kuéra rehayhuha chéve che rayhuháicha.

24 Che Ru, añembo’e opavave umi reme’ê va’ekue chéve rehe: hi’ãgui chéve mamo che aimehápe oî avei ha’e kuéra che ndive, ha ohecha haguã che rekove mimbi nde reme’ê va’ekue chéve che rayhúgui oñepyrû mboyve ko arapy.

25 Che Ru hekove porãitéva, yvypóra kuéra niko nandekuaái, ha che katu roikuaa, ha ko’ãva katu oguerovia nde che mbou hague. 26 Che niko aikuaauka ichupe kuéra mávapa Nde, ha aikuaaukavétante ahávo ichupe kuéra, ha upéicha pe mborayhu nde reme’êva chéve opytáta ipype kuéra, ha che avei apytáta ipype kuéra.

Ojegueraha ka’irãime Jesúspe
18
1 He’ipávo ko’ã mba’e ohasa Jesus pe tujukua Cedrón mboypýri. Oîháme peteî ka’aguy’i Jesus hemimbo’e kuéra ndive oike upépe.

2 Judas avei, upe ome’êtava Jesúspe mburuvicha kuérape avei oikuaa upe ka’aguy’i, upépe Jesus heta jevy oñembyatými va’ekue hendive kuéra. 3 Oho upérõ Judas upépe ha omoirû chupe umi mburuvicha kuéra rembiguái ha tahachi pa’i ruvicha kuéra ha fariseo kuéra remimondo, ha oguahê upépe tesapeha, yvyrarendy ha imboka kuéra reheve.

4 Jesus oikuaapáma upe ojehútava ichupe hína. Oñemotenonde ha oporandu: “Mávapepa peheka.”

5 He’i hikuái: “Jesus, Nazaretguápe.” Jesus he’i: “Che ha’e”(Judas avei, upe ome’êtava oî ijapytépe kuéra).

6 He’ívo Jesus: “Che ha’e”, oguevi ha ho’a hikuái yvýpe. 7 Jesus oporandu jevy ichupe kuéra: “Mávapepa peheka.” He’i hikuái: “Jesus, Nazaretguápe” 8 he’i jevy Jesus: “Ha’éma niko peême cheha. Che reka ramo chévente peheja toho ko’ãva.” 9 Péicha oiko pe ñe’ê ha’e voi he’i va’ekue: “Nokañýi che hegui peteînte jepe umi reme’ê va’ekue chévegui.”

10 Upérõ Simón Pedro, oguereko peteî kyse puku oguenohê ha upévape oikytî pe pa’i ruvicha rembiguáipe, ha oipe’a ichugui inambi akatúa.

11 Jesus he’i Pédrope: “Emoî pe nde kyse puku hyrúpe, namokõ mo’ãi nga’u piko pe che Ru hoy’ukátava chéve. 12 Upérõ umi tahachi kuéra huvicha reheve, judío kuéra omboúva, oipokua hikuái Jesúspe, 13 ha ogueraha Anás rendápe raê ha’égui upe pa’i guasu Caifás rembireko ru; ha’éva upe arýpe pa’i guasu.

14 ha Caifás niko upe he’i va’ekue judío kuérape: “Tekotevênteha peteî kuimba’e omano ko tetã rehe.”

15 Simón Pedro ha ambue hemimbo’e oho mombyrymi Jesus rapykuéri. Upe ambue hemimbo’épe oikuaa pe pa’i ruvicha ha upéva rehe oike ha’e pe korapýpe Jesus oike jave avei.

16 Pedro opyta okápe, pe okê ypýpe, osê meve pe iñirû oñe’ê pe okê rerekuápe, ha oheja oike ichupe. 17 Pe okê rerekua he’i Pédrope: “Nde oiméne hemimbo’e mba’e avei hína.” Ha Pedro he’i: “Nahániri, che ndaha’éi hemimbo’e.”

18 Ro’y upérõ. Umi tembiguái ha tahachi kuéra ojatapyguasu hikuái ojepe’e haguã. Pedro avei ojepe’e hendive kuéra.

19 Upérõ pe pa’i ruvicha oporandu Jesúspe hemimbo’e kuéra rehe ha mba’épa upe ombo’eva ichupe kuéra. 20 Jesus he’i: “Che niko añe’ê oparupiete ha opavavépe ndaha’éi ñemiháme. Aporombo’e pe óga oñeñembo’eha rupi ha tupaópe, umi tenda oñembyatyha rupi judío kuéra. Nda’éi mba’eve ñemimby. 

21 Mba’ére piko reporandu chéve. Eporandúna umi che rendu va’ekuépe mba’érepa añe’ê: ha’e kuéra oikuaa mba’épa che ambo’e va’ekue ichupe kuéra.”

22 Ohendúvo peteî tahachi upépe oîva hína ohovapete Jesúspe, ha he’i: “Péicha piko ñambohováiva pa’i ruvichápe.”

23 Jesus he’i: “Ehechaukána chéve añe’ê vai ramo mba’épa ha’e vai, ha añe’ê porã ramo katu piko, mba’ére che nupã.”

24 Anás omondo ñapytîháme Caifás, upe pa’i ruvicha rendápe

25 Simón Pedro, opyta ojepe’e upe korapýpe. Oñeporandu jevy ichupe: “Nde piko ndaha’éi avei peteîva hemimbo’e.” He’i: “Nahániri, ndaha’éi.” 26 Upérõ, peteîva umi pa’i ruvicha rembiguái, upe inambi ñekytî va’ekue reheguáva he’i: “Ndorohechái nga’u piko che hendive ra’e amo ka’aguy’ípe.” 27 Pedro he’i jevy voi ndoikuaaiha Jesúspe ha upetévo osapukái peteî gallo.

Jesus oñemohenda yvypóra pu’aka rehe.

28 Ko’êju jave ogueraha Jesúspe hikuái Caifás rógagui pe mburuvicha sambyhyhára tribunalpe. Umi judío ndoikéi upépe ojehe’árõ, oñemongy’áne hikuái, ha ndaikatu mo’ãvéima upéicharõ oho pe Pascua aretehápe. 29 Upérõ Pilato osê hendápe kuéra ha oprandu: “Mba’épa ojapo ko kuimba’e ajeve ramo pegueru chéve.”

30 He’i chupe: “Ndaha’éi rire mba’e vai apoha niko ndoroguerúi va’erã mo’ã ndéve.” 31 He’i Pilato: “Pegueraha ha pejapo upe pende léipe he’iháicha.” He’i umi judío: “Ore léipe oî ndaikatúiha rojuka avavépe.”

32 Péicha oikóta upe he’i va’ekue Jesus mba’éichaitetapa iñemano.

33 Oike jevy Pilato pe tribunalpe, ohenói Jesúspe ha oporandu ichupe: “Nde piko añete judío kuéra mburuvichaguasu.”

34 He’i Jesus: “Ndeheguíntepa ou ko ñeporandu, terãpa ere ambue he’i haguére ndéve che rehe.” Pilato he’i: “judío nga’u piko che. Umi nde rehegua kuéra ha pa’i ruvicha kuéra niko ndegueru chéve: Mba’e piko rejapo ra’e.

36 Jesus he’i: “Che Reino niko ndaha’éi ko yvy arigua; che ha’e rire Mburuvicha guasu ko yvy arigua niko, che rembiguái kuéra oñorairõ va’erã mo’ã ani haguã ha’a judío kuéra pópe. Che Reino ndaha’éi ko yvy arigua.”

37 Oporandu Pilato: “Upéicharõ piko nde Mburuvichaguãsu.”

He’i Jesus: “Ndéma ere: Che ha’e Mburuvicha guasu. Pevarã voi niko anase va’ekue, ha pevarã aju va’ekue ko arapýpe, ahechauka haguã pe añeteguáva. Opavave oîva pe añeteguápe, ohendu che ñe’ê.”

38 He’i Pilato: “Mba’éiko upe añetegua”; he’ipávo osê jevy oîháme umi judío kuéra. He’i chupe kuéra: “Ndajuhúi hese mba’eve ivaíva ikatúva ojegueraha ichupe ñemanóme. 39 Pejapoháicha jepi Pascua ára jave, ahejáta oho peteî oîva ka’irãime. Peipota piko apoi judío kuéra Mburuvichágui 40 Osapukái joa hikuái upérõ: “Upévagui nahániri. Iporãve repoi ramo Barrabásgui.” Ha Barrabás ha’e va’ekue peteî mondaha.

19
1 Upémarõ Pilato oinupãuka heta Jesúspe. 2 Upéi, umi tahachi kuéra ojapo peteî akãrokái ñuatîgui, omoî Jesus akãre ha omonde hikuái hese peteî ahoja pytã umi Mburuvicha guasu kuéra oiporuháicha.

3 Ha oñembojávo hese he’i: “Viva ko judío kuéra Mburuvichaguasu.” Ha ohovapete ichupe hikuái.

4 Osê jevy Pilato ha he’i: “Pemaña, ahechauka jevýta peême, peikuaa haguã ndajuhúiha hese mba’éve ivaíva, ojapo hague.”

5 Osê upérõ Jesus, iñakãrokái ñuatî ha ijahoja pytã reheve. He’i Pilato: “Péina ápe ko kuimba’e.”

6 Ohechávo ichupe umi pa’i kuéra ruvicha ha umi tahachi tupao pegua oñepyrû osapukái: “Emosãingo kurusúre, emosãingo kurusúre.” Pilato he’i: “Kóina pegueraha ha pemosãingo peê kurusúre. Che ndajuhúi hese mba’eve vai, ojapo hague.” 7 He’i judío kuéra: “Ore roguereko peteî léi ha he’iháicha upe léi, omano va’erã, he’igui ijehe Tupã Ra’yha.”

8 Ohendúvo Pilato upéva okyhyjevéntema. 9 Oike jevy pe tribunálpe ha oporandu Jesúspe: “Moõgua piko nde.”

Ha Jesus nde’íri mba’eve ichupe. 10 Upévare Pilato he’i chupe: “Ne reñe’êi piko chéve. Ndereikuaái piko che ikatuha apoi nde hegui terã romosãigouka kurusúre.”

11 He’i Jesus: “Che naîri va’erãmo’ã nde poguýpe, ndoúi ramo ndéve pe nde pu’aka Tupãgui. Upévare, upe che me’ê va’ekue ndéve iñangaipa tuichave nde hegui.”

12 Upe guive, Pilato oheka mba’éichapa ohejáta sãsome Jesúspe.

Ha judío kuéra katu oñemoî osapukái: “Repoi ramo ichugui, nde ndaha’éi César angirû; opavave he’íva ijehe Mburuvicha guasuha noîri César ndive.” 13 Ohendúvo kóva, Pilato ohenói Jesúspe tetãygua renondépe ha oguapy pe tribunálpe, pe korapy hérava mbo’itapyrépe (hebreo ñe’ême Gabatá oje’éva).

14 Upérõ ha’e Pascua ñembosako’iha ára hína , asaje pyte rupi. he’i Pilato judío kuérape: 

“Péina ápe ko pene Mburuvicha guasu.” 15 Ha’e kuéra osapukái: “Toho, tohóke, emosãingo kurusúre.” Pilato he’i: “Peipota piko amosãingo kurusúre pene Mburuvicha guasúpe.” Umi pa’i kuéra ruvicha he’i ndoguerekóiha ambue Mburuvicha guasu ha’e’ÿva César 16 Upévagui ome’ê ichupe kuéra Jesúspe oñemosãingo haguã kurusúre.

Oñemosãingo Jesúspe kurusúre
17 Oipyhy hikuái Jesúspe; ha’ete voi ogueraha pe kurusu pohýi ijati’ýre ha osê oho pe tenda hérava Kanguekue, hebreo ñe’ême oje’eva Gólgota. 18 Upépe omosãingo kusúre, Jesúspe ha ijykére mokõi tapichápe , peteî ijasu gotyo ha ambue ijakatúa gotyo ha mbytépe, omoî Jesúspe.

19 Pilato ohaiuka pe kurusúre kóicha: “Jesus Nazaretgua, judío kuéra Mbuvicha guasu.” 20 Heta judío omoñe’ê upe jehaipyre, hi’aguîgui távagui, upe Oñemosãingo hague Jesúspe, ha pe ojehaíva oî mbohapy ñe’ême: hebreo, latín ha griegope.

21 Upérõ, umi pa’i ruvicha oho he’i Pilatope: “Ani remoîtei: |judío kuéra Mburuvicha’, iporãve remoî ramo, |Upe he’i va’ekue ijehe Mburuvicha guasuha’. 22 He’i Pilato: “Upe ahai va’ekue opytáma ojehaiháicha.”

23 Umi tahachi ohupi rire Jesúspe kurusúre, oñemboja’o hikuái irundy hendápe upe ijao rehe, ohupyty haguãicha peteî teîme umi tahachípe. Oñemomba’e avei pe ijao oñembovyvy’ÿva rehe. 24 Ha he’i ojupe: “Ani ñamondorótei, ñaha’ãnte mávapa ipo’a hese. Péicha oiko pe jehaipyre oîva kuatiañe’ême: oñemboja’o hikuái che ao rehe, ha oity po’a che ao rehe. (Sal.22,18)

Péicha ojapo umi tahachi.

Jesus ñe’ê paha
25 Pe Jesus kurusu ypýpe oî isy ha isy kypy’y, ha avei Maria, Cleofás rembireko, ha Maria Magdalagua. 26 Jesus ohechávo isýpe, hemimbo’e ohayhuvéva ndive, he’i chupe: “Kuñakarai, ndapépe ne memby.” 27 Upéi he’i hemimbo’épe: “Péina ápe nde sy.” Upete guive pe hemimbo’e ogueraha ichupe hógape.

28 Ko’ã mba’e rire, Jesus ohechakuaámagui oikopámaha oiko va’erã, ha oikopaite haguã pe kuatiañe’ême oîva, he’i: “Chey’uhéi.”

29 Oî upépe peteî mba’yrúpe henyhe vinagregui. Omoî hikuái peteî takuara puku rehe mandyju, ha omohe’õ ipype ha omboja Jesus juru rehe. 30 Oha’a rire Jesus pe vinagre, he’i: “Oikopaitéma.” Oñakãity ha ome’ê Tupãme hi’anga.

Oikutu ichupe ijyképe ha osyry tuguy ýre.

31 Upe árape oñembosako’i arete Pascuarã. Judío kuéra ndoipotái iko’ê kurusúre umi te’õngue, upe arapokõipe arete tuichaitereígui. Upéva rehe ojerure hikuái Pilatope ndaikatúipa omope umi te’õngue retyma oipe’a haguã upégui.

32 Ou upérõ umi tahachi omopê mokõive retyma umi oñemosãingo va’ekue Jesus ndive. 

33 Oguahêvo Jesus ypýpe, ohecha omanomaha. Upévagui nomopêi ichugui hetyma, 

34 peteîva umi tahachi oikutu ipyti’a yképe kyse pukúpe, ha upete vove osyry tuguy ha y. 

35 Upe ohecha va’ekue hesatee rupi omombe’u, pene pytyvõ haguã pende gueroviápe, ha upe omombe’úva añetete. Ha’ete voi oikuaa he’iha pe añetegua ikatu haguãicha peê peguerovia avei. 36 Péicha ojehu oikopa haguã upe oîva jehaipyre kuatiañe’ême: Noñemopêichéne ichugui ikangue peteîmínte jepe. 37 ha ambue hendápe: Ojejesarekóne upe ojekutu va’ekue rehe. (Ex.12, 46 Zac.12,10)

38 Ko’ã rire, oho Pilato rendápe José Arimateaygua. Ha’e niko Jesus remimbo’e va’ekue ñemihápe, okyhyjegui judío kuéragui. Ojerure Pilátope ikatúpa omboguejy Jesus retekue kurusúgui ha Pilato ome’e ichupe. Oho ha omboguejy upe Jesus retekue.

39 Ou avei Nicodemo, upe oho va’ekue pyhare Jesus rendápe. Ogueru heta repy yvyra aysy hyakuã porãva ha áloe. 40 Oñua pe Jesus retekue peteî ao ryakuã porãme, ko’ã mba’e ryakuã jehe’ápe, ojapoháicha jepi judío kuéra oñoty haguã omanóvape. 41 Upe Jesus oñemosãingo hague ypýpe oî peteî ka’aguy’i, ha upépe peteî itakua avave gueteri noñeñotyi upépe. 42 Oîgui hikuái pe judío kuerá arete guasu oñembosako’iha árape, upévagui oñoty upépe Jesúspe.

Ñandejára oikove jevy
20
1 Upe arateîme, pyharevete, ko’êporã’ÿre gueteri, Maria Magdalagua oho pe Jesus oñeñotÿ haguépe. Oguahêvo ohecha pe itaguasu oñemboty hague ojepe’a ra’e. 

2 Upémaramo osê oñani oho Simón Pedro ha ambue temimbo’e Jesus ohayhuvéva rekávo, ha he’i chupe kuéra: “Oipe’a hikuái Ñandejárape oñeñotÿ haguégui, ha ndoroikuaái mamópa oñemoî ichupe.”

3 Pedro ha pe ambue temimbo’e osê oho pya’e pe oñeñoty haguépe. 4 Oñani mokõive hikuái. Ha pe ambue temimbo’e oñani pya’eve Pedrogui ha ha’e raêve oguahê. 5 Ojayvy oma’ê ha ohecha umi ao yvýpe, ha ndoikéi.

6 Upéi oguahe Simón Pedro. Oike pe oñeñoty haguépe ha ohecha yvýpe umi ao oñeñua hague Jesus.

7 Ha pe ao oñua hague Jesus rova katu noîri umi ao ykére, oî mombyrymínte uvei ha oñembyapu’a porãite. 8 Upémarõ oike avei pe ambue temimbo’e oguahe raê va’ekue, ohecha ha oguerovia. 9 Upérõ ne’írã gueteri oikumby porã hikuái pe kuatiañe’ême oîva, he’ihápe Jesus oikove jevy va’erãha omanova apytégui. 10 Upérõ mokõive temimbo’e osê oho jevy hógape.

11 Maria, hasê upérõ hína okápe, pe Jesus oñeñotÿ hague ypýpe. Hasê aja ojayvy pe itakua rehe, 12 ha ohecha mokõi Tupã remimbou ijao morotîva, oguapy hína pe Jesus rete oî haguépe, peteî pe iñakã rendaguépe ha ambue katu ipy rendaguépe.

13 Ha’e kuéra oporandu ichupe: “Kuñakarai: mba’ére piko nerasê.” He’i Maria: “Ojeguerahágui che járape, ha ndaikuaáigui mamópa oñemoî chupe.” 14 He’ipávo kóva, ojevy’imi ha ohecha Jesúspe oñembo’y ijypýpe, ha ndoikuaái chupe.

15 He’i chupe Jesus: “Kuñakarai, mba’ére piko nerasê, mávape piko reheka’ Ha’e katu oîmo’ã pe ka’aguy’i rerekua, ha he’i chupe: “Karai, oimérõ nde reipe’a ra’e ko’águi erékena chéve mamópa remoî ra’e ha che agueraháta.”

16 Jesus he’i: “Maria.” Upépe ha’e ojere omaña hese ha he’i iñe’ême ichupe: “Rabboní”, hebreo ñe’ême he’iséva “mbo’ehára.”

17 “Epoi che hegui, he’i chupe Jesus, ne’írãko gueteri ajupi che Ru rendápe: tereho ere umi che pehêngue kuérape ajupitaha che Ru rendápe, ha’éva pende Ru; che Tupã rendápe ha’éva pene Tupã.”

18 Maria Magdalagua oho omombe’u umi temimbo’e kuérape: “Ahecha niko Ñandejárape ha he’i chéve ko’ã mba’e.”

19 Upe arateî ka’arupytûme, umi temimbo’e kuéra oî joa hína hikuái okê ñembotypýpe okyhyjégui judío kuéragui. Oike sapy’a hendápe kuéra Jesus, ha oñembo’y imbytépe kuéra.

He’i chupe kuéra: “Py’aguapy oî pende pype.” 20 He’ipávo péicha, ohechauka ipo ha ijyke. Umi hemimbo’e kuéra ovy’a iterei hikuái ohecha haguére Ñandejárape.

21 He’i jevy ichupe kuéra: “ “Py’aguapy oî pende pype.” Che Ru che mbou haguéicha chéve, che pomondo peême.”

22 He’ívo péicha, oipeju hi’ári kuéra: “Kóina toguahê peême ko Espiritu Santo 23 opa umi peê pehejareíva iñangaipa opyta reita ichupe kuéra ha umi ndapejoráiva iñangaipa katu oñeñapytîta opytávo.”

24 Peteîva umi dosegui ndaipóri va’ekue oguahê ramo guare Jesus. Upéva ha’e Tomás, oñehenóiva ikõingue. 25 Ambue temimbo’e kuéra he’i chupe: “Rohecha Ñandejárape.” He’i ha’e: “Ndagueroviáichéne ahecha’ÿ aja pe clavo rapykuere ipo rehe ha namoingéi aja che kuã ikuarépe ha ndapokói aja pe ijyke ojekutu haguépe.”

26 Upégui ocho árape, ijaty joa jevýma umi temimbo’e kuéra kotýpe ha Tomás oî avei hendive kuéra. Oike sapy’a Jesus hendápe kuéra, oñemboty ramo jepe hína pe okê, ha oñemoî imbytépe kuéra. He’i chupe kuéra: “Py’aguapy oî pende pype.”

27 Upéi he’i Tomáspe: “Egueru ápe ne kuã, ema’ê che póre; eipyso nde po ha emoinge che yképe. Anive nde gueroviaséi, toiko nde hegui kuimba’e ogueroviáva.”

28 Tomás he’i ñemondýi ha vy’áre: “Nde niko ha’e che jára ha che Tupã.” 29 Jesus he’i chupe: “Nde niko reguerovia rehecha haguérente. Ovy’a va’erã umi ohecha’ÿre jepe ogueroviáva.”

Marandu paha
30 Heta techapyrã niko ojapo va’ekue Jesus hemimbo’e kuéra renondépe ndojehaíriva ko kuatiañe’ême.

31 Ko’ãva niko ojehai va’ekue ojeguerovia haguãnte Jesus ha’eha pe Cristo, Tupã Ñandejára Ra’y, ha peguerovia rupive peguereko haguã tekove hendivete.
Ko kuatiañe’ê opakuevogua: Jesus ojehechauka y rembe’ýpe
21 
1 Uperire, Jesus ojehechauka hemimbo’e kuérape y Tiberiades rembe’ýpe. Ojehu péicha:

2 Ijaty upérõ Simón Pedro, Tomás, pe ikõiva, Natanael Cana Galileaygua, Zebedeo ra’y kuéra ha mokõi temimbo’e kuéra avei. 3 Simón Pedro he’i chupe kuéra: “Aháta aikutu pira.” He’i ha’e kuéra: “Ore avei rohóta ne ndive.”

Osê oho hikuái ha upe pyharépe ndoikutúi mba’eve.

4 Ko’êmbávo, oguahê Jesus upe y rembe’ýpe. Ha umi hemimbo’e kuéra ndoikuaái chupe. 5 Jesus oporandu chupe kuéra: “Ndapeguerekói piko mba’eve ja’umi va’erã.”

He’i ha’e kuéra: “Nahániri, mba’evete.” 6 Upérõ Jesus he’i chupe kuéra: “Peity pende akatúa gotyo pe pira ñuhã ha peguenohêta.”

Oity hikuái ipira ñuha ha ndaipu’akái oguenohê haguã hetaitereígui ho’a pira ipype.

7 Upe temimbo’e Jesus angiru he’i Pédrope: “Ha’e Ñandejára.” Ohendúvo upe: “Ha’e Ñandejára”, Pedro omonde ijao (omboi va’ekue opira kutu haguã) ha ojeity ýpe. 8 Ambue kuéra temimbo’e oguahê pe yga oîháme, ha ombotyryry pe pira ñuhã henyhê chovíva pirágui; oî upérõ cien metro rupi pe y rembe’ýgui.

9 Oguejývo hikuái yvýpe, ojuhu tatapÿi ha hi’ári pira ha mbujape.

10 He’i Jesus ichupe kuéra: “Pegueru umi pira peguenohe ramóvagui.”

11 Simón Pedro, ojupi pe ygápe ha oguenohê pe pira ñuha henyhete pirágui ciento cincuenta y tres pira tuicháva. Opáichaverõ ndosorói pe pira ñuha.

12 He’i Jesus: “Peju katu pe rambosa”, ha avave umi hemimbo’e kuéra noporanduséi chupe: “Máva piko nde” oñandúgui hikuái Ñandeja`raha. 13 Oñemboja hese kuéra Jesus ohupi ipópe pe mbujape ha omboja’o ichupe kuéra. Upéicha avei ojapo umi pirágui.

14 Kóva ha’e mbohapyha ojehechauka hague Jesus hemimbo’e kuérape oikove jevy rire omanóva apytégui.

15 Orambosapa rire, he’i Jesus Simón Pédrope: “Simón, Juan ra’y, che rayhuvépa ko’ãvagui.” Ha’e he’i: “Upéicha, che jára, nde reikuaa rohayhuha.” 16 He’i Jesus: “Eñangareko porãke che ovecha ra’y kuéra rehe.” Ha oporandu jevy mokõiha: Simón, Juan ra’y, che rayhúpa.” Pedro he’i jevy: “Heê, che jára, nde niko reikuaáma voi che rohayhuha.” Jesus he’i: “Eñangarekókena che ovecha kuéra rehe.” 17 He’i jevy voi Jesus: “Simón Pedro, Juan ra’y, che rayhúpa.” Pedro, upemarõ ipy’a ñembyasy ohechávo Jesus oporanduha ichupe mbohapy jevy ohayhúpa ichupe. Ha he’i: “Che jára, nde niko reikuaapáma voi, nde reikuaa rohayhuha.” Upérõ he’i Jesus: “Eñangarekókena che ovecha kuéra rehe. 18 Añetehápe ha’e ndéve, nde pyahu ramo niko ndete voi rejokua pe nde ku’a ha reho mamo rehosehápe. Ha nde tuja rire katu, rehupi va’erã nde jyva ha ambue nde ku’a jokua va’erã ha nde gueraháne nderehose’ÿháme.” 19 Upéicha he’i Jesus Pédrope jahechápa noikumbýi mba’éichapa omano va’erã omomba’eguasu haguére Tupãme.

Upéi Jesus he’i Pédrope: “Eju che ndive” 20 Pedro oma’ê hapykue gotyo ha ohecha ohoha avei hapykuéri pe temimbo’e Jesus angirû, upe karu pyhare oñemoî va’ekue ipyti’a ári. Ha oporanduva’ekue ichupe: “Ore jára, máva piko upe ne me’êtava mburuvicha kuérape”

21 Ohechávo Pedro, oporandu Jesúspe: Ha pévagui piko mba’e oikóta.”

22 He’i Jesus: “Che aipota ramo oikove aju jevy peve, nde piko ma’erã reikuaase. Nde katu eju che ndive.”

23 Upéva rehe, oje’e va’ekue ijapytépe kuéra upe temimbo’e nomano mo’ãiha. Ha Jesus niko nde’íri Pédrope nomano mo’ãiha, he’ínte uvei chupe: “Che aipota ramo opyta aju jevy peve, piko nde ma’erã reikuaase.”

24 Kóva ha’e upe temimbo’e omombe’úva hembiasakue ha ohaíva ko’ã mba’e ha ore roikuaa opa mba’e he’íva añeteha.

25 Jesus ojapo heta mba’eve. Ojehaipasérõ peteîteî umi mba’e ojapo va’ekue chéverõ guarã nda’ija mo’ãvéima kuatiañe’ê oîva guive ko arapýpe. 

(Notas Jn)

1, 1 Oñepyrûvo Juan imandu’a pe Génesis rehe. He’i ñandéve mba’éichapa amo iñepyrûetépe voi Ñandejára Jesucristo oîma Ñande Ru Ñandejára ndive. Ojapo mboyve ko yvy ha yvága. 

19 Pe Juan Bautista oñepyrûvo oñemoñe’ê, umi Judío oha’arõma voi hikóni pe Tupã remimboúpe, ha ou va’erã oguenohê ichupe kuéra pe mboriahu ha jejopy poguýgui. Umi Judío remimbou, mburuvicha tupao pegua ha karai Levi ñemoñare kuéra, jevy jevy oporandu Juan Bautistape ha’épa ha’e pe Tupã remimbou oñeha’arõva hína. Ha’e he’i ichupe kuéra; ndaha’éi che. Oporandu jevy ichupe hikuái; máva nde upécharõ, roikuaase roho haguã romombe’u ore ruvicha kuérape mávapa nde. Che ndaha’éi pe Tupã Ñandejára remimbou oñeha’arõva hína, ha’e péinama oî ñande apytépe. 

Juan Bautista ohenóivo Ñandejára Jesucrístope, Tupã Ñandejára ovecha ra’y marangatu he’ise ha’eha pe Tupã Ñandejára remimbou oúva ñande pe’ávo pe mba’epochy poguýgui ha jaiko haguã ta’ýra ramo. 

35 Ko’ápe Juan omombe’u mba’éichapa ijaty Ñandejára Jesucrístore umi hemimbo’erã ha mba’éichapa oikóvo hendive hikuái oikuaa ha’eha pe mbo’ehára, pe Tupã Ñandejára remimbou, Tupã Ñandejára Ra’y, ha mba’éichapa Ñandejára Jesucristoite voi he’i ichupe kuéra oikuaa kuaavetaha ichupe hikuái, ha ohechataha mba’eichaitépa umi angel oguejy ha ojupíne yvágagui hendápe. 

2, 1 Omombe’u avei mba’éichapa Ñandejára Jesucristo peteî mendahápe oho hague isy ha hemimbo’e kuéra ndive ohechauka haguã Tupã Ñandejára oñemopeteîha yvypóra kuéra ndive umi omendávaicha.

13 Judíope guarã ningo pe itupao kuéra ha’émi pe Tupã Ñandejára ndive ojejuhuha ha ipahápe katu umi mba’e repy me’êha kuéra ojapo pe itupaógui, mba’erepy ñekuave’êha renda. Ñandejára Jesucristo omosêvo upégui umi mba’e kuave’êháme ñane mbo’ese ndajahekove jopýi va’erãha ñande rapichápe ha tupaópe jaha va’erãha ñamomba’eguasu haguã Tupã Ñandejárape. 

Jaguerovia Jesúspe he’ise hína jajapo pe Tupã oipotáva. Ha pe tupao añetetegua ha’e voi hína pe Ñandejára Jesucristo rete.

3, 1 jarovia Ñandejára Jesucrístope nde’iséi hína jehecharamo terã ñamoporã, pe he’íva katu he’ise ñañeme’êmbaite ichupe, ikatu haguãicha ha’e omoambue ñande rekove. Pe ombopyahúva hekove ningo oiko pe Ñandejára Espiritu Santo oipotaháicha . 

11 Pe Ñandejára Ñande Ru Marandu Porã ningo oguahê ñandéve Jesus ha ikurusu rupi. Péicha Jesus ohechauka ñandéve ñanderayhuha. 

22 Juan Bautista noñemoîri Ñandejára Jesucristo rehe ha’e he’i porã voi mba’épa hembiapo; oikuaaka va’erã mávapa Ñandejára Jesucristo. Ñandejára Jesucristo ou Tupã Ñande Ru rendágui ha péicha oikuaauka ñandéve Tupã Ñandejára ha’eha pe ome’êva pe tekove teete umi yvypórape. Umi ndoikuaaséiva mba’éve Jesúsgui oiko katuete tupã gua’u rembiguáirõ.

4, 1 Oñe’êvo Ñandejára Jesucristo peteî samaritana ndive ohechauka pe pysyrõ ha’eha opavave yvypórape guarã. Opavave ningo oheka ombogue haguã ijy’yuhéi. Ñandejára Jesucristo katu ojuhuka ñandéve peteî y añeteguáva, osyrýva ñande rekovepýpe voi. 

Ymave ningo umi Judío ojerojy Tupãme tupao Jerusalénpe ha umi samaritano katu pe tupao Garizínpe. Ha Jesus katu ohechauka ha’e oipotaha pe yvypóra oguerohory ichupe hekovepýpe voi. 

27 Pe Jesus ñe’ê omba’apo yvypóra ñe’ãre. Umi ojejuhúva Jesus ndive omombe’u katuete mávapa ha’e ko kuñakarai samaritana ojapoháicha avei. Pe Tupã oipotáva ningo oîháicha umi yvypóra toñembyatypaite Jesus jerére, ha péva oñeha’ã va’erã ojapo umi Tupã Ñandejára remimbou. 

Umi Judío ndogueroviái pe Jesus ñe’ê, umi samáriaygua katu oguerovia iterei voi ichupe. 

5, 1 Pe ijapúva rupi ohechaukase mba’éichapa oiko pe tetã jejopyhápe ha mba’éichapa oha’arõ hína peteî oguenohê va’erã ichupe upégui. 

19 Tupã Ñandejára ojapo opa mba’e ha’e ome’ê haguã pe tekove teete. Pe Jajerovia Ñandejára Jesucrístore he’ise hína ñame’ê ichupe oiko haguã pe hembipota.

31 Mba’éichapa ikatu jaikuaa pe ha’etéva ha pe ha’e gua’úva ha Jesúspa ojapo hína peTupã oipotáva

6, 1 Ñandejára Jesucristo pe hemimbo’ekuera aty rembiapo rupi oikuaaukase pe Tupã Ñandejára mborayhu ha’eha opavavépe guarã oikokuaa haguã Tupã ra’yháichaite. 

Pe Jesus he’íva nahesakã porãi umi yvypóra ohendúva ichupépe ha umi hemimbo’épe avei ndaha’éi ku hesakãmbáva. Upévare umi yvypóra oipotánte ichupe mburuvicharã ha umi hemimbo’e katu oikopase jevýnte yma guaréicha. 

22 Umi yvypóra oheka Ñandejára Jesucrístope ome’êgui ichupe kuéra pe ho’u va’erã ha upévare oipota ichupe hikuái huvicharã, upéicha ramo ha’e kuéra oguerekóta pe oipotáva oñeha’ã mbarete’ÿre. Ñandejára Jesucristo katu he’i ichupe kuéra ñañeha’ã va’erãha pe tembi’u ñane moingove va’erã opa araitére, ani jajepytaso tembi’u ko yvy ári ñane moîngove va’erã rehente. 

30 Ñandejára Jesucristo he’i ha’e ouha yvágagui ome’ê haguã pe tekove añetete yvypóra kuérape. Umi ija’e’ÿva hese katu he’i peteî kuimba’e yvypóra ndaikatuiha ome’ê pe teko teete oúva Tupãgui. 

48 Ñandejára Jesucristo ha’e pe Tupã Ra’y ou va’ekue yvypóra apytépe ome’ê haguã pe tekove añetete ha upevarã oñeme’ê ha’e voi. 

59 Pe Ñandejára Jesucristo rembiapo oguenohê okápe pe tembiapo vai ojejapóva ko yvy apére. Heta oî oipotáva Ñaejára Jesucristo huvicharã ha katu ndohoséi hendive opahápeve hekove. Okyhyje oñeme’êmbaite haguã Ñandejára Jesucrístope. 

7, 1 Ñandejára Jesucristo he’i umi oikóva hendivépe oñeporandumi haguã mavápa ha’e. Pe ivaivéva ko yvy apére ningo ha’e pe ñaimo’ã ndaiporivéimaha mba’eve jaikuaa va’erã ha péva ojehu umi Ñandejára Jesucristo pehênguépe avei. 

Ñandejára Jesucristo ohekáva ndaha’éi oñemomba’eguasu ichupe, terã oikuaaukaséva pe jerovia Tupã rehegua ha oporombo’éva umi Fariséoicha. Ha’e ojapo ha oikuakase pe Tupã rembipota ñane mosãsóva.

25 Pe Ñandejára Jesucristo rekove omongyhyje umi mburuvicha Tupao peguápe ha oha’ãmbaite hikuái oipe’a haguã ichupe ijapytégui kuéra. Oî he’íva pe Ñandejára Jesucristo ha’eha Tupã remimbou ha oî katu he’i nahániriha ha péicha oñemboja’o hikuái. Ñandejára Jesucristo he’i ichupe kuéra pe Tupã remimbou jaikuaa hembiapo ha hekove rupive.

38 Ñandejára Jesucristo ou omboy’úvo umi yvypóra ijy’uhéivape. Hetaitereínte oî noñandúiva oikotevêha Tupã rehe ha upéicha rupi nohendúi Ñandejára Jesucrístope ha ndogueroviái ichupe. 

Umi mburuvicha nohenduséi pe Jesus he’íva ojerure rupi ichupe kuéra omboyke haguã pe tekove ñemochichî. 

8, 1 Hetave jevy Ñandejára Jesucristo ohechauka pe yvypóra rekove tuichave mba’eha pe léigui. Ñandejára Jesucristo ningo ndoúi oporohekove rekýi haguã, ha’e ou oguerúvo pe tekove teete maymave angaipavórape. 

12 Ñandejára Jesucristo oñombojovake umi fariseos ndive. Ha’e ningo he’i ha’eha pe omyesakãva ko yvy apére ha ohenói oho haguã hapykuéri umi yvypóra ha omboyke haguã pe mba’e jeguerekose heta iterei ohechauka haguã Tupã ndive ñaime ramo nañaikotevêiha umi mba’e rehe. 

30 Pe angaipa ivaivéva ningo ha’e pe ñemboty ha ñemohatã pe jeikoháicha voipente. 

Ñandejára Jesucristo ogueru pe tekove pyahu ñane mosãsóva ha oipe’áva pe ñemomba’eguasu pe pirapire, ha pu’akapa. 

Aña ko ha’e hína pe nohendúiva Tupã Ñandejárape ha ojapoukáva pe Tupã Ñandejára oipota’ÿva ha péicha omyasãi japu ha jejuka oparupiete. Abraam ovy’a Tupã he’i rupi ichupe pe Mesías osêtaha hemiñemoñarégui. Ñandejára Jesucristo katu he’i voi ijehe ha’eha Tupã Ñandejára Ra’y.

9, 1 Pe ohecha’ÿre voi hekove ñepyrû va’ekue ko yvy ári ha’e hína pe tetã ndohechakuaáiva araka’eve oikoha jejopýpe ha upéicha rupi ndaikatúiva oiko pe Tupã Ñandejára he’iháicha. 

Umi yma guare mburuvicha Sinagoga pegua ningo he’i pe Tupã oipotáva ha’eha hína jajapo pe léi he’íva ha péva opa mba’égui tuichaiteve. Jesus katu he’i pe Tupã Ñande Ru oipotáva ha’e pe yvypóra toikoporã.

Umi hasýva Ñandejára Jesucristo omonguera va’ekue omba’apo va’erã, ndaikatuvéima oiko reívo 

10, 1 Ko’ápe ohechauka hikuái mba’éichapa pe tetã oiko jejopýpe. Jesus he’i pe marandu ha’e oguerúva avave ndojapoiha. Pe jajei haguã mba’e vaígui ñañeme’ê va’Æerã, Ñandejára Jesucrístope ha’e añoite ikatu ñande pe’a mba’evaígui, pevarã ñañeme’êmbaite va’erã ichupe. Ñandejára Jesucristo he’i ha’e ha’eha pe Tupã Ñndejára remimbou, Tupã ra’y teete ha péva jahechakuaa pe hembiapo ha hekove rupi. 

11, 1 Pe aty oikóva Tupã Ñandejára ra’yháicha ndokyhyjéi ombohasa haguã pe ipo umi oikotevêvape. Umi ndogueroviáiva pe Ñandejara Jesucristo ñe’ênte ningo pe okyhyjéva oporopytyvõ haguã.

Umi Tupã ra’ýpe guarã ningo ko tekove ndopái ko yvy ári pe mano ndive, pe mano rupi ñaguahê pe tekove añetépe, ko tekove kóva ningo añete jagueroguatáma voi ko yvy ape ári jaikove ramo tekove juajúpe Ñandejára Jesucristo ndive. 

Pe mano ha’e hína pe mba’e omokangýva yvypórape kyhyjepópe ichugui oikovégui. Ñandejára Jesucristo oipe’a hapicha yvypóragui ko manógui kyhyje ha upéicha ha’e kuéra ikatu haguã omyasãi kyhyje’ÿre pe ijererovia. 

45 Umi mburuvicha ipu’akapáva oheka mba’éichapa ikatu ojuka Jesúspe. Caifas he’i; iporã ningo omano peteînte opavavére.

12, 1 Pe María ojapo va’ekue Betániape ohechauka ñepyrûma Ñandejara Jesucristo omanotaha. Pe Cristo rehegua oikóva Ñandejára Jesucristo he’iháicha katuete hekove potî va’erã ha oî va’erã ombohasa haguãicha ipo hapicha oikotevêvévape. 

20 Pe Jerusalénpe oikévo Ñandejára Jesucristo ohechauka ha’e ha’eha Mburuvicha guasu ha upévare omanóta. Ha ome’êvo hekove yvypórare ohechauka hembiapo teete.

37 Umi teko jejopýpe oguereko hapichápe ndaikatúi ohendúvo Ñandejára Jesucristo ñe’ê. Umi ogueroviáva ha oñeme’êmbaitéva oiko haguã pe Ñandejára Jesucristo ñe’ê oikuaa voi ohasa asytaha ha ikatuha avei oñemboyke ha ojeheja rei ichupe kuéra.

Oje’éva guive, ha ojejapóva katu, Tupã Ñandejára rérape, ndaha’éi ramo pe Ñandejára Jesucristo rekove ohechauka háicha, japupa rei. 

13, 1 Ñandejára Jesucristo ombojepyhéivo hemimbo’e kuérape ohechaukase; pe mburuvicha ha’eha pe hapicha kuéra yvypóra ñangarekoha. Ha Pedro katu oñemohatãvo pe ha’e oîmo’ãvape ohechauka ndoikuaái gueteriha pe jajuayhu ramo jaiko va’erãha oñopeheguéicha. 

Oho ramo guare Judas, mburuvicha kuéra rérape omoî Ñandejára Jesucrístope umi hembijokuái pópe, oñepyrû va’ekue pe ijehasa asy pyhare pukukue javevegua. Mayma hemimbo’e kuéra oikuaa va’erã avei péicha ikatuha ojehu ichupe kuéra. 

31 Pe tembiapoukapy pyahu ohasapaite umi ambue tembiapoukapýpe. Tupã ha yvypóra ndaikatúi ojei ojuehegui. Jahayhu ramo ñande rapichápe mante ikatu ja’e jahayhuha Tupãme. 

14, 1 Jesus añoite ikatu ome’ê ñandéve pe tekove añete Pe ikaraíva aty oguata ramo ohóvo Jesus rapykuéri ndaikatúi ipanévo heñói mante va’erã ipype pe teko añete. 

Ñandejara Espíritu Santo ningo hína ha’e pe Ñandejára Jesucristo ombou va’ekue oipytyvõ haguã umi ikarai va’ekuépe osê haguã tekove vaígui ha oiko haguã Ñandejára Ñande Ru oipotaháichaite. 

Pe omanotaha árape Ñandejára Jesucristo oñe’ê vy’a ha py’aguapýre. He’i; oî’ÿhápe pu’akapase ha teko porã mante ikatu oî py’aguapy. 

15, 1 Pe ikarai va’ekue aty ndaha’éi peteî tape, péva ha’e hína Ñandejára Jesucristo ndive jeiko, ha hendive jehechauka teko kakuaaguã. 

Pe ikaraíva atýgui oñeha’arõva ningo ha’e pe mborayhu. Jesus oipota jaiko hi’angirû ramo ha’e ndoipotái tembiguái. Pe ikaraíva aty rembiapo naheñóiri pe léi apóguinte, péva ou pe teko ñeme’êgui ha ñane moîva vy’apópe oñondivepa oñopehênguéicha, jahechauka haguã Tupã mborayhu ome’êha pe tekove añeteteguáva. 

18 Umi Tupã ra’y aty jaikuaa mborayhu oguerekóva ojupe rupi. Upévare ndaikatúi hekove peteîchavo oñondive umi aña ra’y ipu’akapávaicha ko yvy apére ha umi Tupã ra’y oiko asy tapiáva oiko rupi jejopýpe. 

16, 1 ko’ápe Ñandejára Jesucristo ohesape’a ha omombarete umi hemimbo’épe ikatu haguã oîma hikuái ojapo haguãicha umi tembiapo oha’arõva ichupe kuéra hína. Pe teko kakua haguã ome’êva umi Ñandejára Jesucristo remimbo’e omoîngo tapiaite pe Ñandejára Jesucristo rekovekue ko yvy rembiasápe. Pe Espíritu Santo omombarete ha omboguata rupi umi Ñandejára Jesucristo remimbo’épe ha’e kuéra ikatupyryve ko’ê ko’êre ha péicha ikatu omyesakã Tupã ñe’ê resapépe pe ojehasáva ko yvy ape ári. Angaipavóra ha’e hína pe ndojapóiva pe Tupã he’íva. Ha hekojoja ha imarangatúva katu ha’e oikóva Ñandejára Jesucrístoicha ko yvy ári.

16 Pe Ñandejára Jesucristo mano ogueru pore’ÿ ha vy’a’ÿ. Avei pe imano rupi ou ñandéve pe vy’a pavê, ha péicha omoñepyrû peteî tekove pyahu ome’êva pe Espíritu Santo. Pe Ñandejára Jesucristo ndive oiko va’ekue oiko avei opavave hapicha ndive; pe avatimirî ho’aháicha yvýpe ituju ha heñói ha hi’a heta, upéicha avei umi Tupã ra’y oî va’erã ome’ê haguãicha hekove Tupã rayhupápe. 

Ñandejára Jesucristo nombotavýi umi oikóva hendivépe; oî jehasa asy ha avei oî teko py’aguapy oúva pe jeroviágui; ha péva jaikuaa rupi oîha ñane ndive Tupã Ñande Ru opaite ára. Ha Jesus omano ha oikove jevy va’ekue, ha ipu’akapáva opa mba’e rehe, yvy ha yvágape oîvare, ñande hendive ñande pu’akapáta avei.

17, 1 Pe tekove opa’ÿva ha’e ñeme’ê pe Tupã teetépe. Ko Tupã teete ohayhu umi yvypórape ha upévare ome’ê Ta’ýra hesehápe kuéra. Umi Tupã Ñandejára nome’êiva tekove teete ndaha’éi Tupa Ñandejárã añete. Yvypóra añete ha’e hína pe oikóva Tupã Ñandejára ra’ýicha ha oikóva hapicha kuéra ndive oñopehênguéicha pe oñembotýva hapicha ha Tupã Ñandejáragui ndaha’éi kuimba’e añetete. 

Umi Tupã Ñandejára remimbo’e omboguata ohóvo pe Jesus rembiapo. Hembiapo kuéra ha’e hína jeiko yvypóra apytépe oî va’erã hendive kuéra ikatu haguã ohechauka mávapa ha’e pe Ñandejára Jesucristo. 

Umi Tupã Ñandejára remimbo’e, ohechauka rupi hekovépe, pe Jesus rekovekue, ikatu umi ikaraíva aty oguerovia pe Ñandejára Jesucristo ñe’ê.

18, 1 Pe yvotyty porã oporomomandu’a pe yvy marave’ÿre Génesis he’iháicha, oñemosê haguégui yvypóra. Ñandejára Jesucristo oike pe yvotytýpe oipe’a haguã upégui pe mbói, he’iséva umi yvypóra oikoha mba’evai poguýpe. Mavave ndaikatúi oñemoîvo Jesus rehe terã oipytyvõvo ichupe, ha’e ome’ê hekove ome’êse porãguinte. 

Ñandejára Jesucristo ha Pedro napeteîchai ojapo; Ñandejára Jesucristo oñeme’ê ñorairõ’ÿre, Pedro katu oñorairõ umi oúva oguerahávo Ñandejára Jesucrístope ndive. Avei Ñandejára Jesucristo kyhyje’ÿre omombe’u umi mburuvicha renondépe pe ojapo va’ekue, Pedro katu umíva rovake he’i ndoikuaaiha Ñandejára Jesucrístope. 

28 Pe tetã sambyhyhára ndohekove rekyiséi Ñandejára Jesucrístope, oipotánte judío kuéra Judioháicha ohekove rekýi ichupe. Judío kuéra katu he’i tetã sambyhyhápe ndaikatuiha ha’e kuéra he’i ojejuka haguã avave tapicha

Ñandejára Jesucristo he’i ijehe pe tetã sambyhyha renondépe, ha’e, ha’eha Mburuvicha guasu, ndaha’éi ko yvy ari, yvy ha yvágape katu. Mburuvicha yvy arigua rire che opavave che rayhuhára oñorairõ va’erã mo’ã che rehe. Umi yvy pegua ningo ijapu, oguereko asy hapichápe, omokañy haguã hembiapo vaikue. Jesus katu ome’ê tekove añetetegua ha oipota oiko porã umi yvypóra; oipota oiko oñopehênguéicha. 

Barrabás ohechauka hína hekovekuépe umi tekove mbarete ha pokarême oikoséva rekove. 

19, 1 Jesúspe, omonde hikuái mburuvicha guasúicha ha oñembohory hese. Ape pe ojapóva hikuái hína oñembohory umi mburuvicha guasu rehe. Jesus ome’êvo hekove yvypóra rehehápe ohechauka mba’éichapa va’erã pe mburuvicha guasu añetete.

9 Umi Judío okyhyje Jesúsgui upévare oñemoî umi mburuvicha ndive ha oheka ojuka haguã ichupe. Pilato ndokuiséigui ojukauka ichupe

12 Pe asaje umi pa’i oñepyrûma ojuka pe ovecha ra’y pe arete guasurã, ha upe ramo katu he’i ha’e kuéra umi Romaygua ha’eha huvicha kuéra. 

Jesus kurusu guive ha’e Mburuvicha guasu. Ha’e noîri ha’eño ko’ãga oiko umi ome’êva hekove ha’e ome’ê haguéicha ndive. 

Pe Jesus kurusu rehe ohechauka pe ñemopeteî pyahu Tupã yvypóra kuéra ndive. 

25 Pe Tupãsy he’ise hína pe tetã yma guare oñemopeteî va’ekue Tupã ndive ha pe Tupã remimbo’e Juan katu he’ise hína pe tetã pyahu . 

30 Pe Tupã oipotáva yvypóra kuéra peguarã ohechauka pe Jesus mano rupive

Tuichaite mba’e ningo pe Ñandejára Jesucristo mano kurusúre; pe huguy he’ise mano, pe y he’ise pe tekove añete Ñandejára Jesucristo oguerúva ñandéve. 

Pe Ñandejára Jesucristo jehasa asy opa oñepyrûvo hekove yvoty apytépe yvága ropýpe. Ipu’akávo pe mbóire Jesus oipe’a pe okê yvypórape, ikatu haguã oiko jevy Tupã ndive yma guaréichaite. 

20, 1 Pe jerovia Jesus jeikove jevýre ojehecha mokõi hendáicha; Jesus nomanói jahogapo haguã ichupe yvyguýpe, ha’e nomanói tapiaite. Ñandejára Jesucristo oikove jevy ha péva oikuaa hemimbo’e ohayhúva ichupe. 

11 Ñandejára Jesucristo oikove jevývo ndaha’evéima yma guaréicha, ko’ãga oiko oparupiete ha oî opavave ndive. Péva jahecha Ñandejára Jesucristo joajúpa María ndive oikove jevy rupi. He’i Maríape anínte ra’ê reñemboja che rehe ne’îra gueteri ajupi che Ru ha pende Ru rendápe

19 Pe kyhyjégui hetave jevy ndaikatúi oñemombe’u pe Tupã Marandu Porã. Ñandejára Jesucristo ñande pe’a pe kyhyje poguýgui ha ohechauka ñandéve pe mborayhu mba’éichapa ñane mosãso ha ome’ê ñandéve pe vy’a. 

Tomás, he’ise hína umi oguerovia’ÿva Ñandejára Jesucristo rekovekue, ha ojeruréva mba’e ohechauka va’erã añeteha pe he'íva, upévare Ñandejára Jesucristo ojehechauka ichupe pe atýpe. Atýpe voi ningo hína pe Ñandejára Jesucristo ojehechaukaha. 

Juan he’i; heta iterei mba’e ikatu ñamombe’uve gueteri pe Ñandejara Jesucristo rekove ha rembiapokuégui, ko’ãva che ahai che katumiháicha peikuaa haguã pe Ñandejára Jesucristo ha’eha pe Tupã Ñandejára oikovéva tapiaite ra’y ha peikuaa rupi avei peê peikove haguã tapiaite. 

21, 1 Pe ikaraíva aty oikóva oî’ÿre Jesus ndive ha ndojapóiva pe hembiapo ndaikatúi ojapóvo mba’e porã, omba’ápo rupi ha’eño ha oikuaa’ÿre pe Tupã oipotáva ichupe guarã.

Pe ñembotuichase ha pu’akapase ndohói pe Jesus remimbo’e rehe, ha’e ñanderecha hi’angirû ha ipehênguéicha. Ha umi omyakãva pe tupao oiko va’erã Jesus oiko haguéicha oñemoî hapicha pópe oipytyvõ haguã ichupe ha oikotevê ramo ome’ê haguã hekove hesehápe. 

24 Ko’ápe oñe’e jevy pe teko kakuaaguãre. Pe Marandu Porã ndaha’éi peteî jaikuaapa, ha oîmava, péva ha’e hína, peteî teko reko, ñane moîva Ñandejára Jesucristo rapykuéri ha’e oiko haguéicha mborayhúpe jaiko haguã.

TEMIMONDO KUÉRA REMBIAPOKUE

Kuatiañe’ê Lucas ohai va’ekue 

Ñepyrû

Umi temimondo kuéra ohai ko kuatiañe’ê amo ary 80 rupi, Jesus omano rire. Ha pe ohai va’ekue ha’e hína pe ojapo va’ekue Tupã Marandu Porã mbohapyha. Pe yma guare aporeko he’i heraha Lucas ko karai ohai va’ekue ko kuatiañe’ê, ha’eha peteî pohanohára, ha omoirû hague Páblope hembiapópe.

Pe Tupã Marandu Porã mbohapyha ha ko kuatiañe’ê ohai va’ekue temimondo kuéra, mokõivévagui oiko peteî kuatia ñe’ênte. Pe Tupã Marandu Porã ohechauka Jesus rape ha temimondo kuéra rembiapokue ohechauka pe Iglesia rape. Ko Iglesia ojapo pe Jesus rembiapo oguahê meve hu’ãme. Pe Iglesia rembiapo upérõ ha’e pe tupã ñe’ê jereraha Jerusaléngui Rómape, kóva upe ramo ha’e va’ekue pe táva guasu. PeTupã ñe’ê ñane mbo’e peteî teko jeguatáre, upévare umi tupã ra’y kuéra réra he’ise, Jesus rapykuérigua (9,2; 19,9.23).

Ikatu ja’e ko temimondo kuéra rembiapokue ha’eha peteî Espíritu Santo Marandu Porã. Upépe oñemombe’u Espíritu Santo omoheñóiha pe Iglesia ha ha’e oipytyvõ, omombarete oho haguã omombe’u mávapa ha’e pe Jesus, ha omyasãi iñe’ê ha hembiapo ome’êva ñandéve pe teko potî.

Kuatiahaípe jahecha ko iglesia ikyre’ÿ omombe’u haguã Jesus rekovekue, ha ma’erãpa ou ko yvy ári. Noîri hikuái pe sambyhyhápe terã poguýpe, omongu’e ichupe kuéra Espíritu Santo, ha ojeguerovia ichupe kuéra hekove marangatúre.

1 Nde Teófilo che ahai va’ekue pe che kuatiañe’ê ñepyrûrã guarépe opaite mba’e Jesus ojapóva ha ombo’e va’ekue iñepyrûmby guive 2 ha ojereraha peve yvágape ome’ê rire pe tembiapoukapy, Espíritu Santo rupi ha’e oiporavo va’ekue hemimondorã.

Jesus ojupi ramo guare yvágape

3 Ko’ãva ha’e umi ojehechauka hague pe ijehasa asy rire, ha ome’ê ichupe kuéra heta hechapyrã ha ha’e oikove jevyha ha uperire oñe’ê ichupe kuéra kuarenta ára pukukue javeve, umi mba’e Tupã retã reheguáva. 

4 Ha’e okaru aja hendive kuéra, he’i: “Aníke peê peho Jerusaléngui; pe Che Ru oñe’ême’ê va’ekue peême, che jaha’éma kuri.” 5 Juan omongarai va’ekue ýpe ha peê katu vokoiete pende karaíta Espíritu Sántope.

6 Oî aja aty guasúpe oporandu hikuái chupe: Ore jára, ko’ãga piko remopu’ã jevýta pe tetã Israel. 7 Ha ha’e he’i chupe kuéra upéva ndaha’éi peê peikuaa haguã, mba’e árape terã araka’etépa Che Ru omoî raka’e oiko haguã, pe ipu’aka rupive; 8 agã pe Espíritu Santo ou vove pende ári pene mombaretéta ha pemoherakuãta che réra Judea ha Samáriape ha opaichagua tetã oîva yvy ári.

9 He’ipa vove ko’ã mba’e hesa renondépe kuéra Jesus ojupi yvágape ha peteî arai omokañy ichupe hesa renondeguikuéra. 

10 Ha oma’ê aja hikuái yvága rehe moõpa oho Jesus; upeichaháguinte oñemboja ijypypekuéra mokõi karia’y ijao morotîva ha he’i chupe kuéra: 11 Peê kuimba’e Galileaygua mba’épa pejapo pema’êvo amo yvágare. Ko Jesus ojupíva yvágape, ou jevy va’erã oho haguéicha. 

Umi temimondokuéra oha’ãro pe Espíritu Sántope
12 Upéramo ou jevy hikuái pe yvyty hérava Olívogui namombyrýi opytáva Jerusaléngui. 

13 Ha oguahêvo pe távape ojupi hikuái pe koty yvateguápe oikohápe voi hikuái. Umíva hína Pedro, Juan, Santiago ha Andrés, Felipe ha Tomás, Bartolomé ha Mateo; Santiago Alfeo rehegua, Simón Selóteva ha Judas, Santiago pehêngue. 

14 Maymáva oîva oñembo’émi tapiaite oñondivepa; ambue kuña kuéra ndive, María, Jesus sy ha ipehênguekuéra. 

Matías jeporavo

15 Peteî árape Pedro opu’ã ipehênguekúera apytépe, oî niko: siento veinte rupi ha he’i chupe kuéra: 16 Che ryvykuéra tekotevê kuri oiko pe ojehai va’ekue kuatia marangatúpe Espíritu Santo he’i va’ekue David juru rupi, Judas rehe, upe omyakã va’ekue Jesus ojererahárõ guare ka’irãime.

17 Ha’e kuri ñande rehegua ha oñeme’ê va’ekue ichupe tembiapo. 18 Ha’e ramo jepe umi Jesúspe oipokua va’ekue rerahahare, ha’e ojogua peteî ñu pe angaipa repykuére. Pe kuimba’e ojeity oakãvo iñakã jeka, ha hyekuesêmba.

19 Umi yvypóra Jerusalenpegua oikuaávo ko oiko va’ekue, ombohéra hikuái ko tenda Ñu tuguy renda.

20 Pe kuatiañe’ê ñembo’e purahéi ryrúpe ojehai kuri: Ko yvy oiko hague topyta nandi ha ani oiko avave ipype. Pe Tupã Kuatiañe’ême ojehai avei: ambue tojapo hembiapo.

21 Upévare tekotevê jaiporavo ñande apytégui kuimba’e oiko va’ekue ñane ndive, Jesus oiko aja pukukue, 22 pe Juan omongarai guive ichupe, ojereraha peve ñande hegui, tou peteîva tañanemoirû; ikatu haguãicha oiko avei ichugui Jesus oikovejevyha rechaha ramo.

23 Upévare omoî hikuái henondepekuéra mokõime: José oñembohérava Barsabá, ha oje’éva ichupe Justo ha Matías.

24 Upévare oñembo’e péicha: Nde Ore jára; reikuaáva opavave py’apy; ehechauka oréve mávapepa reiporavo ko’ã mokõi apytégui 25 ojapo haguã temimondo rembiapo Judas rekovia ha’e oheja va’ekue oho haguã hendaguãme.

26 Ha oity hikuái po’a, ha ho’a Matías rehe; ha oñemoî ichupe umi onse temimondokuéra ndive.

1 Oguahêvo pe Pentecostés ára ijatypa hikuái peteî hendápe. 2 Upeichaháguinte ou yvágagui peteî tyapu, pe yvytu hatã joguaha; omyanyhêmbáva pe koty oîháme. 3 Ha ohecha hikuái pe kû joguaha tatarendýgui oikóva isarambi ha oguejýrõ peteî teî iñakã arikuéra; 4 ha henyhê pe Espíritu Sántogui ha oñe’ê hikuái opaichagua ñe’ême ome’êháicha ichupe kuéra pe Espíritu Santo.

5 Upérõ oî Jerusalénpe judío kuéra itupã rayhúva ou va’ekue heta tetãgui. 6 Ha oikóvo pe tyapu ijatypa umi yvypóra kuéra ha ndoikuaavéi mba’épa pe oikóva ohendúvo oñe’ê peteî teî iñe’ême kuéra.

7 Oñemondýi ha ohecharamógui he’i ndaha’éi piko Galileaygua ko’ã oñe’êva. 8 Mba’éicha rupípa ñahendu oñe’êrõ ñane ñe’ême.9 Ñande apytépe oî partos, medos ha elamita; Mesopotamiaygua, Judea, Capadocia ha Ponto. 10 Oî kuimba’e oúva A:siagui, Frigia, Panfilia, ha Egipto, avei Líviagui ojoajúva hína Cirene rehe, Romagua, judío ha kuimba’e ndaha’éiva Iraelita kuéra ogueroviáma va’ekueTupã Nandejárape, 11 cretense ha árabe ha péicha avei rohendu ore ñe’ême heta mba’e porã Tupã ojapo va’ekue. 12 Ndogueroviái hikuái ha he’i ojupe Mba’épa he’ise ko’ã mba’e. 13 Ambue oîva he’i pukahápe: ko’ãva niko oka’upa.

Oñepyrû oñemoherakuá Jesúspe 

14 Upérõ Pedro oñemotenonde umi onse ndive, oñe’ê hatã ha he’i péicha: Judío kuéra ha opavave tetãygua Jerusalénpe oîva; tahesakãke peême ko oikóva ha pejapysaka porãke che ñe’ê rehe. 15 Ore niko ndoroka’úi pe peê peimo’ãháicha; ne’irã gueteriningo pyhareve asaje. 16 Ko’ãga niko oikóma pe he’i va’ekue pe ñemoñe’ehára Joel:

17 “Oiko va’erã pe ára pahápe, he’i Tupã, añohêta che Espíritu oîva yvypóra ári: Pende ra’y ha tajýra kuéra omombe’u va’erã pe ojehútava, mitãrusu kuéra ohecha vae’rã heta mba’e porã pe yvága pegua ha karai kuéra katu heta mba’e ohecha va’erã iképe.” 

18 Ha upe árape che añohêta che Espíritu umi che rembiguái kuéra ári, kuimba’e ha kuña kuéra ha omombe’u haguã ha’e kuéra pe ojehútava.

19 Ha ojapóta avei umi ojehecha ramoitéva amo yvágape ha avei ko yvy ári techapyrã. 20 Pe kuarahy iñipytûmba va’erã, ha pe jasy pytã tuguýicha, ou mboyve pe Ñandejára Jesucristo ára guasuete omimbipáva. 21 Ha mayma ohenóiva Ñandejára Jesucristo réra oñepysyrõta.

22 Israelita kuéra pehendúke che ne’ê: Tupã ome’ê kuri pu’aka pe Jesus Nazaretguápe opavave apytégui: ha ojapo ha’e rupive heta techapyrã ojehecha ramóva, pe peê peikuaaháicha. 23 Ha peê katu peme’ê ichupe umi tekove ñañáme ojuka haguã kurusu rehe; Tupã oheja oiko ko’ã mba’e, ha’e oikuaa voi kuri ko’ã mba’e oikotaha. 24 Tupã omoingove ha oguenohê ichupe pe mano poguýgui ndaikatúigui mba’evéicha ramo ko mano ipu’aka hese. 25 Hese oñe’ê va’ekue David pe Ñembo’e purahéi ryrúpe: Che ahechámiva tapiaite Nandejárape che resa renondépe, ha’e oîvami che akatúape ani haguã che kangy. 26 Upévare che py’a rory ha romomba’e torýpe che rete jepeve oha’arõta py’aguapýpe. 27 Nde ndereheja mo’ái che ánga umi omano va’ekue oîháme; ha nderehejaichéne pe nerenbiguái rete ituju. 28 Rehechauka kuri chéve pe tape tekove rehegua ha che myanyhê vy’águi nde resa renondépe aime jave.

29 Che ryvy kuéra pehejami chéve ta’e peême pe ñande ru David omano va’ekue ha oñeñotÿ, ha pe iñeñotÿ hague renda oîha ñande apytépe ko’ãgaite peve. 30 Ha’e kuri ñemoñe’êhára ha oikuaa vae’kue pe peteî iñemoñare oguapy va’erã pe apyka jeguápe he’i haguéicha Tupã iñe’ême’ême. 31 Upéva oiko mboyve ha’e ohecháma pe Cristo oikove jevýrõ ha he’i va’ekue hese ndojehejaichéne umi omano va’ekue apytépe ha pe hetekue noñembyairichéne haguã.

32 Kóva ha’e Jesucristo pe Tupã omoingove jevy va’ekue ichupe ha maymáva ñande ha’e hechahare. 33 Ha Tupã oî hendive ha ombotuicha ichupe ha ohupyty pe Espíritu Santo Tupã he’i va’ekue ome’êtaha ichupe ha ko árape, oñohêva peê pehecha ha pehenduháicha hína.

34 Avei añete pe David ndojupíri hague yvágape, opáichavo he’i peteî ñembo’ê purahéipe: Ñandejára he’i che járape: Eguapy ko che akatuápe 35 amoî meve nde pyguýpe umi ija’e’ÿva nde rehe.

36 Peikuaáke maymáva Israelguáva; Tupã ojapo hague Ore járarõ ha avei Cristo ko Jesúspe peê pe mosaingo va’ekue kurusúre.

37 Ha ohendúvo hikuái ko’ã mba’e ojepy’apy eterei. Ha he’i hikuái Pédrope ha maymáva temimondópe: Ore pehêngue kuéra mba’épa rojapo va’erã. 38 Pedro he’i chupe kuéra: Pembopyahu va’erã pende rekove ha Jesucristo rérape peñemongaraika ikatu haguãicha oñembogue pene angaipa. Ha Tupã ome’êta avei peême Espíritu Santo. 39 Peême guarã voi niko pe iñe’ême’ê, pende ra’y kuérape guarã ha maymáva tetã ambueguape, Tupã ohenóívape guive.

40 Ha heta ñe’ê ambue rupi Pedro oikuaauka ha oñemoñe’ê ichupe kuéra he’ívo: Pejeíke ko ñemoñare ñañágui. 41 Ha umi oguerovia va’ekue ikarai hikuái ha upe árape ijaty hese kuéra tres mil tapicha rupi.

Pe comunidad tenonderã

42 Ha oje’óimi tapiaite hikuái umi temimondo kuéra ombo’évape; oiko peteî ñe’ême oñondive kuéra, ijaty hikuái oñembo’e haguã ha omboja’o haguã mbujape.

43 Opavave yvypóra oñemondyipa ohechágui heta hetave mba’e porã ha techapyrã ojapóva umi temimondo kuéra Jerusalénpe. 44 Ha umi ogueroviáva oiko oñondivepa peteî ñe’ême ha omboja’o opa mba’e oguerekóva. 45 Ohepyme’ê hikuái ijyvy kuéra ha opa mba’e oguerekóva guive ha hepykuére oñemboja’o oikotevêháicha. 46 Ha oje’ói hikuái opa árape tupaópe, kyre’ÿme ha peteî ñe’ême; ha omboja’o pe mbujape hóga kuéra rupi, ha okaru oñondive tory ha py’aguapýpe.

47 Ha omomba’e guasu Tupãme; ha maymáva oîva upe tetãme oguerohory ichupe kuéra. Ha ko’ê ko’êre Ñandejára omboheta hetave pe Iglésiape umi oñepysyrõvape.

Pedro ha Juan omonguera peteî kuimba’e ikarêvape

1 Pedro ha Juan ojupi hikuái tupaópe ñembo’erã ka’aru rehegua. 2 Oî peteî kuimba’e ikarêva onase guive ha ojererahamíva oñemoî opa árape pe tupao rokême, hérava “Okê porã “ojerure haguã tupamba’emi umi tupaópe oikévape.

3 Pedro ha Juan oikéta jave tupaópe, pe kuimba’e ojerure ichupe kuéra tupãmba’e. 4 Pedro, ijykére Juan, oma’ê porã hese ha he’i chupe: Ema’ê ore rehe. 5 Ha’e ojesareko hese kuéra oimo’ãgui ome’êta ichupe tupãmba’e. 6 Pedro katu he’i chupe: itaju ha pirapire ningo ndaguerekói, opáichavo pe arekóva ame’êta ndéve: Jesucristo Nazaretgua rérape epu’ã eguata. 7 Ha ojapyhy ichupe ipo akatuágui, ha omopu’ãvo oñemombarete pe ipymbyte ha ipy joajuha; 8 ha opo oñembo’y sapy’a ha oñepyrû oguata; oike hendive kuéra tupaópe, oguata ha opopo ha omomba’e guasu Tupãme.

9 Ha opavave tetãgua ohecha ichupe oguata ha omomba’e guasúrõ Tupãme.

10 Ha oikuaa ichupe ha’e hague pe oguapýmiva ojerure haguã tupãmba’e pe tupao rokême hérava “Okê pora” ha maymáva oîva ohecharamo joa ha oñemondýi hikuái pe mba’e porãite oiko va’ekue rehe.

11 Pe kuimba’e okuera va’ekue ndojeíri voi Pedro ha Juan ykégui, ha oîva tetãygua ohecharamo joa ko mba’e ha oñani hikuái hendápe kuéra Salomón rokê gotyo.

12 Ohechávo Pedro, umi tetãygua ijatývape he’i: Israelita kuéra, mba’ére piko pemaña péicha ore rehe, peimo’ã piko romboguata ko kuimba’épe ore pu’aka terã ore reko marangatu rupive. 13 Peikuaáke pe Abraham, Isaac, ha Jacob Tupã ha umi ñande ru ypy kuéra Tupã, omomba’e guasu hemimbou Jesúspe, pe peê peme’ê ha pemoî vai va’ekue ichupe Pilato renondépe, ha’e opoise ramo jepe ichugui. 14 Peê katu pemoî vai pe Imarangatúva ha Imba’e porãvape ha pejerure asy opoi haguã pe oporojuka va’ekuégui. 15 Pe ome’êvape jeikove katu peê pejukauka.

Ha Tupã omoingove jevy ichupe umi omanóva apytégui; ha ore upéva rohecha va’ekue. 16 Pe roguerovia rupi Jesúspe ha ha’e rupive okuera ko ikarê va’ekue pe peê peikuaa ha pehecháva.

Upévare jerovia Cristo rehe, ha’e pe omonguera porã jevýva ko kuimba’épe ko’ãga oîva ñane renondépe 

17 Che ryvy kuéra, che aikuaa peê pejapo hague ko’a mba’e ndapeikuaáiguinte, umi pende ruvicháicha avei. 18 Tupã katu péicha ojapóma pe omoherakuã va’ekue opavave ñemoñe’êhára juru rupive; pe hemimbo’u Cristo ohasa asy va’erã hague.

19 Upévare perombyasýke pene rembiapo vaikue ha pembopyahu pende rekove ikatu haguãicha oguepa pene angaipa, ha péicha Nandejára tombou py’aguapy ára 20 ha ha’e ombou pe Cristo Jesúspe pe yma guivéma voi oñemboúta va’ekue peême 21 Ichupe ha pévape yvága omoguahêta pe oñemyatyrõmbaha ára opamba’e ko yvy ári; he’i haguéicha Tupã, ñemoñe’êhára kuéra marangatu juru rupive.

22 Péicha he’i va’ekue Moisés: Tupã omopu’ã va’erã peteî ñemoñe’êhára chéichagua pende tyvýra kuéra apytégui. Pehendupaitéke pe ha’e he’ítava peême. 23 Umi nohendúiva guive upe ñemoñe’êhárape oñemosêta pe távagui ijapytégui kuéra.

24 Ha maymáva ñemoñe’êhára Samuel guive ha umi hekoviare oñe’ê ha omomarandu va’ekue avei ko’ã ára rehegua.

25 Peê ha’e umi ñemoñe’êhára ra’y, peême opyta pe ñe’ême’ê ojapo va’ekue Tupã pende ru kuéra ndive, he’ívo Abrahanpe: Umi ne ñemoñare rerápe ojehovasapáta maymáva yvypóra oîva ko yvy ári.

26 Peême raêvete Tupã omoingove jevy pe hemimbou ha ombou peême tenyhête jehovaságui; ikatu haguãicha peheja pene rembiapo vaikue.

Pedro ha Juan ojepokua ha ojereraha ogaguasúpe

1 Oñe’ê gueteri hína hikuái maymáva ijatývape, upe jave oguahê pa’i kuéra, tahachi ruvicha tupaopegua ha umi saduseo kuéra. 2 Ipochy hikuái Pedro ha Juan ombo’e haguére umi ijatývape ha omoherakuã haguére jeikove jevy omanóva apytégui oñemoañeteha Jesus rekove rupi. 3 Ha oipokua hikuái ichupe kuéra ha ogueraha pe ka’irãime opyta haguã ko’êrõ peve pytûguima hína upérõ.

4 Heta umi ohendu va’ekue pe Ñe’ê oguerovia, ha upérõ oîma cinco mil rupi umi ogueroviáva.

5 Ha upe ára ambuépe ijaty mburuvicha kuéra, umi karai guasu ha umi mbo’ehára léi rehegua oîva guive Jerusalénpe; 6 oî Anás, pa’i ruvicha guasu, Caifás, Jonatán, Alejandro, ha maymáva pa’i ruvicha rehegua kuérava guive.

7 Ohenóika umi temimondópe ha omoî hesarenondépe ha oporandu ichupe kuéra: Máva pu’akápe terã máva rérape peê pejapo ko’ã mba’e.

8 Ha Pedro, henyhêva Espíritu Sántogui; he’i chupe kuéra: Mburuvicha ha karai guasu kuéra Israel pegua, 9 ko árape rombohovái va’erã ko hasýva ñemongueráre. Mávapa omonguera ra’e ichupe. Peikuaáke maymáva peîva ko’ápe 10 ha toikuaáke opavave Israelgua: Jesucristo Nazaretgua rérape; upe peê pemosãingo va’ekue kurusu rehe, ha Tupã omoingove jevy umi omanóva apytégui; ha’e rupi ko kuimba’e okuera ha oî pene renondépe.

11 Ko Jesus ha’e hína pe ita peê oga apoha pemboyke va’ekue ha oiko ichugui ita omopyendáva ógaguasu, 12 ha opavave yvypórape ko yvy ári, ndaipóri ambue terã ikatu va’erã ha’e rupive oporopysyrõ.

13 Ohecha ramo hikuái mba’éichapa Pedro ha Juan oñe’ê kyhyje’ÿre, ha ndaha’eiha tekove arandu, ha opavave ohecharamo ichupe kuéra. Ha ohechakuaa hikuái, ha’e kuéra omoîru hague Jesúspe. 14 Ha ndaikatúi omoî vai ichupe kuéra, ohechágui oñembo’y ijykére kuéra pe kuimba’e okuera va’ekue.

15 Oguenohê hikuái ichupe kuéra pe aty guasúgui oñomongeta haguã ha’e kuéra oñondive. 16 Mba’épa jajapóta ko’ã kuimba’e kuéragui. Opavave Jerusalengua oikuaa ha’e kuéra ojapo hague ko techapyrã ha ndaikatúi ja’e añete’ÿha. 17 Ñañeha’ã ani haguã oñemoherakuã ko’ã mba’e ñane retãme. Jahakatu, ñamongyhyje ichupe kuéra anive haguã oñe’ê avavépe pe ha’e kuéra ogueroviava rehe.

18 Ha ohenói ha he’i chupe kuéra anive haguã mba’evéicha ramo oñe’ê terã oporombo’e Jesus rérape. 19 Pedro ha Juan he’i chupe kuéra: “Pehecháke peê oî porãpa pe Tupã renondépe rojapórõ pe pene ñe’ê, rojapo rãngue pe Tupã rembiapoukapy. 20 Ore ro’e mante va’erã upe rohecha ha rohendu va’ekue. 21 Heta omongyhyje jevy rire opoi ichugui kuéra ndaikatúi rupi oinupã okyhyjégui tetãyguágui. 22 Ha mayma oîva omomba’e Tupãme pe mba’e guasu oiko va’ekuére, pe kuimba’e okuera va’ekue ningo oguerekóma kuarénta ary rupi.

23 Opoi rire Pedro ha Juángui; ko’ãva oho iñirû nguéra rendápe ha omombe’upa ichupe kuéra pe pa’i ruvicha ha umi karai guasu he’i va’ekue. 24 Ha ohendupávo ichupe kuéra, ha’e kuéra oñondivepa he’i péicha Tupãme: “Ore jára, nde rejapo va’ekue yvy, yvága, yguasu ha opamba’e oîva guive ipype kuéra. 25 Nde remoî va’ekue, Espíritu Santo rupi, David ne rembiguái jurúpe ko’ã ñe’ê: Mba’ére piko itarovapa umi tetã nguéra, ha umi yvypóra oñepy’amongeta naiporãiva mba’everã rehe.

26 Umi mburuvicha guasu kuéra yvy ape arigua oñembyaty, ha umi mburuvicha avei oñemoî peteî ñe’ême opu’ã haguã Nandejára ha Cristo Jesus rehe.

27 Ha péicha oiko va’ekue ko távape: Herodes ha Poncio Pilato oñemoî va’ekue peteî ñe’ême; umi tetã ambueygua, Israelgua kuéra ndive opu’ã va’ekue hikuái Jesus rehe pe nerembiguái marangatuete, nde reiporavo va’ekue rehe.

28 Ha ojapo hikuái pen de ere va’ekue guive ojejapo haguã, nde pu’aka ha ne arandu rupive.

29 Ha ko’ãga, Ore jára, ema’ê pe iñe’ê nguéra vaíre ore rehe ha eme’ê oréve, nerembiguái kuérape py’a guasu, ikatu haguãicha roñe’ê kyhyje’ÿre. 30 Ehechauka nde pu’aka, remonguerávo hasývape, ejapo techapyrã ha opamba’e iporãva nde Ra’y marangatu Jesus rerápe.

31 Oñembo’epávo hikuái oryrýi pe tenda ha’e kuéra ijaty hague ha opavave oîva henyhê Espíritu Sántogui, ha oñemoî omoherakuã Ñandejára ñe’ê kyhyje’ÿre. Umi Tupãre ojeroviáva oñeha’ã omoî oñondivepa pe oguerekomíva.

32 Ha umi ogueroviáva ipy’a peteî oñondive ha peteî ñe’ême oîmba. Ha ndaipóri he’íva imba’e añonteha, pe oguerekóva omoî oñondivepa. 33 Tuicha py’aguasúpe umi temimondo kuéra omoherakuã meme pe Jesus oikove jevy hague umi omanóva apytégui, ha oguerohory joa ichupe kuéra umi yvypóra pe táva pegua.

34 Ndaipóri ijapytépe kuéra oikotevêva, maymáva oguerekóva yvy ha óga ohepyme’êmba 35 ha pe hepykue omoîmba temimondo kuéra pópe ha’ekuera ome’ê peteî teîme oikotevêháicha. 

36 Péicha ojapo José, umi temimondo ombohérava Bernabé [(he’iséva oporombopy’a pytu’úva) levita Chipreygua, 37 ha’e oñemumba rire pe ijyvy rehe, oguahê pe hepykue reheve ha omoîmba umi temimondo pópe.

Ananías ha Safira

5

1 Peteî kuimba’e hérava Ananías, oñembopy’a peteî hembireko Safíra ndive, ha oñemû peteî yvy rehe hikuái, 2 ha oipe’a hepykuégui imba’erã, ha hembireko oikuaa avei upéva, ha hembyre omoî temimondo kuéra pópe: Ha Pedro he’i chupe: Ananías mba’ére piko peheja pe aña oike pende pype. Mba’ére piko rembotavyse pe Espíritu Sántope ha reipe’a reñongatu pende yvy repýgui.

4 Máva piko he’i ndéve rehepyme’ê haguã ra’e. Ha reñemu rire hese, ndaikatúi piko repyta ra’e pe hepykue reheve. Mba’éichapa ko’ã mba’e oike ne akãme rejapo haguã. Nde ningo rembotavy Tupãme hína, ndaha’éi nde rapicha yvypórape. 5 Ha Ananías, ohendúvo upéva ho’a omano. Ha opavave oikuaa va’ekue pe oikóva okyhyjepa hikuái opytávo. 6 Ha mitãrusu kuéra upépe oî va’ekue opu’ã oñua hetekue ha ogueraha oñotÿ.

7 Uperiremínte, oikuaa’ÿ rehe mba’eve oike hembireko. 8 Pedro oporandu ichupe: Añete piko peê pehepyme’ê pende yvy pe pejeháicha. Ha ha’e he’í: upéicha.

9 Ha Pedro he’i chupe: Mba’ére piko peñemoî peteî ñe’ême pende japu haguã Ñandejára Espíritupe. Ema’ê na’ápe ou umi ogueraha va’ekue oñoty nemenápe. Ha’e kuéra nde reraháta avei ndéve neñotÿ haguã.

10 Upe jave Safíra ho’a omano hesa renondépe. Ou jevývo umi mitãrusu ojuhu he’ongue ha ogueraha oñotÿ iména ykére.

11 Peteî kyhyje guasu oañuamba umi Iglesiagua ha mayma ohendúva ko’ã mba’épe.

12 Umi temimondo ojapo heta mba’e porã ha techapyrã upe távape; ha ijatymíva oñondivepa pe Salomón rokê héravape; 13 ha umi ambueguáva ndojehe’aséi hese kuéra, opáichavo umi yvypóra távagua oguerohory ichupe kuéra. 16 Ijatypa heta yvypóra umi táva Jerusalén jerere oîva, ha ogueru hasýva ha oguerekóva ipype mba’e pochy ha opavave okuera opytávo. Umi temimondo kuéra oho jevy Sanedrín renondépe. 17 Pa’i ruvicha guasu ha maymáva oîva hendive ha’éva saduseo kuéra rehegua, oñeko’õi eterei hikuái, 18 ha oipokua umi temimondópe ha omoinge hikuái ichupe kuéra pe ogaguasu. 19 Pyhare aja peteî Ñ}andejára remimbou oipe’a pe ogaguasu rokê ha oguenohê rire ichupe kuéra okápe he’i: 20 “Tapeho pe tupaópe, ha pemombe’u umi yvypórape ko ñe’ê tekove añete reheguáva.” 21 Ohendu rire ko’ã mba’e ko’êmbávo oho hikuái oike pe tupaópe ha oñepyrû ombo’e. Upe aja oguahê pe Pa’i ruvicha ha umi oîva hendive, ha oñembyatypa umi karai guasu Israel peguáva, ha omondo ogueruka pe ogaguasúpe. 22 Oguahêvo umi ojejokuáiva pe ogaguasúpe ndojuhúi ichupe kuéra. Ou jevy hikuái omombe’u haguã, 23 ha he’i hikuái: “Rojuhu pe koty guasu oñemboty porã ha umi tahachi oñembo’y pe okême, roipe’ávo katu ndorojuhúi avave hyepýpe.” 

24 Pe tahachi kuéra ruvicha ha pa’i ruvicha guasu, upéva ohendúvo ndoikuaái ojapo va’erã ha oporandu ojupe mba’épa oiko ra’e.

25 Upe vove oguahê peteî he’íva ichupe: “Umi kuimba’e pemoinge va’ekue ogaguasúpe oime pe tupaópe ombo’e hína hikuái, tavaygua kuérape.”

26 Upérõ umi tahachi ruvicha ipytyvõhéra kuéra ndive oho ogueru hikuái oñembosarai’ÿre hese kuéra, okyhyjégui umi yvypóra ojapi ramo guarã itápe ichupe kuéra.

27 Ogueru rire ichupe kuéra omoî hikuái umi karai guasu renondépe.

Pe pa’i ruvicha oporandu ichupe kuéra, ha he’i: “Ndoro’éi piko peême anive haguã peporombo’e Jesus rérape. Péina katu peê pemyasãi pe Jerusalénpe hemimbo’e ha pemoîse ore akã’ári ko kuimba’e ruguykue.”

29 Pedro ha ambue temimbou he’i chupe kuéra: “Ore romotenonde mante va’erã Tupã rembipota rohendu rangue pe yvypóra kuéra oipotáva. 30 Ore ru ypy kuéra Tupã, omoingove jevy Jesúspe upe peê pejuka ha pemosaingo va’ekue kurusúre. 

31 Tupã omoî ichupe yvágape ijakatúape ha ojapo ichugui Mburuvicha ha Pysyrõha ome’ê haguã Israélpe pe tekove pyahu ha omboguepa haguã hi’angaipa. 32 Ko’a mba’ére ore hína hechahare ha avei pe Espíritu Santo, Tupã ome’ê va’ekue umi iñe’êrendúvape. “33 Ha ohendúvo ko’ã mba’e ipochy hikuái ha ojukase ichupe.

34 Upévare peteî fariseo hérava Gamaliel, léi rehegua mbo’ehára, ha opavave ohayhúva ichupe upe tetãme, opu’ã umi karai guasu renondépe ha oguenohêka sapy’aite okápe ko’ã kuimba’épe. 

35 Upéi he’i chupe kuéra: “Che irû nguéra Israel pegua, pemaña porãke pe pejapótava ko’ã tapicháre. 36 Ndahi’aréi pe Teudas, opu’ã hague, ha oñemomba’e guasu va’ekue, omoirû ichupe kuatrosientos rupi. Ojuka hikuái, ha maymáva iñirûngue isarambipa. 37 Uperiremínte, oguahêvo pe ara ñañembokuatiávo, opu’ã va’ekue Judas pe Galileaygua; ogueraha hapykuéri ñane retãyguápe, omano avei ha umi omoirû va’ekue ichupe isarambipa.

38 Upevárehe ha’e peême: Peñembyesarái ko’ã kuimba’égui ha ani pejapo hese kuéra mba’éve, kóva yvypóra rembiapónte ramo opa rei va’erã; 39 ha ou ramo Tupãgui ndaikatu mo’ãi pembyai. Aníke ãga peñemoî Tupã rehe.” Ha ojapo hikuái pe he’i va’ekue ichupe kuéra.

40 Ha ohenói umi temimondópe ha oinupãuka rire he’i jevy ichupe kuéra anive haguã oñemoñe’ê Jesus rérape, ha opoi ichugui kuéra.

41 Ha’e kuéra osê torypápe pe karai guasu kuéra apytégui, ikatu haguére ohasa asy pe Jesus rérare.

42 Ha opa árape, oporombo’e ha omoherakuã Jesucristo réra, tupaópe ha oîva ogaha rupi.

Umi pytyvõhára ñepyrûmby 

1 Upe árape, heta hetave ohóvo pe ojeroviáva Jesus rehe, umi helenista ipochy pe hebreo kuéra ndive, noñangareko porãi haguére umi kuñakarai iména manóva rehe.

2 Upévare umi Dose ombyaty umi Jesus rehe ojeroviávape ha he’i chupe kuéra: “Naiporãi niko ore roheja rei pe Ñandejára ñe’ê roñangareko haguã umi okaru va’erã rehe. 3 Upévare peheka pende apytépe siete kuimba’e heko porã ha henyhêva Espirítu Sántogui ha avei iñarandúva ñamoî haguã ipópe kuéra ko tembiapo.

4 Ore porombo’éta pe Ñandejára Ñe’ê ha avei roñembo’éta.

5 Ha opavave umi oñembyaty va’ekuépe oî porã upe oje’éva ha oiporavo hikuái Estébanpe kuimba’e ojeroviáva Tupãre ha henyhêva Espíritu Sántogui, ha Felípepe, Prócoro, Nicanor, Timón, Parmenas, ha Nicolás Antioquiaygua. 6 Ha ogueraha hikuái umi temimondo resarenondépe, ha’e kuéra oñembo’e rire omoî ipo iñakã’ári kuéra.

7 Pe Ñandejára ñe’ê herakua, ha ojeroviáva Jesúspe heta hetave ohóvo. Ha heta pa’i jepeve ojerovia avei hese.

Esteban rekove

8 Esteban, ikyre’ÿ ha ipy’a guasúva henyhêgui Espíritu Sántogui, ojapo heta mba’e porã ha techapyrã upe távape. 9 Ha umi kuimba’e ha’éva pe Sinagoga libertoguáva, sirenegua ha alejandríagua, ha ambue Silisia ha Asiayguáva oho hikuái oñe’êrovaiti haguã Estébanpe, 10 opaichávo ndaipu’akái hikuái pe arandu oguerekóvare ha avei pe Espíritu Santo oñe’êva hese rupi pe ombohovái jave ichupe tuicha pu’akápe.

11 Ha ndaikatúima ramo ombohovái hikuái pe ñe’ê añeteguáva, ome’ê hikuái pe pirapire umi ijapu va’erãme he’i haguã hikuái: “Ore rohendu jepi oñe’ê vai ramo Moisés ha Tupã rehe.”

12 Ha péicha ombohuguy raku umi yvypóra ha umi karai guasúpe, léi rehegua mbo’ehárape; upeichaháguinte ou, ha oipokua ichupe hikuái ha ogueraha sanedrínpe.

13 Ha ogueru hikuái tekove japu he’íva hese: “Ko kuimba’e katuete oñe’ê vai ñande tupao ha léi rehe. 14 Rohendu jepi he’írõ pe Jesus Nazaretgua jeko ombyaipáta ko tenda ha omyengoviáta avei umi ñande jepokuaa Moisés oheja va’ekue ñandéve.” 15 Maymáva oguapýva umi karai guasu apytépe, oma’êvo Estebán rehe ohecha pe hova ojoguárõ Ñandejára remimboúpe.

1 Upérõ pe pa’i ruvicha guasu oporandu Estébanpe: “Añete piko upéicha.” Ha ha’e he’i: 2 Che ryvy kuéra ha che ru kuéra, pejapysakami che rehe: 

Tupã henyhêva mba’e porãgui ojehechauka va’ekue ñande ru Abrahanpe ha’e oî ramo guare Mesopotámiape, ou mboyve oiko Jaránpe. 3 Ha he’i chupe: Eheja ne retã ha nepehêngue kuéra ha tereho pe tetã che ahechaukátava ndévepe. 4 Upérõ Abrahan osê va’ekue umi Caldeo retãgui, ha oho oiko Jaránpe. Itúva omano rire, Tupã oguerova va’ekue ichupe ko tetã ko’ãga peê peikohápe. 5 Opaichávo nome’êi ichupe mba’eve upépe, ipy peteî rendaguãnte jepe, he’ínte va’ekue ichupe ome’êtaha imba’e teérõ ha umi iñemoñarépe guarã ndaita’ýrai ramo jepe.

6 Tupã oñe’ê péicha: Pe neñemoñare oiko va’erã tetã ambuépe, oiko va’erã ichugui kuéra tembiguái ha ojeguereko asýta kuatrosiento ary aja pukukue. 7 Upévare amohenda va’erã pe tetãme ha’e kuéra oiko haguépe tembiguairõ. Ha’e kuéra osê rire upégui ojapo va’erã chéve ñembo’e guasu ko tendápe. Ha ha’e oñe’ême’e Abrahanpe pe sirkunsisión rupí; 8 ha péicha onasévo, ita’ýra Isaac, Abraham osirkunsida va’ekue ocho arahápe. Isaac ojapo péicha avei ita’ýra Jacob ha umi dóse patriarca. 9 Umi patriarca ipy’a vaígui José ndive ohepyme’ê ichupe hikuái ojereraha haguã Egíptope. Opáichavo Tupã oî hendive. 10 Oipe’apa ichugui pe oipy’apýva, ha ome’ê ichupe arandu ha katupyry, ho’a porã Faraónpe, mburuvicha guasu Egipto peguápe, omoî ichupe oisambyhy haguã Egipto ha oîva hógape. 11 Upérõ ou peteî ñembyahýi tuicháva Egipto ha Canaánpe; oiko heta jehasa asy, ha ñande ru ypy kuéra ndojuhúi ho’u va’erã. 12 Oikuaávo Jacob oîha pe avatimirî Egíptope, omondo ñande ru ypy kuérape tenonderã. 13 Pe oho jevývo mokõiha José ojekuaauka ityke’ýra kuérape ha Faraón katu oikuaa mba’e tetãyguápa ra’e José.

14 José omondo ogueruka itúva Jacóbpe ha maymáva hogaygua kuéra oîva setenta y cinco rupi. 15 Péicha Jacob oho kuri Egíptope upépe ha’e omano ha avei ñande ru ypykue.

16 Upéi ojereraha va’ekue Siquénpe ha oñemoî pe oñeñotÿhápe Abraham ojogua va’ekue hepy rehe Hamor ra’y kuéragui Siquénpe.

17 Ha oñemo’aguîvo ohóvo pe ára oiko haguã pe Tupã ñe’ê ome’ê va’ekue Abrahanpe, pe tetã oñemboheta hetave sapy’a Egíptope, 18 ou peve peteî mburuvicha guasu pyahu oikuaa’ÿ va’ekue Josépe.

19 Kóva, heta mba’e vai ojapo va’ekue ñane retãyguáre ha umi ñande ru ypykuépe ojapouka tembiapo hekope’ÿme, oheja rei haguã imembyra’y kuéra onase ramóvape ani haguã oikove. Upe árape onase Moisés ha Tupã oguerohory eterei chupe. Ha mbohapy jasy ára peve itúva kuéra omongakuaa ichupe hógape, 21 ha upéi oheja rei hikuái pe mburuvicha guasu rajy ojuhu haguãme, ha’e ogueraha ha omongakuaa imemby teerõguáicha 22 Moisés katu, okakuaa umi egipcio kuéra arandúpe.

23 Ha’e imbarete pe he’íva ha ojapóvape. Ha omboty vove kuarenta ary, ha’e oñandu sapy’a ohechaseha umi ipehêngue Israelítivape. 24 Ha ohechávo peteî hesegua kuéra rehe oñembosarairõ Egiptogua, oho oipytÿvóvo ichupe ha ojuka pe Egiptoguápe, pe hembiapo vaikuére.

25 Ha’e oimo’ã umi hetãygua kuéra ohechakuaáta pe Tupã ipo rupi omosãsotaha ichupe kuéra; ha ha’e kuéra katu ndohechakuaái. 26 Ambue árape oho oñemoî mokõi israelita oikovaíva mbytépe ha oñeha’ãvo omoingo porã haguã he’i chupe kuéra: Peê ningo ojoryvy, mba’ére piko peikovai. 27 Upe vove pe oja’óva hína hapichápe omosê ichupe he’ívo: Máva piko nemoî ndéve mburuvicha ha mohendarõ ore apytépe. Nde piko che jukase avei kuehe rejuka haguéicha pe egipcioguápe. 29 Moisés ohendúvo okañy mombyry, oho oiko Madián retãme, upépe oguereko mokõi ta’ýra pyahu.

30 Ohasávo pe kuarenta ary ojehechauka ichupe peteî Tupã remimbou pe ojeiko’ÿhápe oîva yvyty Sinaípe, peteî jukeríre hendýva hínape. 31 Moisés ohecharamo upéva. Ha oñemo’aguîvo ohecha porãve haguã, ha’e ohendu pe Ñandejára Ñe’ê: 32 “Che ha’e hína nde ru kuéra ypykue Tupã, Abraham, Isaac, ha Jacob Tupã.” Ha Moisés katu oryrýiva kyhyjégui, noma’êi hese. 33 Ha Ñandejára he’i chupe eipe’a nde pyregua, ko tenda reimeha hína, ha’e yvy marangatu. 34 Che ahecha hína mba’eichaitépa pe che retãguáva oiko asy Egíptope, ahendu ipyahê ramo ha upévare aguejy amosãsóvo ichupe kuéra. Eju ko’ãga, toromondo Egíptope.

35 Kóva ha’e Moisés pe ha’e kuéra ndojapói va’ekue mba’eve ramo he’ívo ichupe: “Máva piko nemoî mburuvicha ha mohendaha ramo.” “Tupã upévape omondo kuri mburuvicha ha hetã mosãsoha ramo, pe Ñandejára remimbou ojehechauka va’ekue ichupe pe jukeri mátare he’i haguã ichupe hembiaporã. 36 Ha’e oguenohê va’ekue ichupe kuéra Egíptogui, ha ojapo va’ekue mba’e guasu ha heta mba’e iporãva avei pe Mar Rójope ha ojeiko’ÿhápe, kuarenta ary aja pukukue. 37 Ko Moisés ha’e hína pe he’i va’ekue umi Israelita kuérape: “Tupã ome’êta pe’ême pende ryvy kuéra apytégui peteî ñemoñe’êhára cheichagua.” 38 Kóva ha’e hína, pe aty ojeiko’ÿhápe pe Tupã remimbou ndive oñe’êva ha avei umi ñande ru ypy kuéra ndive; ha ichupe oñeme’ê pe ñe’ê ome’êva tekove añete oñemomarandu va’erã peême.

39 Péva ha’e hína umi ñande ru ypy kuéra naiñe’êrendúi hague; ha omboyke uvei chupe hikuái ha pe ipy’apýpe oho jevy Egíptope, 40 ha he’i va’ekue hikuái Aaarónpe: Eme’ê oréve ore tupãrã ore mboguata va’erã, ore ndoroikuaái mba’épa oiko va’ekue Moisésgui upe ore guenohê va’ekue Egíptogui.” 41 Ha ojapo hikuái upe árape peteî tóro ra’y ra’anga ha ojuka hikuái hymba kuéra ha oikuave’ê upe ta’angápe ha oguerohory hikuái pe hembiapokuerakue. 42 Tupã katu upévarehe oñemomombyry va’ekue ichuguikúera ha oheja oñesûpehê umi yvága renondépe pe ojehaiháicha kuatia ñemoñe’êhára. “Peê Israel pegua peikuaave’ê nga’u piko ra’e Chéve mymba kuéra, ha pejuka piko chéve guarã umi kuarénta ary pukukue jave pe ojeiko’ÿhápe.” 43 “Peraha va’ekue pe Moloc óga ao ha avei pe mbyja Refán pende tupã gua’u mba’éva, ha oîva ta’anga ojapo va’ekue hikuái oñesûpehê haguã henondépe; upévare che pomosêta pene retãgui ha pomondóta Babilonia amo gotyo.” 

44 Ñande ru ypykue pe ojeiko’ÿhápe oguereko va’ekue pe tupao aógui apopyre hérava Hechahare, Tupã ojapouka haguéicha he’i ramo Moiséspe ojapo haguã upe ohecha haguéichagua. 45 Pe tupao aoguigua oñembohasa va’ekue ñande ru ypykue po rupi, ha omoingue va’ekue Josué po rupi pe yvy ha’e kuéra oñemomba’e va’ekue umi Tupãme oikuaa’ÿva retãme, umi Tupã omosê va’ekue hesa renondégui. Oñongatu hikuái pe David ou peve. 46 Tupãme oguerohory eterei ha ojerure ichupe ojapo haguã peteî tupao pe Jacob Tupãme guarã. 47 Opáichavo Salomón pe omopu’ã va’ekué upe tupao. 

48 Añetehápe pe Yvatetegua ndoikói umi óga yvypóra ojapo va’ekuépe, he’i háicha pe ñemoñe’êhára: 49 Pe yvága che apyka jegua, ha pe yvy che py renda. Mba’éichagua óga pemopu’ãtã chéve he’i Ñandejára. Mávapa hína pe tenda che apytu’uha. 50 Ndachéipa pe ojapo va’ekue ko’ã mba’e. 

51 Peê katu pende py’a hatã ha pemboty pende apysa, ani haguã pe Espíritu Santo opoko pende rehe; pe pende ru ypy kuéraicha avei. 52 Mávapa hína umi ñemoñe’êhára pe pende ru ypykue nombohasa asýi va’ekue. Ha’e kuéra ojuka va’ekue umi omoherakuã va’ekuépe outaha pe Imarangatuetéva, peê peity va’ekue guasu apípe ha upéi pejuka va’ekue ichupe. 53 Peême pe Tupã remimbou rupive oñeme’ê va’ekue pe léi ha ndapejapói pe he’íva.

54 Ohendúvo hikuái ko’ã mba’e ipochy eterei; omopururûmba pe hãi nguéra Esteban rehe. 55 Ha ha’e katu henyhê pe Espíritu Sántogui; oma’ê porã pe yvága rehe, ha ohecha pe Tupãme omimbipárõ ha Jesúspe pe ijakatuápe ha he’i, 56 Ahecha pe yvága rokê ojepe’arõ ha pe Kuimba’e ou va’ekue oîro pe Tupã akatuápe.

57 Ha ha’e kuéra katu sapukái hatãme ombotypa pe ijapysa, ha oñondivepa ojeity hi’ári: ha oguenohê ichupe okápe pe távagui ojapi haguã hikuái chupe itápe ojuka peve, 58 ha umi hechahare oheja pe ijao kuéra peteî karia’y hérava Sáulope oñangareko haguã hese. 59 Ha ojapi aja itápe ichupe hikuái, Esteban oñembo’e péicha: Che jára Jesucristo, nde pópe amoî che ánga. 60 Ha uperire oñesû ha he’i hatã: Che jára ani remaña iñangaipa kuérare. Ha upéva he’ipávo omano.

1 Ha Saulo katu omoporã pe jejuka oiko va’ekue. Ha upe árape opu’ã peteî ñembohasa asy tuichaitereíva pe Iglesia Jerusalenpegua rehe. Maymáva oîva isarambipa Judea ha Samáriare ha umi temimondo katu nahániri.

2 Umi kuimba’e imba’e porãva ogueraha oñotÿ Estébanpe ha heta oguerombyasy ichupe. 3 Upe aja katu Saulo ojapo sarambi upe Iglesia ryepýpe, oike hóga kuérape, ha ogueraha mbaretépe kuimba’e ha kuña kuérape ha omoinge ichupe kuérape pe ogaguasúpe.

Felipe omoherakuã Marandu Porã Samáriape

4 Upe jave avei, umi isarambi va’ekue oho aja peteî hendágui ambue hendápe omoherakuã ohóvo pe Tupã Marandu Porã. 5 Felipe katu ijeheguireínte oho peteî táva Samariayguápe ha oñemoñe’ê ichupe kuéra Cristo rehe. 6 Maymáva yvypóra oguerohory pe Felipe ñemoñe’ê. Oho hikuái ohendu haguã ichupe ha ohechávo avei pe techapyrã ojapóva; 7 hetágui osê mba’e pochy; ha hatã osapukái hikuái osênguévo, ha okuera avei heta umi ijypíva ha ijapáva, 8 upéicha rupi oî vy’apa guasu upe távape.

Simón pe paje apoha

9 Are guivéma, oî upe távape peteî kuimba’e hérava Simón pe paje apoha. Ha’e ombotavýmiva umi yvypóra Samariaguávape ha oikómiva oñembo tuicha ichupe kuéra.

10 Maymáva oîva; michî ha tuicháva ojesareko hese ha he’i hikuái: Kóva ha’e hína pe oje’eha Tupã pu’aka guasu. 11 Ha oho hapykuéri hikuái, are guivéma ha’e ombotavy ichupe kuéra paje rupive ha ohecha ramo joa opytávo.

12 Opáichavo, ogueroviáma ramo hikuái Felípepe omoherakuãva hína pe Marandu Porã Tupã Réino rehegua ha avei pe Jesucristo réra, oñepyrû oñemongarai hikuái kuimba’e ha kuña kuéra avei. 13 Ha Simón jepe avei oguerovia ha ikarai rire ndojeíri voi Felipe ykéregui: ohecha ramoitereígui umi mba’e porã ha techapyrã ojapóva hína.

14 Umi temimondo Jerusalénpe oîva oikuaávo Samariaygua oguerohoryha Tupã ñe’ê, omondo upépe Pedo ha Juanpe. 15 Oguahêvo oñembo’e hikuái umi samariaygua ogueroviávare, oñeme’ê haguã ichupe kuéra Espiritu Santo; 16 ne’îragui gueteri ou ra’e mavave ári Espíritu Santo oñemongaraínte ra’e Ñandejára Jesus rérape. 17 Omoîvo hikuái ipo iñakã’ári kuéra oguejy pe Espíritu Santo.

18 Ha ohechávo Simón; pe Espíritu Santo oñeme’êha ichupe kuéra umi temimondo omoî rupi pe ipo iñaka’ári kuéra, oikuave’ê ichupe kuéra pirapire 19 ha he’i: Peme’êna chéve avei ko pu’aka, ikatu haguãicha avei amoîvo che po oime raêva akã’ári toguejy avei pe Espíritu Santo.

Pedro katu he’i chupe: Ekañy ko’águi nde ha nde pirapire ne ndive avei, reimo’ãgui ikatuha jajogua pirapirépe peTupã remime’ê. 21 Ko pu’aka ndaipóri ha ndaha’éi ndéve guarã, nandepy’a potîri rupi Tupã resa renondépe. 22 Erombyasýke nde rekove, nerembiapo vaikue ha ejerure Ñandejárape toheja rei ndéve rejejavy hague, 23 che ahecha nerenyhêrõ pe py’arógui ha avei pe ñaña neapytîrõ. 24 Simón he’i: Pejeruréna peê Ñandejárape che rehe, anítei ojehu chéve ko’ã mba’e vai peê peje va’ekue chéve.

25 Pedro ha Juan omoherakuã ha oñemoñe’ê rire pe Ñandejára ñe’ê rehe; oho jevy hikuái Jerusalénpe, ha peTupã Marandu porã omoherakuã ohóvo heta táva rupi Samariapeguápe.

Felipe ha pe etíope

26 Pe Ñandejára remimbou oñe’ê Felípepe ha he’i chupe: Tereho ãga pe asajepyte vove, pe tape oguejýva Jerusaléngui, Gasa pevéva; upe tenda ha’e ojeiko’ÿha. 27 Opu’ã ha osê oho ha pe tapére ojuhu peteî etiópepe, omba’apóva pe Candacépe, mburuvicha guasu kuñáva Etiopíapeguápe, pe imba’eta repy ñangarekoha. Ha ou ra’e Jerusalénpe oguerohorývo Tupãme 28 ha oukuévo pe imba’yrúpe oguapyhápe omoñe’ê pe ñemoñe’êhára Isaías ohai va’ekue.

Pe Espíritu Santo he’i Felípepe: Eñemotenonde ha eñemboja pe mba’yrúre. 30 Felipe oñani henda peve ha ohendu omoñe’êro hína pe ñemoñe’êhára Isaíaspe ha oporandu ichupe: Hesakã piko ndéve pe remoñe’êva. 31 Pe etiópe katu he’i: Mba’éicha piko aikuaáta avave nachembo’éi ramo. Ha he’i chupe ojupi haguã ha avei oguapy haguã ijykére. 32 Pe Tupã kuatiañe’ê omoñe’êva ha’e hína kóva: 

“Pe ovecháicha ojereraháva ojejuka haguãme;

ha pe ovecha ra’y okirirîháicha pe oñapîva resa renondépe, upéicha ha’e ndoipe’ái va’ekue pe ijuru. 33 Oñembohory ha ojapo’i chupe hikuái, ha oipe’a ichugui pe tekojoja, mávapa ikatúne oñe’ê iñemonãre rehe ko hekove ojehekýigui yvy árigui.”

34 Pe etíope oporandu Felípepe: Eremína chéve máva rehepa oñe’ê ko ñemoñe’êhára. Ijehe piko, terã ambuére. 35 Upémarõ Felipe pe Tupã kuatiañe’ê rupive oñe’ê ichupe Jesus rehe.

36 Ha ohóvo pe tape rehe oguahê peteî hendápe oîhame y. Pe etiópe he’i: Ko’ápe oî y, mba’ére piko nachemongaraíri. 37 Ha he’i Felipe: Regueroviarõ ndepy’aite guive, ikatu. Ha he’i: Che aguerovia Jesucristo, ha’eha, Tupã Ra’y. 38 Upémarõ omombytauka pe imba’yru ha oguejy hikuái pe ýpe. Ha Felipe omongarai pe karai guasúpe. Osê rire pe ýgui, Ñandejára Espíritu ogueraha Felípepe; ha ambue ndohechavéi chupe, opáichavo oho jevy ha’e vy’apópe pe tapére.

40 Ha Felipe katu ojejuhu Azótope ha oho omoherakuã pe Tupã Marandu porã umi távape, oguahê meve Cesaréape.

Saulo ojuhu Crístope ha ombopyahu hekove

1 Saulo katu oñembosako’i gueteri oho haguã mbaretépe ha ojukávo umi Ore Jára remimbo’e kuérape, ha upévare oho pe Pa’i ruvicha guasu rendápe 2 ha ojerure ichupe ojapo haguã kuatiañe’e ogueraha haguã umi Sinagoga Damasco peguávape, ikatu haguãicha oipokua ha ogueraha Jerusalénpe; maymáva ojuhuvápe, kuimba’e terã kuña, ohóva upe Tape pyahúre.

3 Ha ohóvo hína Damáscope, hi’aguî potávo, upeichaháguinte, ojerepa hese peteî tesakã oúva yvágagui. 4 Ho’a yvýpe ha ohendu peteî oñe’êva ichupe: “Saulo, Saulo, mba’e rehe piko nde eñemoî che rehe.” 5 Ha’e oporandu: Máva piko nde karai. Ha pe oñe’êva he’i chupe: “Che ha’e hína Jesus, pe nde rembohasa asýva hína; 6 epu’ã tereho ha eike pe távape, upépe oje’éta ndéve pe rejapo va’erã.”

7 Umi kuimba’e oho va’ekue hendive, opyta hikuái, tuicha iterei ñemondýipe, ohendu pe oñe’êva ha ndohechái avavépe. 8 Saulo opu’ã yvýgui, ha omaña ramo jepe ndohechái mba’eve. Ha oisambyhy ichupe ipógui ha ogueraha hikuái Damáscope. 9 Opyta upépe ohecha’ÿre gueteri; ha mbohapy ara ohasa okaru ha hoy’u’ÿre avei. 10 Oike upéramo Damáscope peteî Jesus remimbo’e hérava Ananías, upévape Ñandejára ojehechauka ha ohenói chupe: Ananías, ha ha’e he’i: “Ape aime, Che jára.” 11 Ha Ñandejára he’i chupe: Tereho pe jeguataháre hérava Recta ha eporandu Judas rógape peteî kuimba’e hérava Saulo Tarso peguáva rehe, oñembo’éva hína, 12 Ha angetete ohecha oikérõ peteî kuimba’e hérava Ananías omoîrõ ichupe ipo iñakã’ári ohecha jevy haguã.

13 Upémarõ Ananías he’i: “Che jára, che heta jurúguima ahendu pe mba’e vaieta ojapóva ko kuimba’e, umi heko marangatúva Jerusalén peguávare 14 ha ko’ãga oguerekoha pu’aka umi pa’i kuéra ruvicha guasu ome’êva ichupe; ikatu haguãicha oipokua maymáva ohenóiva nde réra.” 15 Ñandejára katu he’i chupe: “Tereho katu, ko kuimba’e che rembiporavo ha ha’e ogueraháta che réra umi tetã ambuépe ha imburuvicha guasu kuérape; ha avei che retã Israélpe. 16 Che ahechaukáta ichupe ohasa asy heta va’erãha che réra rehehápe.”

17 Ha oho Ananías, oike hógape ha omoî iñakã’ári ipo ha he’i chupe: “Che ryvy Saulo, pe Ñandejára Jesucristo ojehechauka va’ekue ndéve tapére rejukuévo, che mbou ikatu haguãicha rehecha jevy ha tanerenyhê repytávo Espíritu Sántogui.” 18 Ha upe vove ho’a pe heságui mba’e pirekuéichagua, ha ohecha jevy. Opu’ã oñemongarai; 19 okaru ha imbarete jevy. Saulo hi’are upépe mbovy ára umi temimbo’e Damasco peguáva ndive ha voiete oñepyrû oñemoñe’ê umi sinagógape pe Jesus ha’eha Tupã Ra’y. 21 Maymáva ohendúva ichupe ohecha ramo ko mba’e guasuete ha he’i hikuái: Kóva piko ndaha’éi pe Jerusalénpe oporomuñamba va’ekue. Ojuka haguãicha maymáva ohenóiva pe Ñandejára Jesucristo réra. Ha ha’e piko ndoúi oporoipokuávo ha oporogueraha haguã pa’i ruvicha kuéra renondépe.

22 Ha Saulo katu imbareteve ohóvo ha omokañy umi judío Damasco peguápe; ha ohechauka ichupe kuéra pe Jesus ha’eha Cristo.

23 Ha hetami ára rire, judío kuéra oñemoî peteî ñe’ême ojuka haguã ichupe. 24 Saulo oikuaa pe ojaposéva hese. Ha okêre jepeve oñangareko ára ha pyharépe ikatu haguãicha ojuka ichupe. 25 Hemimbo’e kuéra katu upévare omoî chupe peteî ajakápe ha pyhare ombohasa hikuái pe mongoraha ári rupi ha upéicha okañy.

26 Ha oguahê rire Jerusalénpe Saulo ojehe’ase mo’ã umi temimbo’e kuéra rehe, ha ha’e kuéra okyhyjepa ichugui, ndogueroviáigui ha’eha Jesus remimbo’e avei. 27 Ha upémarõ Bernabé ogueraha hendive, umi temimondo rendápe ha omombe’u ichupe kuéra Saulo ohecha hague Ñandejára Jesucrístope pe tapére ha mba’épa he’i chupe ha mba’éichapa Damáscope oñe’ê kyhyje’ÿre Jesus ñepytyvõme. 28 Ha oñepyrû oiko hendive kuéra Jerusalénpe, ha oñemoñe’ê Jesus rérape kyhyje’ÿre Ñandejára ñepytyvõ reheve. 29 Ha’e oñe’ê ha oñe’êapi avei umi helenista ndive; ha’e kuéra katu ojukase ichupe, 30 umi ipehêngue kuéra katu oikuaávo upéva ogueraha ichupe Cesaréape ha upégui omondo hikuái chupe Társope.

Pedro oho oñandu Iglesiayguápe

31 Umi Iglesia oîva, Judea, Galilea ha Samáriape oiko hikuái py’aguapýpe ha oñemombareteve avei ha oiko jerovia añetetépe Ñandejárare ha Espíritu Santo oipytyvõ ichupe kuéra oñemboheta hetave haguã ohóvo.

32 Pedro katu, oho opaichagua tendáre, upépe oñandu avei umi teko marangatu oiko va’ekue Lídape. 33 Upépe ojuhu kuri peteî hérava Eneas, ijapáva, ojapomáva ocho ary oî hague peteî tupápe.

34 Pedro he’i chupe: “Eneas, Ñandejára Jesucristo nemonguera; epu’ã ha emyatyrõ nde rupa.” Ha upe vove opu’ã: 35 Opavave oikóva Lída ha Sarónpe, oiko ichugui kuéra hechaharõ ha oñemoî Ñandejára rapére.

36 Pe táva Jóppepe oî va’ekue peteî Jesus remimbo’e hérava Tabíta, he’iséva gacela. Ha’e niko imba’e porãva ha oipytÿvo umi oikotevêvápe ha ndaikatúi jaipapa pe hemime’êngue. 37 Ha upe árape ha’e hasy sapy’a ha omano. Ojoheipávo pe hetekue, omoî pe koty yvateguávape. 38 Ha pe Lida ko hi’aguî Jóppegui, umi temimbo’e kuéra, oikuaávo Pedro oîha upépe, omondo hikuái mokõi kuimba’e hendápe he’ikávo ichupe: “Pya’éna eju ore rendápe.”
39 Pedro oho pya’e hendive kuéra. Oguahê rire ogueraha hikuái chupe pe koty yvateguápe; upépe ou umi iménave’ÿmava ha jahe’ópe ohechauka ichupe umi ao ha ahoja Tabíta ojapo va’ekue oikove aja hendive kuéra. 40 Ha Pedro katu omondopa ichupe kuéra okápe ha oñesû ha oñembo’e; ha oñembojere oma’ê pe hetekuére ha he’ i: “Tabíta epu’ã.” 41 Ha’e katu upévo oipe’a hesa ha ohechávo Pédrope, opu’ã oguapy. Ha’e ombohasa ichupe ipo ha omopu’ã. Ha ohenói umi heko marangatúvape ha umi iménave’ÿvape ohechauka ichupe kuéra oikove jevyha. 42 Maymáva oîva Jopépe oikuaa ha oguerovia Ñandejára Jesucrístope. 43 Pedro opyta heta ára Jóppepe, peteî kuimba’e vakapi rehe omba’apóva rógape, hérava hína Simón.

Pedro omongarai Cornéliope

1 Oiko va’ekue pe táva Cesaréape peteî kuimba’e hérava Cornelio mburuvicha oguerekóva hendive cien tetã rembiguái, ko aty hérava Itálico. 2 Ha’e niko heko marangatúva rehegua ha maymáva hogaygua kuéragua omomba’e añetetéva Tupãme. Ome’êva avei heta pirapire tupãmba’épe ha oñembo’e tapiáva.

3 Pe asaje ka’aru rupi, ohecha peteî Ñandejára remimboúpe oñembojárõ ha he’íva ichupe: “Cornelio.” 4 Ha’e oma’ê porã hese, ha ñemondýi pópe oporandu: Mba’e piko reipota Ore Jára. Ha’e he’i chupe: “Ne ñembo’e ha pende reme’ê va’ekue umi tupãmba’épe oguahê Tupã rendápe ha’e oguerohory ha péva nemoî porã. 5 Ko’ãga emondo umi ne rembiguái Jopépe ogueru haguã Simónpe oje’éva ichupe Pedro, 6 oîva hína mbohupa ramo Simón rógape pe vakapi rehe omba’apóva, opytáva hína pe yguasu ypýpe.”

7 Ha oho rire pe Ñandejára remimbou, oñe’ê va’ekue ichupe, ohenói mokõi hembiguáipe ha peteî tetã rembiguáipe avei itupã jeroviávape ha heko marangatúva 8 ha upéi omombe’upa rire ichupe kuéra, omondo Jopépe.

9 Pe ára ambuépe, ha’e kuéra oguahê aja upe távape, oguahê vove pe asajepyte Pedro ojupi pe koty yvatépe oñembo’e haguã. 10 Ha’e iñembyahýi ha okaruse; ojapo aja ichupe hembi’urã katu ha’e ojesareko peteî mba’ére 11 Ohecha pe yvága rokê ojepe’a ramo ha peteî ao guasu joguaha oguejýva upégui ha pe irundy ijapýragui oguejýrõ yvy peve 12 Ipype oî opáichagua mymba, ipy irundýva, otyryrýva ha ovevéva. 13 Ha ohendu peteî ñe’ê he’íva: “Pedro, epu’ã, ejuka ha ekaru.” 14 Pedro katu he’i: “Mba’eveichavérõ Che jára, araka’eve che nda’úvai mba’eve iky’áva terã ipotî’ÿva.” 15 Ha ohendu jevy pe oñe’êvápe he’írõ: “Pe Tupã omopotî va’ekue ani ere nde iky’aha.” 16 Upéva ojehu mbohapy jevy ha upéi ojehupi jevy yvágape.

17 Ha Pedro oñepy’amongeta mba’épa he’ise pe ha’e ohecha va’ekue. Upe jave, oguahê umi kuimba’e kuéra omboúva Cornélio; ha’e kuéra oporandu va’ekue oúvo Simón rogaygua rehe; ha oñemboja hikuái pe okême. 18 Ohenói ha oporandu upépepa oî peteî mbohupa hérava Simón oje’éva ichupe Pedro.

19 Ha Pedro ojepy’amongeta gueterihína pe ohecha va’ekue rehe, pe Espíritu Santo he’i chupe: Péinako mbohapy kuimba’e ou nde reka, eguejy ha tereho hendive kuéra, kyhyje’ÿre, che niko ambou ichupe kuéra nerendápe.

21 Ha Pedro katu oguejy hendápe kuéra ha he’i: “Che ha’e hína pe peê pehekáva.” “Mba’erãpa peju.” 22 Ha ha’e kuéra he’i: “Cornelio, ore ruvicha niko kuimba’e marangatu ha omomba’e añetetéva Tupãme, ha maymáva judío kuéra ohayhúva ichupe, peteî Tupã remimbou he’i chupe nerenóika haguã hógape, ohendu haguã ñe’ê nde rerekóva chupe guarã.” 23 Pedro omoguahê chupe kuéra ha opyta hikuái hendive upe pyharépe.

Ha upe ára rire oho hendive kuéra, ha omoirû ichupe tapicha komunidagua Joppeygua. 24 Pe ambue ára oguahê hikuái Cesaréape. Cornelio katu oha’arõ ichupe kuéra, ombyaty hesegua kuérape ha iñangirû ijeroviahápe. 25 Oikévo Pedro, Cornelio osê ohuvaitî chupe ha oñesû henondépe ojapoitereívo mba’érõ ichupe. 26 Ha Pedro katu omopu’ã ha he’i chupe: Epu’ã, chéko ha’e avei kuimba’e ndeichaguánte.

27 Oñemongeta hendive oike ha ohechávo umi yvypóra ijatýva hínape 28 he’i chupe kuéra: Peê niko peikuaa porã peteî judío ndaikatúi ojehe’a tetã ambueguáre terã oike hógape; chéve katu Tupã che mbo’e ndaha’éi va’erã chéve guarã avave iky’áva terã ipotî’ÿva. 29 Upévare añehenoikávo aju ha’e’ÿre mba’eve. Ko’ãga aikuaase maerãpa che renóika.

30 Cornelio he’i: “Ojapo hína irundy ára kóva ko aravo jave, aime hague che rógape ha añembo’e jave hína pe ñembo’e asaje ka’aru rehegua ou sapy’a che rendápe peteî kuimba’e ijao morotî omimbipáva he’íva chéve: Cornelio, ne ñembo’e oguahê Tupã rendápe, ha ha’e imandu’a nde rehe pe nemba’e porã haguére, 32 emondo, nerembiguái kuéra Jopépe ha ehenóiuka Simón hérava Pédrope, ha’e oiko hína Simón pe vakapíre omba’apóva rógape, opytáva hína pe yguasu ypýpe.” Upéicha rupi amondo pya’e nderekávo ha nde rejapo porã, ejúvo ore rendápe. 33 “Ko’ãga maymáva roîva ko’ápe roime Tupã renondépe, rohendu haguã opa mba’e pe Tupã he’íva ndéve ere haguã oréve.”

34 Ha upérõ Pedro oñepyrû oñe’ê ha he’i: Ko’ãga aikuaa Tupãme guarã opavave peteîchandeha, 35 ha’e oguerohory maymáva ojeroviáva hesépe ha hembiapo porãvape, taha’e ambue tetãyguáva jepeve. 

36 Ha’e ome’ê kuri iñe’ê umi Israelguávape, omomarandu ichupe py’aguapy Jesucristo rupive, ha’éva hína opavave jára. 37 Peê peikuaa hína pe oiko va’ekue Judéape, oñepyrûva Galiléape Juan oñemoñe’ê ramo guare pe ñemongarai rehe. 38 Mba’éichapa Tupã omongarai va’ekue Jesus Nazaretguápe pe Espíritu Santo ha ipu’aka rupive, ha mba’éichapa ha’e oiko va’ekue ojapo mba’e porã ha omonguera maymáva oîvape mba’e pochy poguýpe, Tupã oîgui hendive. 39 Ore niko ha’e hína hechahare judío kuéra apytépe ha Jerusalénpe avei. Ipahápe ha’e kuéra ojuka va’ekue ichupe omosãingóvo kurusu rehe. 

40 Opáichavo Tupã omoingove jevy va’ekue ichupe pe mbohapy ára rire ha oheja ojehechauka jevy oréve. 41 Ndojehechaukái opavavépe umi hechaharépe uvei umi Tupã oiporavóma va’ekue upe mboyve, ore rokaru ha roy’u va’ekue hendive oikove jevy rire omanóva apytégui. 42 Ha ore mondo roñemoñe’ê haguã umi yvypórape ha ro’e haguã mba’éichapa Tupã omoî chupe mohendahárõ oikovéva terã omanóva apytépe. 43 Hese oñe’ê umi ñemoñe’êhára he’írõ pe ojeroviáva hese ojeheja reíta ichupe iñangaipa.

44 Oñe’ê jave gueteri hína péicha Pedro, oguejy pe Espíritu Santo maymáva ohendúvare pe Iñe’ê.

45 Ha umi ogueroviáva judío kuéra rehegua ou va’ekue Pedro ndive ijurujái opytávo: Mba’e piko péva, Tupã ombojopói avei judío’ÿvape oñohêvo hese kuéra pe Espíritu Santo. 46 Ha upéicha añete; ohendu oñe’ê ramo ambue ñe’ême ha omomba’e guasúro Tupãme.

47 Upérõ Pedro he’i: Máva piko ikatu ojoko ikarai haguã y rupi ko’ãva, ichupe kuéra oñeme’êma va’ekue pe Espíritu Santo, ñandéveicha avei.

48 Ha omongaraika ichupe kuéra Jesucristo rérape. Ha ojerure hikuái chupe opytamie haguã hendive kuéra.

Pedro omombe’u umi temimbou Jerusalen peguápe

1 Umi temimondo, ha umi ñande ryvy, oikóva Judéare ohendu hikuái umi judío’ÿva ogueroviáma hague avei pe Tupã Ñe’ê.

2 Ha Pedro oho jevývo Jerusalénpe umi judío ogueroviáva Jesúspe oñepyrû oñoñe’êapi Pedro ndive 3 ha he’i hikuái chupe: “Nde reike umi oñesirkunsida’ÿva rógape ha ekaru hendive kuéra.”

4 Upémarõ Pedro oñemoî omombe’u pe oiko va’ekue peteî teî ha he’i péicha: 5 Che añembo’e jave pe táva Jópepe, ahecha che resa renondépe peteî mantel joguaha oguejýrõ yvágagui ha ou che rendape, oñeñapytîva pe irundy ijapýragui. 6 Ajesareko hese ha ahecha oîha pype mymba ipy irundýva, oîva pe ñu rehe, otyryrýva ha avei guyra kuéra ovevéva. 7 Ahendu avei peteî oñe’êva chéve he’írõ: Pedro, epu’ã, ejuka pe mymba ha ekaru. 8 Che ha’e: mba’evéicharõ, Che Jára, che nda’úiva iky’áva, terã ipotî’ÿva. 9 Pe oñe’êva hína mokõi jevyha he’i chéve: Pe Tupã omopotî va’ekue ani nde ere hese iky’aha. 10 Ko’ã oiko mbohapy jevy ha upéi ojehupi jevy yvágape.

11 Upe jave oguahê oúvo upe óga roimehãpe mbohapy kuimba’e, oñemboúva che rekávo Cesaréagui. 12 Pe Espíritu he’i chéve aha haguã hendive kuéra jeroviápe. Oho che ndive seis che pehêngue kuéra ha roike upe karai rógape. 13 Ha’e omombe’u oréve mba’éichapa ohecha peteî Tupã remimbou oguahêrõ hógape ha he’írõ ichupe: Emondo Jopépe ehenoiuka Simón hérava Pédrope. 14 Ha’e oñemoñe’êta ndéve ikatu haguãicha eñepysyrõ nde ha avei nde rogaygua kuéra.

15 Ha añepyrûmi vove añe’ê, pe Espíritu Santo oguejy iñakã’ári kuéra, pe oguejy haguéicha avei ñande rehe pe iñepyrûme. 16 Upévare che mandu’a pe Jesucristo he’i va’ekue rehe: Juan omongarai ýpe, peê katu pende karaíta Espíritu Sántope. 17 Ha’e kuéra ogueroviárõ pe Ñandejára Jesucrístope ha Tupã ome’êrõ ichupe kuéra pe ñandéve ome’ê haguéicha pe Espíritu Santo, mávapa che añemoî haguã Tupã rehe.

18 Ohendúvo hikuái ko’ã mba’e, ipy’aguapy ha omomba’e guasu Tupãme he’ívo: Umi judío’ÿvape avei, Tupã ome’ê pe tekove pyahu ñandereraháva pe tekove añetetévape.

Antioquía pegua Iglesia oñepyrûrõ guare

19 Umi isarambi va’ekue pe ñembohasa asy guasu oiko va’ekue rupi pe Esteban omano rire, oho hikuái Fenicia peve Chipre ha Antioquíape, upépe judío kuérape añónte oñemoñe’ê hikuái. Upépe oî va’ekue tapicha Chipre ha Cireneguáva, oguahêvo Antioquíape oñemoñe’ê hikuái Greciaygua kuérape avei Ñandejára Jesucristo Marandu Porãre. 21 Tupã oî hendive kuéra ha heta oî umi ogueroviáva upérõ ha oñemoî oiko Ñandejára oipotaháicha.

22 Ko marandu oguahê umi Iglesia Jerusalén pegua apysápe ha omondo hikuái Bernabé Antioquíape. 23 Oguahêvo upépe ohecha pe Tupã remime’ê ha ha’e ipy’a rory ha omokyre’ÿ ichupe kuéra opyta haguã tapiaite pe teko jeroviápe 24 kóva ningo ha’e kuimba’e marangatu, henyhêva jerovia ha Espíritu Sántogui. Ha péicha hetave ohóvo umi oikuaáva pe Tupãme.

25 Bernabé oho Társope ohekávo Sáulope. 26 Ojuhu ichupe ha ogueraha hendive Antioquíape. Upe Iglésiape oiko oñondive peteî ary pukukue javeve ha ombo’e pe jerovia Jesucristo rehegua heta yvypórape. Pe Antioquíape raêvetê oñehenói va’ekue umi temimbo’e kuérape cristiano.

27 Upe ára rupi Jerusaléngui oho Antioquíape heta ñemoñe’êhára. 28 Peteî pe ijapyte pegua hérava Agabo, omyangekói chupe pe Espíritu Santo ha opu’ã omomarandu outaha peteî ñembyahýi guasu ohupyty va’erã opavave tetãme. Ha’e oñe’ê va’ekue hína pe ñembyahýi ou va’ekue pe mburuvicha guasu Claudio oîrõ guare tendotarõ rehe.

29 Upéicharõ temimbo’e kuéra oñemopy’a peteî oipytyvõ haguã ha’e kuéra ikatumiháicha umi ipehêngue kuérape oikóva Judéape. 30 Upéicha ojapo ha omondo hikuái pa’i kuérape Saulo ha Bernabé rupive.

1 Upe ára rupi pe mburuvicha guasu Herodes oñembopy’a peteî ombohasa asy haguã umi Iglesiayguápe. 2 Ojukauka pe kyse pukúpe Santiago Juan ryke’ýpe 3 ha ohechávo ko’ã mba’e ombovy’a judío kuérape, omoingeuka avei Pédrope ka’irãime.

Kóva oiko hína umi arete guasu jave pe Pan Azimo rehegua. 4 Oipokua rire omoinge ichupe ogaguasúpe, ha omoî umi tetã rembiguáipe oñangareko haguã hese ijatýva hína irundy atýpe, peteî teî umi aty oguereko irundy tahachi. Ha’e oguenohêse hína ichupe umi yvypóra kuérape pe Pascua rire. Ha Pédrore oñeñangareko aja pe ogaguasúpe umi Iglesiayguáva oñembo’e meme hese Tupãme.

6 Ha Herodes katu oguenohêta ichupe umi judío rovake ha upe pyharépe Pedro oke hína mokõi tahachi mbytépe ha oñeñapytî mokõi itasãme ha ambue tahachi katu oñangareko hína pe ógaguasu rokême.

7 Upeichaháguinte ou peteî Tupã remimbou ha pe koty katu hesakãmba. Pe Tupã remimbou opoko Pedro rehe ijyképe, omombáy ha he’i chupe: Epu’ã pya’éke, ha umi itasã ho’apa pe ipógui.

8 Pe Tupã remimbou he’i chupe: Ejeku’a jopýke ha emoî nde pyrehegua. Upéicha ojapo. Ha pe Tupã remimbou he’i jevy chupe: Emoî ne akã rehegua ha eju che ndive.

9 Ha Pedro osê hapykuéri. Oikuaa’ÿre añetépa hína pe Tupã remimbou ojapóva, ha’etevaicha ichupe kepeguánteha. 10 Ohasa peteî tahachi renonde rupi ha upéi mokõiha ha upéicha oguahê pe okê ijitakandúvape opytáva hína pe tape táva pegua ári, ha upéva katu ojepe’a ha’eño. Ha osê hikuái ha oho pe tape táva pegua rupi ha upeichaháguinte oñemomombyry ichugui pe Tupã remimbou ou va’ekue.

11 Upépe Pedro ohechakuaa ha he’i: ko’ãga aikuaa Ñandejára ombou pe hembiguáipe che pe’a haguã pe Herodes poguýgui ha opa mba’e ojapótavagui che rehe judío kuéra.

12 Upémarõ oho María, Juan hérava avei Marcos sy rógape, upépe ijaty hína heta oñembo’e haguã.13 Ombota rire pe okê tape tava pegua ári oîva, osê peteî mitãkuña hérava Rode oipe’a pe okê. 14 Ha oikuaávo ichupe iñe’ê rehe Pédroha, ovy’aitereígui oipe’a rãngue pe okê, oñani kotypývo ha omombe’u Pedro oîha okême. 15 Ha’e kuéra he’i chupe: Nde tavýma nde! Ha’e katu he’i jevy jevy upéichaha. Upémarõ he’i hikuái oiméne Tupã remimbou hína.

16 Pedro katu upe aja ombota meme pe okê. Ha oipe’ávo pe okê tuicha iterei oñemondýi ha ndaikatúi mba’eve he’i hikuái. 17 Ha’e katu he’i chupe hechaukaha rupi, okirirî haguã, ha omombe’u mba’éichapa Ñandejára oguenohê ichupe pe ogaguasúgui. Ha he’i chupe kuéra: pemombe’úke Santiago ha umi ñande ryvy kuérape. Osê upégui ha oho ambue hendápe.

18 Upe ko’ê rire, oiko peteî guyryry umi tetã rembiguái apytépe: Mba’épa oiko ra’e Pédrogui. 19 Herodes katu ohekauka ichupe ha ndojuhúima ramo, ombohovake umi iñangareko harépe ha uperire ojukauka ichupe kuéra. Upéi oho Judéagui Cesaréape ha opyta upépe.

Pe Herodes omano

20 Upérõ Herodes ipochy umi Tiro ha Sidongua ndive. Ko’ãva katu oñemoî peteî ñe’ême ha oho hendápe, ha ojeroviauka rire hikuái Blástope, mburuvicha guasu pirapire ñangarekoha, ojerure oiko porã jevy haguã oñondive kuéra, hetã nguéra oguerahámiva hembi’urã pe mburuvicha guasu retãgui. 21 Oguahêvo upe ára Herodes omonde pe ijao ojeguapáva ha oguapy pe apykajeguápe ha oñe’ê ichupe kuéra.

22 Ha henondépe umi yvypóra osapukái: Ko oñe’êva niko peteî Tupã, ndaha’éi hína kuimba’e!

23 Upe jave peteî Tupã remimbou ombohasyete ichupe nomomba’eguasúi haguére Tupãme, ha omano hasopágui.

Páblope omondo umi Iglesiayguáva

24 Tupã Ñe’ê katu herakuãve ohóvo. 25 Bernabé ha Saulo hembiapopa rire oho jevy Jerusalénpe ha ogueraha hendive Juánpe oñembohérava avei Marcos.

1 Pe Iglesia oîva Antioquíape, heta oî va’ekue upépe ñemoñe’êhára ha mbo’ehára kuéra: Bernabé, Simón ojeheróva Kamba, Lucio pe cireneygua, Manahem okakuaa va’ekue Herodes ndive, ha Saulo. 2 Ojapo aja ñembo’e guasu Ñandejárape ha oî aja avei karu’ÿme, Espíritu Santo he’i chupe kuéra: Peipe’a chéve Bernabé ha Sáulope ha pe mondo tojapo pe tembiapo che ame’êva ichupe kuéra ojapo haguã.

3 Ndokarúi hikuái ha oñembo’e rire omoî ipo iñakã’ári kuéra ha upéi omondo ichupe kuéra.

Pablo rembiapo ñepyrûrã

4 Ha upéicha pe Espíritu Santo omondo ichupe kuéra ha oho Seléuciape ha upégui katu ojupi hikuái ygárape ha oho pe Yvy pa’û oîva y mbytépe hérava Chíprepe. 5 Oguahê rire Salamínape omoherakuã hikuái pe Tupã Ñe’ê umi judío sinagógape, ha oñepytyvõuka hikuái Juánpe.

6 Ha ohasapa rire pe Yvy pa’û rupi oho hikuái Pafos peve ha ojuhu hikuái peteî paje apoha ñemoñe’êhára gua’u judíova hérava Bar Jesus, 7 upéva oiko mburuvicha Sergio Pablo ndive, kuimba’e iñakã porãva hína. Kóva ohenoika Bernabé ha Sáulope, ohenduségui pe Tupã Ñe’ê. 8 Ha oñemoî hese kuéra Elimás pe paje apoháva, ha oñeha’ã ani haguã oguerovia pe mburuvicha.

9 upémarõ Saulo hérava avei Pablo, henyhêva Espíritu Sántogui, oma’e porã hese 10 ha he’i chupe: Nde mba’epochy ra’y, ndejapu ha neñañaitereíva, nderehayhúiva iporãva, araka’épa remokarê poíta pe Ñandejára rape. 11 Ko’ãga pe Ñandejára po oúta nde ári. Are nderehecha mo’ãvéi pe kuarahy resape. Upe jave ho’a hese pytû ha ndohechavéi mba’eve. Ha ojere hikóni jahecha mávapa ogueraha ichupe ipógui.

12 Ohecha rire pe oiko va’ekue pe mburuvicha oguerovia, ohecharamo iterei pe Ñandejára remimbo’epy.

Pablo oho Pisidia táva guasúpe

13 Pablo ha iñirû nguéra oho pe ygárape, Párfosgui, Perge Panfilia pegua peve. Upépe Juan ojei ichugui kuéra ha ou jevy Jerusalénpe, 14 upe aja ha’e kuéra oho Pérgegui ha oguahê Antioquía peve, opytáva hína Pisídiape. Pe sábadope oho oike hikuái pe sinagógape ha oguapy. 15 Ha oñemoñe’êmba rire pe léi ha umi ñemoñe’êhára he’i va’ekuére, umi mburuvicha pe sinagoga pegua he’iuka ichupe kuéra: Ore ryvy kuéra peguekorõ pe ñe’ê oporomongyre’ÿva ko’ã oîvape guarã peje katu oréve. 16 Pablo, opu’ã ha ohupi ipo ha he’i: Israelita kuéra ha maymáva peê pemomba’e añetetéva Tupãme, pehendúke: 17 Ko Israel Tupã ñane retã oiporavo va’ekue umi ñande ru ypykuépe, ha omyakãrapu’ã iñemoñare kuérape oî aja hikuái Egíptope, oguenohê ichupe upégui pu’akápe. 18 Omongaru ichupe kuéra pe jeiko’ÿháme kuarenta ary pukukue aja.

19 Ha ombyai rire siete tetã Canaán peguápe ome’ê ichupe kuéra pe yvy imba’erã pe cuatrociento cincuenta ary rire. Upéi ome’ê ichupe kuéra umi mohendahára pe ñemoñe’êhára Samuel peve.

21 Uperire ojerure hikuái peteî mburuvicha guasu imbaretevéva ha Tupã ome’ê ichupe kuéra Saúl, upéva ha’e hína Cis ra’y, pe Benjamín reheguáva, osãmbyhy va’ekue upe tetã cuarenta ary rupi.

22 Uperire katu Tupã omboyke kóvape ha omoî Davídpe imburuvicha guasukuerarã, ha he’i hese: Ko David, Jesé ra’y, ha’e hína yvypóra che aipotáva rehegua ha’e ojapo va’erã pe che ha’éva.

23 Ko’ãga katu, pe David rogayguágui Tupã oguenohê peteî Israélpe oipysyrõ va’erã, pe ome’ê haguéicha iñe’ê, upéva ha’e hína, Jesus. 24 Ha’e oñeñanduka mboyve, Juan omoherakuã va’ekue, opavave Israelguápe, pe ñemongarai ñambopyahu haguã ñande rekove. 25 Ha Juan katu omoguahêvo hu’ãme pe hembiapo he’i va’ekue: Che ndaha’éi hína pe peê peimo’ãva, peikuaáke che rapykuéri ouha hína peteî pe ipyrehegua sã jepe che ndaikatúiva ajora.

26 Che ryvy kuéra, ha peê Abraham ñemoñare ha maymáva omomba’e añetetéva Tupãme: Oréve ome’ê va’ekue Tupã ko ñe’ê ñane pysyrõva.

27 Añete pe yvypóra kuéra, Jerusalén pegua ha umi huvicha kuéra ndoikuaaséi va’ekue Jesúsgui mba’eve. Pe ojukaykávo ichupe, oiko umi ñemoñe’êhára he’i va’ekue, pe oñemoñe’êva jepi sábadope. 28 Ndojuhúi ramo jepe hese mba’eve ikatu haguãicha upévare ojuka hikuái, ojerure Pilátope ojukauka haguã ichupe, 29 ha oikopa vove pe hese oje’e va’ekue, omboguejy hikuái pe kurusúgui ha omoî ichupe peteî yvykuápe. 30 Ha Tupã katu omoingove jevy ichupe umi omanóva apytégui. 31 Ha heta ára ojehechauka va’ekue umi oho va’ekuépe hendive Galiléagui Jerusalén peve, umíva ha’e hína pe ko’ãga omombe’úva tavaygua kuérape pe ohecha va’ekue.

32 Ha ko’ãga katu ore roju romombe’u peême pe Tupã Marandu Porã. Pe Tupã voi ome’ê va’ekue iñe’ê umi ñande ru ypykuépe, 33 ha ko’ãga ojapo avei ñane ndive, ita’ýra kuéra, pe omoingove va’ekue Jesúspe umi omanóva apytégui, he’iháicha pe Ñembo’e purahéipe: Nde ha’e hína Che ra’y, che amoñemoñáva ko árape. 34 Ha omoingove jevývo omanóva apytégui, ikatu’ÿ haguãichama omano jevy, upépe Tupã ojapo pe he’i va’ekue: Ame’êta ichupe umi mba’e imarangatúva, umi mba’e añetetéva oñongatu va’ekue Davídpe guarã.

35 Ha upéicha avei oiko pe ojehai va’ekue ambue hendápe: Ndohejaichéne pe kuimba’e imarangatúva ituju. 36 Peê peikuaa voi hína pe David, ojapopa rire pe tembiapo Tupã oipotáva ojapo oikove aja, ha’e omano avei ha oho itúva kuéra oîháme ha pe hete oñembyaipa avei. 37 Ambue ha’e hína pe ndaitujúi va’ekue ha upéva ha’e hína Jesus, pe Tupã omoingove jevy va’ekue umi omanóva apytégui.

38 Ha upévare che ryvy kuéra, ore pomomarandu ha’e rupive ojeheja reitaha pene angaipa ha umi mba’égui peê peheka va’ekue pehupyty’ÿ rehe mba’eve pene sãso haguã pe Moisés léi rupive. 39 Opavave umi ojeroviáva Jesus rehe isãso ha ojeheja rei chupe hembiapo vaikue.

40 Pejesarekóke, anítei ojehu peême umi ñemoñe’êhára he’i va’ekue: 41 Pejesarekóke peê pemboykéva, peñemondýike ha pekañymbáke, che ajapóta upe árape peteî mba’eguasu, oñemombe’úrõ peême ndapegueroviaichéne.

42 Pablo ha Bernabépe osênguévo pe sinagógagui, ojerure hikuái oñe’ê jevy haguã ko’ã mba’ére ambue sábado outávape. 43 Ha opávo pe aty umi judío ha umi omomba’e añetetéva Tupãme oho hikuái Pablo ha Bernabé rapykuéri, ha ko’ãva oñemongeta hendive kuéra ha omokyre’ÿ ichupekúera ani haguã oñehundi ichugui kuéra pe Tupã remime’ê.

44 Pe ambue sábadope ijaty jevy, haimete opavave oîva upe távape, ohendu haguã Páblope, oñe’êva ichupe kuéra Ñandejárare peteî ñemoñe’ê pukúpe. 45 Umi judío ohechávo pe yvypóra ijatýva henyhê hikuái py’a rasýgui ha oñemoî osapukái ha oñe’ê reity Páblope oñe’ê jave.

46 Upémarõ Pablo ha Bernabé he’i chupe kuéra teko mbaretépe: Peême raêve romoherakuã va’erã kuri pe Tupã Ñe’ê. Ha peê katu ko’ãga pemboykérõ ndapeguereko mo’ãi pe tekove opave’ÿva, upévare ore rohóta umi judío’ÿvape 47 péicha kuri he’i oréve Ñandejára: Romoî kuri tesapeharã umi ambue tetãme, ha regueraha haguã pe pysyrõ mombyry opaha peve pe arapy.

48 Ha umi judío’ÿva katu ovy’a ko’ã ñe’êre ha oñepyrû omomba’eguasu pe Ñandejára ñe’ê, ha oguerovia niko umi oñembosako’i va’ekue pe tekove añete ra’ãrõvo. 49 Upe aja katu pe Ñandejára ñe’ê oñemoherakuã opárupi.

50 Judío kuéra katu omopu’ãuka kuña ikatévape umi Tupãme omomba’eguasúva rehegua ha avei umi kuimba’e oñembo tuicháva upe távape, oñembyaty hikuái omoî vai haguã Pablo ha Bernabépe ha omosê ichupe kuéra upégui. 51 Ko’ãva oityvyro pe ipy kuéra, ombohováivo pe hembiapo ichupe kuéra ha oje’ói hikuái Icóniope, 52 ha umi temimbo’e opyta ovy’a iterei hahenyhê Espíritu Sántogui.

Icóniope

1 Icóniope oiko upéicha avei. Pablo ha Bernabé oike umi judío sinagógape ha oñemoñe’ê porãgui hikuái heta judío ha griego kuérava oguerovia. 2 Ha umi judío ndogueroviaséi va’ekue omyangekói ha ombopy’atyai umi judío’ÿvape opu’ã haguã umi ñande ryvy kuérare.

3 Upéicharõ jepe, Pablo ha Bernabé hi’are upépe. Oñemoñe’ê kyhyje’ÿre, ojeroviágui pe Ñandejára omoañetéva pe ñe’ê ogueraháva hemime’ê, umi mba’e porã techapyrã rupive ome’êva ichupe kuéra ojapo haguã.

4 Umi yvypóra pe táva pegua noîrivéima peteî ñe’ême: peteî aty oñemoî judío kuéra ndive ha ambue aty katu oñemoî temimondo ndive. 5 Peteî atýpe oî judío’ÿva ha judíova avei, huvicha kuéra reheve, oñembosako’i hikuái ojopy vai haguã temimondo kuérape ha ojapi haguã itápe ichupe kuéra.

6 Ha’e kuéra oikuaávo, oho kañyhápe umi táva Licaonia peguápe: Listra, Derbe, ha umi táva ijerereguápe. 7 Upépe omoherakuã pe Tupã Marandu Porã.

Listra ha Derbe

8 Upe távape oî va’ekue peteî kuimba’e ijapáva ha imarachachãmbáva onase guive, araka’eve voi ndoguatái va’ekue. 9 Peteî árape, ojapysaka jave Pablo oñemonê’êrõ, Pablo oma’ê porã hese ha ohejakuaa ojeroviaha oñemongueráne haguã ichupe, 10 upémarõ he’i hatã ichupe: Eñembo’y. Ha ha’e opo opu’ã ha oñepyrû oguata.

11 Umi yvypóra kuéra katu ohechávo pe Pablo ojapo va’ekue oñepyrû osapukái. Ha he’i pe licaonioygua kuéra ñe’ême: Umi ñane tupã nguéragui oiko kuimba’e oguejy haguã ñane rendápe. 12 Bernabépe he’i hikuái Jupiter ha Páblope katu Mercurio, ha’e oñemoñe’ê porãgui.

13 Pe pa’i Jupiter tupao pegua, oîva hína kuri pe táva guasu rokême, ogueru tóro ha yvoty apesã pe okê meve ha oñemoî peteî ñe’ême pe aty guasu ndive, ojuka haguã oikuave’êvo ichupe kuéra.

14 Oikuaávo, Pablo ha Bernabé, omondoro ijao hikuái pochýgui ha oike umi yvypóra apytépe sapukáipe: 15 Che irû nguéra: Mba’e rehe piko pejapo ko’ã mba’e. Ore niko kuimba’e peêichaguánte avei ha roñemoñe’êva peême peheja haguã ko’ã tupã gua’úpe ha pembopyahu haguã pende rekove Tupã añetetévape, ojapo va’ekue yvy ha yvága ha opa mba’e oîva ipype. 16 Ha’e oheja umi tetã ymave guarépe oguata pe tape ha’e kuéra ojapo va’ekuére 17 tapiaite ojehechauka ichupe kuéra ome’êvo pe mba’e porãita.

Yvága guive ombou pe ama ha umi ñemitÿ hi’apa oguahê vove upe ára, ha upéicha ome’êvo pe oje’u va’erã ha oporombopy’arory .

18 Ko’ã ñe’ê reheve, hasýpe ohupyty hikuái ani haguã umi yvypóra ojuka pe mymba kuave’êrã, ojevýnte haguã peteî teî hóga kuérape.

19 Opytávo hikuái upépe oporombo’e haguã, ou judío kuéra Antioquíagui, Iconio peve ohova’api haguã Bernabé ha Páblope. Ha omoinge umi yvypóra akãme he’i haguã hikuái ko’ãva japuha. Upéi katu ombo’ita hikuái Páblope ha ombotyryry oguenohê meve ichupe pe távagui, oimo’ãgui hikuái omanóma ra’e. Ha umi hemimbo’e ijatývo ijerére, opu’ã jevy ha oike hendive kuéra pe távape. Upe ára rire, osê oho Dérbepe Bernabéndi.

Ojevy jevy Antioquíape

21 Pe omoherakuã rire pe Marandu Porã upe táva rupi, heta ombyaty hikuái hemimbo’erã, ha oho jevy hikuái Lístrape ha upéi Iconio ha Antioquíape. 22 Omokyre’ÿ hemimbo’e kuérape ha ojerure ichupe kuéra anítei ikangy pe ijeroviápe; ha he’i avei chupe kuéra. Tekotevê niko jahasa heta ñepy’ara’ã ikatu haguãicha jaike pe Tupã Réinope.

23 Opa Iglésiape guarã omoî pa’i kuérape omyakã haguã ha oñembo’epa rire, ha avei karu’ÿme, oheja ichupe kuéra Tupã poguýpe ha’e kuéra ojeroviaha hína.

24 Ohasa pe táva Pisidia rupi ha oguahê Panfilia peve; 25 ha pe táva Pérgespe omoherakuã pe Tupã Ñe’ê oguahê meve hikuái pe Atalia jerére.

26 Upégui oho kikuái y rupi Antioquía peve, pe osê haguégui voi ha oñeñangarekouka va’ekue hikuái pe Tupã remime’êre, pe mba’e porã ojapopa ramóvape guarã.

27 Pe oguahêvo, ombyaty pe Iglesia upepeguápe ha omombe’upa ichupe kuéra mba’e mba’épa Tupã ojapo ra’e ipo rupi kuéra ha mba’éichapa oipe’a pe okê jeroviapy umi tetã ambuépe. 28 Ha hi’are heta ára hikuái upépe umi hemimbo’e ndive.

Ojohova’api hikuái pe Moisés léi rehe.

1 Umi ou va’ekue Judéagui ombo’e umi ñane pehêngue kuérape péicha: napeñesirkunsidáirõ pe Moisés léi he’iháicha, napeñepysyrõ mo’ãi. 2 Kóva ko mba’e ombopochy tarova ichupe, Pablo ha Bernabé katu oñe’ê’api ichupe kuéra. Umi Antioquiaygua oñemoî peteî ñe’ême Pablo ha Bernabé ha ambue hesekueraguáva oho haguã hikuái Jerusalénpe oñemongeta haguã upe mba’ére umi temimondo ha pa’i kuéra ndive.

3 Pe Iglesia upepegua omondo ichupe kuéra. Uperire oho hikuái Fenicia ha Samaría rupi, ha omombe’u ohasakuévo upérupi mba’éichapa umi judío’ÿva ombopyahu hekove kuéra ha ko’ã mba’e ombopy’a rory umi ñane pehêngue kuérape. 4 Oguahêvo Jerusalénpe oguerohory eterei chupe kuéra umi Iglesiaguáva, umi temimondo ha pa’i kuéra ha omombe’upa ichupe kuéra heta mba’e porã Tupã ojapo va’ekue ipo rupi kuéra.

5 Ha umi fariseo kuéra aty pegua oguerovia va’ekue, osê he’i umi judío’ÿva oñesirkunsida va’erãha, tekotevêha ojapo pe Moisés léi he’iháicha. 6 Ha upérõ umi temimondo ha pa’i kuéra oñembyaty hikuái oñemongeta haguã ko mba’e rehe.

7 Ha oñepyrûvo pe ñemongeta ipohýi, Pedro opu’ã ha he’i chupe kuéra: Che pehêngue kuéra, peê peikuaa mba’éichapa pe Tupã che poravo va’ekue pende apytégui iñepyrûha guive, oipotágui umi judío’ÿva ohendu che jurúgui pe Tupã Marandu Porã ha avei oguerovia haguã. 8 Ha Tupã oikuaáva pe ñande py’apy, oñemoî ijykére kuéra ha ome’ê avei chupe kuéra pe Espíritu Santo, ñandéve ome’ê haguéicha. 9 Ha’e nañanembojuavýi va’ekue hendive kuéra, pe jerovia rupi omopotî pe ipy’apy kuéra. 10 Mba’e rehepa, ko’ãga peipy’a ra’ã Tupãme. Mba’e rehe piko pemoîse umi temimbo’e ajúrare pe ipohyietéva pe ñande ru ha ñande ikatu’ÿ va’ekue jaropu’aka.11 Ore niko roguerovia pe Ñandejára Jesucristo remime’ê ñane pysyrõ hague, ichupe kuéra oipysyrõháicha avei.

12 Umi oîva guive pe aty guasúpe okirirîmbaite, ha ohendu Bernabé ha Páblope omombe’úrõ pe heta mba’e porã ha techapyrã Tupã ojapo va’ekue ipo rupi kuéra umi judío’ÿva apytépe.

13 Ha oñe’êmbávo hikuái, Santiago he’i: Che ryvy kuéra, pecherendumína, 14 Simón niko ñane momandu’a ramo mba’éichapa Tupã, pe iñepyrûha guive ojesareko va’ekue ojapo haguã peteî tetã, umi yvypóra tetã ambueyguágui oikuaa’ÿva Tupãme. 15 Umi ñemoñe’êhára he’íma va’ekue oikotaha ko’ã mba’e pe ojehai haguéicha:

16 “Ko’ãva rire aju jevýta amyatyrõ haguã pe David róga ho’apa va’ekue yvýpe. Amyatyrõmbáta pe itapere kuéra ha amopu’ã jevýta 17 ikatu haguãicha oîva yvypóra oheka Ñandejárape, opavave tetã nguéra oñemomarangatu va’ekue che rérape. 18 Péicha he’i Ñandejára, ko’ãga ajapo pe yma guivéma ambosako’i va’ekue.”

19 Che ha’e upévare nañamboheko asýi va’erã umi tetã ambuegua ko’ãga ogueroviáva Tupãme.

20 Che ahaíta mante ichupe kuéra, ani haguã ho’u umi tupã gua’u rehe oñemongy’a va’ekue, tojejoko hikuái umi kuña ha kuimba’e oikoséva oñondive omenda’ÿre, ha anítei ho’u umi mymba ojehuguy’o’ÿ va’ekue ha avei pe huguykue. 21 Yma guivéma Moisés oguereko hína opa távape umi ñemoñe’êhára ha pe sábado vove oporomomandu’áva pe léi rehe.

Pe tembiapoukapy oñeme’ê va’ekue Jerusalénpe

22 Upémarõ umi temimondo ha pa’i kuéra, oñemoî rire peteî ñe’ême umi Iglesiaygua ndive, oiporavo hikuái mávapepa omondóta Antioquíape Pablo ha Bernabéndi. Pe ojeporavo va’ekue ha’e hína Judas, hérava Barsabás ha Silas, kuimba’e kuéra iñarandúva ñane pehêngue kuéra apytépe. 23 Hendive kuéra omondo ko kuatiañe’ê:

“temimondo kuéra ha pa’i kuéra romomaitei ore ryvy kuéra tetã ambuegua oikóva Antioquía, Síria ha Cilíciape. 24 Ore momarandu hikuái pe ore apyte pegua pende py’apy hague pe iñe’ême kuéra, ha pene mokangy hague. Ore norome’êi chupe kuéra mba’evéichagua tembiapoukapy. 25 Ha ko’ãga ore atypa kuri ha roñemoîmba rire peteî ñe’ême, romondóta pene rendápe, umi rohayhúva Bernabé ha Páblope ha ambue kuérape, 26 ha’e kuéra omoî va’ekue pe hekove Ñandejára Jesucristo pópe oiko haguã ichugui hembiguái.

27 Ha péicha kuri, romondo Judas ha Sílaspe ha’ekueraite he’íta peême. 28 Péicha oipota kuri pe Espíritu Santo, ha ore avei, noromoîséi peême pe mba’e ipohyietéva, umi tekotevêvante pegueraha; 29 anítei pe’u umi mymba ojejuka ha oñeikuave’ê va’ekuégui umi tupã gua’úpe, ha avei umi mymba ruguykuégui ha pejejokóke umi mba’e peê peipota’ÿva ambue ojapo pende rehégui. Pejapóke ko’ã mba’e pehejávo pe Espíritu Sántope tapenesambyhy. Jajuecha jevy peve.”

30 Ha oñomomaitei paha rire, oho hikuái Antioquíape, oñembyatypa hikuái ha ome’ê ichupe kuéra pe kuatiañe’ê haipyre. 31 Ha omoñe’êmba rire ovy’apa hikuái pe ñe’êmondóre ombopy’aguapýva ichupe kuéra. 32 Judas ha Silas ha’e avei ñemoñe’êhára, omongyre’ÿ ichupe kuéra ha pe iñemoñe’ême ombopy’aguapy avei umi ñande ryvy kuérape. 33 Aremi rire omomaitei hikuái chupe kuéra py’aguapýpe umi ñande ryvy kuéra, ikatu haguãicha oho jevy umi omondo va’ekue rendápe. 34 Silas katu opyta upépe hendive kuéra ha Júdas katu ojevy ha’eño Jerusalénpe. 35 Pablo ha Bernabé katu opyta Antioquíape ombo’évo ha omyasãivo pe Ñandejára Ñe’ê ambue kuéra ndive.

Pablo oho jevy umi omoherakuã haguépe pe Ñandejára Marandu Porã.

36 Ohasa rire mbovy ára, he’i Pablo Bernabépe: Jaha jevy ñañandu umi ñande ryvy kuérape oîva umi távape ñamoherakuã hague rupi pe Ñandejára Ñe’ê, jahecha haguã mba’éichapa oî hikuái.

37 Bernabé oguerahase avei hendive kuéra Juan hérava avei Márcospe. 38 Pablo ndoipotái chupe hendive kuéra, ohejareígui ichupe kuéra Panfíliape, ndoipytyvõi haguére ichupe kuéra upe tembiapópe. 39 Noñemoîgui peteî ñe’ême ojueja hikuái. Bernabé ogueraha hendive Márcospe ha ojupi hikuái ygápe ha oho Chíprepe, 40 Pablo katu ogueraha iñirûrã Sílaspe ha oho hikuái ojerurévo ñande ryvy kuéra hese kuéra Tupãme.

41 Ha’e oho Siria ha Cilíciape omombareteve haguã umi Iglesia upepeguápe.

1 Oguahê Derbe ha Lístrape. Upépe oî peteî temimbo’e hérava Timoteo, peteî kuña judía memby ogueroviáva Jesus rérape, ha itúva katu Greciaygua. 2 Oñe’ê porãgui hese umi ñande ryvy Listra ha Iconio pegua. 3 Pablo oipota ou hendive. Ha’e ogueraha hendive ha osirkunsidauka ichupe umi judío upepegua oipotágui, maymáva oîva upépe oikuaa hína itúva Greciayguaha.

4 Ha ohasávo hikuái umi táva rupi, omoherakuã kyhyje’ÿme pe Ñandejára Jesucrístope ha ome’ê ohóvo tembiapoukapy umi temimondo ha pa’i kuéra he’i va’ekue Jerusalénpe ojapo haguã hikuái. 5 Pe Iglesiaygua katu imbareteve ohóvo pe ijeroviapýpe ha heta hetave hikuái.

6 Ohasa hikuái Frigia ha Galacia rupi, pe Espíritu Santo ndohejái chupe kuéra omyasãi pe Tupã Ñe’ê Asiape. 7 Oîvo hikuái Misia ypýpe, oho mo’ã Bitíniape, pe Espíritu Santo katu ndohejái chupe kuéra oho.

8 Ha ohasa hikuái Misia rupi ha oguejy avei Tróaspe.

9 Upe pyharépe, Pablo ohecha ikepeguáicharõ: peteî macedoniayguápe oñembo’yrõ ijypýpe ha he’íva ichupe: Terehóna Macedóniape ha ore pytyvõmi. 10 Opáy rire, omombe’u oréve pe ohecha va’ekue ha ore roguerovia Ñandejára ore renoiha romba’apo haguã pe Tupã Marandu Porã ñemoherakuãme Macedóniape.

Pablo ohasa Európape

11 Rojupi rire Tróadepe pe ygárape roho pe yvy pa’u oîva y mbytépe hérava Samotráciape; upe ára rire romombyta ore yga Neápolispe, 12 uperire rohasa Filipos peve, upéva ha’e hína pe peteî táva tuichavéva Macedonia pegua, umi romaygua mba’éva. Upe távape ropyta mbovy ára.

13 Pe sábado rosê roguata pe táva jerére, pe ysyry guasu ypýpe, Pablo oimo’ã umi judío ijaty jepiha upépe oñembo’e haguã. Roguapy ha roñepyrû roñemongeta umi kuña ijatýva upépe ndive. 14 Ijapytépe kuéra oî peteî hérava Lidia, oñemúva umi ao oñembokolorháre pe Táva Tiatira pegua. Ha’e niko hína umi Tupãme omomorãva rehegua.

Ha’e ohendu aja, Ñandejára oipe’a ipy’apy ha oguerovia pe Pablo he’íva. 15 Ha’e ha umi hogaygua oñemongarai rire he’i: “Chereko ramo umi ijeroviáva rehegua ramo, peju pepyta che rógape.” Ha ore roho mante.

Páblope ojeraha ka’irãime Filípospe.

16 Roho jave pe tenda oñeñembo’ehápe ou ore ruguaitî peteî mitãkuña oporopy’akuaáva, ha péicha ombyaty jepi heta pirapire ijára kuéra peguarã.

17 Oho Pablo ha ore rapykuéri, osapukái ohóvo: Ko’ã kuimba’e Tupã yvatetegua remimbou ha pene momarandu pe tape pene mopysyrõ va’erãre. 18 Ko mitãkuña ojapo péicha heta ára. Ikane’õgui ichugui Pablo ojere ha he’i pe mba’epochýpe: Jesucristo rérape ha’e ndéve esê haguã ichugui. Ha upete jave pe mba’epochy osê ichugui.

19 Ohechávo ijára kuéra ndaikatu mo’ãveimaha oguenohê ichugui pirapire, oipokua Pablo ha Sílaspe ha ombotyryry ichupe kuéra pe mburuvicha kuéra renda peve.

Oguerahávo pe henondépe kuéra he’i: ko’ã kuimba’e ombopy’a tarova umi tavayguápe; 21 ha’e kuéra judío ha ombo’e heta mba’e ndaha’éiva ñande rehegua ha ndaikatúiva jajapo, románo haguére. 22 Ha umi yvypóra opu’ãmba hese kuéra. Ha mburuvicha kuéra katu omboika ichupe kuéra ha oinupãuka.

23 Oñenupã heta rire hikuái, omoî ichupe kuéra pe ogaguasúpe ojesareko porãve haguã hese pe karai oñangarekóva upe ogaguasúre. 24 Oje’epa rire ichupe mba’épa ojapo va’erã, omoinge ichupe kuéra pe koty huguaite peguápe, ha oñapytî ipýgui kuéra itasãme oîva hína yvy rehe pe kotýpe.

Isãso hikuái pe Ñandejára pokatu rupi.

25 Ha pyhare pytévo, Pablo ha Silas oñembo’e ha opurahéi Tupãme. Umi oîva upe ka’irãime ohendu avei chupe kuéra. 26 Upeichaháguinte oryryipa pe Ogaguasu pyenda. Upe jave ojepe’a pe koty rokê ha osopa umi itasã oñeñapytîha hikuái.

27 Opáy pe oñangarekóva hese kuéra, ha ohechávo umi okê nandipaha, oguenohê pe kyse puku ha’e ojejuka haguãicha, oimo’ãgui osêmba hague ogaguasúpe oîva. 28 Pablo katu osapukái chupe: Ani ejapo ndejehe mba’eve ivaíva ko’ápe niko roimemba roína.

29 Pe ogaguasu ñangarekoha ojerure peteî tesapeha ha oike ryryipópe oñesu Pablo ha Silas renondépe. 30 Oguenohê ichupe kuéra okápe ha he’i: Peê karai, mba’e piko ajapo va’erã añepysyrõ haguã. 31 Ha’e kuéra he’i chupe: Reroviarõ Ñandejára Jesucrístope reñepysyrõta nde ha umi nde rogaygua avei. 32 Ha ha’e kuéra oñemoñe’ê ichupe ha hogaygua kuérape Ñandejára Ñe’êre.

33 Ha upe pyharépe pe karai oñangarekóva hese kuéra ogueraha ichupe kuéra ha omopotî pe ñenupã rapykuere ha ojerure ikarai haguã ha’e ha hogaygua kuéra. 34 Ogueraha hendive hógape ha omongaru ichupe kuéra, ha’e ha umi hogaygua ovy’a iterei oguerovia haguére Tupãme. 

35 Ko’ê rire, umi mburuvicha guasu omondo pe hembijokuái kuérape he’i haguã umi óga pegua ñangarekohápe: Emosãso umi kuimba’épe. 36 Pe karai oho he’i Páblope pe marandu. Umi mburuvicha guasu he’ika chéve apoi haguã pende hegui; pesê katu; ha tapeho py’a guapýpe.

37 Pablo katu he’i chupe: Ore niko Roma retãygua, heta ore nupãuka rire umi aty guasu rovake, ore moige hikuái ogaguasúpe ore mohenda’ÿre ha ko’ãga opoíta ore hegui ñemiháme. Upéva katu nahániri; tou ha’e kuéra topoi ore hegui.

38 Umi tembijokuái oho omombe’upa umi mburuvicha guasúpe, ha oñemondýi hikuái oikuaávo ha’e kuéra Romayguaha.

39 Upémarõ oho hikuái ojerurévo pe ogaguasúpe iñirû nguéra ndive, opoi rire ichugui kuéra ojerure avei osê haguã hikuái upe távagui. 40 Pablo ha Silas osêvo pe koty guasúgui oho hikuái Lidia rógape, ha upépe ojuhu umi ñane pehêngue kuérape ha omongyre’ÿ rire ichupe kuéra oho hikuái upégui.

Pablo ha Silas ohasa asy Tesalónicape

1 Ohasávo hikuái pe Anfípolis ha Apolonia rupi oguahê Tesalónicape upépe umi judíova oguereko peteî sinagoga. 2 Pe ojapoháicha jepi Pablo oike upépe ha mbohapy sábadope ojohova’api hendive kuéra. Oñepyrû jepi oñemoñe’ê pe Tupã kuatiañe’ê he’ívare, 3 omyesakã ha ohechauka mba’éichapa pe Cristo oiko asy va’erã kuri ha oikove jevy va’erã kuri umi omanóva apytégui. Ha he’i chupe kuéra: Pe Crístoko ha’e hína Jesus che amoherakuãva peême.

4 Oî ogueroviáva omoirûva ohóvo Pablo ha Sílaspe, upéicha avei heta Greciayguáva oguerovia va’ekue umi judío jerovia; ha ijapytépe kuéra oî avei heta kuña ikatéva rehegua.

5 Ha umi judío oguerovia’ÿva oñeko’õi ko’ã mba’ére ha ombyaty umi tekove oikoreíva ha itie’ÿva omopu’ãmba ichupe kuéra ojapo haguã ayvu pe táva guasúre. Upémarõ oho oheka hikuái Pablo ha Sílaspe, Jasón rógape ogueraha haguã ichupe kuéra pe aty guasu renondépe. 6 Ndojuhúimarõ ichupe kuéra ombotyryry Jasónpe ha ambue ojeroviávape avei umi mburuvicha guasu renondépe; sapukaihápe: Ko’ã kuimba’e kuéra ojapo va’ekue sarambi opárupi ha ou avei hikuái ko’ápe 7 ha Jasón katu omoguahê ichupe kuéra hógape. Ha’e kuéra oñemoî avei pe César léi rehe ha he’i oîha ambue mburuvicha hérava Jesus.

8 Ko’ãva sapukáipe omondyipa umi tavayguápe ha avei umi mburuvicha ohendúvape. 9 Ojerure hikuái pirapire Jasónpe ha umi ambuépe ha upéi opoi ichugui ha iñirû nguéragui.

10 Oguahêvo pe pyhare, umi ñane pehêngue oguenohê Pablo ha Sílaspe pe táva hérava Beréape. Oguahê upépe hikuái ha oike umi judío sinagógape. 11 Ko’ãva imarangatuve umi Tesalonicayguágui ha ojerovia pe Tupã Ñe’êre ipy’aite guive. Ha opa árape omoñe’ê hikuái pe Tupã Kuatiañe’ê ohecha haguã añetépa pe Pablo he’íva. 12 Ha oî heta ogueroviáva ha ijapytépe kuéra oî Greciaygua kuéra, umi kuña ikatéva rehegua ha oî avei heta kuimba’e kuéra.

13 Ha umi judío Tesalónica peguáva oikuaávo Pablo omoherakuãha avei Beréape pe Tupã Ñe’ê oho hikuái upépe ojapo haguã ayvu ha sarambi. 14 Upémarõ umi ñande ryvy oguenohê Páblope pe yguasu gotyo ha opyta upépe Silas ha Timoteo. 15 Ha umi ogueraháva Páblope oho hendive pe táva Atenas peve ha oukuévo ogueru marandu Timoteo ha Sílaspe, vokoiete oho haguã hikuái hendápe.

Pablo oho Aténaspe.

16 Oha’arõ aja Pablo ichupe kuéra, Aténaspe, oñeñandu vai ohechávo upépe heta oîha pe tupã gua’u. 17 Pablo katu oñemongeta pe sinagógape umi judío ndive ha avei umi Tupãme omomba’e añetetéva ndive, ha opa árape oñemongeta umi ojuhúvape pe okarusu terã plasa táva peguápe.

18 Ha umi iñarandúva, epicúreo ha estóicova oñemongeta hendive ha oî he’íva: Mba’épa he’ise hína ko tekove ne’êngatu. Ha ambuéva he’i: Ojogua niko umi oñemoñe’êva tupã tetã ambue peguáre. Ha’e omoherakuã haguére Jesúspe ha avei umi omanóva oikove jevyha.

19 Ha ogueraha hikuái chupe pe Aerópagope ha he’i: Ikatu piko jaikuaa pe mbo’e pyahu nde rembo’éva, ore niko norohendúiva pe nde rembo’éva ha hi’ãnte emyesakãmi oréve.

21 Ojekuaa voi niko umi Atenaygua ha tetã ambueygua oikóva upépe, oñe’êse terã ohenduseha umi mba’e ipyahúva añónte.

22 Upémarõ Pablo, oñembo’y imbytépe kuéra, ha he’i: Kuimba’e kuéra Atenayguáva, che niko ahecha peê ha’eha kuimba’e ohayhúva Tupãme. 23 Aguatávo aikóvo ko pende távare ahecha pemopu’ãha umi ta’anga pende tupã reheguáva ha ajuhu avei tenda ojehai hague: Pe Tupã jaikuaa’ÿvápe. Ko’ãga che amombe’úta peême pe peê pemomba’éva peikuaa’ÿre.

24 Pe Tupã niko ojapo va’ekue ko yvy ha yvága ha opa mba’e oîva ipype, ha’e niko karai guasu yvága ha yvýpe, ndoikóvai niko tupao kuimba’e ojapo va’ekuépe. 25 Ha pe iñembo’e guasu niko noikotevêi umi kuimba’e ojapo va’ekuére, ñaimo’ãnte ha’e oikotevê mba’e umíva rehe. Ha ome’ê opavavépe pe tekove, pytu ha opa mba’e.

26 Peteîgui añónte ojapo va’ekue umi ñande ypy kuérape, omoî haguã ko yvy ape ári, ha ojapo avei pe ára ha umi tenda moõpa opa, ikatuhaguãicha oguereko pe oiko haguã peteî teî umi tetã meguáva. 27 Ha oipota oheka ijeheguireínte umi mba’e añetéva Tupã rehegua, jahechápa ojuhu hikuái pe pytû ramo jepe. 28 Tupã ko añete noírî mombyry ñande hegui, ipype niko jaiko ñamýi ha hese ae jaikove he’iháicha umi iñe’ê yvotýva: Ñande niko Tupã ñemoñare rehegua.

29 Ñande ha’érõ pe Tupã ñemoñare ndaja’éi va’erã pe Tupã ra’anga ojoguaha pe itajúpe, itatîme terã ita umi kuimba’e ojapo va’ekue ojapokuaágui.

30 Ko’ãga katu, Tupã hesaraise umi ára ojeiko hague pytûnguýpe ha he’i opavave yvypórape ombopyahu haguã hekove. 31 Oîma voi peteî ára amohendataha opavave yvy ariguápe tekojojápe, peteî kuimba’e rupive pe ha’e voi oiporavo va’ekue upevarã. Ha ome’ê oréve pe ijeroviauka omoingove jevývo omanóva apytégui upe kuimba’épe.

32 Ohendúvo hikuái oñe’êrõ umi omanóva oikove jevyha, oî oñembohorýva hese ha ambue katu he’i: Kóva ko mba’ére rohendúta ambue árape.

33 Péicha kuri pe Pablo osê ijapytégui kuéra. 34 Opáichavo oî avei ijatýva hendive kuéra ha ogueroviáva. Oî upépe Dionisio pe aeropagítava, avei peteî kuña hérava Damaris ha avei ambue tapicha.

Pablo opyta Coríntope

1 Ko’ãva rire Pablo Aténasgui oho Coríntope. 2 Upépe ojuhu peteî judío hérava Aquila rehe, Ponto pegua ou ramóva Itáliagui, hembireko Priscila ndive, pe mburuvicha guasu hérava Claudio ojapo peteî léi ha upéva rupi omosêmba Rómagui judío kuérape.

Pablo oho hendive kuéra, 3 omba’apógui pe tembiapópe ha’e kuéra omba’apóvape avei, upévare oho oiko ha omba’apo hendive kuéra; ha’e kuéra niko ojapo óga aoguigua. 4 Ha oguahêvo sábado oho pe sinagógape ha oñemoñe’ê judío ha Grieciaygua kuérape jahechápa ndogueroviaukái chupe kuéra.

5 Ha oguahêvo Silas ha Timoteo Macedóniagui katu Pablo omba’apo pe Tupã Ñe’ê ñemoherakuãme añóntema, oñeha’ãmbaite ogueroviauka haguã judío kuérape Jesus ha’eha, Cristo. 6 Ha’e kuéra oñepyrûgui he’i ha oñe’ê’api ichupe ñe’ê pohýipe, upévare Pablo oityvyro yvytimbo ijaógui ha he’i chupe kuéra: Pende rehe ho’apáta oiko ramo ivaíva. Che ndapyta vai mo’ãi ko’ãga aha ramo umi judío’ÿvape.

7 Osê upégui ha oho, peteî karai rógape, umi omomba’éva rehegua Tupãme, hérava Tito Justo. Pe hóga opyta sinagoga ykére 8 ha Crispo katu omyakãva umi judío komunida, ha’e ha hogaygua oguerovia pe Ñandejárape ha avei heta umi corintoyguáva ohendúvo pe Pablo ñe’ê oguerovia ha oñemongaraiuka avei.

9 Peteî pyharépe, Ñandejára ojechauka Páblope ha he’i chupe: Aníke ekyhyjétei, eñe’ê tapiáke che rehe, aníke ekirirî, 10 ko táva kóvape che aheja kuri che mba’erã heta yvypóra. Che aime ne ndive ha avave ndojapomo’ãi nde rehe mba’eve ivaíva. 11 Ha Pablo katu hi’are upépe peteî ary ha seis jasyho javeve. Ombo’e ichupe kuéra pe Tupã Ñe’êre.

12 Pe Galión oî aja mburuvicha guasúrõ Acáyape, umi judío oñepyrû opu’ãmba Pablo rehe ha ogueraha ichupe pe ñemohendahápe, mburuvicha renondépe, ha he’i hikuái: 13 Ko kuimba’e he’i hikóni romoañetete haguã Tupãme, ore léi ndoipotaiháicha. 

14 Pablo oñe’êta jave pe Galión osê he’i umi judíope: Peê judío kuéra kóva ha’e rirérõ peteî tembiapo vai terã peteî jejukakue, iporã va’erã che pohendu 15 ha ko’ã mba’e peê pembo’éva katu, umi pende léi rehegua; umíva pemoî porã peê oñondive, che ndaikoséi mohêndahárõ ko’ã mba’épe pende apytépe. 16 Ha omondo ichupe kuéra upe ñemohendahágui.

17 Upémarõ Greciaygua kuéra ojeity Sóstenes ári, umi judío mburuvicha sinagoga pegua, ha oñepyrû oinupã ichupe ñemoha’ãha renondépe. Ko’ã mba’e Galiónpe ndoipy’apýi.

Pe Ñandejára Marandu Porã oñemyasãi Efésope.

18 Pablo katu opyta Coríntope are porã; upéi oñemomaitei ñane pehêngue kuérandi osê haguã ha ojupi ygárape oho haguã Síriape, oho hendive Priscila ha Aquila. Upe mboyve, pe táva guasu Cencréaspe, oikytîuka iñakãrague ojapóvo iñe’ê Tupãme.

19 Oguahê hikuái pe táva E:fesope, upépe ojei ojuehegui. Ha’e katu oike pe sinagógape ha oñepyrû ojohova’api judío kuéra ndive. Ha’e kuéra ojerure ichupe opyta haguã hetave ára E:fesope, Pablo katu ndopytaséi upépe, 21 ha ohokuévo he’i chupe kuéra: Aju jevy va’erã pene rendápe Tupã oipotárõ. Ha E:fesogui oho yguasu rupi.

22 Oguahêvo Cesaréape, oho omomaiteívo umi Iglesiayguávape, ha upéi oho jevy Antioquíape. 23 Opyta upépe heta ára ha upéi oho umi táva Galacia ha Frigia peguáva omombarete haguã umi temimbo’épe.

24 Oguahê E:fesope peteî judío oñe’êkuaáva, hérava Apolo, pe táva Alejandríaygua. Ha’e niko iñarandu eterei pe Kuatiañe’ême. 25 Ha’e oikuaa avei pe Ñandejára rape pyahu ha kyre’ÿme oñe’ê, ombo’e opamba’e oikuaáva Jesus rehegua, ha’e oikuaa ramo jepe Juan ñemongarai rehegua añónte. 26 Oñepyrû oñe’ê kyhyje’ÿme pe Sinagógape ha ohendu ichupe Aquila ha Priscila. Ogueraha hendive kuéra ha ohechauka ichupe pe Tape Pyahu añetehaichaite.

27 Ha Apolo ohasátagui pe Acaya rupi ha umi ñane pehêngue omongyre’ÿ ichupe ha ohai hikuái umi temimbo’épe omoguahê porã haguã ichupe. Oguahê rire upépe oipytyvõ heta umi ogueroviávape. 28 Avave ndaipu’akái hese he’i jave umi judíope, ha ohechauka jave Tupã kuatiañe’ê rupi pe Jesus ha’eha pe Cristo.

Pablo oho E:fesope

1 Apolo oî aja Coríntope, Pablo oguahê E:fesope, ohasa rire pe yvyty tuicháva upe táva guasu pegua. Upépe ojuhu umi temimbo’e atýpe 2 ha oporandu ichupe kuéra: Oñeme’êmapa peême pe Espíritu Santo peguerovia haguére. Ha’e kuéra he’i: Ore niko norohendúiva aipo Espíritu Santo oîha.

3 Pablo oporandu jevy: Ha mba’eichagua ñemongaraípa oñeme’ê peême. Ha’e kuéra he’i: Pe Juan ome’ê va’ekue. 4 Ha Pablo he’i Juan oporomongarai va’ekue peñemboheko pyahu jevy haguã, ha he’i va’ekue umi yvypórape oguerovia haguã oútavape hína ha’e rire; ha upéva ha’e hína Jesus.

5 Ohendu rire oñemongarai Ñandejára Jesucristo rérape. 6 Ha Pablo omoî ramo ipo iñakã’ári kuéra oguejy pe Espíritu Santo ha oñepyrû oñe’ê hikuái opaichagua ñe’ême ha omombe’u avei pe ojehu va’erã. 7 Oiméne ra’e dóse kuimba’e rupi.

8 Pablo oike pe sinagógape, upépe oñemoñe’ê añete kyhyje’ÿre oiméne hi’are mbohapy jasy rupi; oñeha’ãmbaite jahechápa ndogueroviaukái ichupe kuéra Tupã Réino rehegua. 9 Oî avei oguerovia rãngue oñembopy’a hatã ha oñe’ê vaíva Tape Pyahúre. Pablo upémarõ osê ichugui kuéra ha oho ojapo ambue aty temimbo’e kuéra ndive; ha opa árape ombo’e ichupe kuéra peteî mbo’ehaópe, aipo Tirano mba’évape, pyhareve onse aravo guive, ka’aru irundy aravo peve.

10 Upéicha ojapo mokõi ary pukukue jave ha mayma yvypóra oîva Asia peguáva, judío ha Greciayguakuéra ohendu pe Ñandejára ñe’ê.

11 Tupã ojapo heta mba’e porã Pablo po rupive, 12 ha umi hasývape omoî ijao ha’e oiporu va’ekue, ha okuera hikuái umi imba’asýgui; ha avei osê ichugui kuéra umi mba’epochy.

13 Umi judío oikoreíva perupi omosêva avei umi mba’epochýpe, oñepyrû avei ohenoise pe Ñandejára Jesucristo réra, omosê haguã avei umi mba’epochýpe ha he’i péicha: Ñandejára Jesucristo rérape, pe Pablo omoherakuãva, che ha’e ndéve resê haguã pe kuimba’égui.

14 Peteî pa’i judío hérava Escevá ra’y kuéra oî va’ekue ijapytépe kuéra. Peteî árape katu oike ha py’aguasúpe ojapo hikuái upéicha ha 15 pe mba’epochy he’i chupe kuéra: Che aikuaa Jesúspe ha aikuaa mávapa Pablo; peême katu nahániri, mávapa peê hína.

16 Ha pe kuimba’e oguerekóva ipype pe mba’epochy ojeity hi’ári kuéra, ha ojoko mokõivévape, heta oinupã ichupe kuéra ha upémarõ oho upégui opívo ha ñehungapa reheve.

17 Pe marandu oguahê maymáva yvypóra Efesoyguápe, judío ha griego kuérape. Ha maymáva oîva upépe ohecha ramo joa ha Ñandejára Jesucristo réra ojekuaapa opárupi ko’ã mba’e oiko rire.

18 Heta umi oguerovia va’ekue ou omombe’u iñangaipa ha hembiapo vaikue. 19 Ha heta umi ojapo va’ekue paje ombyaty ikuatia kuéra ha ohapy hikuái henondépe kuéra. Oipapa hikuái umi kuatia repy ha oguenohê hikuái sinkuenta mil monéda itatî guigua. Ha péicha niko pe jerovia Tupã rehe ohechauka pe ipu’aka ha upévare herakuã ha imbareteve ohóvo.

Éfesope oiko ramo guare sarambi

21 Opa rire ko’ã mba’e omyangekói pe Espíritu Santo Páblope ha oñembosako’i oho haguã Jerusalénpe, ohasakuévo oho oñandu Macedonia ha Acayayguápe avei. Ha he’i jepi: Aime rire upépe, aháta Rómape. 22 Omondo Macedóniape mokõi ipytyvõhárape, Timoteo ha Erástope ha ha’e opytave heta ára Asiape.

23 Upe árape oiko peteî guyryry pe Ñandejára rape pyahu rupi. 24 Peteî itatî jára, hérava Demetrio, ojapóva ta’anga itatîgui pe tupao Artemisa pegua ha ome’êva ichupe kuéra heta pirapire, 25 ombyaty iñirû nguérape ha umi mba’apohárape ojapóva avei ko’ã mba’e ha he’i chupe kuéra: Che irû nguéra peê peikuaa ñande pirapire jehupytyha ha’e ko tembiapo rupive. 26 Ha pehecha ha pehendu katu ndaha’éi E:fesope año ojapo, haimetete uvei opa táva guasu Asia peguápe; pe Pablo ogueroviauka heta yvypórape pe ta’anga ñande jajapóva ndaha’eiha tupã añetetéva.

27 Ndaha’éi pe ñane mba’e repy añónte pe ombyaíva, pe ñande Artemisa tupao guasuete uvei oîva oñembyai ha ndojeguerekovéi haguãicha mba’erõ. Ha opáta niko pe opavave omomorãva ko Asia rehe ha opa arapy rehe oîva oñesûha.

28 Ko ñemoñe’ê ohendu rire hikuái ipochy eterei ha oñemoî osapukái: Tuicháko ko Artemisa efesioygua kuéra mba’éva.

29 Upe távape oiko peteî sarambi guasu. Osê ha ohopa hikuái teátrope, ha ombotyryry, Gayo ha Aristárcope, ha’e kuéra macedoniaygua, Páblope omoirûva jepi pe oho javérõ mombyry.

30 Pablo oikese upépe oñemoî haguã umi aty guasu renondépe, ha umi hemimbou kuéra ndohejái ichupe. 31 Avei umi mburuvicha pe táva guasu Asia pegua, iñangirûva he’iuka ichupe ani haguã oñemoî ho’a vai haguãme ichupe, ohóvo upe teátrope. 32 Oî osapukáiva peteî mba’e ha oî osapukáiva ambue mba’e. Oiko peteî javorái, pe aty guasúpe ha umi yvypóra ndoikuaái mba’érepa oñembyaty.

33 Ha upémarõ oguenohêuka umi yvypóra apytégui aipo Alejándrope, judío kuéra ogueraháva tenonde. Alejandro oñemoî porãse umi yvypóra renondépe ha ojerure okirirî haguã hikuái. 34 Ha oikuaávo hikuái judioha, oñondivepa oñemoî osapukái mokõi aravo aja rupi: Tuicháko ko Artemisa efesio mba’éva.

35 Uperire pe mburuvicha upe táva peguáva omokirirî pe aty guasúpe he’ívo ichupe: Efesioygua kuéra máva piko he’i pe Artemisa tupao ndaha’eiha táva Efeso pegua ha pe ha’anga ndo’ai hague yvágagui. 36 Ko’ã mba’e jaikuaa voi añeteha, tekotevê pende py’aguapy, anítei pejapo mba’eve ivaíva. 37 Peê pegueru ko’ápe ko’ã kuimba’épe ndojapói va’ekue mba’eve ivaíva ha naiñe’ê pohýiri ñane tupã rehe.

38 Demetrio ha umi iñirû nguéra oime ramo ipochy hese kuéra upearã oî umi mburuvicha guasu ombohovake haguã ichupe kuéra, toho upépe tokaguai ojuehe.

39 Ha oime ramo oîve ambue mba’e, ikatu jajapo peteî aty guasu ñamoî porãmba jevy haguã ko’ã mba’e. 40 Ikatu avei ñane moî vai hikuái oiko haguére ko sarambi ko árape, ndajarekóire ja’e va’erã.

41 He’ipávo ko’ã mba’e pe aty guasu isarambi.

Pablo oho jevy Macedóniape.

1 Opa rire pe ayvu guasu, Pablo ohenoiuka hemimbo’e kuérape omongyre’ÿ haguã ichupe kuéra. Uperire omomaitei ichupe kuéra ha oho jevy Macedóniape.

2 Ohasávo umi tenda rupi oñemoñe’ê omombarete haguã temimbo’e kuérape, ha upéi ohasa Gréciape. 3 Upégui mbohapy jasyho rire ohose jevy Síriape ygárape. Ha oñemomarandu ichupe umi judío opu’ãtaha hese ha upémarõ oñembopy’a peteî ha oho Macedóniape. 4 Ohótarõ guare A:siagui oho avei hendive Sópatros, Pirro ra’y, pe táva Berea peguáva; Aristarco ha Segundo, Tesalónica pegua; Gayo, Derbeygua ha Timotéo; Tíquico ha Trófimo Asia pegua avei.

5 Ko’ãva oñemotenonde ore hegui ha oho ore ra’árõ Troádepe. 6 Opa pe arete guasu oje’uha rire pe mbujape ovu’ÿva rojupi ygárape Filípope ha cinco ára rupi, roñembyaty hendive kuéra Troádepe, upépe ore are siete ára rupi.

Misa oiko ramo guareTróadepe

7 Pe arapeteîha ore aty jave pe mbujape romboja’o haguã ha Pablo ohose kuri upe ambue árape, oñemongeta hendive kuéra. Pe iñemoñe’ê ipuku pyharepyte peve 8 ha heta lampiû hendy upe koty yvateguápe pe ore atyhápe hína. 9 Peteî mitãrusu hérava Eutico katu oguapy pe ovetãme, ha ombopukúvo ohóvo pe iñemoñe’ê, ndaipu’akavéi pe topehýire ha opyta ra’e oke ha ho’a pe mbohapyha koty yvatégui. Ha ohupi ichupe hikuái he’õnguete.

10 Oguejy pe yvatégui Pablo ojayvy hi’ári ha upéi ohupi ijyva ári ha he’i: Anítei pejepy’apy ha’e oikove. 11 Ha ojupi jevy omboja’o haguã pe mbujape ha ho’u. Uperire oñemongeta hendive kuéra ko’êmba peve ha upéi oho.

12 Pe mitãrusúpe katu ogueraha hikuái hekovére ha maymávape oîva upépe ombopy’a rory upe mba’e.

13 Ore katu roho rojupi haguã ygárape, ha rosê roho Asso gotyo, upépe roñomoirû va’erã Pablo ndive oúva hína yvy rupi pe ha’e oipota haguéicha.

14 Ha upéicha roñembyaty Assope, ha rogueraha ichupe ore ndive ha roguahê Mitilénepe. 15 Roho upégui ha upe ko’ême roguahê Quíospe; ha upe ára rire roguahê táva Sámospe, ropyta rire Trogiliónpe, roguahê Milétope. 16 Pablo he’i kuri ndopytamo’ãiha E:fesope, anítei oho rei Asia rupi oguahê voiségui Jerusalénpe, pe Pentecostés árape.

Pablo oñemoñe’êpaha umi pa’i kuéra Efeso peguávape.

17 Milétogui ohenoika umi pa’i kuérape. 18 Oguahê rire he’i chupe kuéra: Peê peikuaa mba’éichapa che aiko pene ndive ára aguahê ha’ára guive Asiape, 19 ajapo jejapo’ÿre pe tembiapo ome’ê va’ekue chéve Ñandejára, heta tesaýpe ha opaichagua jehasa asýpe oúva chéve judío kuéragui. 20 Peê peikuaa che ndakyhyjeiha ajapo haguã umi mba’e pene pytyvõ va’erã rehegua. Che añemoñe’ê peême ha avei pombo’e umi aty guasu apytépe ha pende rógape avei; 21 amoherakuã umi judío ha Greciaygua kuérape ñambopyahu va’erãha pe ñande rekove ha jajerovia va’erãha Ñandejára Jesucristo rehe.

22 Ko’ãga aháta Jerusalénpe, che guerahávo pe Espíritu, aikuaa’ÿre pe ojehutáva chéve upépe. 23 Che aikuaa Espíritu Santo che momarandu rupi umi távare che ra’arõha ka’irãi ha opaichagua jehasa asy.

24 Che katu mba’evéicharõ ndajepy’apýi ko che rekovére, amohu’ã guive ko tembiapo ha ajapo porã guive hekoitépe pe Ñandejára Jesucristo ome’ê va’ekue chéve: amoherakuã haguã pe Tupã Marandu Porã.

25 Ha ko’ãga katu peê ndacherechavéima, pende apytépe ko amoherakuã haguépe Tupã Réino rehegua. 26 Upévare che ha’éta peême nambojaiha che rehe mba’eve ivaíva pende reheguáva, 27 che niko ndahejái araka’eve árape amombe’upaite’ÿre peême pe Tupã oipotáva.

28 Upévare peñangarekóke pende jehe ha opaite ijatýva pende jerére; pe Espíritu Santo pene moî kuri pemyenonde haguã, avare guasúrõ peñangareko haguã pe Ñandejára Iglésiare, ha’e niko ojogua va’ekue huguy rehe. 29 Che niko aikuaa avei che aha rire, oiketaha umi aguara ho’upatáva umi ovecha mimíme; 30 ha avei pende apytégui osêtaha kuimba’e pene mbo’étava mba’e oporombyaíva rehegua ha ombotyryrýta hapykuéri umi temimbo’épe.

31 Upévare pejesareko ha pene mandu’áke mbohapy ary, pyhare ha avei arakuépe che añemoñe’ê va’ekue peême ha opa tesaýpe peteî teîme. 32 Ko’ãga pohejáta Tupã pópe ha pe Iñe’ême, oguerekóva iñeme’ê ikatúva pene mombareteve peguereko haguã umi mba’e hejapyre umi imarangatúva ndive.

33 Che avavégui ndaipotái va’ekue che jupe guarã pe itatî, itaju terã ao kuéra. 34 Peê katu peikuaa che amba’apo hague che po rupiete aguereko haguã pe che aikotevêva ha avei umi che moirûvape guarã. 35 Opa mba’épe che aporombo’e va’ekue péicha pemba’apo haguã ikatu haguãicha peipytyvõ umi oikotevêvape, pene mandu’ávo pe Ñandejára Jesucristo ñe’êngue rehe he’írõ: tuichave vy’a oî ñame’êrõ ñande rapichápe pe jahupytyrõguágui ñande rapichágui.

36 He’ipávo ko’ã mba’e Pablo oñesû hendive kuéra ha oñembo’e. 37 Oîva guive hasê joa, oañuã ha ohetûmba ichupe hikuái, 38 vy’a’ÿgui ndohecha mo’ãvéimagui ichupe. Ha oho hikuái hendive pe yga peve.

Pablo ou jevy Jerusalénpe

1 Rojei rire ichugui kuéra rojupi pe ygárape ha roho. Roguahê Cóspe ropyta’ÿre mamove; upe ára rire roho Ródaspe ha upégui Pátara ha Mírape. 2 Upépe rojuhu peteî yga ohótava hína Feníciape rojupi pype ha roho.

3 Mombyry guive rohecha pe yvy pa’û oîva y mbytépe hérava Chipre, ha roheja ore asu gotyo, roho ore raperã gotyo, Siria peve. Ropyta Tírope, upépe pe yga oheja va’erã séis jokuapy upe ygára rendápe. 4 Upépe niko rojuhu umi temimbo’ére ha ropyta siete ára peve. Pe Espíritu Santo omomarandu ichupe kuéra oñemoñe’ê haguã Páblope anítei ojupi Jerusalénpe.

5 Opáichavo ohasávo upe ára, rosê upégui roho haguã ore rapére. Maymáva oîva upépe kuña ha mitã nguéra avei ore moirû pe táva ypy peve. Pe y rembe’ýpe roñesû ha roñembo’e; 6 upégui roñemomaite paha ha rojupi jevy pe ygárape; ha’e kuéra katu ojevy hógape kuéra.

7 Tírogui rohasa Tolemáidape, ha péicha rojapopa ko ysapa. Romomaitei umi ñane pehênguépe ha ropyta peteî ára hendive kuéra. 8 Upe ára rire roho kuri Cesaréape. Roike Felipe rógape pe Ñandejára Marandu Porã myasãiha; ha’e hína umi siete apyte pegua; ropyta hógape imbohupárõ. 9 Ha’e niko itajýra irundy voi ha umíva nomendái kuri Ñandejára Jesucristo rayhupápe, umíva he’i pe oikotáva hína.

10 Roiko rire upépe heta ára peteî ñemoñe’êhára hérava Agabo oguahê Judéape, 11 ha ou ore rechávo. Ojapyhy pe Pablo ku’asã, ha oñapytî ipo ha ipy ha oñe’ê: Péicha he’i pe Espíritu Santo: kóicha oipokuáta ha avei oipykuáta judío kuéra ko ku’asã járape. Ha avei ome’êta ichupe tetã ambueygua kuéra pópe. 12 Ore rohendúvo ko’ã mba’e, rojerure Páblope anítei oho Jerusalénpe.

13 Upémarõ Pablo he’i oréve: Mba’ére piko pemongu’i ko che py’apy pe pende resaýpe. Che niko naiméi añenãpytî haguã añónte pe Ñandejára Jesucristo rérape, aime avei amano haguãicha hesehápe Jerusalénpe. 14 Ndaikatúimarõ rojoko ichupe roñembo’e kóicha: Toiko pe Ñandejára oipotaháicha.

Pablo oguahê Jerusalénpe

15 Ohasa rire mokõi ára, ha oîmbávo oho haguãicha, rojupi Jerusalénpe. 16 Oho avei ore ndive temimbo’e Cesarea peguáva, ha ore gueraha peteî chipreygua hérava Mnasón rógape, upéva ha’e umi temimbo’e ñepyrûrã ha upépe ropyta.

17 Roguahêvo Jerusalénpe, umi ñande pehêngue ore moguahê vy’ápe. 18 Upe ára rire roho Pablo ndive Santiago rógape, upépe ijatypa umi pa’i kuéra. 19 Pablo omomaitei ichupe kuéra ha upéi omombe’u peteî teî mba’épa Tupã ojapo ipo rupi umi oikuaa’ÿva Tupãme apytépe.

20 Ohendúvo ichupe omomba’e añetete Tupãme: Ha upémarõ he’i chupe hikuái: Reikuaaháicha, heta iterei judío kuéra ogueroviáva ha opavavénte ndopoiséi pe léi Moisés oheja va’ekuégui. 21 Ha ohendu avei hikuái pe nde rembo’éva oguerahaha judío kuérape oikóva ambue tetãme ojei haguã Moisés Léígui ha umi ita’ýra oñesirkunsida’ÿ haguã ha anivéma oiko pe aporeko yma guare he’iháicha. Ha upéicharõpa mba’e jajapóta ñande. 22 Opáichavo yvypóra kuéra oikuaátante voi reju hague ha upévare ijatýta hikuái. 23 Ejapo katu pe ro’étava ndéve:

Ore apytépe niko oî irundy kuimba’e ome’ê va’ekue iñe’ê. 24 Eraha ne ndive peñemopotî haguã ha ehepy me’ê hese kuéra pe kuave’êmby ikatu haguãicha upéi oñeñapî; upéicharõ oikuaáta hikuái japuha pe oje’éva nde rehe, ha upévare tohecha nde rejapoha pe Moisés léi he’íva. 25 Ha umi judío’ÿva ogueroviáma va’ekue guivépe, rohaíma ani haguã ojapo ko’ã mba’e, toñangarekónte uvei ani haguã ho’u umi mymba ojejuka va’ekue kuave’êrã tupã gua’úpe anítei ho’u pe huguykue ha avei umi mymba ojehuguy’o’ÿva ha anítei oiko onõndive omenda’ÿre.

26 Ha upéicha, upe ára ko’ême, Pablo ogueraha hendive umi kuimba’épe, oñemopotî hendive kuéra ha oike Tupaópe oikuaa haguã mba’e árapepa ojapóta pe ikuave’êmby peteî teîre oguahêmagui pe ára ojapopa haguã pe tekove ñemopotî.

Páblope ojegueraha ka’irãime Tupaógui

27 Oguahê potávo pe siete ára, umi judío Asia peguáva ohechávo Páblope pe tupaópe oikuaa ichupe hikuái ha upémarõ omyangekói umi yvypórape.

Ojapyhy hikuái ichupe, 28 ha sapukáipe he’i: Israelita kuéra, ore pytyvõmína, kóva ha’e hína pe kuimba’e opárupi oikóva oporombo’e hekope’ÿ ñane retã rehe, Moisés léi rehe ha Tupao rehe avei. Ha hi’ári omoinge avei umi griégope Tupaópe ha omongy’a upéicha pe Tenda Marangatu. 29 He’i péicha hikuái ohecha rupi Páblope pe távare Trófimo, Efesogua ndive, ha oimo’ã hikuái Pablo ogueraha ichupe pe Tupaópe.

30 Umi táva pegua oñemondyipa ha yvypóra kuéra oho oñembyatypa ha ojapyhy Páblope, ombotyryry ichupe hikuái pe tupaógui ha pya’e omboty hikuái pe tupao rokê.

31 Oñemoî aja ojuka haguãicha ichupe, oguahê pe mburuvicha guasu apysápe oikoha ayvu ha sununu Jerusalénpe. 32 Upévare pya’e pe mburuvicha ombyaty umi tetã rembiguái ha huvicha kuérape ha ñanihãme oguahê hendápe kuéra: ha’e kuéra ohechávo pe mburuvicha guasúpe ouha umi tetã rembiguái ndive noinupãvéi Páblope.

33 Pe mburuvicha guasu oñemboja ha oguerahauka ka’irãime Páblope ha avei oñapytîuka ichupe mokõi itasãme; ha upéi oporandu hese mávapa ha’e ha mba’épa ojapo ra’e 34 ha maymáva oîva osapukái oñondivepa. Ha upe mburuvicha ohechakuaa ndaikatu mo’ãiha oikuaa mba’eve pe ayvu sununúme, upévare oguerahauka Páblope Fortalézape.

35 Oguahêvo pe jupiha okárape, umi yvypóra ipochyetereígui tetã rembiguái kuéra ohupi mante ichupe ijati’y ári, 36 umíva katu oho joa hapykuéri ha osapukái hatã: Pejukáke.

37 Omoingéta jave pe Fortalézape, Pablo he’i mburuvichápe: Ikatúpa ha’e ndéve peteî mba’e. Ha’e katu he’i chupe: Reñe’êkuaa piko griego kuéra ñe’ême. 38 Nde piko ndaha’éi ku egíptogua oporomopu’ã va’ekue umi mburuvicha rehe ha ogueraha pe ojeiko’ÿhápe cuatro mil jukahárarã. 39 Pablo he’i: Che ha’e judío Tarsoygua, pe táva Cilicia peguáva, opárupi ojekuaáva. Ehejamína chéve tañe’êmi umi yvypórape. 40 Pe mburuvicha oheja ichupe oñe’ê. Upémarõ Pablo, oñembo’y pe jejupiha okárape ha omopu’ã ipo omokirirîmbámarõ, oñemoñe’ê ichupe kuéra hebreo ñe’ême.

Pablo oñemoñe’ê judío kuérape

22

1 Che ryvy ha che ru kuéra, pehendumi ko che ha’étava che jehe. 2 Ohendúvo oñe’êha ichupe kuéra hebreo ñe’ême, okirirîve hikuái.

3 Pablo he’i chupe kuéra: Che niko judío Tarso táva Cilicia pegua. Che niko akakuaa va’ekue ko távape ha aike kuri pe Gamaliel mbo’ehaópe añembo’euka haguã pe Moisés léi ha umi ñande ru ypykue he’ihaichaite. Che niko che kyre’ÿ eterei Tupã rembiapo rehe pe peê ko’ãga peimeháicha. 4 Chete voi amoî vai va’ekue umi ohóvape ko tape pyahúre; añapytîuka itasãme ha amoingeuka koty guasúpe kuña ha kuimba’épe. 5 Ko’ã mba’e rehe ha’e mombe’uha pa’i ruvicha ha umi karai guasu. Ha’e kuéra ome’ê va’ekue chéve kuatiañe’ê agueraha haguã umi ñande ryvy Damasco peguávape, ha asê aha upe távape agueru haguã Jerusalénpe ñeñapytîhápe umi cristiano oîva guive upépe, ikatu haguãicha oñenupã ichupe kuéra.

6 Aha jave hína ha aguahê potávo Damáscope, upeichaháguinte pe asajepyte rupi, peteî tesape oúva yvágagui che añuamba imimbikuépe. 7 Ha’a yvýpe ha ahendu peteî oñe’êva ha he’íva chéve: Saulo, Saulo mba’ére piko nde eñemoî che rehe. 8 Che ambohovái: Máva piko nde karai. Ha he’i chéve: Che ha’e Jesus, Nazaretgua, pe nde remoî vaíva jepi. 9 Umi ohóva che ndive ohecha pe tesape omimbipáva ha okyhyje eterei hikuái, ha’e kuéra niko nohendúi mávapa pe oñe’êva chéve. 10 Che katu ha’e: Ñandejára: mba’e piko che ajapo va’erã. Ñandejára he’i chéve: Epu’ã ha tereho Damáscope; upépe oje’éta ndéve mba’épa rejapo va’erã. 11 Pe tesape mimbikuégui apyta ndahechavéi mba’evete, aguahê Damáscope che irû nguéra che rerahávo che pógui.

12 Upépe oho che andu Ananías. Upéva peteî karai imarangatúva pe Moisés léi he’iháicha, judío kuéra oikóva upépe ohayhúva ha imandu’a porãva hese. 13 He’i chéve: Saulo, che ryvy, ehecha jevy ha che upépe ahecha jevy ichupe. 14 Upérõ he’ive ha’e: Umi ñande ru ypy kuéra Tupã, ndeporavo va’ekue ymaite guive reikuaa haguã pe ha’e oipotáva ha rehecha haguã pe Hekojojávape ha rehendu haguã pe iñe’ê. 15 Ko’ãga guive oikóta nde hegui hechahare opavave renondépe, remombe’u haguã pe rehecha ha rehendu va’ekue. 16 Ha ko’ãga mba’e reha’arõ. Epu’ã, tereho eñemongarai, ha eñemopotî ne angaipágui hérape.

17 Aju jevývo Jerusalénpe ha añembo’e aja Tupaópe che keperõguáicha, ahecha Ñandejárape he’írõ chéve: Pya’éke esê Jerusaléngui, ha’e kuéra nohendu mo’ãi pe nde erétava ichupe kuéra che rehe. 19 Che ha’e ichupe: Ñandejára, ha’e kuéra niko oikuaa che aiko hague umi sinagógare, amoingeukaha ogaguasúpe ha ainupãukaha umi nde rehe ojeroviávape; 20 ha pende rechahare Esteban ruguy oñeñohê ramo guare che aime va’ekue upépe ha che aî va’ekue avei peteî ñe’ême hendive kuéra, añangareko va’ekue avei umi ijukahare ao rehe. 21 Ñandejára katu he’i chéve: Tereho katu, romondóta mombyry ko’águi umi tetã oikuaa’ÿvape Tupãme.

22 Ko’a peve ohendu hikuái ichupe, ha oñe’êmba rire katu oñepyrû osapukái: Tomano ko kuimba’e, naiporãi oikove. 23 Ha oî sapukáiva, omondoróva ijao ha ojapóva yvytimbo, 24 ha pe mburuvicha guasu omoingeka chupe pe Fortalézape oinupãuka haguã oikuaa peve mba’érepa upéicha osapukaipa hese.

25 Ha oinupãta jave ichupe, Pablo oporandu umi tetã rembiguái ruvichápe. Ikatu piko peê peinupã peteî Roma retãyguávape peporandu’ÿre ichupe hembiapokue rehe.

26 Ohendúvo péva umi tetã rembiguái ruvicha oho pe mburuvicha rendápe ha he’i: Mba’e piko ejapóta. Ko kuimba’e niko Roma retãygua. 27 Pe mburuvicha guasu ou hendápe ha oporandu ichupe: Nde piko añete Roma retãgua. Upeichaite, he’i ichupe. 28 Pe mburuvicha guasu upémarõ he’i chupe: Che aiporu heta pirapire oiko haguã che hegui Roma retãygua. Pablo he’i chupe: che katu Roma retãygua anase rupi upépe.

29 Upe jave umi oinupãta va’ekue ichupe ojei ijypýgui ha pe mburuvicha guasu okyhyje avei oñapytîuka haguére itasãme peteî Roma retãyguápe.

Pablo oñemo’ã umi judío resa renondépe

30 Upe ára ko’ême, oikuaaségui mba’érehepa umi judío omoî vai Páblope, oguenohê ichupe pe ogaguasúgui, omondo ombyatyuka pa’i kuéra ruvichápe ha karai guasu kuéra aty hérava Sanedrín; upéi ogueruka Páblope ha omoî ichupe henondépe kuéra.

1 Pablo oma’ê porã pe Sanedrín rehe ha he’i chupe kuéra: Che pehêngue kuéra, ko ára kóva peve, che aiko hekopete Tupã renondépe. Ha Ananías, pa’i guasu, omondo peteîme ojurupete haguã ichupe. 3 Upémarõ Pablo he’i chupe: Ndéve nenupã va’erã Ñandejára, nde tápia morotî joguaha. Ha reguapy ramo upépe che mohenda haguã pe Moisés léi he’iháicha, piko mba’ére che nupãuka, upéicharõ niko remboyke hína pe Moisés léi. 4 Umi oîva ijykére he’i chupe: Upéicha piko nde rembohovái pe Tupã pa’i ruvichápe. 5 Pablo he’i upémarõ: Ndaikuaái niko ha’eha pe pa’i ruvicha; oî ojehaipyre he’íva: Naneñe’ê pohyíri va’erã pe mburuvicha neretã meguápe.

6 Pablo niko oikuaa oîha ijapytépe kuéra saduceo, ha avei fariséova; ha upémarõ he’i; umi Sanhedrín apytépe: Che pehêngue kuéra che niko fariseo ha fariseo ra’y avei; ko’ãga piko che mohenda aha’ãrõgui umi omano va’ekue jeikove jevy.

7 He’ipávo upéva, oñepyrû oñe’ê’api umi fariseo saduceo kuéra ndive ha pe aty guasu oñemboja’o mokõi hendápe. 8 Umi saduceo he’i pe omano va’ekue ndoikove jevyiha, ndaiporiha Tupã remimbou ha avei pe espíritu; ha umi fariseo katu ogueroviapa ko’ã mba’e.

9 Maymáva oîva osapukáipa ha umi léi mbo’ehára pe fariseo kuéra reheguáva osê he’i hikuái: Ore ndorojuhúi mba’eve ivaíva hese. Mba’éichapa peê peikuaa oñe’êpa ichupe peteî espíritu terã peteî Tupã remimbou.

10 Pe ayvu sununu tuichavémarõ, pe mburuvicha guasu okyhyje ombo’ipa mba’erõ guarã Páblope hikuái; ohenoiuka umi tahachípe oguenohê haguã Páblope ijapytégui kuéra ha ogueraha jevy haguã ichupe pe fortalézape.

11 Upe ambue pyharépe Ñandejára ojehechauka ichupe ha he’i: Néike, reñe’ê haguéicha che rehe Jerusalénpe upéicha avei che moherakuãta Rómape.

Ojukase hikuái Páblope

12 Ko’ê rire oñembyaty judío kuéra ha oñemoî peteî ñe’ême ani haguã okaru ha anítei hoy’u ojuka mboyve hikuái Páblope. 13 Pe ome’êva ojupe pe iñe’ê oiméne kuarénta arimi rupi. 14 Ha oho hikuái umi Pa’i ruvicha ha umi karai guasu rendápe he’i chupe kuéra: ha’e kuéra ndokaru mo’ãiha ha avei y ndo’úi va’erã ojuka mboyve hikuái Páblope.

15 Ko’ãga katu peê, peñemoî rire peteî ñe’ême pe Sanhedrín ndive, peje pe mburuvicha guasúpe togueru pene rendápe pemohesakã porãve haguã ko mba’e hesegua, ore roîmbáma rojukahaguãicha oguahê mboyve ko’ápe.

16 Ha Pablo reindy memby kuimba’e ohendu pe ojapótava hikuái ha oho pe fortalézape omombe’u haguã ichupe. 17 Upémarõ Pablo ohenói umi tetã rembiguái ruvichápe ha he’i chupe. Egueraha ko mitãrusu pe mburuvicha guasu rendápe, ha’e oguereko hína peteî mba’e omombe’u va’erã ichupe 18 Ha’e ogueraha ichupe ha ogueraha pe mburuvicha rendápe, he’ívo ichupe: Pablo pe oîva ka’irãime ojerure chéve agueru haguã nerendápe ko mitãrusúpe, ha’e oguereko he’i va’erã ndéve.

19 Pe mburuvicha guasu ogueraha ichupe ipógui, oho ha’e kuéra añoháme ha oporandu ichupe: Mba’épa reguereko emombeu va’erã chéve. 20 Pe mitãrusu he’i chupe: Umi judío oñemoî peteî ñe’ême ojerure haguã ndéve eguerahauka haguã Páblope pe Sanhedrín rendápe oporandu porãve gua’u haguã upe oîva Pablo rehegua. 21 Aníke egueroviátei chupe kuéra ha Kuarénta ári oî umi kuimba’e oñemoî va’ekue peteî ñe’ême ndokarúi ha ndoy’u mo’ãiha ojuka mboyve Páblope; ha ko’ãga neñe’êntema oha’arõ hikuái. 22 Pe mburuvicha omondo pe mitãrusúpe ha ojerure ichupe ani haguã he’i avavépe pe omombe’u va’ekue ichupe.

23 Uperire ohenói mokõi tetã rembiguái ruvichápe ha he’i chupe: Pembosako’íta pe nueve aravópe guarã, doscientos tetã rembiguáipe, oho va’erã Cesaréape, ha hendive sesenta tetã rembiguái kavaju arigua ha doscientos pe ikyse yvukúva. 24 Pembosako’i avei kavaju Páblope guarã, ikatuhaguãicha oguahê porã ojehu’ÿre ichupe mba’eve pe mburuvicha guasu Félix rendápe.

25 Ha ohai peteî kuatiápe: “Claudio Lisias omomaitei 26 Félixpe, mburuvicha guasu imba’e porãitévape ha omomaranduka ichupe kóva ko mba’e rehe: 27 Judío kuéra ogueruka kuri ka’irãime ko kuimba’épe ha ojukáta jave hikuái chupe, aguahê upépe umi tetã rembiguái aty ndive ha aipe’a ipógui kuéra, aikuaágui péva Roma retãyguaha. 28 Aikuaaségui mba’érepa omoî vai ichupe hikuái agueraha pe Sanedrín renondépe 29 ha upépe aikuaa mba’érepa okaguai hese hikuái; iléi kuéra rehe ra’e, opáichavo ndoguerekói mba’érepa ojuka haguã terã ojeguereko haguã ichupe ogaguasúpe. 30 Uperire aikuaa umi judío ombosako’i hague ojuka haguã ko kuimba’épe, upévare amondo nerendápe ha ha’e umi okaguaívape toho nerendápe he’i haguã pe oipy’a jopýva ichupe kuéra. Jajuecha peve.”

31 Umi tetã rembiguái, ojapo pe he’i haguéicha ichupe pe huvicha, ha ogueraha hikuái Páblope pyhare Antípatrispe; 32 upe ára rire ou jevy hikuái pe fortalézape ha umi tetã rembiguái oikóva kavaju ári oho Pablo ndive. 33 Ko’ãva oikévo pe Cesaréape, ome’ê pe kuatia haipyre pe mburuvicha guasu Félixpe ha ogueraha hikuái Páblope henondépe. 34 Ha Felix omoñe’êmba rire pe kuatiañe’ê, oporandu Páblope moõguápa ha’e ha oikuaávo ha’e Ciliciaguaha 35 he’i chupe: Rohendúta oguahê vove umi oñ’ê vaíva nde rehe. Ha omondo pe Herodes rógape oñangareko haguã hese.

Pablo pe mburuvicha guasu Félix renondépe

1 Sínko ára rire, Ananías, pe pa’i ruvicha guasu, oho Cesaréape umi karai guasu ndive ha avei peteî oporomo’ãva hérava Tértulo. Ha ou hikuái pe mburuvicha guasu renondépe omoguahê haguã ñemoî vai Páblore. 2 Ohenói hikuai Páblope, ha Tértulo oñepyrû omoî vai chupe péicha:

Ijojagua’ÿva mburuvicha guasu Félix, nde rehae roime, ha avei pene arandúgui ojejapo pe iporã ha ombotuicháva ko tetãme. 3 Ko’ã mba’e ore rohechakuaa opaicharei ha opárupi, ha ore pyaite guive rome’ê ndéve ore aguijehetaite. 4 Opáichavo ani haguã romokane’õ, ajerure ndéve pene marangatúgui ore rendu sapy’ami. 5 Ko kuimba’e niko ku mba’asyváicha ore moingovai maymáva judío oîva ko yvy ári ndive, ha ha’e niko upe aty Nazaretgua rehegua omyakãva. 6 Ha oñeha’ã omongy’a haguã pe ore tupao jepeve ha upépe ore pojái hese romoinge haguã koty guasúpe. Ha ore niko romohenda ko kuimba’épe ore léi he’iháicha 7 ha pe mburuvicha Lisias oike ore apytépe mbaretépe ha oipe’a ore hegui. 8 Ha upéi he’i oréve pe omoî vaíva ou va’erã oñemoî nerenondépe. 9 Umi judíova oîva upépe he’i añeteha umi mba’e.

10 Upémarõ pe mburuvicha guasu he’i Páblope oñe’ê haguã, ha ha’e he’i péicha: Nde are guivéma reiko reñangareko porã ko tetãre, ha upévare che añe’êta che jehe py’aguapýpe. 11 Ndete voi niko ikatu ehechakuaa, ojapo hína dóse ára che ajupi hague Jerusalénpe amomba’eguasu haguã Tupãme 12 ha chéve pe tupaópe, sinagógape ha pe távare jepe avave ndachejuhúi añe’êjoapirõ ambue ndive terã amyangekóirõ umi yvypórape. 13 Opáichavo ndaikatumo’ãi omyesakã ndéve mba’épepa che moî vai hikuái.

14 Ha Upévare, che amombe’úta ndéve che ha’eha pe Tupã rembiguái umi ore ru ypykue jeroviaha, ha’e kuéra ohenóiva Secta. Che aguerovia pe ojehaíva guive pe Moisés léipe ha avei umi ñemoñe’êhárape 15 ha ajerovia avei Tupã rehe ha’e kuéra ojeroviaháicha, ha umi omanóva oikove jevy va’erãha, umi heko jojáva terã angaipavóra upéichante avei. 16 Upévare, che añeha’ã pe che ñe’ã ipotî porã haguã pe Tupã ha yvypóra kuéra resa renondépe.

17 Heta ary rire, aju aipytyvõ haguã ko che retãyguápe ha avei ame’êvo pe kuave’êmby. 18 Upe jave che juhu hikuái pe tupaópe; che potî pe Moisés léi he’iháicha ha ndaipóri pe aty jejopypa guasu ha sarambi jepe.

19 Umi judío Asia pegua niko oî va’erã mo’ã ko’ápe che moî vai haguã oimérõ oguereko he’i va’erã che rehe. 20 terã te’i ha’e kuéra mba’e vaípa ojuhu hikuái che rehe, pe ahárõ guare umi Sanhedrín renondépe, 21 ndaha’éirõ ko ha’e va’ekue hatã porã ijapytépe kuéra: Ko árape peê che mohenda aguerovia haguére umi omano va’ekue oikove jevytaha.

22 Félix, niko oikuaa porã pe Tape pyahúregua, ha upévare, ombotapykueve ko mba’e ha he’i chupe kuéra, pe mburuvicha Lisias ou rire ha’e omyesakã añetetéta ko mba’e. 23 He’i umi tetã rembiguái ruvichápe oñangareko haguã Pablo rehe, ha opoi mimi jepi haguã ichugui, ikatu haguã ou hendápe umi ipehêngue kuéra oñangareko haguã hese. 

24 Ndaheta árai ou haguã Félix hembireko Drusila ndive, upéva judía avei; ohenoiuka Páblope ha oheja oñemoñe’ê pe jerovia Cristo rehe. 25 Ha Pablo oñepyrû vove oñe’ê pe tekojojáre, pe jajejoko va’erãha ñane rembipota vaígui ha avei ñemohenda oîtavare ñamano rire, Féix katu ohendúvo umi mba’e oñemondýi tuicha iterei ha he’i chupe: ko’ãga ikatukuaa reho; ãga ikatu vove rohendu rohenóita. 26 Félix, oha’arõva hína kuri Páblogui pirapire, upévare ohenoiuka py’ÿi chupe oñemongeta haguã hendive.

27 Ohasa rire mokõi ary, Félixpe omyengovia Pórcio Fésto; ha Félix opyta porãségui umi judío ndive oheja jevy Páblope pe ogaguasúpe.

Pablo pe mburuvicha guasu Festo renondépe

1 Oguahê rire mbohapy ára pe Táva guasúpe, Festo ojupi Cesaréagui Jerusalénpe. 2 Upépe umi pa’i kuéra ruvicha ha Judío kuéra ruvicha omoî vai jevy Páblope. 3 Tova mokõime ojerure hikuái Féstope imba’e porãgui ogueru haguã ichupe Jerusalénpe; upe aja ha’e kuéra oñembosako’i ojuka haguã ichupe pe tapére. 4 Festo katu he’i chupe kuéra Pablo oîha ogaguasúpe Cesaréape, ha upépe ha’e oho jevy va’erãha pya’e, ha he’ive péicha: 5 Umi oguerekovéva pu’aka pende apytépe toho che ndive Cesaréape ha, ko kuimba’e ojapo rirerõ ivaíva, tomoî vai ichupe hikuái.

6 Festo ndahi’aréi Jerusalénpe, oiméne ocho terã diez ára rupi ha upéi oguejy jevy Cesaréape. Upe ára rire oguapy pe tribunálpe ha ohenoiuka Páblope.

7 Kóva oho rire upépe, umi judío ou va’ekue Jerusaléngui ojere hese ha oñepyrû omoî vai ha he’i hese heta mba’e ivaíva ikatu’ÿva ojehechauka añeteha. 8 Pablo upémarõ he’i ijehe: Che ndajapói mba’eve ivaíva Judío kuéra léi rehe, terã tupao rehe, terã avei pe mburuvicha guasu César rehe

9 Festo katu oñemoî porãségui umi judío ndive oporandu upémarõ Páblope: Rehosépa Jerusalénpe, ikatu haguãicha upépe nemohenda che renondépe 10 Pablo he’i: Che aime César tribunal renondépe, ko’ápe añemohenda va’erã. Che ndajapói mba’eve ivaíva Judío kuéra rehe ha nde reikuaa porã upéva.

11 Oime rirérõ che ajapo pe ivaíva ikatu va’erã upévare che juka hikuái, che amanóta. Ha che ndajapói rirérõ ko’ã mba’e he’íva hikuái che rehe, avave ndaikatúi che moî ipópe kuéra. Ajerure pe Césarpe che mbojovake haguã.

12 Upévare Festo oñe’ê rire umi ipytyvõhára ndive, he’i chupe: Nde rejerure nembohovake haguã César, ha upévare rehóta César rendápe.

13 Ohasa rire mbovymi ára oguahê Cesaréape pe mburuvicha guasu Agrípa, ou hendive Berenice, omomaitei haguã Féstope. 14 Hi’arémarõ hikuái Festo omombe’u pe mburuvicha guasúpe pe Pablo rehegua ha he’i péicha: Roguereko ko’ápe peteî kuimba’e, Félix oheja va’ekue ogaguasúpe. 15 Che aime jave Jerusalénpe, umi pa’i ruvicha ha avei umi karai guasu ou heta omoî vai ichupe ha ojerure hikuái ojejuka haguã. 16 Che ha’e ichupe kuéra, Romaygua kuéra ndojukáiva avavépe oheja’ÿre oñe’ê ijehe, ojei haguã umi mba’e vai oje’éva heségui, umi omoî vaíva ichupe renondépe.

17 Ha’e kuéra ou che ndive ha pya’e aguapy ko tribunálpe ha ahenoiuka upe kuimba’épe.

18 Ou umi omoî vai va’ekue ichupe ha nde’íri hikuái mba’eve ivaíva hese che aimo’ã va’ekue he’íne haguã. 19 Umi mba’e pe ijeroviaha kuéra rehegua añónte omoguahê ha aipo Jesus, omano va’ekue, ha Pablo he’i oikove jevyha. 20 Ha che ndaikuaágui mba’épa ajapóta ko mba’égui aporandu ichupe ndohoséipa Jerusalénpe, upépe oñemohenda haguã ichupe. 21 Ha Pablo katu ojerure upe hesegua omohenda haguã pe mburuvicha guasu César. Upévare che amondo jevy pe ogaguasúpe ojegueraha peve ichupe pe César rendápe.

22 Agripa he’i Féstope: Ahendusetépa pe kuimba’épe. Festo he’i chupe. Ko’êrõ rehendúta ichupe.

23 Pe ára ko’ême, oguahê Agripa ha Berenice heta jeguaka reheve ha oike pe kotýpe ñemongetahápe, umi tetã rembiguái ruvicha ndive ha ambue mburuvicha kuéra pe táva pegua ndive. Festo omondo ogueru haguã Páblope ha he’i:

Mburuvicha guasu Agripa ha maymáva oîva ko’ápe; peê pehecha ko kuimba’épe, hesehápe oupa kuri umi judío oñe’ê haguã che ndive Jerusalénpe ha ko’ápe avei, ha ojerure sapukáipe anítei opyta tekove rehe. 25 Che katu ajerovia hese ha’e ndojapói hague mba’eve ivaíva ikatu va’erãha upévare ojejuka; ha ha’e ojerure haguére pe oñemohenda haguã César renondépe; upévare omondóta hendápe. 26 Ha ko’ãga katu, ndarekói ramo mba’e añetetéva, mba’épa che ahaítava Césarpe hese, upévare che agueru pene renondépe, ha nde raêvete voi mburuvicha guasu Agripa, eporandumi ichupe ikatu haguãicha che areko ahai va’erã Césarpe. 27 Ha’etévaicha chéve oîva hendape’ÿ pe ñamondo peteî tekove ja’e’ÿre mba’erehepa oñemoî vai ichupe.

Pablo oñe’ê ijehe pe Agripa renondépe

1 Agripa he’i Páblope: ikatu eñe’ê nde jehe. Upévare Pablo oipyso ijyva ha oñepyrû oñe’ê kóicha:

2 Mburuvicha guasu Agripa: Umi mba’e vai he’íva che rehe Judío kuéra rovake, che che py’a rory ikatútagui añe’ê ha amyesakã che jehegua nde rovake, 3 aikuaávo nde reikuaa porãha umi ijepokuaa kuéra ha iñangekói kuéra. Upévare che ajerure ndéve che rendumi haguã py’aguapýpe.

4 Maymáva Judío kuéra oîva oikuaa mba’éichapa che aiko kuri che mitã guive, mba’éichapa aiko ijapytépe kuéra ko Jerusalénpe voi. 5 Ha’e kuéra he’ise ramo ndéve, ikatukuaa omombe’u, che kuaaha voi hikuái ymaite guive, fariseoha pe ore jerovia ipohyivéva apyte pegua he’iháicha 6 ha ko’ãga aimerõ ko’ápe che mohenda haguã hikuái, ha’e aha’arõ haguére oiko pe Tupã ñe’ême’ê ojapo va’ekue umi ore ru ypykuépe. 7 Pe ñe’ême’ê hekoitépe oha’arõva hína ohupyty umi dóse trívu retã, upe iñembo’eguasu kyre’ÿme omoañetetéva Tupãme guarã ára ha pyharépe. Upe ñeha’arõre niko che moî vai hikuái, nde mburuvicha guasu. 8 Mba’érehe piko peê ndaperoviaséi pe Tupã omoingove jevyha umi omano va’ekuépe.

9 Chete voi niko aimo’ã va’ekue, pe oñepyrû ramóme, añeha’ãmbaite va’erãha ikatu haguãicha opa pe Jesus Nazaretgua réra. 10 Ha upéicha che ajapo Jerusalénpe, ha umi pa’i ruvicha voi niko omoporã chéve, ha heta umi ogueroviávape omoingeka pe ogaguasúpe ha che avei ame’ê che ñe’ê ikatu haguã ojejukauka.

11 Che aha umi sinagógape ha amboheta hetave pe ñenupã ikatu haguãicha kyhyjégui oheja pe ijerovia. Ha pe pochy che arekóva tuicha iterei va’ekue ha upévare ambohasa asy ichupe kuéra opa tetã ambuére.

12 Upéva ajapo haguã niko che ahámiva Damáscope, tuicha pu’aka rehe ome’êva chéve umi pa’i ruvicha. 13 Nde mburuvicha guasu, pe tapére niko, oiméne pe asajepyte rupi, ahecha peteî tesape oúva pe yvágagui ha omimbivéva pe kuarahýgui, che aho’ipa ha umi che moirûvape avei. 14 Maymáva roîva ro’apa pe yvýpe ha che ahendu peteî oñe’êva chéve, he’írõ hebréope: Saulo, Saulo, mba’érehe piko nde che mbohasa asy. Nde reiko reñemoî pe popía rehe.

15 Che upémarõ ha’e: Mávapa nde, karai. Ha Ñandejára he’i: che ha’e hína Jesus, pe nde rembohasa asýva jepi. 16 Ko’ãga epu’ã ha ehendu porã: Che ajehechauka ndéve ajapo haguã nde hegui che rembiguáirõ ha remombe’u haguã avei pe rehecháva che rehe ha upéi pe ohechaukátava ndéve tenondeve. 17 Upévare, romo’ãta opa ñaña oúva ndéve ne retãgui terã umi ambue tetã meguágui upe romondotahápe. 18 Nde rehesape’áta ichupe kuéra, ikatu haguãicha pe hekove kuéra ombohasa pe pytûmbýgui hesakãháme, ha mba’e pochy poguýgui pe Ñandejára pópe: ha pe che rehe ojerovia rupi katu pe hembiapo vaikue ojehejareíta ichupe ha ohupytýta avei umi Imarangatúvape oñeme’êtava.

19 Upe guive niko, nde mburuvicha guasu Agripa, nañemoîvéi ko ahecha va’ekue rehe, oúva yvágagui; 20 upe haguére katu, aha raê umi yvypóra Damasco peguavápe, upéi umi Jerusalén peguápe, Judea pegua ha upéi umi tetã ambuépe. Che ambo’e avei ichupe kuéra, ombyasy va’erãha pe hembiapo vaikue ha ombopyahu va’erãha hekove kuéra Tupã oipotaháicha, upéva ojekuaa haguã ojapo va’erã avei tembiapo iporãva. 21 Upévare judío kuéra che japyhy pe tupaópe che jukaségui hikuái. 22 Opáichavo, pe Tupã che pytyvõ rupi ikatu gueteri amoherakuã pe ichupe michî ha tuichavápe.

Che nambo’éi mba’eve ha’e’ÿva Moisés ha umi ñemoñe’êhára ymaite guive he’íma va’ekue: 23 Pe Mesías omano va’erãha, upéi oikove jevy va’erã ha’e raêvete umi omanóva apytégui; ha omoherakuã va’erahã tesape pe hetãme ha umi ambue tetãme avei.

24 He’i jave Pablo ko’ã mba’e ijehe, Festo osapukái hatã ha he’i: Pablo, nde niko nde tarováma, pe hetaite mba’e reikuaáva nembotavyraíma. 25 Ha Pablo katu he’i: Ndachetarovái niko, nde karai guasu Festo, che ha’éva niko añetegua hína ha oiko va’ekue. 26 Ko mburuvicha guasu oikuaapa voi ko’ã mba’e, upévarente niko che añe’ê kyhyje’ÿme. Che niko aikuaa porã hína ko’ã mba’e hesakãmbámaha ichupe ndaha’éigui umi mba’e ojehúva umi tenda mombyryveha rupi. 27 Mburuvicha guasu Agripa rejeroviápa umi ñemoñe’êhára rehe. Che aikuaa nde regueroviaha.

28 Ha Agripa he’i chupe: haimetetéma regueroviauka chéve, oiko haguã che hegui Cristiano. 29 Pablo he’i chupe: Oipota nga’u Tupã ra’e mbovy terã hetáre, ha naneañói, opavave che rendu va’ekue uvei taha’e chéicha avei, ko itasã reheguápe año taiñambue.

30 Upe jave pe mburuvicha guasu opu’ã oñembo’y ha hendive avei umi ambue mburuvicha, Berenice ha maymáva ijatýva upévarehe. 31 Osênguévo hikuái oñemongeta oñondive ha he’i péicha: Ko kuimba’e ndojapói mba’eve ivaíva ikatu va’erã upévare ojejuka terã oho ogaguasúpe. 32 Ha Agripa katu he’i Féstope: Ndojeruréi rire César rehe omohenda haguã ichupe, ikatu va’erã mo’ã japoi ichugui.

Pablo oho Rómape

1 He’íma ramo hikuái pe roho va’erãha Itáliape, ome’ê Páblope ha ambue oîvape ka’irãime oñangareko haguã hese kuéra peteî capitán hérava Julio, pe batallón Augusto peguápe.

2 Rojupi peteî yga Adramitio peguávape, ohóva pe Asia jerére, ha oho ore ndive Aristarco, upéva ha’e macedoniaygua, pe táva Tesalónica peguáva. 3 Upe ára ambuépe roguahê Sidónpe. Julio niko imba’e porã iterei Pablo ndive oheja ichupe oho haguã oñandu umi iñangirûme ha avei umíva oñangareko haguã hese. 4 Upégui oho pe Chipre jerére pe yvytu oipeju vaietereígui ore rova apívo, 5 ha rohasa pe yguasu, Cilicia ha Panfilia peguáva, ha upéicha roguahê pe Mira Licia peguávape. 6 Upépe pe capitán ojuhu peteî yga Alejandría peguáva ohóva hína Itáliape ha ore rupika pe ygárape.

7 Heta ára pukukue javeve roho mbeguekatu, ha hasýpe roguahê Cnido rovái. Pe yvytu hatã ndaorerejáigui roike pe yga opytahápe, ore roho Creta ñemo’ãme, pe Salmona rovái, 8 hasy peve rombojere ha roguahê Puerto Buénospe, opytáva aguî pe táva Laséagui.

9 Pe ára ohasa ohóvo ha ojejapóma kuri arete karu’ÿ rehegua, ha péicha pe yguasu rupi jeho oñepyrûma hasyve avei. Upémarõ Pablo he’i chupe kuéra: Che irû nguéra, chéve guarã ko ñande jeho y rupi ivaíta. Ikatu ñahundipa ko’ã jaraháva, pe ñane mba’yru y peguáva, ha avei ikatu ñañehundi. 11 Pe mburuvicha katu ojeroviave pe yga mboguataháre ha avei ijárare upe Pablo he’ívagui. 12 Ha upéi avei pe yga opytaha naiporãi pe ára ro’y jehasa haguã, ha maymáva oîva oñemoî peteî ñe’ême osê haguã hikuái, ikatúta guive oguahê peteî yga renda Creta peguáva hérava Fénicepe, opytáva Africa ha Coro renondépe, upépe rohasa va’erã pe araro’y.

Yvytu vai yguasúpe 

13 Upérõ oñepyrû oipeju kangy pe yvytu oúva súrguio, ha oimo’ã hikuái oguahêtaha; opoi upémarõ pe ygapindágui ha ojere hikuái Creta rehe. 14 Ha uperiremínte opu’ãma peteî yvytu vai ojeheróva ichupe Euroaquilón, oúva pe yvy pa’ûgui, 15 pe ygárape oñepyrûma ogueraha ha ndaipu’akavéima pe yvytúre ha upémaro roheja ore gueraha.

16 Rohasa aja peteî yvy pa’û hérava Cauda rupi, ha heta rire roñeha’ã rohupi pe kanóa rogueru va’ekue. 17 Ha rohupi rire katu oiporu hikuái tukumbo oñapytî hatãve haguã pe ivýguio ha rokyhyjégui rojejoso ramo guarã pe yvyku’i Sirte peguápe, upévare ropoi pe yga pindágui. Ha upéicha roho tyryryhápe.

18 Pe yvytu atã ore nupã vai jepi hína ha upe ára ko’ême roity mimi ýpe umi roguerahávagui. 19 Mbohapy ára rire umi yga rerekua ipo rupi kuéra oity hikuái umi mba’e pe yga rehe oîva. 20 Ojapóma heta ára pe kuarahy ha avei umi mbyja ndojekuaavéi hague, ha ko yvytu vai oúva jepi ore ári ndopavéi, ore roimo’ã naorepysyrõ mo’ãiha upévare ore py’akangýma rohóvo.

21 Ha heta árama ndorokaruvéi, upévare Pablo oñemoî imbytépe kuéra ha he’i: Che irû nguéra, iporãve va’erã mo’ã oiko rire pe che ha’e va’ekue, ha’éramo guare ani haguã ñasê pe Crétagui; ndajahasái va’erã mo’ã ko’ã mba’e ha avei nañamombói va’erã mo’ã mba’eve. 22 Ha ko’ãga ajerure peême peñemombarete jevy haguã, avavéko nomano mo’ãi pende apytépe, pe ñande yga añónte oñehundíta. 23 Ange pyhare ojehechauka chéve peteî Tupã remimbou, che jára, che jokuaiha remimbou 24 ha he’i chéve: Pablo, anítei ekyhyje, reho va’erã César rendápe ha upévare nde rupi Tupã ome’ê pe jeikove maymáva umi ohóva hendivépe.

25 Peñembopy’a mbaretéke, che irû nguéra, che arovia Tupãme, oikotaha ko’ã mba’e. 26 Ñande niko jaháta japyta yvy pa’û rehe.

27 Oguahêma pe decimocuarto pyhare rohoha hína pe Mar Adriático gotyo, pe pyhare pytévo umi y rerekua oñandu hikuái hi’aguîmaha pe yvy jere. 28 Oñepyrû oha’ã hikuái pe y pypukukue ha ojuhu hikuái pe treinta y siete rupi; ha uperiremínte oha’ã jevy hikuái ha ojuhúma veinte y siete rupi. 29 Okyhyjégui hikuái rojejoso ramo guarã umi itáre, oity hikuái irundy yga pinda ha pe py’angekóipe oha’arõ hikuái ko’ê. 30 Umi yga rerekua oñeha’ã hikuái okañy haguã pe ygáragui ha he’i gua’u hikuái ombopukuvetaha umi tukumbo pe yga pinda rehegua, oity avei hikuái pe kanóa pe yguasúpe. 31 Ha Pablo katu he’i mburuvichápe ha umi tetã rembiguáipe: Ko’ãva ohórõ ko ygáragui, peê ndaikatu mo’ãi peho, ha pemanombáta. 32 Ha upévare umi tetã rembiguái oikytî pe kanóa sã ha oheja ho’a ýpe.

33 Oha’árõ aja hikuái ko’ê, Pablo he’i chupe kuéra: Ojapóma hína catorse ára rupi ndapekaruvéi hague pene py’angekóigui. 34 Upévare ajerure peême pekaru haguã peikoséverõ, mavavete umi pende apytégui noñehundi mo’ãi ichugui peteî iñakãrague jepe. 35 He’ipávo ko’ã mba’e, ojapyhy pe mbujape, oñembo’e Tupãme opavave rovake, omboja’o ha oñepyrû ho’u.

36 Maymáva oîva upépe hetia’e jevy ha oñemoî okaru hikuái. 37 Oî dosientos setenta y seis yvypóra rupi. 38 Hyvatãmba rire, oity pe avatimirî yguasúpe ombovevuive haguã pe yga.

39 Ko’ê rire katu ndoikuaavéi hikuái moõpa oî , ha upéi ohecha peteî hendápe hembe’yha ha oñeha’ã hikuái jahecha ikatúpa omboja pe yga upépe. 40 Opoi hikuái pe yga pindágui ha oheja rei pe yguasúpe; ojora avei hikuái pe movãhajára, ohupi pe yvytúre pe yga ao oipeju yvytu tenondegua ha oho hikuái pe y rembe’ýre. 41 Ha oho ojejoso peteî tendáre oguerekóva yguasu ambue hendáguio ha pe yga ojejakutu hese. Pe yga tî ojejakutu, ha opyta peteî hendápe, pe hopyta katu oñepyrû ojeka pe y ojejapíva mbaretekuégui.

42 Umi tetã rembiguái katu ojukapase mo’ã umi oîva ka’iraîme, anítei avave okañy oytahápe. 43 Ha pe mburuvicha katu, hakate’ÿ Pablo rehe, ha ndohejái ichupe kuéra ojapo upéva; ha he’i péicha: umi ho’ytakuaáva raê tojepoi pe ýpe ha oguahê haguã y hembe’ýre 44 ha umi ambue katu osêta hína yvyra pehêngue ári terã pe yga pehênguépe avei. Ha upéicha opavave roguahê porãmba pe yvy ári ojehu’ÿre oréve mba’eve.

Pablo ha iñirû nguéra opyta ramo guare Isla Máltape

1 Rosêma ramo, roikuaa upe yvy pa’û heraha Malta. 2 Umi yvypóra upepegua ore guerohory nameméi ojejapoháicha ha imba’eporã ore ndive; tuicha ojatapy hikuái ha oñangarekopa ore rehe, oky ha ro’yetereígui.

Pablo katu upérõ ombyaty jepe’a piru ha oitývo pe tatápe, pe hakukuégui osê peteî mbói oñemboapakua ipópe. 4 Ha umi yvypóra upepegua ohechávo pe mbói oñasaîgoha ipóre, he’i ojupe hikuái: “Ko kuimba’e oiméne katuetei oporojuka va’ekue”: ojei ramo jepe pe yguasu pochyetégui, pe yvategua tekojoja ndohejái chupe oikove. 5 Pablo katu oityvyro upémarõ pe mbói tatápe ha ndojehúi chupe mba’eve. 6 Ha’e kuéra katu oha’árõ pe Pablo irurupa ha ho’a omano; are ojesareko rire ohecha ndojehuiha ichupe mba’eve; upémarõ he’i hikuái Pablo ha’eha peteî tupã.

7 Aguî upégui oî kuri peteî yvy tuicháva pe mburuvicha guasu pe yvy pa’û megua hérava Publio mba’éva. Upéva ore moguahê ha oñangareko porã kuri ore rehe mbohapy ára. 8 Pe itúva oî kuri tupápe akãnundu ha tye ruguy reheve. Pablo oho ohecha ichupe: oñembo’e ha omoî ipo iñakã ári ha okuera. 9 Upéva rire umi hasýva oî va’ekue pe yvy pa’ûme oho hendápe ha omonguera ichupe. 10 Upévare heta oñangareko porã ore rehe, ome’ê avei heta mba’e oréve rohokuévo guarã.

Pablo oguahê Rómape

11 Ohasa rire mbohapy jasy, rojupi peteî ygárape opyta va’ekue upépe ro’y aja. Upéva ha’e kuri Alejandría pegua ha oî hese pe Dióscuros ra’ãnga. 12 Roho kuri Siracusa peve, upépe ropyta mbohapy ára, 13 ha upéi rojere rohóvo pe y rembe’ýre, roguahê meve Régiope. Upe ára rire oñepyrû oipeju yvytu oúva súrguio ha mokõi ára rire roguahêma Puteólespe, 14 upépe rojuhu kuri umi ñande ryvy kuéra ojeruréva oréve ropyta haguã peteî semana hendive kuéra. Ha upéicha roguahê kuri Rómape.

15 Ñande ryvy kuéra, oikuaávo pe roguahê hague, osê ore rapépe pe Foro Apio ha Tres Tabernas peve. Pablo katu, ohechávo ichupe kuéra oaguyjeveme’ê Tupãme ha ikyre’ÿ jevy. 16 Ha roguahê rire Rómape pe capitán ome’ê umi oîva ka’irãime peteî mburuvicha guasu militárpe, ha oheja Páblope opyta peteî ógape peteî tetã rembiguái hendive oñangareko haguã hese.

Pablo oñemongeta umi judío Rómape oikóva ndive.

17 Mbohapy ára rire, Pablo ohenoiuka umi judío karai guasuvévape. Ha ijatypa rire he’i chupe kuéra: Che ryvy kuéra, che, ajapo’ÿre mba’eve ivaíva ñane retã rehe ha avei umi ñande ru ypykue yma aporeko rehe, che reraha hikuái ka’irãime Jerusalénpe ha che moî umi romaygua poguýpe. 18 Ha’e kuéra, oporandupa rire chéve, opoise che hegui ndojuhúigui mba’eve ivaíva ikatu va’erãha che juka hikuái 19 ha umi judío oñemoîgui che rehe ajerure mante pe César che mohenda haguã, ndarekói mba’eve ivaíva ha’e va’erã che retãygua rehe.

20 Upévare che pohenoika kuri pohecha haguã ha avei añe’ê haguã pene ndive. Pe Israel oha’arõva rehehápe niko che araha hína ko itasã.

21 Ha’e kuéra katu he’i: Oréve niko noguahêi Judéagui mba’eveichagua kuatiañe’ê nde rehegua, ha avave ñande ryvy kuéra oúva upégui nome’êi mba’eveichagua marandu nemoîvai va’erã. 22 Rohenduse katu nde jurúgui mba’épa pe nde py’apýpe reguerekóva, ore niko roikuaa voi pe pende aty ojeroviávare oñeñe’ê vaiha opárupi.

23 Ha omoî hendive kuéra peteî ára ha ou heta hikuái pe ha’e opytahápe. Oñe’ê ha omyesakã ichupe kuéra pe Tupã Réino rehegua ha oñeha’ã ogueroviauka haguã ichupe kuéra pe Jesus rérape, oñepyrû pe Moisés léi ha umi ñemoñe’êháragui. Ha péicha oñe’ê ichupe kuéra pyhareve guive ka’aru pytû meve. 24 Oî ogueroviáva pe iñe’ê, ambue katu oñemohatã ndogueroviaséigui. 25 He’ívo Pablo ko’ã mba’e, umi judío osê oho, heta oñe’ê joapi rire noñemoirî hikuái peteî ñe’ême: upévare ohokuévo Pablo he’i chupe kuéra ko ñe’ê: Añetéko pe Espíritu Santo he’i va’ekue umi ñande ypy kuérape pe ñemoñe’êhára Isaías juru rupi:

26 Tereho ha ere ko tetãyguápe: Pehendu ramo jepe,

ndapeikuaa mo’ãi; ha pema’ê ramo jepe, ndapehecha mo’ãi.

27 Ha ko’ã tetãygua ipy’a hatã: omboty hikuái ijapysa ha hesa.

Anítei ãga ohecha hesa kuéra rupi, ha ohendu ijapysa rupi, ha pe ijespíritu kuéra oikuaa ha oñemboheko pyahu jevy. Che amongueráne upéi.

28 Upévare peikuaake peê, oñemoherakuãtaha umi judío’ÿvape ko Tupã pysyrõ: ha’e kuéra ohendúta. 29 He’ipa rire ko’ã mba’e, judío kuéra osê upégui ñe’ê joavýpe.

30 Pablo hi’are upépe mokõi ary peteî óga oipuru va’ekuépe ha upépe omoguahê maymáva ohóva ohecha haguã ichupe, omõi’ÿre ichupe hapépe ñepysangarã. 31 Omoherakuã pe Tupã Réino py’aguasúpe ha ombo’e pe Jesus rehegua.
(Notas Hch)

1, 1 Kuatiañe’ê ypy terã Marandu Porã Lucas ohai va’ekue. Ñandejára Espíritu Santo, pe Ñandejára Jesucristo rembiapo omyakã va’ekue voi, ome’ê ichupe kuéra Tupã Ñandejára ikatu haguãicha ha’e kuéra omombe’u ha ohechauka hekovekue rupi mávapa ha’e Ñandejára Jesucristo ha upéicha ha’e kuéra omboguata pe ha’e voi oñepyrû va’ekue ojapo ha ombo’e. Ha péva ha’e opavave ikaraíva aty, terã Iglesia, rembiapo. Pe hekove ha hemimbo’e kuéra rupi ningo, pe Jesucristo ha omano oikove jevy va’ekue, oî tapiaite ha omba’apo ko’ãga ha ko’ápe. Pe Tupã Réino ningo naheñói mo’ãi peteî tesapirîme ko’ãga ha ko’ápe. Ha’e katu heñói pe temimbou rekove ha remimbo’e rupi; ha heñói amoite yvypóra ñe’a mbytete guive ha mbeguekatúpe. Ha Tupã Ñande Ru añoite ikatu oikuaa araka’etépa yvypóra rekove hi’ajúma ha upérõ oñandu pe Tupã Réino oîmaha añetetehápe ko’ãga ha ko’ápe.

Pe Jesucristo jejupi yvágape ha’e hína oje’e haguã ha’e oho jevymaha pe Tupã rekove herûva apytépe. Upe guive Tupã oî oparupiete ha opa ára ha upévare umi ikarai va’ekue ñeha’arõ ndaha’éi va’erã ñeime rei hína, katu omombarete va’erã ichupe kuéra hembiapópe oikuaa pype hembiapo ha hemimbo’e kuéra rupi pe Jesucristo rekove pavê iñañeteha ko’ãga ha ko’ápe.

12 Lucas ohechauka pe Jesucristo rehegua aty oñepyrû ramoiterõ guare. Tupã ra’y aty oguereko hína tapiaite pe hekove ñepyrû ha paha ramo, Jesucristo ome’erõ guare hekovete voi omoañete haguã pe mombe’uhára omombe’u va’ekue. Pe Jesus sy oî ijapytépe kuéra he’ise pe Iglesia rekove oñepyrûha umi Cristo rehegua ndive ha okakuaa mbeguekatu ohóvo (ku mitã isy ryepy peguáicha). 

1 Pe Tupã ra’y aty oñepyrû iñasãi oparupiete. Pe Israel oñepyrû haguéicha umi dóse Jacob ra’ýgui upéicha avei ko Tupã retã pyahu oñepyrû umi dóse temimondógui. Pe Ñandejára Jesus rekove mombe’u ha jehechauka ko ha’e pe jekuaa mba’épa ha’e ombo’e ha mba’épa ha’e ojapo amo ikaraiha ára guive omano ha oikove jevy peve. Pe v.22 ohechauka pe temimbo’e ypy, ha mba’épa pe Tupã Marandu Porã karaku; upévare tekotevê ojekuaa pe Tupã Marandu Porã ikatu haguãicha ojejapo ha oñembo’e pe Jesucristo rembiapo ha hemimbo’e.

2, 1 Ko ñemombe’u ha’e voi jehechauka. Pe ohaírõ guare ko kuatiañe’ê umi Cristo rehegua iñasãima va’ekue oparupiete. Ichupe kuéra Lucas ohechaukase pe ikarai va’ekue aty oñemopyendaha hína pe Espíritu Santo resapépe, jekuaauka ha ñemboguata pe Jesucristo remimbo’e ha rembiapópe. Pe Pentecostés oñemomba’eguasúva sinkuénta ára ko’ê pascua ára rire, ogueromandu’a pe Tupã ha yvypóra juaju, pe léi ñeme’êrõ guare. ko Pentecostés pyahúpe Tupã ome’ê yvypórape hekove ha péicha ojapo hendive juaju pyahu, ko’ãga opavave yvypóra ndive (dóse tetã).

14 Pedro omoî yvypóra resa renondépe pe Iglesia remimbo’e karaku, ogueromandu’ávo Jesucristo remimbo’e ha hembiapokue. Ko Iglesia omoñe’ê pyahu pe Tupã Ñe’ê ryru; ha péicha ohechauka pe Jesucristo rekove ñemano ha jeikove jevy mba’épa he’ise; Jesus onase va’ekue Nazaréthpe ojapo umi yvypóra apytépe pe Tupã rembiapo ha’éva ome’ê haguã teko joja ha teko añete ha mba’éichapa pévare ojuka ichupe umi yvypóra, mano mante omoheñóîva hekovégui. Tupã katu omoî porã haguã ko teko vai kóva omoingove jevy Jesúspe ha ojapo ichugui mburuvicha guasu yvy ha yvágape, ko’ãga ha ko’ápe guarã. Ko Iglesia ha’e pe Jesus jeikove jevy kuaaukaha, ichupe oñeme’ê rupi pe Tupã Espíritu Santo omyakã va’ekue voi pe Jesus rembiapo ko yvy ári. Ha’e voi avei ome’ê ichupe pe katu omombe’u ha oikuauka porã haguã mba’éichapa umi yvypóra rekovégui voi heñóî pe ñemano.

Mba’épa jajapóta. Tekotevê jaheja takykuépe umi ñandereko joja’ÿ ha jaiko teko marangatúpe tupã oipotaháicha ha pe ñañemongaraívo Tupã ñane renóima upévape.

42 Lucas omombe’u mba’éichapa umi Cristo rehegua heñóî pe Tupã Marandu Porã ñemoherakuã rupi, ha péva omoambue va’erã pe tekove; pe tekove pyahu okakuaa va’erã umi temimondo remimbo’e rupi ha ohechauka va’erã hekove pyahu rupi. Ko Tupã ra’y aty iñañetete ha imbarete, pe ijuaju rupiveTupã rehe (ñembo’e tupaópe), Jesus ro’o ha ruguýre jekaru rupi (nêmbo’eguasu), ha tekove pyahu ojehechauka pe juaju pyahu rupi mante avei; juaju pehênguéicha, jojopy rangue. Jeipuru oñondivepa ko yvy arigua mba’e pe jeipe’a reipa, terã katu ñeme’ê hepy rangue ojupe. Tupã añoite ha’e pe mburuvicha péva ojehechauka heta mba’e porã rupive ha umi temimondo ñe’ê ha rembiapo rupi avei.

3, 1 Pe tupao rokême ojehúva (pe ijapáva ñeime upépe) ou ñane momandu’a ku okuera ramo guare upe ou va’ekue ko yvy ape ári ohecha’ÿre (Jn. 9). Pe Pedro ha Juan rekove omombe’u ohehauka pe Iglesia rekove, ha’e rupi Ñandejára Jesucristo oîva ha ojapóva ohóvo opa mba’e ko’ãga ha ko’ápe. Pe ijapáva rekove ohechauka umi oiko asýva ha oikóva ambue poguýpe rekove. Pe pirapire ningo noporoguenohêi pe jejopýgui; ikatu uvei omoheñói pe jeiko asy ha tekove jejopy pyahu opaichagua rei. Jesucristo añoite ikatu oguenohê jeiko asýgui umi yvypórape ha omboguata ichupe kuéra jeiko porã gotyo.

Umi yvypórape omondýi ko oikóva ijapytépe kuéra, umi Cristo rehegua oikóva Jesucristo rérape omoñepyrû peteî ñemomarandu añete ojeruréva tekove pyahu. Ko Tupã Marandu Porã karaku ha’e Jesucristo voi. Mávapa ha’e Jesucristo. Oñemoñe’ê pyahúvo ko Tupã ñe’ê oikuaauka umi Tupã ra’y atýpe. Ha’e kuéra omoherakuã Jesucristo ha’eha peteî tekove marangatu hekojojáva ha omyasãiva Tupã rembipota ha ha’éva voi Tupã Ñande Ru remimbou omoambuétava yvypóra rekove iñe’ã mbytete guive ha péicha ojapo haguã Tupã rembipota yvypórape guarã; péva ha’e hína Jesucristo ha hérape ojejapóva.

4, 1 Pe Jesus ñemoingove jevy oikuave’ê peteî Marandu Porã; omomguera hasývape, ha péva ndaikatúi omboyke umi mburuvicha Sanedringua opavave oikuaa rupi. Avei nde’iséi Jesus rérape okueraha ha Sanedringua ojukauka hague Jesúspe ha ko’ãga oikove jevyha ha ojapoha heta mba’e porã. Ndaikatúi he’i mba’éichapa okuera pe hasýva okyhyje rupi umi yvypóra gui. Upe ramo ojopypaite umi Jesus remimbo’e ndive; he’i ichupe kuéra anive haguã ombo’e Jesus rérape

23 Umi Cristo rehegua oikuaa heta mba’e Tupã ñe’ê omyesakã rupi ichupe kuéra. Heta teko asy ohasa va’ekue Jesus ha ko’ãga ohasa asy hemimbo’e kuéra, ha upéicha ojekuaa ichupe kuéra Tupã rembiguái ramo. Ha’e kuéra oñandu péichante va’erãha voi ha’e kuéra ha’e ramo Jesus remimbou añetete. Upévarehe pe ñembohasa asy ndaikatúi opávo Tupã ome’ê ichupe kuéra katu ha mbarete ojapo meme haguã ohóvo pe Jesus rembiapo; (ñemonguera ha opa mba’e hechapyrã ñane mbojurujáiva). Ko pentecostés pyahu rupi ko Tupã oñe’ême’ê yvypórape.

32 Lucas omombarete ha omongyre’ÿ umi Cristo reheguápe. Ko’ãga ningo hetáma hikuái ha omoambuéma pe hetã nguéra. Pe omombaretéva ichupe kuéra ha’e pe juayhu, teko joja ha opa mba’e oguerekóva omboja’opa oñondive. Ha’e kuéra noikotevêi léi he’íva mba’éichapa omboja’o va’erã pe imba’erepy ani haguã oikotevê mavave hapicha. Omboja’o ikatuháicha imba’e repy ikatu haguãicha opa pe juavy umi oguerekovéva ha oguereko mbovýva ndive. Pe Bernabe rembiapo ohechauka mba’éichapa umi Cristo rehegua oñepyrûvo raka’e oñeha’ã oipuru oñondivepa pe oguerekóva. Péicha ohechaukase ñandéve ndaiporiha peteî añónte oguerekopáva.

5, 1 Pe ñemomba’eguasu ha pe jechaukase ha’éva yvypóra aty oikuaa’ÿva Tupamê jepokuaaháicha oñembohapóva pe mba’e jepotáre oikese jevy umi Cristo rehegua apytépe omosarambi haguã ichupe kuéra ojuehegui; pe ijuaju pehêngueháicha ha pe mba’erereko oñondivepágui oipe’a haguã ichupe kuéra. Umi Cristo rehegua ohechauka pe Tupã Espíritu oîha ko’ãga ha ko’ápe; ñembotavy ichupe he’ise hína rembotavy Espíritu Sántope; rembojapu ichupe he’ise hína rembojapu pe Iglesia rekovépe. Ikatu haguãicha pe yvypóra rekove iñambue oî va’erã tekove añete ha jeiko oñopehênguéicha ha opavave mba’e va’erã umi mba’e ojeguerekóva. Jeiko Tupã ra’ýicha he’ise tekove añete ndoikóiva tova mokõime. Antioquíape ojehero ypy pe Tupaópe Iglesia (11).

12 Pe mbohapyháicha ñemombe’u ohechauka mba’éichapa pe Jesucristo oiko jevy va’ekue rembiapo ojejapo ohóvo pe Tupã ra’y aty ha rembiapo rupive. Pedro rekove ñane momandu’a Tupã rembiapo umi yvypóra rehe ñangareko yma Exodo ramo guaréicha avei. Umi yvypóra oñandúvo Tupã oñangarekoha hese kuéra ojuaju ha oñeme’ê avei hikuái Tupã ra’y aty rembiapópe; oî katu okyhyjéva oî haguã upe atýpe umi mburuvicha ojahéi ramo guarã hese kuéra.

17 Umi mburuvicha oñandu ko tekove pyahu ombyaitaha ichupe kuéra ha upévare oñeha’ã ombopytupahaguãicha pe Tupã ra’y aty. Tupã Marandu Porã ome’êva tekove katu ndaikatúi oñeñapytîvo. Tupã rembiapo ojehecháva pe Espíritu Santo rupi oguenohê ha omyasãi pe Tupã ñe’ê ha pe hembiapo porã tupaógui oka gotyo umi mburuvicha reikoháre.

Umi mburuvicha oñembyaty oheka haguã mba’épa ojapóta Tupã remimbou kuérare. Upe aja ko’ãva oporombo’e Jesus rekovekuére. Pédrope oporandúvo umi mburuvicha mba’érepa ndojapói pe he’i va’ekue ichupe ha’e ombohovái; Tupã omoigove jevývo Jesucrístope, umi mburuvicha Sanedringua ojukauka va’ekue, ichugui kuéra oipe’a pe heko kuéra mburuvicha. Jesucristo jeikove jevy niko hína pe ome’êva teko sãso pe ipyenda ikatu haguãicha oñembo’e ha ojejapo pe hemimbo’e ha hembiapo.

34 Umi mburuvichápe guarã ningo umi Tupã ra’y aty jeikoháicha ikatu he’ise ñepu’ã umi mburuvicha kuéra rehe. Gamaliel katu ohechauka ichupe kuéra mba’etépa he’ise hína ñe’ê joapi umi Cristo rehegua ndive (v. 38). Pedro katu ojerure oñemomba’eguasu haguã peteî teîvape ha’eháicha. Ko’ápe oî pe ñe’ê añetetegua; ñande rekove ñame’ê haguã ñahendu va’erã Tupã Ñandejárape ha ndaha’éi yvypórape.

6, 1 Oñehenóimbaite umi Cristo reheguápe ohesa’ÿjo haguã pe oipy’apýva ichupe kuéra ha ohecha haguã mba’épa ojapóta. Pe pu’aka oguerekóva hikuái ogueraha oñondivepa, mavave ndopytái ijyképe. Ko’ápe ojechauka ñandéve mba’éichapa ojehesaporavo maymáva tembijokuáirã Iglésiape, oî rupi tekotevê. Umi Cristo rehegua oiporavo 12 kuimba’e imarangatúva, ha umi tupã remimondo ome’ê ichupe kuéra pe pu’aka. Péicha ohechauka ñandéve pe tembiapo oúva Tupãgui ohasa va’erãha umi Tupã remimbo’e rupi. Umi 12 kuimba’e ojeporavo va’ekue ha’e pe pa’i pytyvõha. Lucas he’i ojehuha hapicha kuéra oikotevêvape.

8 Esteban omo’añete umi tupã mombe’uhára reko porã, avei pe Jesus he’i va’ekue umi hemimbo’épe. [Lc,12,15]. Lucas he’i jahase ramo Jesus rapykuéri jajesarekomínte haguã Esteban rekove rehe. Ape jahecha mba’éichapa ha’e kuéra oguata va’erã pe tape ñane mo’añetéva rupi, py’aguasu ha ñeme’ê añete Espíritu Sántope. Pe sã’ÿre jeiko oguerúva ñadéve Jesus ndaikatúi jajoko ñemongyhyje terã ñembyepotípe. Ko Esteban rehegua ñemoî vai ningo pe Jesus rehegua ñemoî vaiguáichante avei; ñepu’ã léire, ñe’ê meguã mburuvicha ha Ñandejára róga ha’éva poko’ÿháre. Péicha Jesus ha Esteban ára guive oî peteî juaju guasu maymave Jesus rérape ohasa asýva apytépe.

7, 1 Esteban ojapo imba’e ramo pe israel rembiasakue, ha péicha ohechauka pe tupã rembipota ñandéve guarã. Peteî tetã ndive tupã oñemopeteî ogueraha haguã ichupe kuéra pe teko sã’ÿ. Esteban ohechauka Tupã Ñandejára oipotaha peteî tetã oguata kyre’ÿva pe teko añetépe, ndoipotái pe tetã oiko jejopyhápe. Tupã Ñandejára ndaikatúi opyta ñembotypýpe peteî hendápe, terã tupaópe, ndaikatúi jaguereko ichupe jaguerekoseháicha, Ñandejára gua’úicha, Tupã oî ñande rekovepýpe ko’ãga ha ko’ápe oguata yvypóra ndive.

Pe léi Moisés ome’ê va’ekue, ha’e peteî ñe’ê oporomoigovéva uperire oiko ichugui ñe’ê oporo​jukáva. Israel he’i ramo guare ijehe ha’e ha’eha peteî tetã oîva juajúpe opavave tetã ndive ha oñembotývo ijehe; Tupã noñeñongatuséi peteî tetã ryepýpe. Esteban oñemoî porãhávo omoî vai umi mburuvicha omboheko vaíva ichupépe; he’i hese kuéra ko’ã mburuvicha ningo oipuru pe tupao omo’añete haguã pe tetã rekove ombohasa asýva yvypóra. Añetetehápe omomba’eguasu rire pe léi ningo oikuaa va’erã mo’ã Jesucristo ha’eha johéipyre ha ha’e Moiséicha avei oñe’ê Tupã rérape ha ndojukái va’erã mo’ã ichupe.

46 Pe Esteban ñemano ñane momandu’a Jesus ñemano rehe [Lc,23,34-46]. Ha hemimbo’e kuéra, ndaikatúi tuichavévo imbo’eháragui. [Lc,6,40]. Pe imano rupi Jesucristo yvypóra ra’ýicha oporohekove rekýi ohóvo. Ha ko kuatiañe’ê haihare he’ívo Esteban okeha hína ohechauka ñandéve ogueroviaha pe jeikove jevy.

8, 1 Pe Esteban ñemano omoheñói peteî tupã remimbou hérava Paulo, ombopyahu pe hekove, Esteban ñembo’e rupi. Umi oñemuña va’ekue omoñepyrû pe Tupã ra’y aty samáriape.

4 Tupã Marandu Porã ome’ê ñandéve vy’a ha ñane monguera Espíritu Santo rupive. Mba’e neporãva ha ñane mbovy’áva pe tupã oî ramo ñane ndive. Tapia pe vy’a ombojere umi Jesus rapykuéri oikóvape.

9 Simón oikose mba’e ramo oimeháicharei, oiko oheka omyakã vai haguã hapichápe ani haguã ohecha pe añetegua. Simón oipota pe pokatu ohepyme’ê haguã pe Tupã remime’ê. Pedro ohecha naiporãiha pe Simón rembiapo upe ramo imandu’a Jesus omosarambipa ramo guare umi oñemúva tupaópe [Lc,19,45].

Ko’ápe jahecha naiporãiha jajeheka Tupã remime’ê rehe. Tupã ome’ê rei va’ekue, oñeme’ê rei jevy va’erã. Pedro ha Juan rembiapo samáriape ha’e oikuaauka pe Tupã ra’y aty oîva upépe Iglesiaguaha. Ha ipo kuéra omoî ikarai va’ekue akã ári he’ise: pe Cristo rehegua heñóiha Espíritu Sántogui.

26 Jahecha pe Espíritu Santo mba’éichapa ogueraha Felípepe, peteî kuimba’e ndaha’éiva judío. Yvy gotyo jahecha mba’éichapa oñepyrû oporombo’e umi ikaraí va’ekue; ojojuhu hikuái, upéi omomarandu chupe kuéra tupã rape mbo’e rehe ha upéi omongarai ha pe ñemongarai rupi jahecha Jesucristo ome’êha pe tekove pyahu.

9, 1 Ko’ápe omombe’u mba’éichapa Pablo; ojukase hague umi ikarai va’ekuépe. Ko tekove pyahu ha’e Jesucristo rembiapoite voi. Ape ojechauka avei pe Jesus omano ha oikove jevy va’ekue rekove ha’eha peteînte umi ikarai va’ekue aty ndive. Pablo ojukapase; “mba’érepa nde che jukase”; Pablo oñehenói tekove ha mba’apo pyahúpe, Jesucristo oîva umi Tupã ra’y apyte rupi. Ko tekove ñemoambue ha’e peteî juaju pe Jesus ñemano ha ijeikove jevýre (v. 9). “Mbohapy ára”, ñemano oipe’áva pe ymaguáicha jehecha; ndohechavéi, ojejuhu Ananías ndive, Iglesia rérape he’ise jeikove pyahu Espíritu Santo rupi, ikatu haguãicha ohechauka Jesus hekove rupi. Pe ñe’ê ohendúva Pablo ohechauka ichupe pe hembiaporã ha hekorã avei.

19 Pe Pablo rembiapo ñepyrûmby henyhê kyre’ÿgui. Ohechauka Jesus Tupã Ñande ru ra’yha. Iñirû nguéra ndoikuaái ichupe ha oñepyrû ndaija’evéi hese hikuái. Oporomuñambahágui ha’e, ko’ãga oñemuña ichupe; péva ha’e pe oikuaaukáva pe hekove pyahuha.

Pablo oguahê Jerusalénpe ojekyhyjepa ichugui. Bernabé he’i ichupe kuéra ani haguã okyhyje ichugui, Pablo ha’e ojejuhu va’ekue Jesus ndive ha ombopyahu hekove, ha ojapo ichugui ta’ýra.

31 Lucas omaña jevy maymave Iglesia rekove rehe. Imandu’a mbohapy hendáre (Judea, Galilea, Samaria). Pedro ohechauka pe tupao pegua tembiapo rupi Jesus mba’éichapa oikove ñande apytépe. He’ívo Lucas Pedro oîha hína peteî vakapíre omba’apóva rógape omombe’use oîha peteî mba’apo cha’e’ÿha rógape ko tembiapo kóva Israelgua’ÿ rembiapónte.

10, 1 Cesarea oî pe judío kuéra retã rembe’ýpe. Umi judío oñemboja’o mokõi hendápe; peteî he’i ndaíkatuiha ja’u oimerãeva tembi’u, oî rupi tembi’u ñane mongy’áva; ha oî ambue he’íva avei ndaikatuiha jajehe’a umi Israelgua’ÿvare [v. 28]. Pe tupã ra’y aty oñepyrû umi judío apytépe ha hasy ichupe kuéra isarambi haguã umi Israelgua’ÿva apytépe. Ñandejáraite voi oipe’apáma umi mba’e nañanderejáiva jaiko ñemopeteîme. Ha’éko ñane mbojuajupaitéma ita’ýra retã peteîntevape (v,34-35). Pe Iglesia tekotevê oikuaauka porã mba’épa pe Tupã Marandu Porã karaku ha mba’épa ha’e ko ára kóva mba’éva, kóva ko yvypóra aty mba’éva. Peteî temimondo rembiapo omopeteîva pe Tupã Marandu Porã karaku umi yvypóra aty rekove ndive ndaikatúi omosãsóvo oñapytîvéta voi katu yvypórape.

Ko kuatiahai ohechauka ñandéve pe Tupã rape ñepyrû. Jajesa reko porã ramo jajuhu ipype pe Marandu Porã. Pe tetã oguerekóva Tupãme ijára ramo ohechakuaa ojapo rupi Tupã rembipota. Pe Jesus rembiapópe oîmbaite pe ñe’ê juapy he’íva Tupã ra’y opa mba’e porã ojapo va’erã, ñamonguera umi ñane pehêngue hasýva, terã oikóva mba’epochy poguýpe. Upéicharõ heñóita yvypóra pyahu ikatúva ombopyahu yvypóra aty. Ambue ñe’ême ikatu ja’e, jajesape’a japay ha jaiko teko jojápe oñondivepa, mamo jaikohápe toî vy’a ha juayhu. 

Ko’ápe jareko pe Espíritu Santo guahê umi Israelista’ÿva apytépe. Umi judío’ÿva ohendúvo pe Tupã ñe’ê ohupyty Espíritu Santo upéva ohechauka ha’e kuéra oîmaha ha oñeme’êmaha Marandu Porãme. Pe Tupã rembiapo itenonde pe ñemongarai rehe.

11, 1 Pe Iglesia Jerusalénpe oiko peteî ñepu’ã guasu Cornelio oñemongarai haguére. Umi omyakãva pe tupao ohechauka va’erã opárupi omotendoha pe Espíritu Santo he’íva. Umi Tupã ra’y jerusalengua okaguai pe Pedro ojapóvare. Ha Pedro katu he’i che piko máva añemoî haguã Tupã rehe. Pe Iglesia oikotevê avei ohendu porã Tupã ñe’ê oheja haguã oguahê hendápe kuéra umi ndaha’éiva hesegua kuéra ha oikoséva avei Tupã retãygua ramo.

19 Antioquía ha’e peteîva umi táva guasu, Romaygua oguerekóva ipoguýpe heta yvypóra upépe oîvape. Pe Tupã Marandu Porã oguahê ypy, umi Israelítape raê ha katu oî ikarai va’ekue ha oúva Chipre, Siria ha Greciaygua avei. Ko Iglesia heñói juaju añetépe pe Iglesia ñepyrûmby, Jerusalén pegua ndive Bernabé rehae. Jerusalén ykére Antioquía ha’e tuicha mba’e. Lucas péva ohechauka omombe’úvo upépe ojepuru ypyete hague pe téra cristiano.

27 Umi Greciaygua oîva Antioquíape ha’e mba’eta rerekoha ha mboriahu ryguãta; ijapytégui kuéra heta oñemongaraiukáva. Bernabé ombo’e ichupe kuéra Tupã ñe’ê, oiko ijypy guive oñondive kuéra jopóipe ha ombohasa avei ijopói Tupã ra’y Judeaygua imboriahúvape.

12, 1 Santiago pe tuichavéva, Pedro ha Juan oñondive omyakã hikuái umi Tupã ra’y aty. Pe Iglesia Jerusalén pegua rehe ojerepa kuri umi ambue Iglesia oîva.

Herodes ningo ojukase kuri Pédrope ojukauka haguéicha Santiágope. Ko ñemombe’u ñane momandu’a Jesus ñemano ha iñemoingove jevy rehe. Umi pehêngue jererovia’ÿ ñane momandu’a, ( Lc. 24,9-11) Umi ka’irãime oîva ñangarekóva ohasa asy hikuái ha okañy va’ekue ichugui kuéra rekovia; Pe Herodes ñemano katu ojechauka Tupã jejahéi hese ramo oñemomba’eguasu haguére ha oñemoî rupi Tupã rekovia. Ko mba’e mombe’u ohechauka upéicha ramo mba’éichapa Tupã oî juajúpe umi mboriahu ichupe omomba’eguasúva ndive ha mba’éichapa ombohasa asýva ramo umi hese kuéra ojahéivare. Ko juaju Tupã ndive umi Cristo rehegua okakuaa ha oñembohetave

13, 1 Oñepyrû peteî ára pyahu pe Iglesia rekovépe; Antioquía pegua Iglesia oî juaju añetépe. Pe ñomongeta ha’e ñembo’e Espíritu Santo resapépe. Pe tembiapo naheñóiri peteîgui añónte, pe Tupã ra’y aty ikyre’ÿvagui katu, ohenóiva ijapytégui umi ojejokuái va’erã.

4 Oî yvypóra imba’ekuaáva oporombotavy haguã. Elimas upévare ojehero aña ra’y pe omoîva sarambi yvypóra apytépe oheka haguére mba’éichapa omombiáta pe Tupã Marandu Porã pu’aka ha ani haguã ojevy hape vaígui ha ombopyahu hekove. kóva oporope’apa ojuehegui. Ha’e ndoipotáigui iñasãi Tupã Marandu Porã ha omoige ñepysangápe pro-consul ombopyahu haguã hekove. Pe Tupã Marandu Porã ha’e voi Tupã pu’aka. Oipe’a pe mba’evai oporomongéva ha omosãjera yvypórape.

13 Pe Paulo remimbo’e ypy ohechauka peteî ñembo’e. Ñambojovake pe Pedro remimbo’e ndive (Hech,10,33-43). Pe hemimbo’e karaku ha’e pe pysyrõ heñóiva Jesus jeikove jevýgui. Pe Israel rekove mombe’u ha’e voi Tupã rembiapo peteî tekove ñemoî porã ha jehasa asy oguahê haguã hu’ãme Tupã péva omoguahê hu’ãme ojapóvo pe tekove ñemombe’u yma guarégui peteî rekove pyahu. Ko’ãgagua omoñepyrûva pe tekove pavê oútava hína. 

14, 1 Ñemoñe’êhára ikaraipyréva ko’ãga ojejuhu mokõi aty resa renondépe; umi oroviáva ha orovia’ÿva ichupe kuéra taha’e Judeaygua terã Judeaygua’ÿ. Mokõivéva apytégui oî oguerohorýva ha oguerohory’ÿva pe Tupã Marandu Porã. Pe ikaraipyre ñemoñe’ê hesakã porã ramo ha ojekuaa ramo hekove rehe voi ha’e Tupã ra’yha ha’e, péva ogueru peteî ñepy’amonguetarã. Pe ikarai va’ekue remimbo’e ñemyesãi ojerure néi terã tove. Ko Marandu Porãko ha’e pe yvypóra opu’ã ha oguata haguã katu umi Judeaygua’ÿva ndoikuaái umi mba’e hechapyrã ha’e kuéra ojapóva Tupã rupi ha oîmo’ã voi ha’e kuéra ha’eha pe tupã. Ha péva oipuru hikuái omyasãi haguã hemimbo’e umi yvypóra apytépe jeheja pe Ñandejára gua’u ñemomba’eguasu ha toñemomba’eguasu pe Tupã oikovéva ha ojapóva opaite mba’e, oî ñane ndive opa araite.

15, 1 Pablo omombe’u ñandéve (Gal 2,1-10 ) oñepyrûha pe tembiasa asy umi Iglesiaguáva. Pe ndojekuaa porãíva umi judío’ÿvapa oguerovia ha ikarai haguére Jesus rérape oñepysyrõma terã oñesirkunsida va’erã. Upévare Pablo ha Bernabé oñemoñe’ê ramo umi judío’ÿvape noñemoñe’êi umi judíope oñemoñe’êháicha. Oî ambue judío ogueroviáva Jesúspe, umi ikaraiséva oñembo’euka va’erã Jesus rérape. Pablo oho Jerusalénpe ha ogueraha hendive peteî itupã’ÿ va’ ekue oipytyvõva ichupe hérava Tito. Omondýi umi judíope pe Espíritu Santo jeju umi judío’ÿva apytépe, ojapo’ÿre hikuái pe léi Moises ome’ê vaekue ichupe kuéra.

Jerusalén pegua Iglesia ruvicha Pedro ohechauka umi oiko va’ekue. Ha’e omoñepyrû pe Tupã Marandu Porã ñemoherakuã judío’ÿva apytépe ha oñandu Tupã nombojuavýiha umi judío’ÿva judío kuéra ndive [Hech 10,34-44]. Mokõivévape ombo’u pe Espíritu Santo ikatu haguã oho Jesus rapykuéri.

13 Santiago ha’e pe tendota guasu oîva Iglesia Jerusalén peguápe. Ape ha’eténte pe Lucas ombojehe’áva mokõi aty guasu. Peteîha ha’e pe ñamoñe’êmba ramóva ha mokõiha pe he’íva umi griego kuéra ogueroviáva Tupãme anínte haguã ojejerure ichupe kuéra oiko haguã judío kuéraicha. Pedro oñe’ê rire oî pe kuatia he’íva pe [v 15-29] ojerureha umi griego kuéra ani haguã ho’u pe so’o oñekuãve’ê va’ekue pe Tupã gua’úpe ha oiko haguã umi hapichakuera ndive Tupã Marandu Porã oipotaháicha [Rm,12].

Lucas ohechauka vy’a oîva pe atyguasúpe oñehendúvo Judas ha Silas ojapo va’ekue kuatiañe’ê. Ko’ãga ndaiporivéima ojokóva, iñasãi haguã Iglesia, oguahêma umi judío’ÿva apytépe avei (v. 34 ).

Ojapo trese ary Pablo ojojuhu hague Jesus ndive Damasco rapére ha ko’ãga pe hekove oike ambue árape. Umi Tupã remimbou ha umi Iglesia jerusalén pegua ohechakuaa Tupã ome’êha ichupe pe tembiapo ogueraha haguã Tupã ñe’ê umi judío’ÿva oîva Rómape [Gal 2,7-9].

16, 1-5 Pablo ojepy’apy omoî haguã pe omyakã va’erã Tupã ra’y aty ha avei oipota oipytyvõ va’erã ichupe omombarete haguã umi Cristo reheguápe. Umi Tupã ra’y oîva Lístrape oñe’ê porã Timoteo rehe ha upéicha rupi oike ha’e Tupã remimondo apytépe. Ojapo’ÿre pe sirkunsisíon ndaikatumoãi ojapo tembiapo umi judío apytépe, oñepyrûvo hembiapo oho pe sinagógape.

Pablo kuatiañe’ê ohechauka mba’éichapa pe tembiapo oñepyrû va’ekue umi Iglesia ndive oho hu’ã meve. Espíritu Santo ojokóva Páblope ani haguã oho Asia gotyo, oho haguã Macedóniape péicha Pablo oñesambyhyuka Espíritu Sántope.

Pe táva Filipo oîva Európape ichupe raêve oñemoguahê pe Tupã Marandu Porã. Ape ndaipóri pe judío kuéra tupao upévare oñembyaty ysyry rembe’ýpe hikuái. Ape ko ojehúva ñane momandu’a Jesus rembiapo rehe ohasa asy va’ekue, omano, ha oikove jevy. Pe yvy ryrýi oikóva ohechauka Tupã oipytyvõha umi ojejopývape, avei oipota isãso umi oporojopýva. Pe Pablo oipotáva ha’e pe tekojoja ijapytépe kuéra.

17, 1 Ape jaguereko va’erã ñande resa renondépepe oiko va’ekue Tesalónikape, táva guasu Macedonia pegua. Umi judío ndoikuaaséi mba’éve Pablo umívagui. Pe Tupã ra’y aty oñepyrû umi griego omomba’éva Tupãme ndie, Pablo ojuhu va’ekue umi ambue griego itupã gua’úva avei. Pablo opyta mokõi jasy peve. Mba’éichapa ikatune jareko peteî Iglesia peichahápe ha oñepyrû va’ekue tekove oguerovia’ÿva Ñandejárape ha upéicha ramo jepe ha’e kuéra imbarete ijeroviápe.

16 Atenas ha’e peteî táva iporãvéva opavavégui pe Gréciape. Upérupi oho Pablo omyasãi Tupã ñe’ê umi iñarandúva apytépe. Ndohupytýi hendive kuéra mba’eve, ndohejái voi he’i pe he’iséva ichupe kuéra. Pablo oñeha’ambaite omyasãi haguã pe Tupã ñe’ê ha’ekueraháicha. Katu avave nohenduséi ichupe. Umi iñarandúva oikuaase mba’e pyahu ha Pablo katu oñe’ê ichupe kuéra peteî tekove pyahúre. Pablo omomba’eguasu umi tetã oikuaa’ÿva gueteri Tupãme ha mba’éichapa Tupã oheja ichupe kuéra ojeporeka ijehegui oikuaa haguã ichupe. Pablo nombyaíri umi kuaarekaha ojapóva ojejavy ramo jepe. Jahechakuaa va’erã ha’e kuéra mba’éichapa oñeha’ã ojuhu haguã pe mba’e añetéva. Tupã ojekuaauka pe mba’e porã ojapo va’ekue rupi ha péicha omoheñói ñane ñe’ãme pe jeikose oñondivepa oñopenheguéicha.

Pe Tupã Marandu Porã nombyaíri ñande reko, ñande jerovia pe ha’e ojapóva omopotî ha omombarete. Pablo ohechauka ñandéve Tupã naimandu’avéimaha umi yma guare rehe. Jesus ou ñane rendápe ha ha’e omyakã ñande reko.

Opavave Iglesia iñasãiva oparupiete oñembyatypáne ojuehe peteî atýpe. Ha Jesus rupi Tupã omoguahê umi yvypórape Marandu Porã añetegua. Umi yvypóra pe Tupã Marandu Porã rupi mante ikatu oheka Tupãme ha Jesucristo rupi mantema ohekove rekýi va’erã, ha’e ou va’ekue ohechauka ko yvy ári ojehupytyha terã nahaniri pe pysyrõ.

18, 1 Corinto ha’e peteî yga renda tuicháva gréciape upépe oiko 600 000 yvypóra ha upévagui 400 000 ha’e tembiguái. Korinto ha’e táva guasu Acáyape oîva ha omyakãva Tupã ndiegua juaju, ñembo’e, repyme’ê ojupe ha jeheko mbo’e.

Ko táva kóva pe heko jajaipáre ha heko vaíre herakuã mombyry. Upépe oho Pablo opyta diesiocho jasyho ha sinkuenta ary paha peve. Upe arýpe Galión ha’e va’ekue mburuvicha guasu upépe. Aquila ha Priscila ha’emavaicha voi ikaraipyre ha omoirû hikuái Páblope vy’apópe ombyasy’ÿre itáva oheja va’ekue oñemosêmba ramo guare táva Rómagui.

22 Pablo ndahi'aréi Efésope, oho pya’e jevy haguã omba’apo rire mokõi ary rasami. Oho jerusalénpe, upégui Antioquíape umíva ha’e pe tupao guasu umi griego kuéra mba’éva. Pépe ou jepi Pablo opytu’u heta oguata rire. Upégui Pablo oho oñandu umi tupao oñepyrû va’ekue oiko ramo guare oguata upérupi.

26 “Pe tape” (v. 26). Ape jajuhu pe he’iséva Iglesiaháicha. Ndaha’éi pe ñande jerovia terã pe ñande rekovekue añónteva ha’e hetave mba’e.

19, 1 Ojapóma kuri mbohapy ary Pablo ohose hague ogueraha Tupã ñe’ê Efésope, péva ha’e peteî táva iporãvéva, ha tuichavéva Ñamañamíke umi dóse kuimba’e Juan Bautista remimb o’ére. Umíva oguerovia añete ha ijohéipyre ramo jepe ha’e kuéra ne’írã gueteri ohupyty hikuái pe tuicha mba’evéva; Espíritu Santo. Jesus he’i haguéicha heta hetave ára jerére umi mba’e hechapyrã ojapo va’erã umi ogueroviáva ichupe. Upéicha avei ko Iglesia mbo’ehára rekovépe. Pe mba’e guasuvéva ha’e hína umi ñemongueraita oikóva. Katu pe teko pyahu oñepyrûva umi oguerovia’ÿ va’ekue Tupãme ha’e mba’e guasuve.

11-Heta mba’eve oî pe ohechaukáva pe Jesus he’i va’ekue oikotaha, (Mc,16,15-18). Pe ñane mbovy’áva ha’e umi okueráva katu pe ñane mbovy’avéva hína ombopyahúva hekove ha omboykepaite opa mba’e vaieta ymave ojapómi va’ekue.

21-Hetápe oguahê pe Tupã Marandu Porã ha péva omokangy umi Tupã gua’u reroviahápe. Heta oî pe yvága rape mbo’eha, oúva Asiagui, Roma henyhête umi oporombo’éva mba’éichapa rejei va’erã pe ñemano poguýgui. Pe Tupã Marandu Porã tuicha ijeikove ko’ãvagui. Ha’e omombe’u pe oiko va’ekue. Peteî judío hérava Jesus omano ha oikove jevy, ha ore rohecha.

20, 1 Pablo opyta mokõi ary Efésope. Heta kuatiañe’ê ohai va’ekuépe ohechauka ñandéve, Lucas nomombe’upaiha pe hembiapokue. Pablo heta ohasa asy. Ho’a preso, ha upépe oî aja ohai umi Galatayguápe. Ha ohai avei kuatiañe’ê peteîha Corintoyguápe. Oî ramo guare Coríntope ohai umi Romayguápe, ha he’i ichupe kuéra ohoseha upépe hendápe kuéra.

7 Umi Tupã ra’y aty oñembyaty domíngope. Ichupe kuéra guarã domíngope Jesus oikove jevy va’ekue ha upévare upe árape oñembyaty peteî ógape, oñepy’amongeta, oaguejeme’ê Tupãme ha ojapo pe ñembo’e guasu. Pe ijatýpe kuéra omoñe’ê pe Tupã ñe’ê ha omombe’u Jesus tuichaha, mbaéichapa pe hembiapópe Espíritu Santo ha Cristo oî hendive kuéra.

Pablo oho jevy Palestinape. Oikuaáma pe Espíritu Santo omombe’u rupi ichupe oñepyrûtaha iñambue pe hekove. Upévare omomaitei pahávo umi ipytyvõhárape oîva Asiape oñemoñe’ê umi oñangarekóva Iglesia rehe, oipytyvõ haguã ichupe kuéra oñembosako’i haguã ou ramo guarã pe jehasa asy. Omombarete va’erã ijeroviápe kuéra. Ha oha’ãmbaite va’erã oñomopeteî Jesus ou peve.

17 He’i ichupe kuéra ojapo haguã ha’éicha. Oñamgarekóva umi rehe ndaikatúi oikóvo hapicha kuéra pýri ha nomba’apói tupaope guarã. Ha’e onãngareko va’erã opa ára umi Cristo rehegua rehe. Ndaha’éi oî ramo juavy, ha saranbi añónte. Ndaha’éi imba’e pe Iglesia, ha’e iñangarekohánte, hembiguái Ñandejára ojogua va’ekue huguýpe.

21, 1 Pablo oñandu oîha hendive pe Espíritu Santo Ohechauka ichupe moõ rupipa oho vã’erã. Umi Cristo rehegua oñembo’e Jesus oñembo’eháicha, Tupã toiko nerembipota. Umi Iglesiaygua oîháicha ohasa asy Pablo ndive. Pablo rembiapo umi judío’ÿva apytépe.

15 Pe Pablo rembiapo umi judío’ÿva apytépe ikatúnte ogueru ichupe heta jehasa asy. Heta oî umi judío ndohecha porãiva pe hembiapo umi judiio’ÿva ndive.

27 Umi Judío okaguaívo Pablo rehe jahechakuaa pe ha’e oporombo’éva; pe Tupao rendápe omoî, jerovia Jesus rehe, ha pe léi rendaguépe omoî, ñesambyhyuka Espíritu Sántope. Ko’ápe ñane momandu’a pe Jesus ohasa asy ramo guare ha Esteban avei (Lc 23 18-23).

22, 1 Ape jaikuaa porã haguã pe Páblope ojehúva jahecha va’erã pe Imperio Románopa mba’éicha oñemohenda upéramo. Pe trivunál oî Rómape ha héra trivunál Cesar mba’éva. Ha umi Romaygua oîva ambue tetãme ha okyhyjéva ojejaporõ guarã hese hendape’ÿgua ikatu ojererahauka Rómape. Umi tetã pehênguépe oî peteî mburuvicha oisambyhýva pe tekojoja. Umi judío retãme umi romano kuéra oguereko pe imburuvicha ha umi judíope opyta pe tupao rehegua añónte.

Pablo ohasapaite opavave Cesar trivunálpe. Péicha oiko Pablo rehe Jesus ñe’êngue, ha’e he’i va’ekue umi hemimbo’épe, pende reraha va’erã umi mburuvicha oguerovia ha oguerovia’ÿva renondépe. Opa ára umi oñe’êva Jesus rérape péicha oiko va’erã hese kuéra. Ha’e kuéra ndojapói pe mba’e ojapose rupi terã he’ise rupínte, ha’e kuéra ha’e hína Tupã rembiguái.

23, 1 Pablo he’i pe Sanedrínpe; che pehêngue kuéra ko ára kóva peve añeha’ambaite aiko Tupã oipotaháicha ha péicha he’i haguére pe pa’i ruvicha hérava Ananías ojurupeteka ichupe. Pablo he’i upérõ ichupe; ndéve katu Tupã Ñandejáraite voi nde juru pete va’erã. Oñe’êvo pe Jesus ñemoingove jevy rehe, oiko peteî ayvu guasu. Pablo oñembohory hese kuéra ndojapo porãi haguére hembiapo kuéra pe trivunál pegua. Pe (v. 11 ) Tupã ojehechauka ha he’i chupe ojapo va’erã Rómape.

12 Umi judío oñemoî Pablo rehe ha ojapo ichupe aña retãygua ramo. Pablo heta ohasa asy rire katu oguahê pe mburuvicha Felix rendápe.

24, 1 Pablo omboyke umi ohechaukáva pe tape gua’u jaha haguã yvágape. Umi Tupã ra’y ndaha’éi pe léi atýra pe omoîngovéva ichupe, péva ha’e peteî tape jajapo va’erã jahávo, ha upevarã jaha va’erã Jesus rapykuéri. Pe omoambuéva opavave yvypóragui umi tupã ra’y ha’e ome’ê teko porã.

Péicha oiko pe tetã pyahu osêva teko pyahúgui, oipe’a ramo yvypórape oime raêva manógui. Ha péicha opyta reiete Pablo mokõi ary ka’irãime.

25, 1 Umi mburuvicha ojepoheisénte Pilato yma ojapo haguéicha Jesus rehe. Omboykesénte teko joja, oguereko haguã pe tetã ipoguýpe. Pablo ojerure, oho haguã Rómape César renondépe, ohechakuaágui oñemoîtaha ichupe ñuhã ko’ápe. Pablo ohechauka ñandéve mba’éichapa pe ipahápe umi heko porãva oguenohê hesakãhápe umi iñañáva rembiapo.

26, 1 Paulo ohechauka peteî tembiasakue. Pe judío retã oha’arõ va’ekue, ha oha’arõ gueteri pe pysyrõ. Pe juavy ha teko marã oîva umi mburuvicha apytépe, ndojokói ichupe kuéra oiko haguã tupã rembiguáirõ, ha oha’arõvo ichupe. Upéi ha’e omombe’u mba’éichapa ojevyhápe vaígui oñe’ê ramo guare Jesus ndive [9 22]. Ape Pablo omombe’u hekove. Ambo’e ichupe kuéra ombyasy haguã hembiapo vaikue. Péva ha’e Tupã remimondo hemimbo’e pe Mesías, oikove jevy va’erã; péva ha’e pe komunida jererovia rapo.

Páblope nomopy’angatái voi pe mba’éichapa ha’e oñemohatã, pe oipy’apýva ichupe hína, ha’e oikuaase mba’éichapa ogueroviáta pe Agripa ha Féstope. Ha’e ohechakuaa ko’ã mburuvicha oikotevêha Tupã rehe. Festo ha Agripa ohendu ichupe ha upepevénte.

Pablo oñeha’ambaite ikatu haguã ko’ã yvypóra ojevy haguã hape vaígui. Tupã ra’y oheka va’erã opárupi omombe’u pe Tupã Marandu Porã. Pablo ndoheja reíri ohasa ko’ã ára omombe’u haguã Ñandejára ñe’ê ha ohenóî haguã ichupe kuéra teko pyahúpe. Upéicha avei ojapo va’erã umi ikarai va’ekue.

27, 1 Ogueraha hikuái Pablo Rómape ha ambue oî va’ekue hendive avei. Pe ygápe oî peteî karai oñangarekóva hese ha hendive oî avei peteî mburuvicha Romaygua hérava Centurión; pe mburuvicha’i ha tahachi oikuaa porã okañy ramo ichugui kuéra Pablo ha iñirû nguéra ha’e omano va’erã. Pablo oikuaáma voi umi tape.

Pablo oikuaa porã oîha hendive Jesus pu’aka ha oguahêrõ pe ára vai ha’e ndokyhyjéi. Pablo ha umi iñirû nguéra nomanóiri. Ape ñane momandu’a avei pe ñembo’eguasu rehe oguerúva ñandéve pe pysyrõ.

28, 1 Pe mbói ohechauka ko’ápe Jesus he’i va’ekue umi hemimbo’épe [Mc 16,17-18]. Pablo ojapóva oguahêvo pe yvy apu’ápe oikuaa ne’írã hague oguahê ichupe kuéra pe Tupã ñe’ê. Omongueráta hasývape Jesus rérape oguahêvo Rómape Pablo, oñeme’ê ichupe oiko haguã sambukúpe.

Ko kuatia ohai va’ekue umi temimondo ohechaukase Tupã remimbo’e, oñemyasãiha Jerusalén guive yvy opahá peve [1,8] Pablo oguahêvo Rómape Lucas omboty ikuatia ñe’ê.

11 Pablo oguahêvo Rómape oiko porãmive, oiko rangue ka’irãime oikónte sambukuhápe.

17 Rómape oguahê rire Pablo oñeha’ã oñemoî porã umi Judeaygua ndie. Ojejuhúvo umi Judeaygua ndive he’i jevy pe oîva (13,46-47). Ñambyapu’ávo ikatu ja’e; ko Tupã Marandu Porã oñembou umi Judeayguápe raêve ha’e kuéra nohenduséi ramo katu oñemombe’u va’erã opavavépe.

Pablo oha’arõ mokõi ary he’iháicha pe teko sambyhyha. Ha upéi Lucas nde’íri mba’eve. Ha péicha ohechauka ñandéve peteî Tupã Marandu Porã ipu’akapáva jehasa asýre.

